
ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐊᐃᑉᐹᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 51 
 

ᓇᒡᒐᔾᔭᐅ, ᔫᓂ 1, 2015 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᒃᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐹᑦ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ 

ᐃᒃᓯᕙᐅᑕᖅ 

ᑲᑎᒪᔨᑕᐃᓐᓇᐃᑦ 

ᑲᑎᒪᔨᖏᓐᓄᑦ 

 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 
 

 

ᐊᖓᔪᖅᑳᖅ ᔪᐊᔾ ᑯᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᓂᕐᒧᑦ; ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ ᑲᒪᒋᔭᓕᒃ ᖁᓪᓕᒃ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ ᓄᓇᕗᑦ 

ᓯᓚᑦᑐᖅᓴᕐᕕᒻᒥ 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-

ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 
 

ᓯᕗᓕᖅᑎ ᐲᑕ ᑕᑉᑑᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᐊᖓᔪᖅᑳᖅ ᔩᓂ ᐅᒡᔪᒃ 

(ᓇᑦᓯᓕᒃ) 

 ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ 

ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

 



 

 

 

 

ᐃᓗᓕᖏᑕ ᓇᓕᖅᑲᖏᑦ 

2823 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᔫᓂ 1, 2015 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑦ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ, ᔫ ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, ᓯᑏᕝ 

ᒪᑉᓴᓚᒃ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᔪᐊᔾ 

ᖁᒃᓱᒃ, ᐊᖓᔪᖅᑳᖅ ᔮᓂ ᒪᐃᒃ, ᓯᒥᐅᓂ ᒥᑭᓐᖑᐊᖅ, 

ᐊᖓᔪᖅᑳᖅ ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, 

ᐊᖓᔪᖅᑳᖅ ᐹᓪ ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, 

ᐋᓚᓐ ᕋᒻᐴᑦ, ᐋᓕᒃᔅ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ, 

ᐊᖓᔪᖅᑳᖅ ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 13:29-ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): 

ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ? ᒥᔅ ᐅᒡᔪᒃ. 

 

>>ᑐᒃᓯᐊᖅᑐᑦ 

 

ᐅᓐᓄᓴᒃᑯᑦ ᓄᓇᕗᒻᒥᐅᖃᑎᒃᑲ, ᒪᓕᒐᓕᐅᖅᑏᑦ, 

ᒥᓂᔅᑕᐃ ᐊᒻᒪᓗ (ᑐᓵᔨᑎᒍᑦ) ᓯᕗᓕᖅᑎ. 

(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᑦᑎᐊᕆᑦᑎ ᑕᕝᕗᖓ 

ᑲᑎᒪᕕᑦᑎᓐᓄᑦ. 

 

ᐅᖃᖅᑎᐅᑉ ᐅᖃᐅᓯᖏᑦ 

 

ᐱᒋᐊᕐᓂᓵᖅᑳᓂᑦᑎᓐᓂᑦ, ᐅᖃᐅᓯᒃᓴᖃᕋᒪ 

ᑲᑎᒪᓂᐅᓵᖅᑲᐅᑎᓪᓗᒍ ᑖᓐᓇ ᐅᖃᐅᓯᕆᓂᐊᖅᑕᕋ 

ᐃᒪᓐᓇᐃᑦᑑᔪᖅ. 

 

(ᑐᓵᔨᑎᒍᑦ) ᖁᕕᐊᓱᒃᑐᖓ ᓂᕈᐊᕋᒃᓴᓐᖑᖅᑎᑦᑎᓂᖅ 

ᒪᑐᐃᖅᑕᐅᖕᒪᑦ 2015-ᒥ ᓄᓇᕗᒻᒥ 

ᐃᑲᔪᕐᓂᖅᐹᖑᖃᑦᑕᖅᑐᑦ ᐅᔭᒥᒃᑕᐅᓂᐊᕐᓂᖏᓐᓂᑦ.  

 

ᑖᓐᓇ ᓄᓇᕗᒻᒥ ᐃᑲᔪᖅᓯᒪᓂᕐᒧᑦ 

ᐃᓕᑕᕆᔭᐅᔾᔪᑎᒧᑦ ᒪᓕᒐᖅ 

ᐊᑐᓕᖅᑎᑕᐅᓚᐅᖅᓯᒪᔪᖅ  

ᑕᓪᓕᒪᑦ ᐊᕐᕌᒎᓕᖅᑐᑦ  

ᐊᒻᒪᓗ ᖁᑦᑎᖕᓂᖅᐹᖑᓪᓗᑎᒃ. 

 

(ᑐᓵᔨᑎᒎᕈᓐᓃᖅᑐᖅ) ᑖᔅᓱᒥᖓ ᐱᓚᐅᖅᓯᒪᔪᕕᓃᑦ 

ᐃᓕᑕᕆᔭᐅᓯᒪᔪᑦ ᐱᓕᕆᓂᒃᑯᑦ ᐃᓕᑕᕆᔭᐅᓂᖅ 

ᓄᓇᕗᑦᒥ ᑐᓂᔭᐅᓯᒪᔪᑦ ᐊᔪᕆᖅᓱᐃᔨ ᒪᐃᒃ ᒑᑦᓄ, 

ᒫᒃ ᖃᓗᐊᒃ-ᖑᓚᐅᖅᑐᖅ, ᔫᓯ ᑯᓱᒐ-ᐅᓚᐅᖅᑐᖅ, 

ᓵᓕ ᐸᓂᒍᓂᐊᖅ, 

ᕿᓐᓄᐊᔪᐊᖅ ᐋᓯᕙ-ᐅᓚᐅᖅᑐᖅ, ᒥᔅᑕ ᔨᒥ ᐊᑲᕙᒃ, 

ᓯᐅᕆ ᐊᖓᓪᓕᒃ, ᒥᔅᑕ ᑕᐃᕕᑎ ᐊᕐᓇᒃᑲᖅ, ᐊᒻᒪᓗ 

ᔮᓐ ᐊᒪᕈᐊᓕᒃ. 

 

ᓄᓇᕗᒻᒥᐅᓕᒫᑦ ᑖᔅᓱᒥᖓ ᐃᓕᓴᖅᓯᓂᕐᒥᑦ ᐊᑎᕐᒥᑦ 

ᓴᖅᑭᑎᑦᑎᓂᕐᒥᑦ ᐱᒋᐊᖅᑎᒻᒫᖅᑕᕗᑦ, 

ᓴᖅᑭᔮᐅᖁᔭᕗᑦ ᑕᒪᒃᑯᐊᓗ ᐱᒋᐊᖃᕐᓂᐊᒻᒪᕆᒃᑐᐃᑦ 

ᐱᖁᓪᓗᑎᒍᑦ. (ᑐᓵᔨᑎᒍᑦ) ᑕᒻᒪᑐᒪᓂ ᐊᕐᕌᒍᒥ 

ᓂᕈᐊᕋᒃᓴᓐᖑᖅᑎᑦᑎᓂᖅ ᐋᒡᒌᓯ 31-ᒥ 

ᒪᑐᓂᐊᖅᑐᖅ. ᐊᒻᒪᓗ ᑐᓴᕆᐊᒃᑲᓐᓂᕈᒪᒍᕕᑦ 

ᑕᑕᑎᕆᐊᓖᑦ ᖃᓄᐃᑦᑑᓂᖏᓐᓂᑦ 

ᐱᔭᕆᐊᖃᕐᓂᐊᕐᒪᖔᖅᐱᑦ ᑐᑭᓯᒋᐊᕈᓐᓇᖅᑐᑎᑦ 

ᖃᕋᓴᐅᔭᐅᑉ ᐃᑭᐊᖅᑭᕕᖏᑎᒍᑦ ᐊᒻᒪᓘᓐᓃᑦ 

ᒪᓕᒐᓕᐅᕐᕕᖕᒥᑦ ᒪᓕᒐᓕᐅᖅᑏᑦ ᑎᑎᕋᕐᕕᖏᑦ 

ᐅᐸᒡᓗᒋᑦ. 

 

ᒪᓕᒐᓕᐅᖅᑎᐅᖃᑎᒃᑲ ᐅᕙᖓᓗ ᐃᒃᓯᕚᖃᑕᐅᕗᒍᑦ 

ᓄᓇᕘᒥ ᖃᐅᔨᒪᔨᑕᕆᔭᐅᔪᑦ ᑲᑎᒪᔨᖏᓐᓂᑦ ᐊᒻᒪᓗ 

ᓂᕆᐅᒃᐳᖓ ᕿᒥᕐᕈᓇᖕᓂᐊᕋᑦᑕ ᑕᒪᑐᒪᓂ ᐊᕐᕌᒍᒥ. 

ᖁᔭᓐᓇᒦᒃ. 

 

ᒥᓂᔅᑕᐃᑦ ᐅᖃᐅᓯᖏᑦ. (ᑐᓵᔨᑎᒍᑦ) ᒥᓂᔅᑕ 

ᐊᕙᑎᓕᕆᔨᒃᑯᓐᓄᑦ, ᒥᔅᑕ ᒪᐃᒃ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 157 - 4(2): 

ᐊᕙᑎᓕᕆᓂᕐᒧᑦ ᐱᓇᓱᐊᕈᓯᖅ 2015 

(ᒪᐃᒃ) 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒃᑯᑦ ᓄᓇᕗᒻᒥᐅᑦ, ᐸᓐᓂᑑᕐᒥᐅᓪᓗ.  

 

ᐅᖃᖅᑏ, ᓇᓗᓇᐃᖅᓯᓂᐅᓴᕗᖓ ᐊᕙᑎᓕᕆᓂᕐᒧᑦ 

ᐱᓇᓱᐊᕈᓯᕐᒥᑦ 2015. ᐅᖃᖅᑏ ᖁᕕᐊᓱᑦᑐᖓ 

ᒫᓐᓇ ᓇᓗᓇᐃᖅᓯᒋᐊᔅᓴᖅ ᑕᕝᕙᓂ ᐃᓪᓗᒥ. ᑕᒪᓐᓇ 

ᐱᓇᒧᐊᕈᓯᖅ ᔫᓂ 1 - 7-ᒧᑦ ᑎᑭᓪᓗᒍ 

ᐱᓇᓱᐊᕈᓯᒋᔭᐅᒻᒪᑦ. ᑕᒫᓂ ᑲᓇᑕᒥ ᖃᓄᑐᐃᓐᓇᖅ 

ᐱᓕᕆᓃᑦ ᑕᕝᕙᓂ ᑲᓇᑕᒥᐅᑕᐃᑦ ᑖᓐᓇ 

ᐱᔾᔪᑎᒋᓪᓗᒍ ᓄᓇᒋᔭᕗᑦ ᑕᒫᓂ ᑲᓇᑕᒥ. ᑕᐃᒪ,  

ᐸᐸᑦᑎᒻᒪᑦ ᓴᐳᓐᓂᐊᖃᑦᑕᖅᑐᓂᓗ ᐊᒻᒪᓗ 

ᒪᑭᑎᑦᑎᒋᐊᖅᐸᑦᑐᓂ ᖃᓄᑐᐃᓐᓇᖅ 

ᐊᕙᑎᓕᕆᓂᕐᒧᑦ ᐊᑦᑐᐊᔪᓂᑦ. 

 

ᖁᕕᐊᓲᑎᖃᕈᓐᓇᖁᓪᓗᑕ ᑕᒫᓂ ᐱᓇᓱᐊᕈᓯᕐᒥᑦ 

ᐊᕙᑎᓕᕆᓂᐅᑉ ᐱᓇᓱᐊᕈᓯᖓᓂᑦ ᑕᒫᓂ ᐊᕐᕌᒍᒥ. 

ᑖᓐᓇ ᐊᕙᑎᓕᕆᔨᒃᑯᑦ ᑕᐃᒪ 

ᐱᓕᕆᖃᑎᖃᕈᒪᑦᑎᐊᖅᑯᑦ ᓄᓇᕗᒻᒥᐅᓂᑦ ᑖᒃᑯᐊ 

ᐅᓪᓗᑦ 7 ᖃᓄᖅᑑᕈᑕᐅᖁᓪᓗᒋᑦ ᑕᕝᕙᓂ, ᖃᓄᖅ 

ᑕᒪᓐᓇ ᐊᕙᑎ ᓴᐳᔾᔭᐅᓯᒪᒃᑲᓐᓂᕈᓐᓇᕐᒪᖔᖅ 

ᐊᒻᒪᓗ ᖃᓄᒃᑲᓐᓂᖅ ᐋᖅᑭᒋᐊᒃᑲᓂᖅᓯᒪᒍᓐᓇᕐᒪᖔᑦ 

ᑕᒪᓐᓇ ᐅᑭᐅᑕᖅᑑᑉ ᐊᕙᑎᖓ. 
 

ᐅᖃᖅᑏ, ᑕᐃᒪ ᒫᓐᓇ ᓄᓇᕗᒻᒥᐅᑦ 

ᐱᕕᖃᑦᑎᐊᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ ᖃᓄᖅ 

ᐱᕙᓪᓕᖅᑎᒍᓐᓇᕐᒪᖔᑦᑎᒍ ᐊᕙᑎᓕᕆᓂ. ᐊᒻᒪᓗ 

ᒫᓐᓇ ᓈᒻᒪᓈᖅᓯᒪᑦᑎᐊᓪᓚᕆᑦᑐᖅ ᑕᒫᓂ 

ᓯᓚᒦᖃᑦᑕᕆᐊᔅᓴᖅ ᖃᓄᑐᐃᓐᓇᖅ ᐱᓕᕆᓗᓂ 

ᖁᕕᐊᒋᔭᑦᑎᓐᓂᑦ ᐊᒻᒪᓗ ᑕᒪᒃᑯᐊ ᐱᔾᔪᑎᒋᓗᒋᑦ 

ᓄᓇᕗᒻᒥᐅᑦ ᐆᒪᔪᖏᑦ ᐊᔾᔨᒌᖏᑦᑐᐃᑦ ᐊᒻᒪᓗ 

ᑕᒪᓐᓇ ᓄᓴᐃᑦ ᐊᔾᔨᒌᖏᑦᑐᑦ ᑕᑯᒥᓇᖅᑐᐃᓪᓗ 

ᑕᒫᓂ ᓄᓇᕗᑦ ᐃᓗᐊᓂ. ᑕᐃᒪ ᐃᓇᑦᑎᕗᖓ 

ᑕᕝᕙᓂ ᒪᓕᒐᓕᐅᖅᑎᐅᔪᓕᒫᓂᑦ ᐊᒻᒪᓗ ᑕᒫᓂ 

ᓂᕈᐊᖅᑎᒋᓯᒪᔭᑦᑎᓐᓂᑦ ᐃᓚᐅᖁᓪᓗᒋᑦ ᑕᒫᓂ 

ᐱᓇᓱᐊᕈᓯᕆᔭᖓᓂᑦ ᐊᕙᑎᓕᕆᓂᐅᑉ 2015-ᒥᑦ. 

ᖁᔭᓐᓇᒦᒃ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ (ᑐᓴᔨᑎᒍᑦ) ᖁᓪᓕᒃᑯᓐᓄᑦ 

ᐆᒻᒪᑦᑯᑎᓕᕆᔨᒃᑯᑦ ᑯᐊᐳᕇᓴᑯᓐᓄᑦ. ᒥᔅᑕ ᐲᑕᓴᓐ. 
 

ᐊᖓᔪᖅᑳᑉ ᐅᖃᐅᓯᖓ 158 - 4(2): 2015-ᒥ 

ᓚᐅᕋ ᐅᓪᓗᕆᐊᖅ ᒎᑎᐊᑉ ᐃᓕᓐᓂᐊᓂᕐᒧᑦ 

ᐃᓕᓴᕆᔭᐅᔾᔪᑎᖏᑦ (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᐅᓐᓄᓴᒃᑯᑦ ᑕᐃᒃᑯᐊ ᓂᕈᐊᖅᑎᒃᑲ 

ᐃᖃᓗᒃᑑᑦᑎᐊᕐᒥᐅᑕᐃᑦ.  
 

ᐅᖃᖅᑏ, ᖁᕕᐊᓱᑉᐳᖓ ᖁᓪᓕᒃᑯᑦ 

ᐆᒻᒪᖅᑯᑎᓕᕆᔨᖏᑕ ᑎᒥᖁᑖ 

ᐋᖅᑭᒃᓱᐃᓯᒪᓕᕐᒥᖕᒪᑦ ᑕᑕᑎᕈᑎᓂᒃ, 

ᑕᑕᑎᕆᒍᓐᓇᕐᓗᑎᒃ 2015 ᓗᐊᕋ ᐅᓪᓗᕆᐊᖅ 

ᒎᑦᑎᐊᐃ ᐃᓕᓴᖅᑎᓄᑦ 

ᑮᓇᐅᔭᖅᑖᕐᕕᐅᓇᓱᒍᓐᓇᕐᓗᓂ. ᑖᒃᑯᐊ $5,000-

ᖏᓐᓃᑦᑐᑦ ᐊᕐᕌᒍᑕᒫᑦ ᑐᓐᓂᖅᑯᑕᐅᖃᑦᑕᖅᑐᑦ 

ᓄᓇᕗᑦᒥᐅᓄᑦ ᖁᕝᕙᓯᖕᓂᖅᓴᓄᑦ 

ᐃᓕᓐᓂᐊᕆᐊᕈᒪᔪᓄᑦ.  

ᓗᐊᕌ ᐅᓪᓗᕆᐊᖅ ᒎᑦᑎᐊᐃ 

ᑕᑯᓐᓇᑦᑎᐊᖃᓚᐅᖅᓯᒪᔪᖅ ᐊᐅᓚᑦᑎᓪᓗᓂ 

ᐆᒻᒪᖅᑯᑎᓕᕆᓂᕐᒥᑦ ᓄᓇᕘᒥ. ᑖᒃᑯᐊ 

ᑕᑯᓐᓇᓐᖑᐊᖅᑕᓂ ᐱᓐᖑᖅᑎᑕᐅᑎᓪᓗᒋᑦ 

ᑕᑯᓚᐅᓐᖏᑦᑑᒐᓗᐊᖅ ᖁᓪᓕᒃᑯᑦ ᒪᑭᑕᐅᑎᓪᓗᒋᑦ. 

ᑕᐃᒪᐃᑦᑑᒻᒪᑦ ᑮᓇᐅᔭᖅᑎᒍᑦ ᐃᑲᔫᓯᐊᓂᒃ 

ᑐᓂᓯᖃᑦᑕᖅᑐᒍᑦ ᓄᓇᖅᑲᑎᒥᓂᒃ 

ᐃᓱᒪᒋᔭᖃᑦᑎᐊᖃᑦᑕᓚᐅᖅᓯᒪᖕᒪᑦ.  

 

ᓯᕗᒃᑲᖅᑕᖅᑎᐅᓂᖅ ᑕᒪᒃᑯᐊ ᐆᒃᑑᑎᑦᑎᐊᕙᐅᕗᑦ 

ᒥᔅ ᒎᑦᑎᐊᐃ ᓯᕗᒃᑲᑕᖅᑎᓪᓚᕆᐅᓚᐅᖅᓯᒪᖕᒪᑦ.   

 

ᐊᔭᐅᖅᑐᐃᕗᒍᑦ ᓄᓇᓕᓕᒫᓂᒃ ᑖᒃᑯᓂᖓ 

ᐱᓇᓱᖁᓪᓗᒋᑦ ᑕᑕᑎᕈᑏᑦ ᖁᓪᓕᒃᑯᑦ 

ᐆᒻᒪᖅᑯᑎᓕᕆᔨᖏᑕ ᖃᕋᓴᐅᔭᒃᑯᑦ 

ᐃᑭᐊᖅᑭᕕᖏᑎᒍᑦ ᐱᔭᐅᔪᓐᓇᖅᑐᑦ 

www.qec.nu.ca ᐅᕝᕙᓘᓐᓃᑦ ᐅᖄᓚᓗᑎ 867-

979-7534 ᑖᔅᓱᒪ ᒪᑐᕕᒋᓂᐊᖅᑕᖓ ᐊᐃᑉᐱᖅ, 

ᔫᓂ 30, 2015. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᕆᐅᔪᖅ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᓐᓄᑦ 

ᐱᔨᑦᑎᕋᕐᓂᕐᒧᑦ, ᒥᔅᑕ ᒪᐃᒃ.  

 

ᐊᖓᔪᖅᑳᑉ ᐅᖃᐅᓯᖓ 159 - 4(2): ᖁᔭᓕᓂᖅ 

ᐃᑲᔪᖅᑕᐅᓂᕐᒧᑦ ᐸᓐᓂᖅᑑᒥ 

ᑐᐊᕕᕐᓇᕐᓂᖃᖅᑎᓪᓗᒋᑦ (ᒪᐃᒃ) 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ 

ᐱᕕᖃᖅᑎᑦᑎᐊᕋᕕᖓ ᑕᕝᕙᓂ. 

ᓇᓗᓇᐃᖅᓯᔪᑎᖃᕈᒪᔪᖓ ᐅᖃᖅᑏ, ᑖᒃᑯᓂᖓ 

ᖁᔭᓕᓂᕐᒥᑦ ᐃᑲᔪᖅᑕᐅᓂᖏᓐᓄᑦ ᐸᓐᓂᖅᑑᒥ 

ᑐᐊᕕᕐᓇᖅᑐᓕᕆᑎᓪᓗᒋᑦ.  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐱᒃᑯᒍᓱᑦᑐᖓ 

ᑖᒃᑯᓂᖓ ᐱᓕᕆᓚᐅᖅᑐᓂ ᑕᕝᕙᓂ  

http://www.qec.nu.ca/

ᑎᒥᐅᔪᓂᑦ ᐃᑲᔪᕐᓂᖃᓪᓚᕆᓚᐅᖅᑐᓂᒃ ᐊᒻᒪᓗ 

ᖃᓄᖅᑑᓂᒃᑯᑦ ᐃᑲᔪᖃᑎᒌᑦᑎᐊᓂᕐᒥᒃ ᑖᒃᑯᐊ 

ᐸᓐᓂᖅᑑᒥᐅᑦ ᓇᓗᓇᐃᖅᓯᓯᒪᑎᓪᓗᒋᑦ 

ᑐᐊᕕᕐᓇᖅᑐᓕᕆᓂᕐᒥᒃ.  
 

ᓯᕗᓪᓕᖅᐹᒥ, ᖁᔭᓕᔪᒪᕗᖓ ᑖᒃᑯᓄᖓ 

ᓇᓗᓇᐃᖅᓯᔪᒪᓪᓗᖓᓗ ᑖᒃᑯᐊ ᐸᓐᓂᖅᑑᒥ 

ᖃᑦᑎᕆᔨᒃᑯᑦ ᑖᔅᓱᒥᖓ ᐃᑭᓕᖅᑐᒥᑦ 

ᑲᒪᓴᕋᐃᒍᓐᓇᓚᐅᕐᖓᑕ ᖃᐅᒻᒪᖃᐅᓯᕐᕕᐅᔪᒥᑦ. ᑖᒃᑯᐊ 

ᖃᑦᑎᕆᔩᑦ ᐱᓕᕆᒻᒪᕆᓚᐅᖅᑐᑦ ᑕᕝᕙᓂ 

ᖃᑦᑎᕆᓇᓱᐊᖅᑐᑎᑦ ᐊᒻᒪᓗ ᓯᐊᒻᒪᑎᑦᑕᐃᓕᒪᓪᓗᒍ 

ᑕᒪᓐᓇ ᐃᑲᐊᓪᓚᓐᓂᐅᓚᐅᖅᑐᒧᑦ ᑕᐃᔅᓱᒧᖓ ᐃᓪᓗᒧᑦ. 

ᑖᒃᑯᐊ ᖃᑦᑎᕆᔩᑦ ᐱᓕᕆᓪᓚᕆᒻᒪᑕ 

ᓯᕗᓪᓕᖅᐹᖑᓲᖑᓪᓗᑎᓪᓗ ᑕᒫᓂ 

ᑐᐊᕕᕐᓇᖅᑐᓕᕆᓂᕐᒧᑦ ᐱᓕᕆᓂᖅᑕᖃᖅᑎᓪᓗᒍ 

ᓄᓇᓕᓐᓂ.  
 

ᐊᒻᒪᑦᑕᐅᖅ ᖁᔭᓕᒃᑲᓐᓂᕈᒪᔪᖓ 

ᐃᓕᓴᕆᔭᐅᖁᓪᓗᒋᓪᓗ ᑖᒃᑯᐊ 

ᖃᐅᔨᒪᔭᐅᑦᑎᐊᖁᓪᓗᒋᑦ ᓄᓇᓕᓐᓂ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᖅᑎᓄᑦ ᐃᖅᑲᓇᐃᔭᖅᑎᐅᔪᑦ 

ᐃᑲᔪᑦᑎᐊᓚᐅᕐᖓᑕ, ᐊᐅᓚᒃᑎᑎᐊᖅᑐᑎᒃ ᑕᒪᒃᑯᓄᖓ 

ᑐᐊᕕᕐᓇᖅᑐᓄᑦ ᑕᒫᓂ ᓄᓇᕗᑦ ᐃᓗᐊᓂ. ᐊᒻᒪ ᑖᒃᑯᐊ 

ᑐᐊᕕᕐᓇᖅᑐᓕᕆᓂᕐᒧᑦᑕᐅᖅ ᐃᖅᑲᓇᐃᔭᖅᑎᐅᔪᑦ 

ᑖᒃᑯᐊ ᐱᓕᕆᑦᑎᐊᓪᓚᕆᓚᐅᕐᖓᑕ 

ᐱᓴᕋᐃᑦᑐᒻᒪᕆᐅᓪᓗᑎᓪᓗ ᕿᓚᒥᐅᔪᒥᓪᓗ. ᑕᕝᕙᓂ 

ᑖᒃᑯᐊ ᐸᓐᓂᖅᑑᒥᐅᑦ ᐃᑲᔪᖅᑕᐅᒍᓐᓇᑦᑎᐊᓚᐅᕐᖓᑕ 

ᑐᐊᕕᕐᓇᖅᑐᒦᑎᓪᓗᒋᑦ ᐊᒻᒪ ᑖᒃᑯᐊ ᓄᓇᓕᓐᓂ ᐊᒻᒪᓗ 

ᒐᕙᒪᓕᕆᔨᒃᑯᓐᓂᑦ ᐱᔨᑦᑎᖅᑏᑦ ᑕᕝᕙᓂ ᑭᓱᓂᑦ 

ᑲᒪᔨᐅᔪᑦ ᑖᔅᓱᒥᖓ ᐱᓕᕆᑦᑎᐊᓪᓚᕆᓚᐅᕐᒥᒻᒪᑕ 

ᐱᔾᔪᑎᒋᓪᓗᒍ ᑖᓐᓇ ᐸᓐᓂᖅᑑᖅ ᒪᑭᒪᖁᓪᓗᒍ ᐊᒻᒪᓗ 

ᐃᑲᔪᖅᑕᐅᖁᓪᓗᒍ ᑕᐃᒪᐃᒻᒪᑦ ᑕᕝᕙᓐᖓᑦ ᑲᓇᑕᐅᓪᓗ 

ᐃᓗᐊᓂ ᒥᐊᓕᒐᐃᓪᓗ ᓄᓈᓂᑦ ᑕᐃᒫᒃ 

ᐊᐅᓚᔭᐃᖃᑕᐅᒍᓐᓇᑦᑎᐊᓚᐅᖅᑐᑦ 

ᑎᑭᑎᑦᑎᔪᓐᓇᖅᑐᑎᓪᓗ  
 

ᐊᒻᒪᑦᑕᐅᖅ ᑖᓐᓇ ᐱᒻᒪᕆᐅᖃᑕᐅᒻᒥᔪᖅ ᑕᕝᕙᓂ 

ᑖᒃᑯᐊ ᐱᔾᔪᑎᒋᓪᓗᒋᑦ ᐃᑲᔪᖃᑎᒌᓐᓂᐅᓚᐅᖅᑐᖅ ᐊᒻᒪ 

ᐃᑲᔪᑦᑎᐊᓪᓚᕆᓚᐅᖅᑐᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑎᒥᖁᑎᖓ ᖃᐅᒪᓕᕆᔨᒃᑯᑦ ᑖᔅᓱᒧᖓ 

ᑐᐊᕕᕐᓇᖅᑐᓕᕆᓂᕐᒥᒃ ᑲᒪᑦᑎᐊᕈᓐᓇᓚᐅᕐᓂᖏᓐᓂᒃ. 

ᑖᒃᑯᐊᓗ ᐃᖅᑲᓇᐃᔭᖅᑏᑦ ᐊᒻᒪᓗ ᑖᒃᑯᐊ ᑭᓱᖏᑦ, 

ᓱᓇᖏᑦ ᐸᓐᓂᖅᑑᒦᓕᕇᓚᐅᕐᖓᑕ ᕿᓚᒥᐊᓗᒃ 

ᐃᑭᕋᑖᖅᑐᒥᓂᐅᑎᓪᓗᒍ ᖃᐅᒪᖃᐅᓯᕐᕕᒃ ᐊᒻᒪᓗ 

ᑕᒪᒃᑯᐊ ᑐᐊᕕᕐᓇᖅᑐᒧᑦ ᓇᓪᓕᐅᑯᒫᖑᔪᐃᑦ ᖃᐅᒪᔪᑏᑦ 

ᑕᕝᕗᖓ ᓄᓇᓕᓐᓄᑦ ᐊᑐᓕᖅᑎᑕᐅᓚᐅᕐᖓᑕ 

ᑕᕝᕙᓴᐃᓐᓇᖅ ᐅᓪᓗᖓᓂᑦ ᐃᑭᑦᑐᖃᓚᐅᖅᑎᓪᓗᒍ. 

ᑕᐃᒪ ᑖᒃᑯᐊ ᖁᕕᐊᒋᔪᒪᓪᓚᕆᑉᐸᒃᑲ ᖃᐅᒪᓕᕆᔨᒃᑯᑦ 

ᐃᖅᑲᓇᐃᔮᖃᑦᑎᐊᓪᓚᕆᓚᐅᕐᖓᑕ ᑖᔅᓱᒧᖓ 

ᑐᐊᕕᕐᓇᖅᑐᓕᕆᓂᖅ ᐱᔾᔪᑎᒋᓪᓗᒍ.  
 

ᑖᓐᓇᑦᑕᐅᖅ ᑭᖑᓪᓕᖅᐹᒥ ᐱᒻᒪᕆᐅᓂᖅᐹᖑᓪᓗᓂᓗ, 

ᖁᔭᓐᓇᒦᕈᑎᒋᒍᒪᔭᕋ ᑖᒃᑯᐊ 

ᐱᓕᕆᑎᐊᓪᓚᕆᓚᐅᕐᖓᑕ ᕼᐋᒻᓚᒃᑯᑦ ᐸᓐᓂᖅᑑᒥ 

ᐊᒻᒪᓗ ᑐᐊᕕᕐᓇᖅᑐᓕᕆᔨᖏᑦ, 

ᑐᐊᕕᕐᓇᖅᑐᓕᕆᔪᑎᖏᓪᓗ 

ᐃᑲᔪᖃᑎᒌᑦᑎᐊᓪᓚᕆᓚᐅᕐᖓᑕ. ᐊᒻᒪᑦᑕᐅᖅ ᑖᓐᓇ 

ᐃᖅᑲᓇᐃᔭᖅᑎᒋᔭᖓ ᓵᓐ, ᑕᕝᕙᓂᑦᑕᐅᖅ 

ᐱᓕᕆᖃᑕᐅᑦᑎᐊᓪᓚᕆᓚᐅᕐᖓᑦ ᑕᒪᓐᓇ 

ᐱᔾᔪᑎᒋᓪᓗᒍ ᑐᐊᕕᕐᓇᖅᑐᓕᕆᓂᖅ 

ᐋᖅᑭᒃᓯᒪᑦᑎᐊᕆᐊᖃᕐᓂᖓ 

ᐋᖅᑭᑕᐅᑦᑎᐊᖅᓯᒪᓕᕐᓂᖓᓗ ᑕᕝᕙᓂ ᓄᓇᓕᓐᓂ.  
 

ᑖᒃᑯᐊ ᑐᐊᕕᕐᓇᖅᑐᓕᕆᔩᑦ ᐸᓐᓂᖅᑑᒥ 

ᐋᖅᑭᔅᓯᑲᐅᖅᑐᓚᐅᕐᖓᑕ ᓇᔪᒐᔅᓴᐅᒍᓐᓇᕋᔭᖅᑐᒥᒃ 

ᑖᒃᑯᓄᖓ ᑐᐊᕕᕐᓇᖅᑐᓕᕆᓂᖅ ᐱᔾᔪᑎᒋᓪᓗᒍ 

ᓂᕿᖃᑦᑎᐊᕈᓐᓇᖁᓪᓗᒋᑦ ᐸᓐᓂᖅᑑᕐᒥᐅᑦ ᐊᒻᒪᓗ 

ᑕᒪᒃᑯᐊ ᐃᓐᓇᐅᔪᑦ ᐱᓗᐊᖅᑐᒥ 

ᐃᑲᔪᖅᑕᐅᔭᕆᐊᖃᓪᓚᕆᑦᑐᑦ ᑕᕝᕙᓂ 

ᑲᒪᒋᔭᐅᑦᑎᐊᓪᓚᕆᓚᐅᕐᖓᑕ ᐊᒻᒪᓗ 

ᓇᓗᓇᐃᒃᑲᓐᓂᕈᒪᓪᓗᒍ ᑕᐃᒃᑯᐊᑦᑕᐅᖅ ᐊᓂᕐᓂᖓᒍᑦ 

ᐊᑲᐅᓐᖏᓕᐅᕈᑎᔪᑦ ᑭᒃᑯᑐᐃᓐᓇᐃᑦ ᐸᓐᓂᖅᑑᕐᒥᐅᑦ 

ᑕᒪᐅᖓ ᐃᖃᓗᓐᓅᖅᑎᑕᐅᒍᓐᓇᑦᑎᐊᓚᐅᕐᖓᑕ 

ᑕᒪᓐᓇ ᖁᔭᓕᔪᑎᒋᔭᕋ.  
 

ᐅᖃᖅᑏ, ᑕᒫᓂ ᐸᓐᓂᖅᑑᒥ ᐅᓇᓕᔅᓴᓂᒃ 

ᖁᑭᐅᑎᓕᓐᓂ ᐱᓕᕆᔪᖃᓚᐅᕐᒥᒻᒪᑦ, 

ᐃᑲᔪᓪᓚᕆᓚᐅᖅᑐᑕᐅᑦ ᓄᓇᓕᓐᓂ. ᑖᒃᑯᐊ 

ᖁᕕᐊᒋᓚᐅᕐᓚᕗᑦ, ᑕᐃᒫᒃ ᐱᔾᔪᑎᒋᓪᓗᒍ ᐸᓐᓂᖅᑑᖅ 

ᓴᐳᔭᐅᓯᒪᑦᑎᐊᓚᐅᕐᖓᑦ ᐊᒻᒪᓗ ᐸᓐᓂᖅᑑᕐᒥᐅᑦ. 

ᐅᖃᖅᑎᑦᑎᔩ, ᕼᐋᒻᓚᒃᑯᑦ ᐸᓐᓂᖅᑑᒥ 

ᑐᐊᕕᕐᓇᖅᑐᓕᕆᔪᑎᒋᔭᖓ. ᑖᒃᑯᐊ ᓇᓗᓇᐃᖅᓯᒻᒪᑕ 

ᐃᑲᔪᖃᑎᒌᑦᑎᐊᓂᒃᑯᑦ ᐱᓕᕆᓪᓗᑎ 

ᐊᔪᕆᒐᔅᓴᑦᑎᐊᕙᒻᒥᑦ ᑐᐊᕕᕐᓇᑐᖅᑕᖃᓕᕋᐃᑉᐸᑦ 

ᓄᓇᓕᓐᓂ. ᓄᓇᕗᑦ ᒐᕙᒪᑯᓪᓗ, ᖁᓪᓕᖅ 

ᖃᐅᒪᓕᕆᔨᒃᑯᓪᓗ ᑖᒃᑯᐊᑦᑕᐅᖅ ᐊᒃᓱᐊᓗᒃ ᖁᔭᒋᔭᕗᑦ 

ᐃᑲᔪᕈᓐᓇᑦᑎᐊᓚᐅᕐᖓᑕ.  
 

ᐊᒻᒪᓗ ᒫᓐᓇ ᓂᕆᐅᒋᔭᖃᑦᑎᐊᖅᑯᖓ ᓯᕗᓕᖅᑎᒋᔭᕗᑦ 

ᑕᑉᑑᓇ ᐊᒻᒪᓗ ᑖᓐᓇ ᒥᓂᔅᑕᐅᖃᑎᒋᔭᕋ ᐲᑕᓴᓐ 

ᐸᓐᓂᖅᑑᒦᓐᓂᐊᕐᖓᑎ ᔫᓂ 5, ᑖᒃᑯᐊ 

ᖃᐅᔨᒪᔭᐅᑦᑎᐊᖁᓪᓗᒋᑦ ᖁᕕᐊᓲᑕᐅᖁᓪᓗᒋᓪᓗ 

ᑕᒪᒃᑯᐊ ᑐᐊᕕᕐᓇᖅᑐᓕᕆᓂᕐᒦᑎᓪᓗᒍ ᐸᓐᓂᖅᑑᖅ 

ᑲᒪᒋᔭᐅᑦᑎᐊᕈᓐᓇᕐᓂᕆᓚᐅᖅᑕᖓᓂᑦ. ᖁᔭᓐᓇᒦᒃ, 

ᐅᖃᖅᑏ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᒪᓕᒐᓕᐅᖅᑏᑦ ᐅᖃᐅᓯᖏᑦ, 

ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᒃ, ᒥᓯᔅ ᐃᐊᓪ.  
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒃᑯᒋᔭᐅᓂᖏᑦ ᐃᖃᓗᒻᒥᐅᑦ ᕿᒧᒃᓯᖅᑏᑦ 

(ᐃᐊᓪ) 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᓪᓗᒥ ᓇᖏᖅᓯᕗᖓ 

ᒪᕐᕉᖕᓂᒃ ᓂᕈᐊᖅᑏᖕᓂᒃ, ᓯᐅᕋ ᒪᒃᓂᐅᕐ ᓛᓐᑐᕋᐃ 

ᐊᒻᒪᓗ ᐃᐅᕆᒃ ᕘᒧᕐ ᑕᐃᒃᑯᐊ 4,000 ᑭᓛᒥᑕᑦ 

ᐅᖓᓯᖕᓂᓕᖕᒥ ᐃᐅᔾᔭᓪᓚᓚᐅᕐᒪᑕ ᕿᑭᖅᑖᓗᖕᒥ.  

 

ᐅᖃᖅᑏ, ᑕᖅᑭᑦ ᑎᓴᒪᐅᓕᖅᑐᑦ ᐱᒋᐊᓚᐅᖅᓯᒪᔪᑦ 

ᕖᕝᕗᐊᕆᒥᑦ, ᐃᐅᕆᒃ ᐊᒻᒪᓗ ᓯᐅᕋ ᐊᒻᒪᓗ 

ᕿᒻᒥᖏᑦ, ᕿᒧᒃᓯᐅᑏᒃ ᐸᖕᓂᖅᑑᓕᐊᓚᐅᖅᑐᑦ, 

ᕿᑭᖅᑕᕐᔪᐊᒃᑯᑦ, ᑲᖏᖅᑐᒑᐱᒃᑯᑦ, ᒥᑦᑎᒪᑕᓕᒃ, 

ᐃᒃᐱᐊᕐᔪᒃ, ᐊᒻᒪᓗ ᐃᒡᓗᓕᒃ. ᐃᖃᓗᖕᓄᑦ 

ᐅᑎᓚᐅᖅᑐᑦ ᑖᒃᑯᐊ ᐃᑉᐸᒃᓴᖅ ᐅᓪᓛᒃᑯᑦ.  

 

ᑖᒃᑯᐊ 120 ᐅᓪᓗᓂᒃ ᐃᖏᕐᕋᓚᐅᖅᑑᒃ ᐊᒻᒪᓗ 

ᑕᐃᒪᐃᔾᔪᑎᖃᓚᐅᖅᖢᑎᒃ ᒫᑎ ᒪᒃᓂᐅᓪ, ᐹᓪ 

ᓛᓐᑐᕆᓗ ᑕᐃᒪᐃᓕᐅᓚᐅᖅᓯᒪᖕᒥᖕᒪᑎᒃ ᐊᕐᕌᒍ 

24-ᖑᓕᖅᑐᑦ ᐊᓈᓇᒃᑯᖏᑦ, ᐊᑖᑕᒃᑯᖏᑦ 

ᕿᑭᖅᑖᓗᖕᒥ ᕿᒧᒃᓯᖅᖢᑎᒃ 1990 ᑕᐃᒃᑯᐊ 

ᐊᓈᓇᒃᑯᖏᑦ ᐅᐃᔾᔭᓪᓚᓚᐅᖅᓯᒪᔪᑦ, ᐊᒻᒪᓗ 

ᑕᐃᒃᑯᐊ ᓯᑯᒃᑯᑦ, ᓄᓇᒃᑯᑦ, ᑰᒃᑯᓪᓗ ᑖᒃᑯᐊ 

ᐊᓈᓇᒃᑯᒥᑕ ᑐᒥᒋᓚᐅᖅᑕᖏᑦ ᒪᓕᒃᖢᑎᒃ 

ᐃᖏᕐᕋᓚᐅᖅᑐᑦ, ᐊᒻᒪᓗ 

ᐱᔭᕐᓂᖏᑦᑐᖅᑕᖃᐅᕋᓗᐊᖅᑎᓪᓗᒍ ᑖᒃᑯᐊ 

ᑲᔪᓯᑦᑎᐊᓚᐅᖅᑑᒃ.  

 

ᐅᖃᖅᑏ, ᓯᐅᕋ ᖁᔭᓐᓇᒦᖁᔨᔪᖅ ᐃᓄᑦᑎᐊᕚᓗᖕᓂᒃ 

ᓄᓇᖅᑲᑎᓂᒃ ᐊᖅᑯᓵᓚᐅᖅᑕᖏᓐᓂᒃ 

ᑐᓐᖓᓱᒃᑎᑕᐅᓚᐅᖅᑕᖏᑦ ᐊᒻᒪᓗ 

ᑕᐃᒪᐃᓐᓂᖓᓄᑦ ᐊᒃᓱᐊᓗᒎᖅ ᖁᕕᐊᓇᓚᐅᖅᑐᑦ 

ᑕᐃᒃᑯᐊ ᓄᓇᓖᑦ ᐅᐸᖃᑦᑕᓚᐅᖅᑕᖏᑦ.  

 

ᐊᔭᐅᖅᑐᐃᕙᒃᑲ ᑕᒃᑯᐊ ᐊᔾᔨᓐᖑᐊᖏᑦ 

ᑕᑯᖃᑦᑕᕐᓗᒋᑦ ᐃᓛᒃ ᕿᒥᕐᕈᓇᒃᑕᐅᖃᑦᑕᕐᓂᐊᖅᐳᑦ 

ᖁᕕᐊᓇᕈᓈᓘᓚᐅᕐᒪᑦ ᑕᐃᒃᑯᐊ ᐊᑐᓚᐅᖅᑕᖏᑦ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᑎᖏᑦ ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ 

ᑕᑉᑑᓇ. 

2015-ᒥ ᖁᑦᑎᓂᖅᓴᓂᑦ ᐃᓱᓕᒃᓯᔪᐃᑦ 

ᖁᕐᓗᖅᑑᒥ (ᑕᑉᑑᓇ) 

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᖁᕐᓗᑑᕐᒥᐅᓪᓗ. 

 

ᐅᖃᖅᑏ, ᒫᓐᓇ ᑕᐃᒪ ᐅᐱᕐᖔᑯᓘᓕᕐᖓᑦ 

ᖁᕕᐊᓱᑦᑐᒑᓛᓘᓂᐊᓕᕐᔪᐃᑦ 

ᐱᒋᒋᐊᓕᖅᑭᑦᑐᑯᓘᔮᕐᓗᑎᓪᓗ, ᓄᓇᕗᒻᒥᓗ 

ᐃᓕᓐᓂᐊᖅᑏᑦ ᐱᔭᕇᖅᑐᐊᐱᐅᒐᒥ 

ᖁᕕᐊᓱᓐᓂᐅᓕᕐᒥᔪᑦ. ᐃᓕᓐᓂᐊᖅᑐᓕᕆᓂᖅ 

ᐱᒻᒪᕆᐊᓘᑎᒃᑲᒃᑯ ᐊᔅᓱᒻᓴᒪᕆᐊᓗᒃ 

ᐅᖃᕈᓐᓇᖏᒻᒪᕆᒃᑲᒃᑯᐃᓛᒃ ᑕᐃᒫᒃ. 

ᐃᓕᓐᓂᐊᖅᑐᓕᒫᑦ ᐱᔭᕇᑦᑎᐊᖁᓪᓚᕆᑉᐸᒃᑲ 

ᓯᕗᒧᐊᑦᑎᐊᑲᓐᓂᕐᓗᑎᓪᓗ. 

 

ᐅᖃᖅᑏ, ᖁᓪᓗᖅᑑᒥ ᐅᖃᕈᓐᓇᖅᑐᒍᑦ 16-ᓂ 

ᐱᔭᕇᖅᑐᖃᕐᓂᐅᓴᔪᖅ ᑕᐃᑲᓐᖓᑦ ᖁᑦᑎᓂᖅᓴᓂᑦ 

ᖁᕝᕙᓯᓐᓂᓕᓐᓂᑦ 12, ᒫᓐᓇᓗ ᐅᐱᒋᒍᒪᔭᒃᑲ 

ᑕᐃᒃᑯᐊ ᐱᔭᕇᖅᓯᒪᒍᓐᓇᖅᑖᐱᖏᑦ.  

 

ᐅᖃᖅᑏ ᒪᓕᒐᓕᐅᖅᑏᓪᓗ, ᐅᐱᒋᓚᕗᑦ ᐊᑕᖏᕐᓗᑕ 

ᐅᑯᐊ ᐱᔭᕇᕐᓂᐅᓴᔪᑦ: 

 

ᔭᔅᑎᓐ ᐊᔾᔪᑦ 

 

ᑯᐊᕆ ᓂᑉᑖᓇᑎᐊᖅ 

 

ᒪᐃᐅᔅ ᐊᒡᒐᖅ 

 

ᕕᓕ ᐊᒎᓇ 

 

ᑳᓚ ᐊᒎᓇ 

 

ᐊᐃᔅᓕᓐ ᐴᓪᑦ 

 

ᑭᐊᓐᑐᕋ ᐴᓪᑦ 

 

ᓵᓕ ᕼᐃᖁᖅ 

 

ᑭᐅᕈᓪ ᖄᑦᑎᐊᖅ 

ᑕᓐᑐᕋ ᖁᓕᒃᑖᓇ  

 

ᑯᕆᔅᑎ ᒪᓐᓂᓚᖅ  

 

ᑖᓐᓂᐅᓪ ᐊᑖᑕᕼᐊᒃ 

 

ᑮᑦ ᕼᐊᑐᕇᓇ  

 

ᔨᐊᓂ ᑭᓚᓐᓇᒡᕘᒡ 

 

ᒫᓯᐅ ᒦᔪᒃ, ᐊᒻᒪ 

 

ᑮᓴ ᕕᐊᔅᑦᕗᑦ 

 

ᑖᒃᑯᐊ ᖁᔭᓕᔭᐃᓐᓇᑦᑎᐊᕆᕙᒃᑲ ᐊᔅᓱᕈᖅᓯᒪᒻᒪᑕ 

ᑕᕝᕙᓂ ᐊᕐᕌᒎᓯᒪᔪᒥᑦ ᐊᒻᒪ ᐳᐱᒋᒍᒪᔭᐃᓐᓇᑎᐊᒃᑲ 

ᐱᔭᕇᕐᓂᐅᓯᒪᔪᓕᒫᑦᑎᐊᑦ ᓄᓇᕗᒻᒥ 

ᐃᓕᓐᓂᐊᖅᑕᒥᓂᒃ ᐊᒻᒪ ᐃᖅᑲᓇᐃᔮᒥᓄᓪᓗ 

ᓯᕗᒧᐊᑦᑎᐊᓛᖅᑯᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᑎᖏᑦ ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ 

ᕿᔪᒃᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 323 - 4(2): 

ᐃᓱᒫᓘᑕᐅᓂᖓ ᑕᒻᒫᑎᕐᕕᒃ ᑐᔪᕐᒥᕕᒃ 

ᐋᓐᓂᐊᕕᓕᐊᖅᑐᓄᑦ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓇᖏᖅᓯᔾᔪᑎᖃᖅᑐᖓ ᐅᕙᓐᓄᑦ 

ᐅᖃᐅᓯᐅᖃᑦᑕᖅᓯᒪᔪᒥᓃᑦ. ᐃᖃᓗᓐᓃᑦᑐᑦ 

ᑕᒻᒫᑎᕐᕕᒃ ᐱᔾᔪᑎᒋᓪᓗᒍ ᐃᓱᒫᓘᑕᐅᔪᑦ 

ᓇᓗᓇᐃᕈᒪᓪᓗᒋᑦ.  

 

ᐅᖃᖅᑏ, ᖃᐅᔨᒪᔪᔅᓴᐅᒐᕕᑦ ᐋᓐᓂᐊᕕᓕᐊᖅᑐᑦ 

ᐊᖏᕋᒥᓐᓂ ᐊᐅᓪᓚᖅᓯᒪᖃᑦᑕᓲᖑᒻᒪᑕ ᐃᖃᓗᓐᓄᑦ 

ᓅᑖᓕᐊᕆᐊᖃᖅᑐᑎᑦ, ᐊᒻᒪ ᑲᒪᒋᔭᐅᔭᕆᐊᖃᖅᑐᑎᑦ 

ᐃᖃᓗᓐᓃᓕᕋᐃᒐᒥᓪᓗ ᑐᒧᕐᒥᓲᖑᓪᓗᑎ 

ᑕᒻᒫᑎᕐᕕᒻᒥ. ᐃᓛᓐᓂᒃᑯᑦ ᐋᓐᓂᐊᕕᓕᐊᖅᓯᒪᔪᑦ 

ᐊᑯᓂᐊᓗᒃ ᑐᔪᕐᒥᕕᒻᒦᑦᑕᕆᐊᖃᓲᑦ  

ᓘᑦᑖᓕᐊᕆᐊᖃᓂᕐᒥᓂᑦ ᐅᑕᖅᑭᓪᓗᑎ ᐅᕝᕙᓘᓐᓃᑦ 

ᑲᒪᒋᔭᐅᔭᕆᐊᖃᓂᕐᒥᓂᒃ. 
 

ᐅᖃᖅᑏ, ᑕᐃᒃᑯᐊ ᐋᓐᓂᐊᕕᓕᐊᖅᓯᒪᔪᑦ 

ᑐᔪᕐᒥᕕᒻᒦᓂᕐᒥᓂᒃ ᑲᒪᒋᔭᐅᑦᑎᐊᖃᑦᑕᕆᐊᓖᑦ 

ᐊᖏᕐᕋᖅᓯᒪᖏᒻᒪᑕ ᐊᒻᒪ ᐃᓚᒥᓂᒃ ᕿᒪᐃᓯᒪᒻᒪᑕ. 

ᐃᓛᓐᓂᒃᑯᑦ ᐅᖄᓚᖃᑦᑕᐅᑎᓲᑦ ᐊᒻᒪ 

ᐅᖄᓚᖃᑦᑕᐅᑎᓲᖑᒻᒪᑕ, ᐅᖃᐅᓯᐅᓯᒪᒻᒥᔪᖅ ᑖᓐᓇ 

ᐃᒻᒪᖃ ᐃᓅᓯᓕᕆᔨᑕᖃᖅᐸᑦ 

ᐊᐅᓂᖅᓴᐅᓴᐅᒐᔭᒻᒪᕆᑦᑐᖅ ᑕᐃᑲᓂ 

ᐋᓐᓂᐊᕕᓕᐊᖅᓯᒪᔪᓄᑦ. 
 

ᐅᖃᖅᑏ, ᑕᒻᒫᑎᕐᕕᒻᒥ ᐱᐅᔪᐊᓗᓐᓂᑦ 

ᐃᓪᓕᓱᖅᑕᐅᓯᒪᔪᖅ ᓲᕐᓗ ᐅᖄᓚᐅᑎᒃᑯᑦ 

ᓇᒧᑐᐃᓐᓇᖅ ᓂᐱᖃᕈᓐᓇᖅᑐᓂ ᐊᑐᖅᑕᐅᓲᖅ 

ᖃᖓᒃᑯᑦ ᖃᐃᖁᔭᐅᓕᕋᐃᒐᒥ, ᑭᓇᑐᐃᓐᓇᖅ 

ᖃᐃᖁᔭᐅᓕᖃᐃᒐᒥ. ᑕᐃᒪᐃᒃᑲᓗᐊᖅᑎᓪᓗᒍ 

ᓂᐱᖃᐅᑦ ᐃᓪᓗᕈᓯᕐᓂᑦ ᑐᓴᖅᓴᐅᔪᓐᓇᖏᑦᑐᖅ, 

ᐃᓪᓗᕈᓰᑦ ᑐᓴᖅᓴᐅᔭᕆᐊᖃᕋᓗᐊᖅᑎᓪᓗᒋᑦ. 

ᑕᐃᒃᑯᐊ ᐃᓪᓗᕈᓯᕐᒦᑦᑐᑦ 

ᖃᐅᔨᒪᖃᑕᐅᖃᑦᑕᕆᐊᖃᕐᒪᑕ ᑭᓐᖒᒪᔭᐅᒻᒪᖔᕐᒥᑦ. 

ᖃᐅᔨᒪᓂᐊᕆᕗᓯ ᑖᔅᓱᒪᑦᑕᐅᖅ ᑕᒻᒫᑎᕐᕕᐅᑉ 

ᐃᓗᓕᒫᖓ ᓇᑎᕋᖃᓲᖑᒻᒪᑦ ᒥᖅᑯᓕᒻᒥᑦ ᓲᕐᓗ 

ᐃᒪᐃᑦᑐᒥᑦ, ᐅᖃᐅᓯᕆᓚᐅᖅᓯᒪᒻᒥᔭᕋ ᑖᓐᓇ 

ᓇᑎᕋᕐᒥᑦ. ᐃᓚᖏᑦ ᑐᔪᕐᒥᔪᑦ ᑎᒥᖏᓐᓂᑦ 

ᓈᒻᒪᓴᖏᒻᒪᑕ ᓇᑎᕋᕐᒥᑦ ᑕᒪᑐᒥᖓ ᐊᒻᒪ 

ᑕᐃᒪᐃᓐᓂᖓᓄᑦ ᓂᕈᐊᖅᑎᒋᓯᒪᔭᒪ ᐃᓚᖓᓂᑦ 

ᐊᓂᖅᓵᖅᑐᕈᓐᓴᐃᓕᔪᖃᓚᐅᖅᓯᒪᒻᒪᑦ ᑕᒪᓐᓇ 

ᓇᑎᕋᖅ ᐱᔾᔪᑎᒋᓪᓗᒍ. 
 

ᐅᖃᖅᑏ, ᐅᖃᐅᓯᔅᓴᓐᓂᑦ ᐱᔭᕇᕈᒪᓪᓗᖓ 

ᐅᖃᖅᑎᑕᐅᑲᓐᓂᕈᒪᒐᓗᐊᖅᑐᖓ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ 

ᐱᕕᖃᖅᑎᑕᐅᒃᑲᓐᓂᕈᒪᖕᒪᑦ, ᐋᒃᑳᖅᑕᐅᕙ? 

ᐋᒃᑳᖅᑐᒥᑦ ᑐᓴᖏᓐᓇᒪ. ᒥᔅᑕ ᕿᔪᒃᑖᖅ ᑲᔪᓯᒋᑦ. 
 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ 

ᑲᑎᒪᔨᐅᖃᑎᒃᑲ.  
 

ᐅᖃᖅᑏ, ᑕᒻᒫᑎᕐᕕᒃ ᐊᖏᕐᕋᕆᔭᐅᖃᑦᑕᖅᐳᖅ 

ᐊᐅᓪᓚᖅᓯᒪᖃᑦᑕᖅᑐᓄᑦ ᐊᒻᒪ 

ᐋᓐᓂᐊᕕᓕᐊᖅᓯᒪᔪᓄᑦ, ᑕᐃᒃᑯᐊᓗ 

ᓱᔭᔅᓴᖃᖅᑎᑕᐅᖃᑦᑕᓐᖏᓗᐊᖃᑦᑕᖅᑐᑎᒃ 

ᐃᕿᐊᓐᖑᐃᔭᐅᑎᓂᒃ ᓘᑦᑖᓕᐊᖅᓯᒪᕕᒻᒥᓂᒃ 

ᐅᑕᖅᑭᓂᕐᒥᓂᒃ. ᓂᕈᐊᖅᑎᒃᑲ ᐃᓱᒫᓘᑎᖃᓚᐅᖅᑐᑦ 

ᐃᒻᒪᖃ ᒥᖅᓱᕕᒻᒥᒃ, ᓴᓇᕕᒻᒥᓘᓐᓃᒃ ᐃᓪᓗᕈᓯᕐᒥᒃ 

ᐅᕝᕙᓘᓐᓃᑦ ᓂᐱᖃᓗᐊᓐᖏᑦᑐᒥᒃ 

ᐃᓪᓗᕈᓯᖅᑕᖃᖅᐸᑦ ᑕᕝᕗᖓ 

ᒥᖅᓱᕆᐊᖅᑐᕕᐅᖃᑦᑕᕈᓐᓇᓂᐊᖅᑐᒥᒃ 

ᐊᐅᓪᓚᖅᓯᒪᔪᓄᑦ.  

ᐅᖃᖅᑏ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ 

ᐊᔭᐅᖅᑐᖅᐸᕋ ᑕᒻᒫᑎᕐᕕᒻᒥ ᑲᒪᔨᐅᔪᖅ ᑳᓐᑐᕌᒃᒥᑦ 

ᑲᑎᖃᑎᖃᖁᓪᓗᒍ ᑕᐃᒪᐃᑦᑐᒥᒃ 

ᐱᑕᖃᕈᓐᓇᖅᓯᓂᐊᕐᒪᑦ. ᑕᒪᓐᓇ ᐊᐱᖅᓱᕐᓇᖅ 

ᓈᒻᒪᓯᑉᐸᑦ ᑖᔅᓱᒥᖓ ᐊᐱᖅᑯᑎᖃᕈᒫᖅᑐᖓ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑲᖏᖅᖠᓂᕐᒥᑦ, ᒥᔅᑕ ᐋᓕᒃᔅ 

ᓱᒻᒧᖅᑐᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 324 - 4(2): 

ᐋᓐᓂᐊᔪᓕᕆᔭᐅᔪᑦ ᓄᓇᕗᑦ ᓯᓚᑖᓂ 

(ᓴᒻᒧᖅᑐᖅ) 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᖃᐅᓯᖃᕈᒪᓪᓗᖓ 

ᐅᒡᒍᓇᓪᓚᕆᑦᑐᒥᒃ ᐊᒥᓱᐊᓘᓕᖅᑐᐃᑦ ᑕᐃᒃᑯᐊ 

ᓄᓇᕗᑦᒥᐅᑕᐃᑦ ᓄᓇᕘ 

ᓯᓚᑖᓃᒋᐊᖃᓕᖃᑦᑕᖅᑐᐃᑦ ᖃᓪᓗᓈᓂᒃ 

ᑲᒪᒋᔭᐅᒋᐊᖃᓕᖅᐸᑦᑐᑎᒃ, ᐋᓐᓂᐊᒥᓄᓪᓗ 

ᐃᑲᔪᖅᑕᐅᒋᐊᖃᓕᖅᐸᑦᑐᑎᒃ ᐊᒻᒪᓗ ᑮᓇᐅᔭᒥᓂᒃ 

ᓈᒻᒪᓴᖅᐸᒐᑎᒃ ᐱᓕᕆᐊᖑᒃᑲᓐᓂᕆᐊᖃᕋᓗᐊᖅᑐᑎ.  

 

ᐅᖃᖅᑏ, ᓈᒻᒪᒋᓐᖏᓪᓚᕆᓕᕋᒃᑯ ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᖃᐅᔨᒪᒐᓱᐊᓐᖏᓗᐊᖃᑦᑕᕐᖓᑕ ᑕᒪᒃᑯᐊ 

ᑕᐅᓇᓃᑦᑐᐃᑦ ᑮᓇᐅᔭᖃᕋᓗᐊᕐᒪᖔᑕ, ᑮᓇᐅᔭᖏᑦ 

ᓈᒻᒪᒃᑲᓗᐊᕐᒪᖔᑕ ᐃᓪᓗᒨᖅᓯᒍᑎᔅᓴᓂᒃ, 

ᓂᕿᑖᕈᑎᔅᓴᓂᓪᓗ ᐃᒻᒥᓄᑦ ᐃᓚᒥᓄᓪᓗ ᐊᒻᒪ 

ᑭᓱᕈᓘᔭᕐᓄᑦ ᐊᑭᓕᖅᓱᕆᐊᓕᓐᓄᑦ 

ᐊᑐᕐᓂᐊᖅᑕᒥᓂᒃ.  

 

ᑕᐃᒫᒃ ᑕᖅᑭᒐᓚᒻᒪᕆᐅᓯᒪᔪᓂᒃ, ᒫᓐᓇᑰᓯᒪᔪᖅ 

ᑕᖅᑭᐅᓯᒪᔪᓂ ᖃᕋᓴᐅᔭᒃᑯᑦ ᐳᓚᐅᑎᕕᒃᑯᑦ 

ᐅᓂᒃᑳᖃᑦᑕᕈᓘᔭᕕᐅᑎᔅᓯᒪᒻᒪᑕ ᐃᓚᖏᓪᓗ, 

ᐃᓅᖃᑎᒥᓄᑦ ᐃᑲᔪᖅᑕᐅᒍᒪᖃᑦᑕᖅᑐᑎᒃ. 

ᑐᓴᖅᓯᒪᔪᒍᑦ ᑲᖏᖅᖠᓂᕐᒥᐅᑕᕐᒥᒃ ᖃᓪᓗᓈᓃᑦᑐᒥᒃ, 

ᐆᒻᒪᑎᖓ ᐊᓯᓂᒃᑕᐅᔭᖅᑐᖅᑐᓂ ᐊᒻᒪᑦᑕᐅᖅ ᐊᕐᓇᖅ 

ᐃᓅᓱᑦᑐᖅ ᖃᒪᓂᑦᑐᐊᕐᒥᐅᖅ ᐊᔾᔨᐅᖏᑦᑐᒥᒃ 

ᐋᓐᓂᐊᓕᒃ, ᑕᐃᓐᓇᑦᑕᐅᖅ ᓇᒻᒥᓂ 

ᖃᐅᔨᓴᖅᑕᐅᔭᖅᑐᖅᑎᒋᐊᓕᒥᓂᖅ ᐊᒻᒪ ᒫᓐᓇ 

ᐃᑲᔪᖅᑕᐅᒐᓱᓕᖅᑐᓂ. 

ᐅᖅᓱᖅᑑᕐᒥᐅᖅᑕᖃᕆᓪᓗᓂᓗ, ᐃᐊᑦᒪᓐᑕᓐᒦᑦᑐᒥᒃ 

ᐋᓐᓂᐊᓕᒻᒥᑦᑕᐅᖅ ᐱᓕᕆᐊᖑᔪᒥᑦ ᑕᐅᓇᓂ.  

 

ᐅᖃᖅᑏ, ᑖᒃᑯᐊ ᓇᒻᒥᓂ ᓂᕆᑎᖃᑦᑕᖁᔭᐅᔪᐃᑦ 

$50 ᐅᓪᓗᕐᓗ ᐃᓪᓗᒨᖅᓯᖃᑦᑕᕐᓗᑎᒃ. ᐅᖃᖅᑏ, 

ᐊᒥᓱᒃᑲᓐᓃᑦ ᓄᓇᕗᑦᒥᐅᑕᐃᑦ 

ᐋᓐᓂᐊᕕᓕᐊᖅᑎᑕᐅᖃᑦᑕᕐᒥᔪᐃᑦ 

ᐱᓕᕆᐊᖑᔭᖅᑐᖅᑐᑎᒃ ᓄᓇᕘᒥ 

ᐊᑐᐃᓐᓇᖅᑕᖃᓐᖏᒻᒪᑦ ᐃᑲᔪᖅᑕᐅᒍᑎᔅᓴᖏᓐᓂᒃ, 

ᐊᒻᒪ ᐊᕐᕌᒍ ᐊᕝᕙᖓᓂᑦ ᑕᐅᓇᓃᖃᑦᑕᓲᑦ, 

ᒐᕙᒪᒃᑯᓐᓄᑦ ᕿᒪᑦᑕᐅᓯᒪᑐᐃᓐᓇᖃᑦᑕᓲᑦ 

ᓄᓇᕘᒥᐅᑕᐅᓂᕋᖅᑕᐅᒍᓐᓃᖅᑐᑎᒃ. 

 

ᐅᖃᖅᑏ, ᐱᐅᓂᖅᓴᖅᑕᖃᕆᐊᖃᖅᑑᒐᓗᐊᖅ 

ᑲᒪᒋᔭᐅᔪᑎᔅᓴᖏᓐᓂᑦ ᓄᓇᕗᒻᒥᐅᑦ ᑕᐃᒃᑯᐊ 

ᐃᒻᒥᓂᒃ ᐊᐅᓚᒍᓐᓇᓐᖏᑕᖓᒍᑦ 

ᑕᐃᒪᐃᓚᕿᖃᑦᑕᖅᑐᐃᑦ, ᖃᕗᓚᕿᖃᑦᑕᖅᑐᐃᑦ 

ᐊᐅᓪᓚᕆᐊᖃᖅᐸᑦᑐᐃᓪᓗ ᐱᔮᕆᓴᑎᒃ, 

ᐃᑲᔪᖅᑕᐅᖃᑦᑕᕆᐊᖃᕐᖓᑕ ᒪᒥᑎᑕᐅᓗᑎᓪᓗ. 

ᓈᒻᒪᓯᑉᐸᑦ ᐊᐱᖅᑯᑎᔅᓴᖃᕐᕕᒋᓂᐊᖅᑕᕋ ᑕᒪᓐᓇ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᕋᒻᐴᑦ. 

ᐱᒃᑯᒋᔭᐅᓂᖏᑦ ᓴᓂᑭᓗᖃᕐᒥ 2015-ᒥ 

ᓄᓇᕗᑦ ᓯᕗᓂᒃᓴᒥᒃ ᐃᓱᓕᒃᓯᔪᐃᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐅᓐᓄᓴᒃᑯᑦ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ  

ᐃᓕᓴᖅᓯᒍᒪᓪᓗᖓ, ᐅᐱᒍᓱᒍᒪᓪᓗᖓ ᒪᕐᕉᓐᓂᒃ 

ᐃᓅᓱᒃᑑᓐᓂᒃ ᑖᒃᑯᐊ ᓴᓂᑭᓗᐊᕐᒥᐅᑖᒃ. 

 

ᒥᒃ ᐊᐸᖃᖅ, ᐊᒻᒪ ᐋᔅᓕ ᐊᐸᖃᖅ 

ᐱᔭᕇᕋᑖᑦᑎᐊᕐᖓᑎᒃ ᓄᓇᕗᑦ ᓯᕗᓂᔅᓴᕗᒻᒥ 

ᐃᓕᓐᓂᐊᖅᑕᒥᓂᒃ ᐋᑐᕚᒥ. ᒥᒃ ᑖᓐᓇ ᐊᐃᑉᐹᓂ 

ᐊᕐᕌᒍᖓᓐᓂ ᐱᔭᕇᖅᑐᖅ, ᐋᔅᓕ ᓯᕗᓪᓕᖅᐹᖓᓂᒃ 

ᐱᔭᕇᖅᑐᓂ. 

 

ᑖᒃᑯᐊ ᐃᓅᓱᒃᑐᐊᐲᒃ 

ᒪᓕᔅᓱᐊᕋᔅᓴᑦᑎᐊᕙᑐᐃᓐᓇᐅᓐᖏᑦᑐ 

ᐃᓅᓱᑦᑑᖃᑎᖏᓐᓂᑦ ᓴᓂᑭᓗᐊᕐᒥ, ᑭᓯᐊᓂᓕ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᑐᕚᒦᑦᑐᑎᒃ ᓄᓇᕗᑦᒥᐅᓂᒃ 

ᑭᒡᒐᑐᖅᑎᑦᑎᐊᕙᔪᐊᕌᓘᓚᐅᖅᑑᒃ.  

 

ᐅᖃᕈᒪᔪᖓ ᑖᒃᑯᐊ ᑕᒪᒃᑮᒃ ᐃᓅᓱᒃᑐᐊᐲᒃ 

ᑭᒡᒐᑐᖅᓯᓯᒪᒻᒥᔪ ᑕᓯᐅᔭᕐᔪᐊᕐᒥᑦ ᑕᕝᕙᓂ 

ᒪᓕᒐᓕᐅᕐᕕᔪᐊᕐᒥ ᒪᓕᒐᓕᐅᖅᑎᓐᖑᐊᖑᓪᓗᑎᒃ, 

ᐊᒻᒪ ᑕᕝᕙᓂ ᓄᓇᕘᒥ ᒪᓕᒐᓕᐅᕐᕕᖓᓂᑦ 

ᒪᓕᒐᓕᐅᖅᑎᓐᖑᐊᖑᓪᓗᑎᒃ.  

 

ᐅᐱᒋᒍᒪᕚᒃᑲ ᑖᒃᑯᐊ 

ᐱᔭᕇᖅᑎᐊᖅᓯᒪᔪᕕᔾᔪᐊᕌᓘᒻᒪᑎᒃ ᐊᒻᒪ 

ᐅᐱᒋᖃᓯᐅᑎᓚᕗᒃ, ᐅᐱᒋᔭᐃᓐᓇᕆᓚᕗᒃ ᑖᒃᑯᐊ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᓴᖃᕋᒪ ᑕᒪᒃᑯᐊ 

ᐅᖃᓘᑎᕋᓛᔅᓯ ᑕᒪᔅᓯᑦᑎᐊᖅ ᑕᕝᕙᓃᑦᑐᓯᒍᑦ, 

ᐳᓛᖅᓯᒪᔪᓪᓗ ᑭᓇᑕᐃᓐᓇᖅ ᑕᕝᕙᓃᑦᑐᖅ 

ᖃᒥᓯᒪᑦᑎᐊᒻᒪᕆᒡᓗᒍ ᐅᕝᕙᓘᓐᓃᑦ 

ᓂᐱᖃᕈᓐᓃᖅᑎᓪᓗᒍ. ᖁᔭᓐᓇᒦᒃ. 

 

ᒪᓕᒐᓕᐅᖅᑎᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑐ ᒥᑭᓐᖑᐊᖅ. 

ᖁᔭᓕᓂᖅ ᒥᓂᔅᑕᖁᕐ ᐳᓚᕋᕐᓂᖓᓂᒃ 

(ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᓯᔨ. 

ᐅᑉᓗᑦᓯᐊᒃᑰᒻᒫᖅᖢᒋᑦ ᓄᓇᕗᑦᒥᐅᑕᐃᑦ 

ᖃᒪᓂᑦᑐᐊᕐᒥᐅᑕᓗᒃᑖᓪᓗ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒋᔭᒃᑲ.  

 

ᐅᖃᖅᑎᑦᓯᔩ, ᐅᑉᓗᒥ ᓇᖏᖅᑎᓯᔾᔪᑎᖃᖅᑐᖓ 

ᐅᑭᐅᖅ ᑲᑎᒪᓚᐅᖅᑎᓪᓗᑕ ᐊᐱᕆᓚᐅᖅᓯᒪᒐᑉᑯ 

ᖃᒪᓂᑦᑐᐊᕐᒧᑦ ᑎᑭᑦᑑᓪᓗᐊᓐᖏᒻᒪᖔᑦ ᑖᒻᓇ 

ᐊᖓᔪᖅᑳᖑᔪᖅ ᑕᑯᔭᖅᑐᐃᓪᓗᓂ ᑕᒪᑦᓱᒥᖓ 

ᑲᒪᒋᔭᕐᒥᓂᒃ ᐊᖓᔪᖅᑳᖑᕝᕕᒋᔭᕐᒥᓂᒃ. 

ᖃᒪᓂᑦᑐᐊᕐᒧᑦ ᑎᑭᑦᑑᓪᓗᐊᓚᐅᕐᒪᑦ ᒪ’ᓈᕈᒪᑉᓗᒍ 

ᑖᓐᓇ ᐊᖓᔪᖅᑳᖅ ᑮᑦ ᐲᑕᓴᓐ. ᑕᒪᒃᑯᓂᖓ 

ᐅᖃᐅᓯᕆᑦᑕᖅᓯᒪᔭᒻᓂᑦ ᖃᒪᓂᑦᑐᐊᑉ ᒥᒃᓵᓄᑦ 

ᐊᒻᒪᓗ ᑕᒪᒃᑯᐊ ᐊᖓᔪᖅᑳᖑᕝᕕᒋᔭᖏᑦ ᑕᐃᒪ 

ᑕᑯᑦᓯᐊᕈᓐᓇᓪᓗᐊᕕᓕᓚᐅᕐᒪᒋᑦ ᐆᒃᑑᑎᒋᓗᒍ 

ᐅᖄᓕᕆᕝᕕᕕᓂᖅ ᑕᐃᒻᓇ ᓄᓇᖓ ᐅᖅᓱᐊᓗᖕᒥ 

ᑯᕕᖅᑕᕐᕕᐅᓂᑰᓯᒪᑉᓗᓂ ᐊᒻᒪᓗ ᑕᒪᒃᑯᐊ ᐊᓯᖏᑦ 

ᐱᓕᕆᐊᕆᔭᖏᑦ, ᐊᖓᔪᖅᑳᖑᕝᕕᒋᔭᖏᑦ  

ᑕᐃᑉᑯᐊᓗ ᑲᑎᖃᑎᒋᔫᓪᓗᐊᓚᐅᕐᒪᒋᑦ, 

ᐃᒥᐊᓗᓕᕆᔩᑦ ᑲᑎᒪᔨᕋᓛᖏᑦ ᐊᒻᒪᓗ ᕼᐋᒪᓚᒃᑯᑦ 

ᑲᑎᒪᔨᖏᑦ ᑲᑎᒪᖃᑎᒋᒻᒫᖅᑑᓪᓗᐊᕆᓚᐅᕐᒪᒋᑦ.  

 

ᑕᒪᓐᓇ ᖁᕕᐊᓇᓚᐅᕐᒪᑦ ᐅᑉᓗᖅ ᑎᑭᓯᒪᓂᖓᓂ 

ᖃᒪᓂᑦᑐᐊᕐᒥ ᐅᑉᓗᖅ, ᐅᑉᓗᕋᐅᔭᓗᒃᑖᖅ 

ᑕᑯᖁᓚᐅᑦ-ᖃᒃᑕ ᐊᒻᒪᓗ 

ᑲᑎᒪᖃᑎᒋᔫᓪᓗᐊᓚᐅᕐᒪᒋᑦ ᑕᐃᒃᑯᐊ 

ᐋᖅᑭᒃᓱᖅᓯᒪᓚᐅᖅᑐᑦ ᑕᒪᓗᒃᑖᑦᓯᐊᖏᑕ 

ᑕᑯᔫᓪᓗᐊᓕᓚᐅᕐᒪᒋᑦ ᐊᒻᒪᓗ ᑕᐃᑉᑯᐊ 

ᑲᒪᖃᑎᒋᔭᕆᐊᖃᓚᐅᖅᑕᖏᑦ 

ᑲᑎᒪᖃᑎᒋᑦᑖᖅᑑᓪᓗᐊᓚᐅᕐᒪᒋᑦ ᒪ’ᓈᓪᓗᐊᕕᒃᖢᒍ 

ᖃᒪᓂᑦᑐᐊᕐᒧᑦ ᑎᑭᑦᑑᓪᓗᐊᓚᐅᕐᒪᑦ. ᒪ’ᓇᓪᓗᐊᕕᒃ 

ᐅᖃᖅᑎᑦᓯᔨ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑐ ᐋᖁᐊᖅ. 

ᐃᓅᓱᒃᑑᑉ ᐃᓅᒍᓐᓃᕐᓂᖓ ᓂᕈᐊᖅᑕᐅᕕᐊᓂ 

(ᐋᖁᐊᖅ) 

ᐋᖁᐊᖅ: ᖁᐊᓇᖅᑯᑎᑦ ᐅᖃᖅᑎᑦᓯᔨ. ᐅᓪᓗᒥ 

ᓇᖏᖅᓯᔪᖓ ᐅᖅᓱᖅᑑᕐᒥᐅᑕᖃᑎᑦᑲ 

ᐃᓚᐃᔭᕐᒥᖕᒪᑕ ᐃᑉᐸᒃᓴᖅ ᐃᓅᓱᒃᑐᓐᓄᐊᕐᒥᒃ. 

ᖁᕕᐊᓇᓐᖏᑦᑑᓪᓗᐊᖅᑐᖅ ᑐᓴᕐᓗᒍ ᑭᓯᐊᓂ 

ᐃᓅᓱᒃᑐᓐᓄᐊᕐᒥᒃ. ᖁᕕᐊᓇᓐᖏᑦᑑᓪᓗᐊᖅᑐᖅ 

ᑭᓯᐊᓂ ᑖᒻᓇ ᐃᓅᓱᒃᑐᑦᓯᐊᕙᐅᒐᓗᐊᖅ ᐃᖕᒥᓂᒃ 

ᐅᖃᕈᐃᖅᓱᕐᒪᑦ.  
 

ᐃᒃᐱᒋᔭᑉᑯᑦ ᐊᒻᒪᓗ ᒐᕙᒪᒋᔭᒃᑯᑦ ᖃᐃᕚᖁᑉᓗᒋᑦ 

ᑖᒻᓇ ᑐᕌᐸᖅᐸᕝᕕᐅᓗᑕ ᖁᕕᐊᓱᓐᖏᑦᑐᓄᑦ 

ᐋᓐᓂᐊᖅᑐᓄᑦ ᖃᐅᔨᖅᑲᐃᕚᓪᓕᖁᓪᓗᒋᑦ 

ᓄᓇᑉᑎᖕᓄᑦ, ᓄᓇᕗᓕᒫᒧᑦ. ᑖᒻᓇ 

ᐃᓱᒪᒋᔭᐅᖁᑉᓗᒍ. ᖁᐊᓇᖅᑯᑎᑦ ᐅᖃᖅᑎᑦᓯᔨ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪ ᑎᑭᕋᕐᔪᐊᕐᒧᑦ ᒥᔅᑐ 

ᖁᒃᓱᒃ. 

ᐱᒃᑯᒋᔭᐅᓂᖏᑦ ᐱᓐᖑᐊᖅᑏᑦ 

ᓂᕈᐊᖅᑕᐅᕕᐊᓂ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᑉᓗᒃᑯᑦ. ᐅᓐᓄᒃᓴᒃᑯᑦ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᒻᒥᐅᖃᑎᖃᒃᑲ ᑎᑭᕋᕐᔪᐊᕐᒥᐅᓪᓗ ᐊᒻᒪᓗ 

ᐊᕐᕕᐊᕐᒥᐅᖃᑎᒃᑲ.  

 

(ᑐᓵᔨᑎᒍᑦ) ᐅᖃᖅᑎ, ᐅᓪᓗᒥ ᓂᑯᕕᑦᑐᖓ 

ᐅᐱᒍᓱᒍᒪᓪᓗᖓ ᑎᑭᕋᕐᔪᐊᕐᒥᐅᑦ ᐊᒻᒪᓗᑦᑕᐅᖅ 

ᐊᕿᔨᖏᑦ ᐊᕐᓇᐃᑦ ᐊᖑᑏᓪᓗ ᑕᒫᓃᒻᒪᑕ, ᐃᓚᖏᑦ 

ᑕᒫᓃᒻᒪᑕ ᑖᒃᑯᐊᓗ ᕚᓕᐹᓪᕋᑖᖅᖢᑎᒃ. 

ᖁᕕᐊᓱᑦᑎᐊᖅᑐᖓ ᐅᖃᕈᓐᓇᕋᒪ ᑎᑭᕋᕐᔪᐊᕐᒥᐅᑦ 

ᑐᒡᓕᕆᔭᐅᓪᓗᑎᒃ. (ᑐᓵᔨᑎᒎᕐᓂᖅ ᐃᓱᓕᑦᑐᖅ) 

ᑐᒡᓕᕆᔭᐅᓚᐅᕐᒪᑕ ᑎᑭᕋᕐᔪᐊᑉ ᓂᕕᐊᖅᓯᐊᖏᑦ. 

(ᑐᓵᔨᑎᒍᑦ) ᐅᖃᖅᑎ, ᑖᒃᑯᐊ ᑕᒪᕐᒥᒃ ᐊᒃᓱᕈᖅᖢᑎᒃ 

ᐱᓕᕆᓚᐅᕐᒪᑎᒃ ᐊᑭᕋᓐᖑᐊᒥᖕᓂᒃ 

ᐱᓕᕆᖃᑎᖃᖅᖢᑎᒃ ᓂᕈᐊᖅᑎᒋᓯᒪᔭᒃᑲ ᓲᕐᓗ 

ᐊᒃᓱᐊᓗᒃ ᐊᔪᓐᖏᑦᑐᓂᒃ ᐱᓐᖑᐊᖅᑎᖃᕐᒪᑦ. 

 

ᐅᖃᖅᑎ, ᐊᒻᒪᓗᑦᑕᐅᖅ ᐅᖃᕈᒪᓪᓗᖓ ᒪᒃᑯᒃᑐᓄᑦ 

ᑎᑭᕋᕐᔪᐊᕐᒥ ᐊᕐᕕᐊᓂᓗ ᐃᓘᓐᓇᖏᑦ ᓄᓇᕗᒻᒥᐅᑦ 

ᒪᒃᑯᒃᑐᑦ ᐱᕕᒃᓴᖃᑦᑎᐊᕐᒪᑕ ᐃᓚᐅᔪᓐᓇᑦᑎᐊᖅᖢᑎᒃ 

ᐱᓐᖑᐊᕈᓐᓇᑦᑎᐊᕐᒪᑕ ᓄᓇᓕᖏᓐᓂ. ᑕᐃᒪᓐᓇ 

ᐱᔾᔪᑎᒋᓪᓗᒍ ᐱᒻᒪᕆᐅᕗᖅ, 

ᐃᓚᐅᑦᑎᐊᖃᑦᑕᕆᐊᓖᑦ, 

ᐃᓕᓐᓂᐊᕐᕕᖕᒦᖏᓐᓇᕐᓗᑎᒃ ᓄᖅᑲᖏᓪᓗᑎᒡᓗ.  

 

ᐅᖃᖅᑎ, ᐃᓚᖏᑦ ᒪᒃᑯᒃᑐᑦ ᑕᒪᒃᑯᐊ ᐊᖑᑏᑦ 

ᐊᕐᓇᐃᓪᓗ ᐃᒻᒪᖄ ᐅᑭᐅᖅᑕᖅᑐᒥ 

ᐱᓐᖑᐊᕕᒡᔪᐊᓕᖅᐸᑕ ᐃᓚᐅᔪᓐᓇᖅᓯᓂᐊᖅᑐᑦ 

ᐊᑯᑭᑦᑐᕐᓂ ᐱᓐᖑᐊᕕᒡᔪᐊᓕᖅᐸᑕ ᐅᐱᒋᑦᑎᐊᖅᐸᒃᑲ 

ᐱᓕᒻᒪᒃᓴᖅᑎᓪᓗᒋᑦ.  

 

ᐅᖃᖅᑏ, ᐊᕐᕕᐊᓂ ᔨᓕᐊᓐ ᖁᕕᐅᖅ ᑖᒃᑯᐊ 

ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᕆᐊᖅᑐᖃᑕᐅᓂᐊᖅᑑᒃ 

ᓚᑮᓴ ᕕᓕᓐ, ᑖᓐᓇ ᑭᖑᕝᕕᖅᑎᒃᓴᖓ ᐃᕐᖑᑕᕋ  

ᓯᐅᕆ ᑯᒃᓱᒃ ᑭᖑᕝᕕᖅᑎᒃᓴᐅᒥᔪᖅ, ᐊᓈᓇᖓ 

ᐊᓛᓇ ᑕᒫᓂᖃᑕᐅᔪᖅ. ᐃᑲᔪᖅᑎᒋᔭᐅᔪᖅ 

ᑎᑭᕋᕐᔪᐊᕐᒥ ᐊᕐᓇᐃᑦ ᑕᐃᒃᑯᐊ 

ᐱᓐᖑᐊᖃᑖᖅᑎᓪᓗᒋᑦ.  

 

ᐊᖑᑏᑦ ᓄᑲᑉᐱᐊᑦ ᒐᐃᕗᕆᐅᓪ ᐃᑭᖅᐱᒋᐊᖅ, 

ᑖᒃᑯᐊ ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᕆᐊᖅᑐᖅᑐᓕᒃ 

ᐃᓚᐅᒪᑦ ᒐᐃᕗᕆᐅᓪ ᐅᖃᕈᒪᓪᓗᖓ 

(ᑐᓵᔨᑎᒎᕈᓐᓃᖅᑐ) ᐅᓇ ᐅᖃᖅᑎᑦᑎᔩ, 

ᐊᓈᓇᒋᓚᐅᖅᑕᕐᒪ ᐃᓄᒃᑎᑐᑦ ᐊᑎᕆᓚᐅᖅᑕᖓᓂᒃ 

ᐊᑎᖃᕐᒪᑦ ᖁᕕᐊᓱᓪᓚᕆᒃᐳᖓ ᐆᒃᑐᖃᑕᐅᓯᒪᖕᒪᑦ 

ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᓂᕐᒧᑦ. 

 

ᑖᓐᓇ ᓇᔭᒃᓴᕆᔭᕐᒪ ᐃᕐᓂᖓᑕ ᐃᓚᖓᑦ 

ᐊᓕᑲᒻᒥᐊᕋᕐᒥᑦ ᐊᑎᖃᕐᒪᑦ ᐊᓈᓇᒋᓚᐅᖅᑕᑦᑕ 

ᓇᔭᒻᒪᓗ, ᓄᑲᕐᒪᓗ ᐃᓚᒃᑯᓗ ᐊᑎᖓᓂᒃ ᐊᑎᖃᕐᒪᑦ, 

ᑕᕝᕘᓇ ᓴᕆᒪᕆᓪᓚᕆᒃᑭᕙᒃᐳᑦ.  

 

(ᑐᓵᔨᑎᔭᒍᑦ) ᐅᖃᖅᑏ, ᒫᓐᓇ ᖁᔭᓐᓇᒦᕈᒪᓪᓗᒋᑦ 

ᐃᓘᓐᓇᖏᑦ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, 

ᐱᕕᒃᓴᖃᒃᑲᓐᓂᕈᐊᕋᓗᐊᖅᐳᖓ ᐅᖃᐅᓯᒃᓴᓐᓂᑦ. 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᕐᕕᐊᓄᑦ, 

ᑎᑭᕌᕐᔪᐊᕐᒧᓪᓗ ᐱᕕᖃᖅᑎᑕᐅᒃᑲᓐᓂᕈᒪᖕᒪᑦ. 

ᐋᒡᒑᖅᑕᐅᕙ? ᐋᒃᑳᖅᑐᒥᑦ ᑐᓴᓐᖏᓐᓇᒪᑦ, ᒥᔅᑐ 

ᖁᒃᓱᒃ, ᑲᔪᓯᒋᑦ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᖁᔭᓐᓇᒦᒃ, 

ᒪ’ᓇᓪᓗᐊᕕᒃ ᒪᓕᒐᓕᐅᖅᑎᐅᖃᑎᒃᑲ.  

 

(ᑐᓵᔨᑎᒍᑦ) ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᐅᓪᓗᖓ 

ᑎᑭᕌᕐᔪᐊᕐᒧᑦ, ᐊᕐᕕᐊᒧᓪᓗ 

ᖁᔭᓐᓇᒦᖅᑕᐃᓐᓇᕆᕙᒃᑲ ᐃᖃᓗᒻᒥᐅᑦ 

(ᑑᓵᔨᑎᒎᕈᓐᓃᖅᑐᖅ) ᑐᓐᖓᓇᓚᐅᕋᔅᓯ, 

ᐱᓇᓱᐊᕈᓯᐅᑉ ᓄᓐᖑᐊᓂ 

ᑕᐅᑐᕋᓐᓈᖅᑎᑕᐅᑦᑎᐊᓚᐅᕋᑦᑕ 

ᖁᔭᓐᓇᒦᓪᓚᕆᑉᐳᒍᑦ ᐃᖃᓗᒻᒥᐅᓂᑦ. (ᑐᓵᔨᑎᒍᑦ) 

ᐊᒻᒪᓗᑦᑕᐅᖅ ᑕᐃᒃᑯᐊ ᐃᖅᑲᓇᐃᔭᓚᐅᕐᒪᑕ  

ᓯᕗᒧᐊᑦᑎᐊᖅᑎᑦᑎᔪᓐᓇᖅᑐᑎᒃ ᐃᑲᔪᖅᑐᐃᓪᓗᑎᓪᓗ 

ᒪᒃᑯᑦᑐᓂᒃ. ᖁᔭᓐᓇᒦᕆᕙᒃᑲ ᑕᐃᒃᑯᐊ ᐊᓯᖏᑦ 

ᐃᑲᔪᖅᑏᑦ, ᐊᒫᓐᑕ ᒪᒃᓛᒃᓕᓐ, ᐊᒻᒪᓗ ᑭᐅᓪᓯ ᓂᑯᓪ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ 

ᐅᐱᒍᓱᖃᑎᒋᔪᒪᕙᒃᑲ ᐅᐱᒋᓗᒋᑦ ᑕᐃᒃᑯᐊ 

ᐱᓐᖑᐊᖅᑎᕗᑦ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐃᖃᓗᐃᑦ 

ᓯᓈᓄᑦ, ᒥᔅᑐ ᐅᑲᓕᖅ.  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓅᒍᓐᓃᕐᓂᖓ ᓴᒥ ᐲᑕ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᓪᓗᑐᐃᓐᓇᐅᓚᐅᖅᑐᒥᑦ ᑕᒫᓂ 

ᐃᓱᒪᓇᑦᑎᐊᖏᑦᑐᒧᑦ ᐅᐸᑦᑕᐅᑲᐃᓐᓇᓚᐅᕐᒥᒐᑦᑕ 

ᑕᒫᓂ ᐃᖃᓗᓐᓂ. ᑖᓐᓇ ᑭᒡᒐᑐᖅᑎᐅᔫᒐᓗᐊᖅ 

ᓴᓂᓕᓐᓄᑦ ᒫᓂᑲ ᐃᐅᓪᒧᑦ ᑭᓯᐊᓂ ᐃᓚᒋᒻᒥᒐᒃᑯ 

ᑕᕝᕙᓂ ᐃᖅᑯᓪᓕᐅᑎᒋᔪᒪᕙᕋ.  

 

ᑖᓐᓇ ᓂᖓᐅᕆᓚᐅᖅᑕᕋ, ᓴᒥ ᐲᑕ, ᑕᒫᓂ 

ᑕᒫᓂᒥᐅᑕᓪᓚᕆᐅᓚᐅᖅᑐᖅ ᐊᒻᒪᓗ 

ᐃᑲᔪᖃᑦᑕᓚᐅᖅᑐᓂ ᐅᓄᖅᑐᒻᒪᕆᓐᓂᒃ ᑐᒃᓯᐊᕕᒻᒥ 

ᐃᑲᔪᖅᑎᐅᕙᓚᐅᖅᑐᓂ ᐊᒻᒪᓗ ᑕᒪᒃᑯᓄᖓ 

ᐃᓱᒫᓗᒃᑐᓄᑦ ᐅᐸᒐᐅᕙᓚᐅᖅᑐᓂ 

ᐃᑲᔪᖅᐸᓚᐅᖅᑐᓂ ᓇᒻᒥᓂᕐᓗ ᐅᐸᑉᐸᓚᐅᕐᒥᒐᒃᑯ 

ᐃᒫᒃ, ᐅᖃᖃᑎᒌᑦᑎᐊᕙᓚᐅᖅᑕᕋ ᐊᒻᒪᓗ 

ᐃᓕᕋᓇᓐᖏᑎᐊᖅᑐᓂ ᑖᓐᓇ ᖁᕕᐊᒋᕙᓚᐅᖅᑕᕋ 

ᐳᓛᖅᑐᒍ, ᐃᓪᓗᑯᓗᒻᒪ ᐊᐃᑉᐸᕆᓚᐅᕐᖓᒍ 

ᐅᓘᑎᐅᑉ. ᑖᒃᑯᐊ ᑭᖑᕚᖃᖅᑐᑦ ᕿᑐᓐᖓᒥᓂᒃ 

ᐊᒻᒪᓗ ᐃᕐᖑᑕᒥᓂᒃ.  

 

ᑖᓐᓇ ᑲᑎᒪᔨᐅᖃᑕᐅᓚᐅᕆᓪᓗᓂ ᐃᓄᐃᑦ 

ᖃᐅᔨᒪᔭᑐᖃᖏᓐᓂᑦ ᑲᑎᒪᔨᖏᓐᓄᑦ ᑕᒫᓂ 

ᒐᕙᒪᑦᑎᓐᓄᑦ, ᐃᑲᔪᑦᑎᐊᖅᐸᓚᐅᖅᑐᓂ 

ᓇᓗᓇᓐᖏᑦᑐᖅ. ᑖᓐᓇ ᑭᖑᓂᖃᕕᔾᔪᐊᓂᐊᖅᑐᖅ 

ᑕᒫᓂ ᓄᓇᑦᑎᓐᓂ ᐊᒻᒪᓗ ᐃᓚᑯᓗᖏᑦ 

ᐃᖅᑲᐅᒪᑦᑎᐊᖃᓯᐅᑎᕙᕗᑦ, ᑐᒃᓯᐅᑎᕙᕗᓪᓗ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᐃᓄᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 330 - 4(2): 

ᐱᒃᑯᒋᔭᐅᓂᖏᑦ ᐱᓐᖑᐊᖅᑏᑦ ᒥᑦᑎᒪᑕᓕᒻᒥᒃ 

(ᐃᓄᒃ) 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 

ᖁᕕᐊᓱᓪᓚᕆᒃᑐᖓ ᓂᑯᕕᑦᑐᖓ 

ᐱᒃᑯᒋᔭᖃᓪᓚᕆᒃᑲᒪᑦᑕᐅᖅ ᓄᓇᖅᑲᑎᓐᓂᒃ.  

 

ᐊᒻᒪᓗ ᐅᖃᖅᑏ, ᐅᔾᔨᕈᓱᒃᑐᒃᓴᐅᕗᑎᑦ ᓂᐱᒐᓘᓐᓃᑦ 

ᐊᓯᔾᔨᖅᓯᒪᓪᓚᕆᖕᒪᑦ 

ᐃᑲᔪᖅᑐᑦᑎᐊᒻᒪᕆᖃᑦᑕᓕᓚᐅᕋᒪ  

ᒪᒃᑯᒃᑐᖁᑎᑦᑎᓐᓂᒃ. ᑕᐃᒪ ᖃᐅᔨᒪᒐᔅᓯ 

ᐱᓇᓱᐊᕈᓯᐅᓚᐅᖅᑑᑉ ᓄᓐᖑᐊᓂ, ᐃᓛᒃ 

ᐅᓪᓗᑐᐃᓐᓇᕐᒥᒃ ᒥᑦᑎᒪᑕᓕᖕᒦᓐᖔᖅᑐᓂᒃ ᐊᕐᓇᓂᒃ 

ᐅᕙᓂ ᐃᓕᓴᖅᓯᓚᐅᖅᓯᒪᒐᒪ 

ᐊᖅᓴᕆᐊᖅᑐᖅᓯᒪᔪᓂᒃ, ᐊᒻᒪ ᒫᓐᓇ ᐱᓇᓱᐊᕈᓯᐅᑉ 

ᓄᓐᖑᐊᓂ ᑕᐃᒃᑯᐊ ᒪᒃᑯᒃᑐᖁᑎᕗᑦ ᓄᓇᕗᑦᒥᐅᑦ 

ᐱᓐᖑᐊᕆᐊᖅᑐᖅᓯᒪᕋᑖᕐᒪᑕ, ᐊᖅᓴᕆᐊᖅᑐᖅᓯᒪᔪᑦ 

ᐸᕐᓇᒃᐸᓪᓕᐊᓪᓗᑎᒃ ᐅᑭᐅᖅᑕᖅᑐᒥ 

ᐱᓐᖑᐊᕕᒡᔪᐊᕐᓂᐅᒐᔭᖅᑐᒧᑦ 2016.  

 

ᓯᕗᓪᓕᖅᐹᒥ, ᐅᖃᖅᑏ, ᖁᔭᓐᓇᒦᓚᐅᕐᓚᖓ 

ᓄᓇᕗᑦ ᐃᓗᐊᓂ ᐱᓐᖑᐊᖅᑐᓕᕆᔨᒃᑯᓐᓄᑦ, Sport 

Nunavut. ᐊᒻᒪᓗ ᒐᕙᒪᒃᑯᓐᓄᑦ ᐱᔨᑦᑎᖅᑎᒃᑯᑦ 

CG&S ᐱᓕᕆᕕᖏᓐᓄᑦ ᑮᓇᐅᔭᒧᑦ ᐃᑲᔪᓲᖑᖕᒪᑕ 

ᑖᒃᑯᐊ ᐱᓐᖑᐊᕆᐊᖅᑐᖅᑐᖃᕐᓂᐊᖅᑎᓪᓗᒍ 

ᓄᓇᓖᑦ ᐊᔪᕐᓂᖅᓴᐅᒐᔭᖅᑑᒐᓗᐊᑦ 

ᐃᓚᐅᔪᓐᓇᖅᐹᓪᓕᖃᑦᑕᕐᒪᑕ. ᒥᓂᔅᑕ ᖁᔭᓐᓇᒦᒃ 

ᐱᓕᕆᕝᕕᓯᓗ. 

 

ᐊᒻᒪᓗ ᐱᓗᐊᖅᑐᒥᓪᓗ ᒥᑦᑎᒪᑕᓕᖕᒧᑦ 

ᖁᔭᓐᓇᒦᕈᒪᔪᖓ ᐊᑭᑐᔪᒻᒪᕆᐊᓘᖕᒪᑦ ᐃᖃᓗᖕᓄᑦ 

ᖃᖓᑕᓇᓱᒃᖢᓂ ᐱᓗᐊᖅᑐᒥᑦ ᐱᓐᖑᐊᖃᑎᒌᑦ 

ᐅᕗᓐᖓᕋᓱᒃᖢᑎᒃ ᐊᒻᒪᓗ ᑕᑯᒋᓪᓗᖓ ᐊᕙᓂ 

ᓄᓇᖅᑲᑎᒋᓐᖏᑕᕗᑦᑕᐅᖅ ᐱᓐᖑᐊᕆᐊᖅᑐᖅᓯᒪᔪᑦ. 

ᖁᔭᓕᓂᖃᑦᑎᐊᖅᑐᑦ ᓄᓇᓖᑦ ᐱᕈᖅᓴᐃᓂᒃᑯᑦ 

ᐃᑲᔪᓲᖑᖕᒪᑕ ᒪᒃᑯᒃᑐᖁᑎᑦᑎᓐᓂᒃ. 

ᐃᑲᔪᖅᑕᐅᖃᑦᑕᖏᑉᐸᑦᑕ ᓄᓇᑦᑎᓐᓂᑦ ᑕᒪᒃᑯᐊ 

ᒪᒃᑯᒃᑐᖁᑎᕗᑦ ᐃᓚᐅᓐᖏᑉᐹᓪᓕᖃᑦᑕᕋᔭᕐᒪᑕ, 

ᓄᓇᓖᑦ ᑕᒪᐃᑕᑦᑎᐊᖅ ᖁᔭᓐᓇᒦᖑᖃᑦᑕᖅᑐᓯ  

ᒪᒃᑯᒃᑐᖁᑎᑦᑎᓐᓂ ᐃᑲᔪᖃᑦᑕᕋᔅᓯ 

ᐱᓐᖑᐊᕆᐊᖅᑐᖃᕋᓱᒃᑎᓪᓗᒍᓘᓐᓃᑦ. 

 

ᑕᐃᒃᑯᐊ ᐱᒃᑯᒋᔪᒪᓪᓗᒋᑦ ᑕᒪᕐᒥᑦᑎᐊᖅ 

ᐃᓚᒋᔭᐅᓚᐅᖅᑐᑦ ᐱᓐᖑᐊᕆᐊᖅᑐᖅᓯᒪᔪᓄᑦ 

ᐱᓇᓱᐊᕈᓯᐅᑉ ᓄᕐᖑᐊᓂ. ᑖᒃᑯᐊ ᑕᒪᕐᒥᑦᑎᐊᖅ 

ᐱᒃᑯᓇᖅᑐᐃᓐᓇᐅᖕᒪᑕ. ᐅᖃᖅᑏ, ᑕᐃᓐᓇᓗ 

ᑲᑎᒪᔨᐅᖃᑎᒐ ᐱᖃᓐᓇᕆᔭᕋ ᒥᔅᑕ ᖁᒃᓱᒃ 

ᐅᖃᖅᑲᐅᖕᒪᑦ ᐃᓚᐅᖃᑦᑕᕌᖓᒥ ᒪᒃᑯᒃᑐᑦ ᐃᓅᓯᕐᒧᑦ 

ᐱᐅᓂᖅᓴᐅᖃᑦᑕᕐᒪᑦ ᑎᓕᐅᖅᑎᐅᖃᑎᒋᕙᕋᑦᑕᐅᖅ 

ᐱᖃᓐᓇᕆᔭᕋ ᒥᔅᑕ ᖁᒃᓱᒃ, 

ᑎᓕᐅᖅᑎᐅᖃᑎᒋᒃᑲᓐᓂᕈᒪᕙᕋ ᒪᒃᑯᒃᑐᓂᑦ. 

 

ᐅᖃᖅᑏ, ᐱᕕᖃᖅᑎᑕᐅᔪᒪᒐᓗᐊᖅᑐᖓ 

ᐱᔭᕇᕈᓐᓇᕈᒪᓪᓗᖓ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑐᓄᓂᕐᒧᑦ 

ᐱᕕᖃᖅᑎᑕᐅᒃᑲᓐᓂᕈᒪᖕᒪᑦ. ᐋᒃᑳᖅᑕᐅᕙ? 

ᐋᒃᑳᖅᑐᒥᑦ ᑐᓴᖏᓐᓇᒪ. ᒥᔅᑐ ᐃᓄᒃ, ᑲᔪᓯᒋᑦ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ, ᖁᔭᓐᓇᒦᒃ 

ᑲᑎᒪᔨᐅᖃᑎᒃᑲ.  

 

ᐆᒥᖓ ᐅᖃᒃᑲᓂᐊᕐᔪᒍᒪᑐᐃᓐᓇᖅᑲᐅᔪᖓ ᑕᐃᒃᑯᐊ 

ᐃᓚᐅᓚᐅᖅᑐᓕᒫᑦ ᓯᕗᓪᓕᐅᔾᔪᑎᑖᖏᑦᑑᒐᓗᐊᑦ, 

ᑐᒡᓕᐅᔾᔪᑎᑖᖏᑦᑑᒐᓗᐊᑦ ᓵᓚᖃᖅᑐᐃᓐᓇᐅᕗᓯ. 

ᐃᓚᐅᓂᒃᑯᑦ, ᐃᓚᐅᖃᑦᑕᕐᓂᓯᒍᑦ ᐊᔪᖏᑉᐹᓪᓕᖅᐳᓯ, 

ᐱᖃᓐᓇᕆᔭᖅᑖᓕᖅᖢᓯ ᐃᓅᓯᓯᓐᓄᑦ ᑕᒪᓐᓇ 

ᐊᑲᐅᖕᒪᑦ. ᐱᖃᓐᓇᕋᕆᔭᓯ ᓄᓇᔅᓯᓐᓄᑦ ᐅᑎᕈᔅᓯ, 

ᐊᑏᒃ ᑎᓕᐅᒃᑲᓐᓂᖃᑦᑕᖅᓯᐅᒃ ᐃᓚᐅᖃᑦᑕᖁᓗᒋᑦ. 

ᑕᒪᓐᓇ ᑎᒥᒧᑦ ᐃᓱᒪᒧᓪᓗ ᐱᐅᖕᒪᑦ.  

 

ᐱᒃᑯᓇᖅᑐᐃᓐᓇᐅᕗᓯ ᑕᒪᑦᓯᑦᑎᐊᖅ. ᑭᓯᐊᓂᓕ 

ᑕᐃᒃᑯᐊ ᐃᓕᓴᕆᔪᒪᒋᓪᓗᒋᑦ 

ᓯᕗᓪᓕᐅᔾᔪᑎᑖᓚᐅᖅᑐᑦ ᐊᒻᒪᓗ ᑐᒡᓕᕆᔭᐅᓚᐅᖅᑐᑦ 

ᑖᒃᑯᐊᑦᑕᐅᖅ ᐃᓕᓴᕆᓗᐊᕈᒪᓪᓗᒋᑦ. ᐊᒻᒪᓗ 

ᐱᓗᐊᖅᑐᒥᑦ ᐅᖃᖅᑏ, ᐊᑲᐅᓈᓕᖅᐸᑦ ᐅᑯᐊ 

ᐃᓕᓴᕆᓂᐊᖅᑕᕋᓗᐊᒃᑲ, ᓄᓇᕗᒻᒥᐅᑦ 

ᐱᒃᑯᒍᓱᖃᑎᒋᔪᒪᓪᓗᒋᑦ ᒥᑦᑎᒪᑕᓕᖕᒥᐅᑦ 

ᓄᓇᕗᒻᒥᐅᑦ ᐅᕙᓃᒻᒪᑕ ᐊᖑᑎᑦ ᒪᒃᑯᖕᓂᖅᓴᐃᑦ 

ᒫᓐᓇ ᐱᓐᖑᐊᕕᒡᔪᐊᖅᑎᓪᓗᒋᑦ ᒎᓗᑖᓚᐅᖅᑐᑦ  

ᒥᑦᑎᒪᑕᓕᖕᒥᐅᑦ. ᑭᒃᑰᖕᒪᖔᑕ ᐅᖃᐅᑎᓂᐊᖅᐸᔅᓯ 

ᐅᐊᑦᑎᐊᕈ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ ᕼᐃᒃᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 331 - 4(2): 

ᐱᒃᑯᒋᔭᐅᓂᖓ ᔮᓐ ᒪᐅᕇᔅ (Hᐃᒃᔅ)

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᒃᑯᒃᑐᐃᑦ ᐱᓐᖑᐊᕆᐊᖅᓯᒪᔪᐃᐊᓐᓄᐃᑦ  

ᑕᒫᓃᒻᒪᑕ, ᐱᕕᒃᓴᖃᑦᑎᐊᓕᕋᒪ ᓂᑯᕕᓪᓗᖓ 

ᐅᖃᓕᒫᕐᓗᒍ.  

 

ᑖᓐᓇ ᖃᐃᖅᑯᔨᕗᖓ ᐃᖃᓗᖕᒥᐅᑕᓂᑦ 

ᒪᓕᒐᓕᐅᖅᑎᓂᓪᓗ ᓄᓇᕗᒻᒥᐅᓕᒫᓂᑦ 

ᐃᓕᓴᖅᓯᖁᓗᒋᑦ ᑖᒃᑯᓂᖓ ᐱᓐᖑᐊᖅᑐᓕᕆᔩᑦ 

ᐃᖃᓗᖕᓂ ᔮᓐ ᒧᕇᔅᑯᑦ ᑐᓐᖓᓱᒃᑎᑦᑎᖃᑦᑕᕐᒪᑕ. 

ᒪᒃᑯᒃᑐᑦ ᓯᕗᒃᑲᖅᑕᖅᑎᐅᓪᓗᑎᒃ 

ᐱᓐᖑᐊᕈᓘᔭᖃᑦᑕᕐᒪᑕ ᐃᖃᓗᖕᓂ ᓄᓇᕗᒻᒥᓗ 

ᐊᕐᕌᒍᓄᑦ ᐊᕙᑎᓄᑦ. ᔮᓐ ᒪᕇᔅ ᑖᓐᓇ 

ᓯᐊᕐᕆᔮᖅᑎᑦᑎᖃᑦᑕᕐᒪᑦ ᓱᒃᑲᓴᐅᑎᖃᑦᑕᖅᖢᑎᒃ 

ᐊᕐᕌᒍᓄᑦ 25-ᓄᑦ. ᔮᓐ ᒪᕇᔅ ᑖᓐᓇ ᓯᐊᕐᕆᔮᕐᓂᒃᑯᑦ 

ᓱᒃᑲᓴᐅᔾᔪᐊᖅᑎᑦᑎᖃᑦᑕᕐᒪᑦ ᐱᓕᒻᒪᒃᓴᐃᕙᒃᖢᓂᓗ.  

 

ᒪᒃᑯᒃᑐᑦ ᑖᒃᑯᐊ ᐊᒃᑐᖅᑕᐅᖃᑦᑕᖅᓯᒪᖕᒪᑕ 

ᑭᖑᓂᑦᑎᓐᓂ. ᔮᓐ ᐃᑲᔪᖅᑐᐃᓯᒪᔪᖅ ᑕᐃᒃᑯᓄᖓ 

ᓯᐊᕐᕆᔮᖅᑎᓄᑦ ᓱᒃᑲᓴᐅᑎᖃᑦᑕᖅᑐᓄᑦ ᐊᕐᕌᒍᓄᑦ 

ᐊᓂᒍᖅᑐᓄᑦ ᐅᓄᖅᑐᓄᑦ ᐅᖃᐅᓯᕆᔭᒃᑲ.  

 

ᔮᓐ ᐃᓚᒋᔭᐅᓚᐅᖅᑐᖅ ᐱᓐᖑᐊᖅᑐᓕᕆᔨᒃᑯᑦ 

ᓄᓇᓕᐸᐅᔭᐃᑦ ᑲᑐᔾᔨᖃᑎᒌᓂᑦ ᓴᖅᑭᑦᑎᓪᓗᓂ 

ᓯᐊᕐᕆᔮᕐᓂᒃᑯᑦ ᓱᒃᑲᓴᐅᕐᔪᐊᕐᓂᒃᑯᑦ 1993-ᒥᒃ 

2003-ᒧᑦ ᑐᖏᓕᕆᔭᐅᓚᐅᖅᑐᖅ ᐊᒻᒪᓗᑦᑕᐅᖅ 

ᓯᐊᕐᕆᔮᖅᑎᓄᑦ 1996-ᒥ 1999-ᒧᑦ. ᑖᒃᑯᐊ 

ᑲᓇᖕᓇᕐᒥᐅᑕᑦ ᓯᕗᓪᓕᖅᐹᑦᑎᐊᒥᒃ 

ᑲᑎᒪᔨᓐᖑᖃᑕᐅᓚᐅᖅᑐᑦ ᐃᖃᐃᓕᓴᖅᑎᓄᑦ 

ᐅᑭᐅᖅᑕᖅᑐᕐᒥ ᐃᓚᒋᔭᐅᓪᓗᓂᓗ ᓴᖅᑎᑦᑎᓪᓗᒋᑦ 

ᐅᓪᓗᒥ ᓄᓇᕗᒻᒥ ᐅᖃᐃᓕᓴᖅᑐᓕᕆᔨᓂᒃ 1998-ᒥ 

2000-ᒧᑦ ᑎᑭᖦᖢᒍ ᑲᑎᒪᔨᐅᖃᑕᐅᓯᒪᖕᒥᔪᖅ 

ᓄᓇᕗᒻᒥ ᐃᖃᐃᓕᓴᖅᑐᓕᕆᔨᒃᑯᓐᓄᑦ 

ᓯᕕᑭᑦᑐᒨᒐᓗᐊᖅ ᑭᓯᐊᓂ ᓂᕈᐊᖅᑕᐅᓯᒪᔪᓄᑦ 

ᐃᓚᐅᓚᐅᖅᑐᖅ. ᐊᖓᔪᖅᑳᕆᔭᐅᔪᖅ ᓄᓇᕗᒻᒥ 

ᓱᒃᑲᓴᐅᔾᔪᐊᖃᑦᑕᖅᑐᓂᑦ ᓯᐊᕐᕆᔮᕐᓂᒃᑯᑦ 1999-

ᒥᓂᑦ ᐊᒻᒪᓗᑦᑕᐅᖅ ᐃᓚᒋᔭᐅᖃᑦᑕᖅᓯᒪᔪᖅ 

ᑲᓇᑕᓕᒫᒥ ᓯᐊᕐᕆᔮᖅᑎᓄᑦ NCCP-ᖑᔪᑦ. ᑖᒃᑯᐊ 

ᐱᖓᔪᒋᔭᖓᑦ ᓇᓕᖅᑲᕇᒃᑐᓂ  

2-ᒥᓗ ᑐᑭᒧᐊᒃᑎᑦᑎᔨᐅᓪᓗᓂ ᐃᓚᒋᔭᐅᓪᓗᓂᓗ 

ᑕᐃᒃᑯᓄᖓ ᐱᕈᖅᓴᐃᔨᓄᑦ ᑮᓇᐅᔭᓂᒃ 

ᐊᒻᒪᓗᑦᑕᐅᖅ ᐅᑭᐅᖅᑕᖅᑐᓯ ᐱᓐᖑᐊᕕᒡᔪᐊᖅᑐᓂ 

2000, 2002, 2004, 2006, 2008, 2010, 

ᐊᒻᒪᓗ 2012. ᑲᓇᑕᒥᓗ ᐱᓐᖑᐊᕕᒡᔪᐊᖅᑎᓪᓗᒍ 

ᐅᑭᐅᖅᑕᖅᑐᒃᑯᑦ 2003, 2007, 2011-ᒥᓗ. 

ᓱᒃᑲᓴᐅᔾᔪᐊᖅᑐᑦ ᑲᓇᑕᒥ ᓯᐊᕐᕆᔮᕐᓂᒃᑯᑦ 

ᓵᓚᒃᓴᓚᐅᖅᓯᒪᔪᖅ ᐊᒻᒪᓗᑦᑕᐅᖅ 

ᐊᑭᓕᖅᓱᖅᑕᐅᒐᓂ ᐃᑲᔪᖅᑐᐃᖃᑦᑕᓚᐅᖅᓯᒪᔪᖅ 

ᐃᖃᓗᖕᓂ ᐊᒻᒪᓗᑦᑕᐅᖅ ᑎᑎᕋᖅᑎᐅᓪᓗᓂ 

ᑮᓇᐅᔭᓕᕆᔨᐅᓪᓗᓂ ᓄᓇᕗᒻᒥ, 

ᐅᖄᓚᕕᐅᕙᒃᑐᓄᑦ… .  

 

ᐅᖃᖅᑏ, ᐅᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᕋᒪ 

ᐱᔭᕇᕈᓐᓇᖁᓪᓗᒍ ᐅᖃᐅᓯᒃᓴᕋ. 

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᖕᒧᑦ ᐱᐊᓂᒃᓯᔪᒪᖕᒪᑦ ᐋᒃᑳᖅᑕᐅᕙ? 

ᐋᒃᑳᖅᑐᒥᒃ ᑐᓴᓐᖏᓐᓇᒪ, ᒥᔅᑐ ᕼᐃᒃᔅ ᑲᔪᓯᒋᑦ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔩᑦ 

ᐊᒻᒪᓗᑦᑕᐅᖅ ᐅᖃᖅᑎ.  

 

ᐅᖃᖅᑲᐅᒐᒪᐃᓛᒃ ᐅᖃᖅᑎ, ᑎᑎᕋᖅᑎᐅᓪᓗᓂ 

ᑮᓇᐅᔭᓕᕆᔭᐅᔪᖅ ᑕᐃᒃᑯᓄᖓ  

ᐅᖄᓚᕕᐅᖃᑦᑕᖅᑐᓄᑦ ᐊᒻᒪᓗᑦᑕᐅᖅ 

ᐊᓴᐱᓕᕆᓂᕐᒧᑦ ᑐᓴᐅᒪᑎᑦᑎᔨᐅᓪᓗᓂ 

ᑐᑭᒧᐊᒃᑎᑦᑎᔨᐅᓪᓗᓂᓗ ᑎᑎᕋᖅᑎᓄᑦ 

ᐊᓴᐱᓕᕆᓂᕐᒧᑦ ᓄᓇᕗᒻᒥ. ᐃᑲᔪᖅᑐᐃᓂᕐᒧᑦ 

ᐅᖄᓚᕕᐅᖃᑦᑕᖅᑐᖅ ᐊᕐᕌᒎᓂ 8-ᓄᑦ.  

 

ᑲᑎᒪᕐᔪᐊᖅᑎᓪᓗᒋᑦ ᐊᕐᕌᒍᑕᒫᖅᓯᕐᓂᕐᒧᑦ 

ᓯᐊᕐᕆᔮᖅᑏᑦ, ᔮᓐ ᒧᕇᔅ ᐱᓕᕆᐊᒃᓴᒥᓂᒃ 

ᓴᒃᑯᐃᕙᓪᓕᐊᓕᓚᐅᕐᒪᑦ ᐊᖓᔪᖅᑳᕆᔭᐅᔪᓐᓃᖅᑐᖅ 

ᐃᖃᓗᖕᓂ ᓯᐊᕐᕆᔮᖅᑏᑦ 

ᓱᒃᑲᓴᐅᔾᔪᐊᖅᑎᐅᖃᑦᑕᖅᑐᑦ ᑲᑐᔾᔨᖃᑎᒌᖏᓐᓂᑦ. 

 

ᒫᓐᓇᐅᔪᖅ ᖁᔭᓐᓇᒦᕈᒪᔭᕋ ᑕᖃᓚᐅᖅᓯᒪᒐᓂ 

ᓄᓇᕗᒻᒥ ᑕᒪᑐᒥᖓ 

ᐱᓕᕆᐊᖃᐃᓐᓇᖃᑦᑕᖅᓯᒪᖕᒪᑦ. ᒫᓐᓇᓗ ᒫᓐᑎ ᑎᑭ 

ᕼᐃᑭ ᖁᔭᓐᓇᒦᕈᒪᔭᕋ ᑎᒍᓯᖔᕐᒪᑦ ᑖᒃᑯᓂᖓ  

ᑲᒪᒋᕙᓚᐅᖅᑕᖏᓐᓂᒃ. ᐃᓕᓴᕆᔭᐅᑦᑎᐊᕐᓕ ᔮᓐ 

ᒧᕇᔅ ᐱᓕᕆᑦᑎᐊᖃᑦᑕᖅᓯᒪᔮᓗᖏᑦ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ ᒪᑉᓴᓚᒃ. 

ᖃᓄᐃᓐᖏᓯᐊᖅᑐᒥᒃ 

ᐅᐱᕐᖔᖃᑦᑎᐊᖁᔨᓂᖅ ᓄᓇᕗᒥᐅᓂᒃ 

(ᒪᑉᓴᓚᒃ) 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔨ, 

ᐅᓪᓗᒥ ᓂᑯᕕᔾᔪᑎᖃᖅᑐᖓ ᑕᐃᒪ 

ᐅᐱᕐᖔᖑᓕᕐᒥᖕᒪᑦ ᑖᓐᓇ ᐱᓗᐊᖅᑐᒥ ᔫᓐ-

ᖑᑎᓪᓗᒍ ᐊᒥᓱᓪᓚᕇᑦ ᓄᓇᒦᖃᑦᑕᕐᒪᑕ 

ᑲᔾᔭᐅᓴᒋᐊᖅᑐᖅᖢᑎᒃ ᐊᒻᒪᓗ 

ᓂᕿᓕᐅᕆᐊᖅᑐᖅᓯᒪᓪᓗᑎᒃ 

ᖃᓄᐃᑦᑐᑐᐃᓐᓇᑦᑎᐊᒻᒪᕆᖕᓂᒃ. 

 

ᑕᐃᒪᓐᓇᐅᑎᓪᓗᒍ, ᑖᒃᑯᐊ ᑕᐃᒪ ᓄᓇᕗᒻᒥᐅᑕᐃᑦ 

ᓇᓗᓇᓐᖏᑦᑐᑦ ᑕᒪᕐᒥᒃ ᑕᐃᒪᓐᓇᐃᑦᑑᓂᐊᕐᒥᖕᒪᑕ 

ᑕᐃᒪ ᐅᔾᔨᖅᓱᖁᔨᑦᑎᐊᖅᑐᖓ ᑕᒪᒃᑯᓂᓐᖓᑦ 

ᖃᓄᐃᑦᑐᑐᐃᓐᓇᑦᑎᐊᒻᒪᕆᖕᓂᒃ ᑎᓕᐅᕆᕗᖓ 

ᐊᒻᒪᑦᑕᐅᖅ ᓇᓗᓇᓐᖏᑦᑐᖅ ᖁᕕᐊᒋᔭᓪᓚᕆᖕᒥᓂᒃ  

ᐊᑐᕐᓂᐊᕐᒥᖕᒪᑕ. ᖁᕕᐊᓱᖃᑎᒋᑦᑎᐊᖅᐸᒃᑲ 

ᐊᒻᒪᑦᑕᐅᖅ ᐅᕙᖓ ᑕᐃᒪᓐᓇᑦᑎᐊᒻᒪᕆᒃ 

ᐱᖃᑕᐅᔪᓐᓇᖃᑦᑕᕐᓂᐊᕋᒪ ᖁᕕᐊᒋᒐᒃᑯ 

ᓄᓇᒦᑦᑕᕆᐊᒃᓴᖅ ᓱᓕᕆᓐᖏᓕᕌᖓᑦᑕ. 

ᑕᒪᓐᓇ ᐃᓅᓯᕆᕙᓚᐅᕋᑦᑎᒍᑦ ᐊᒥᓱᑎᒍᑦ 

ᓇᓗᓇᓐᖏᑦᑐᖅ ᑕᒡᕙᓃᑦᑐᓗᒃᑖᑎᒍᑦ ᐊᖓᔪᖅᑳᕗᑦ 

ᐱᖃᑎᒌᓐᓇᖅᐸᒃᖢᑎᒍᓪᓗ 

ᑕᐃᒪᓐᓇᐅᕙᓚᐅᖅᓯᒪᒐᑦᑕ.  

 

ᑕᐃᒪᓕ ᑕᒡᕙᓂ ᐊᔭᐅᕆᑦᑐᐊᖅᐸᒃᑲ ᐊᒻᒪᓗ 

ᑕᒪᒃᑯᐊ ᐊᐅᓪᓛᖅᓯᒪᓂᐊᖅᑐᑦ ᖃᐅᔨᓴᑦᑎᐊᖁᓪᓗᒋᑦ 

ᐊᒻᒪᓗ ᐅᔾᔨᖅᑐᑦᑎᐊᖁᓪᓗᒋᑦ 

ᐅᐱᕐᖔᑦᑎᐊᖃᖁᓪᓗᒋᓪᓗ ᐊᒻᒪᓗ ᑖᒃᑯᐊ 

ᑭᒡᒐᖅᑐᖅᑕᒃᑲ. ᓯᕗᓪᓕᐅᑎᔭᕆᐊᖃᖅᑲᐅᔭᕋᓗᐊᒃᑲ, 

ᐅᖃᐅᑎᔪᒪᓪᓗᒋᑦ ᐅᑉᓗᖃᑦᑎᐊᕐᓕ ᐊᒻᒪ 

ᐅᐱᕐᖔᖃᑦᑎᐊᕐᓕ ᓇᐅᔮᕐᒥᐅᑦ ᐊᒻᒪ ᓴᓪᓕᕐᒥᐅᑦ, 

ᓄᓇᕗᒻᒥᐅᓗᒃᑖᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑲᖏᖅᖠᓂᕐᒧᑦ ᐊᒻᒪᓗ 

ᐃᒡᓗᓕᒑᕐᔪᖕᒧᑦ, ᒥᔅᑐ ᑖᒻ ᓴᒻᒧᖅᑐᖅ. 

ᐱᒃᑯᒋᔭᐅᓂᖓ ᓈᑎᐊ ᓴᒻᒧᖅᑐᖅ 

(ᓴᒻᒧᖅᑐᖅ) 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᓯᔨ. ᐅᑉᓗᒥ 

ᓇᖏᖅᓯᔪᖓ ᓴᕆᒪᓱᒍᒪᑉᓗᖓ ᐊᒻᒪᓗ ᑖᓐᓇ 

ᑲᖏᖅᖠᓂᕐᒥ ᓂᕈᐊᖅᑕᐅᖃᑎᒋᓯᒪᔭᕋ 

ᓴᕆᒪᓱᖃᑎᒋᔪᒪᑉᓗᒍ ᑕᐃᓐᓇ ᐅᖃᐅᓯᕆᔪᒪᔭᕋ 

ᑕᒫᓃᓐᓂᐊᖅᑲᐅᔫᒐᓗᐊᖅ ᑕᒫᓃᓐᖏᒻᒪᑦ 

ᖁᔭᓇᒥᐊᖅ ᑲᔪᓯᒥᐊᕐᓂᐊᖅᐳᖓ.  

 

(ᑐᓵᔨᑎᒍᑦ) ᑕᐃᒪ ᒫᓐᓇ ᐸᓂᒐ ᓈᑎᐊ ᓴᒻᒧᖅᑐᖅ 

ᐱᔭᕇᓛᓕᕐᒪᑦ ᑕᐃᑲᓐᖓᑦ ᓄᓇᕘᒥᑦ 

ᐃᓕᓐᓂᐊᖅᑎᐅᓂᖅᓴᒧᑦ ᐃᓕᓐᓂᐊᕐᕕᖕᒥ ᐅᕙᓂ 

ᐱᓇᓱᐊᕈᓯᐅᓂᐊᖅᑐᒥ.  

 

ᐅᖃᖅᑏ, ᑖᓐᓇ ᐃᓚᓐᓇᕆᔭᕋ ᑕᒫᓂ 

ᐅᖃᐅᓯᖃᖅᑲᐅᖕᒪᑦ ᐊᒻᒪᓗ ᑖᓐᓇ ᐅᖃᐅᓯᕆᔭᕋ 

ᓄᓇᕘᒥ ᐃᓕᓴᐃᔨᐅᒋᐅᖅᓴᓂᕐᒧᑦ ᐃᓕᓐᓂᐊᕐᕕᖓ.  

 

(ᑐᓵᔨᑎᒎᕈᓐᓃᖅᑐᖅ) ᐃᓛᒃ ᓴᕆᒪᓱᒃᑎᐊᒻᒪᕆᒃᑐᖓ 

ᑖᓐᓇ ᐸᓂᒐ ᓈᑎᐊ ᓂᕈᐊᖅᑕᐅᓚᐅᕐᒪᑦ 

ᐊᔪᓐᖏᓐᓂᖓ ᒪᓕᒃᑕᐅᓪᓗᓂ ᑕᐃᑲᓂ 

ᐱᐊᓂᒋᐊᖅᐸᑕ ᐅᖃᖅᑎᐅᔨᐅᓂᐅᔭᕐᒪᑦ 

ᐃᓕᓐᓂᐊᖃᑎᒋᔭᓂ ᑭᒡᒐᖅᑐᕐᓗᓂᒋᑦ. (ᑐᓵᔨᑎᒍᑦ) 

ᑖᓐᓇ ᐅᖃᐅᑎᒋᔭᐅᓂᐊᕐᒪᑦ ᑕᐃᑲᓂ 

ᓄᖅᑲᖅᑎᓪᓗᒍ, ᐊᒻᒪᓗ ᑕᒪᓐᓇ ᐊᑯᓂ 

ᐱᓕᕆᐊᕆᖃᑦᑕᖅᓯᒪᔭᖓ ᐃᖅᑲᐅᒪᓪᓗᖓ ᑕᐃᒪᓗ 

ᑖᓐᓇ ᐱᔭᕇᖅᑐᓂ ᑕᐃᔅᓱᒪᓂ 

ᐃᓕᓐᓂᐊᓚᐅᖅᓯᒪᖕᒥᖕᒪᑦ ᓄᔭᓕᕆᓂᕐᒥᒃ ᐊᒻᒪᓗ 

ᑖᓐᓇ ᑕᐃᒪ ᐃᓕᓐᓂᐊᖅᑐᓕᕆᓂᕐᒧᑦ 

ᓅᖔᓚᐅᖅᑐᖅ ᐃᓕᓐᓂᐊᖃᑦᑕᖅᑕᖓ.  

 

ᑕᐃᒪ ᐃᖅᑲᐅᒪᓪᓗᖓ ᐊᒻᒪᓗ ᑕᐃᒪ ᑖᓐᓇ ᓲᕐᓗ 

ᐅᖃᐅᔾᔭᐅᖃᑦᑕᓚᐅᖅᑐᖅ ᓄᑲᕐᒥᓄᒃ ᐃᒪᓐᓇ  

ᐃᓕᓐᓂᐊᖅᑎᐅᓂᕐᒥᒃ ᐱᓯᑎᐅᓛᕆᐊᖓᓂᒃ ᐊᒻᒪᓗ 

ᑕᐃᒪ ᒫᓐᓇ ᖄᖏᖅᓯᒪᓕᕐᒪᑦ ᐊᒻᒪᓗ 

ᖁᕕᐊᓱᒻᒪᕆᑦᑐᖓ ᑖᓐᓇ ᐱᔭᕇᓛᓕᕐᒪᑦ ᑕᕝᕙᓐᖓᑦ 

ᐃᓕᓐᓂᐊᓂᐊᖅᑕᒥᓂᒃ ᐊᒻᒪᓗ ᑖᓐᓇ 

ᐊᖏᖅᓯᒪᓪᓗᓂ ᐃᓕᓐᓂᐊᖅᑎᑦᑎᔨᐅᓂᐊᖅᑐᓂ 

ᑕᕝᕙᓂ ᐃᖃᓗᓐᓂ ᓇᑲᓱᒃ ᐃᓕᓐᓂᐊᕐᕕᖓᓂ.  

 

ᑕᒪᒃᑯᐊ ᐃᓕᓐᓂᐊᖅᑎᑕᐅᑎᓪᓗᒋᑦ ᓲᕐᓗ ᑕᐃᒪ 

ᑕᒪᒃᑯᐊ ᐊᒃᓱᕈᓐᓇᖃᑦᑕᖅᑑᒐᓗᐊᖅᑎᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᑲᑎᒪᔨᐅᖃᑎᒃᑲ 

ᐊᐱᕆᔪᒪᕙᒃᑲ ᐱᖃᑎᒋᓗᒋᑦ (ᑐᓵᔨᑎᒍᑦ) 

ᓴᕆᒪᕆᒍᒪᓪᓗᒍ ᓈᑎᐊ ᐊᒻᒪᓗ ᑕᐃᒃᑯᐊ 

ᑕᒪᕐᒥᓕᒫᖅ ᐱᔭᕇᕐᓂᐊᖅᑐᑦ 

ᐃᓕᓴᐃᔨᕈᕆᐅᖅᓴᓂᕐᒥᒃ ᑖᒃᑯᐊᓗ 

ᓯᕗᓂᒃᓴᖃᑦᑎᐊᕈᑕᐅᓂᐊᕐᓗᑎᒃ 

ᓄᓇᕗᒻᒥᐅᑕᓕᒫᓄᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᔪᐊᓇᓯ.  

ᐱᒃᑯᒋᔭᐅᓂᖏᑦ ᐃᓅᓱᒃᑐᑦ ᐱᓐᖑᐊᖅᑏᑦ 

(ᔪᐊᓇᓯ) 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓗᒃᑯᑦ 

ᓄᓇᕗᑦᒥᐅᑦ ᑕᕝᕗᖓᓗ ᐳᓛᕆᐊᖅᓯᒪᔪᑦ 

ᑐᓐᖓᓱᒃᑎᐊᕆᔅᓯ.  
 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ 

ᖁᕕᐊᓱᖃᑎᒋᔪᒪᓪᓗᓯ, ᐃᓕᓴᕆᒍᒪᓪᓗᒍᓗ ᑕᕝᕗᖓ 

ᐅᖃᐅᓯᕆᔭᐅᖅᑲᐅᒻᒪᑕ ᐊᕿᒋᐊᖅᑐᓚᐅᕐᒪᑕ 

ᐱᓇᓱᐊᕈᓯᐅᑉ ᓄᓐᖑᐊᓂ, ᑖᕙᓐᖓᓗ 

ᑭᒡᒐᖅᑐᖅᑕᕐᓃᕙᒻᒪ ᐊᑕᐅᓯᕐᒥᒃ 

ᐃᓚᒋᔭᐅᓕᐅᑎᓚᐅᕐᒪᑦ, ᒥᑦᑎᒪᑕᓕᒻᒥᐅᑦ ᐊᖑᑏᑦ 

ᓄᑲᖅᑏᑦ. ᑖᒃᑯᐊ ᖁᔭᓐᓇᒦᖅᑳᕐᓗᒋᓪᓗ ᑖᒃᑯᐊ 

ᐃᓚᒌᖑᔪᑦ, ᒥᑦᑎᒪᓕᒻᒥ ᑖᔅᓱᒥᖓ 

ᐃᓚᓕᐅᑎᖃᕈᓐᓇᓚᐅᕐᒪᑕ ᔫᑕᐃ ᐸᓪᓗᖅ, 

ᑭᒻᒥᕈᕐᒥᐅᑕᐅᓪᓗᓂ ᑖᓐᓇ ᐅᐱᒋᑦᑎᐊᖅᑐᒍᓗ 

ᐃᓚᒋᔭᐅᒍᓐᓇᓚᐅᕐᒪᑦ ᐊᒻᒪᓗ ᑖᒃᑯᐊ 

ᓵᓚᖃᒻᒪᕆᒃᑐᑎᒃ ᓯᕗᓪᓕᐅᔪᑎᑖᖅᑐᑦ ᑖᒃᑯᐊ 

ᐅᖃᐅᓯᕆᔭᐅᖅᑲᐅᔪᑦ,  
 

ᑕᕝᕙᓃᑦᑐᓂᓛᒃ ᖃᐅᔨᒪᒐᔅᓯ, ᑖᓐᓇ ᐃᖃᐃᓕᓴᕐᓂᖅ 

ᐱᓐᖑᐊᕐᓂᖅ ᖁᕕᐊᓇᖃᑦᑕᕐᒪᑦ ᒪᒃᑯᑦᑐᓂ. 

ᑎᓕᐅᕐᔪᑎᒋᒃᑲᓐᓂᕆᕙᕋᑦᑕᐅᖅ ᐱᖃᑎᔅᓯᓐᓄᑦ 

ᓄᓇᓕᒃᓯᓐᓂ ᓴᖅᑮᔭᕆᐊᖅᑎᑲᓐᓂᖃᑦᑕᕐᓗᓯᐅᒃ 

ᐱᓐᖑᐊᖃᑎᒌᖃᑦᑕᕐᓂᖅ ᖁᕕᐊᓇᕐᒪᑦ 

ᐃᓅᓯᑦᑎᓐᓄᑦ.  
 

ᑖᓐᓇᓗ ᐅᐱᒋᒻᒪᕆᑉᐸᕋ 

ᓄᓇᓕᕋᓛᓐᖑᓂᖅᓴᓃᓐᖔᕋᓗᐊᖅᑐᓂ ᓲᕐᓗ 

ᑎᒍᐊᖅᑖᕆᔭᐅᓐᖑᐊᖅᑐᓂ ᒥᑦᑎᒪᑕᓕᒻᒥᐅᓄᑦ 

ᐃᓚᒋᔭᐅᑎᖃᑕᐅᒍᓐᓇᓚᐅᕐᒪᑦ ᖁᔭᓐᓇᒦᕈᒪᕙᒃᑲ 

ᑕᕝᕗᖓ ᐱᓐᖑᐊᕆᐊᖅᑐᖃᑕᐅᓚᐅᖅᑐᓕᒫᑦ ᐊᒻᒪᓗ 

ᐅᐱᒋᕙᔅᓯ ᐃᓚᐅᒍᓐᓇᓚᐅᕋᔅᓯ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᓲᔪᖅ.  
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 335 - 4(2): 

ᓇᓪᓕᐅᓂᖅᓯᐅᕐᓂᖓ ᓄᓕᐊᒥᓂᒃ 

ᑲᑎᑎᑕᐅᓚᐅᖅᓯᒪᓂᕐᒥᓂᒃ 1962-ᒥ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᑦᑕᐅᖅ 

ᐅᐱᒍᓱᒍᒪᖕᒥᒐᒪ ᑕᕝᕗᖓ ᐳᓛᕆᐊᖅᓯᒪᔪᓄᑦ 

ᑕᐃᒃᑯᐊ ᐱᓐᖑᐊᕆᐊᖅᑐᓚᐅᖅᑐᑦ 

ᐅᐱᒋᑦᑎᐊᖅᐸᒃᑲ. ᑐᓐᖓᓱᒋᔅᓯ ᒪᓕᒐᓕᐅᕐᕕᐅᑉ 

ᐃᓗᐊᓂ ᐊᒻᒪ ᐊᒃᓱᕈᒃᑲᓐᓂᕆᔅᓯ 

ᐊᔪᕐᓇᖅᑐᖃᔾᔮᓐᖏᑦᑐᖅ ᑕᒪᑐᒥᖓ ᐱᓕᕆᐊᕆᓪᓗᒍ 

ᐊᔪᕐᓇᓚᐅᕋᓗᐊᖅᖢᓂ ᐊᔪᕈᓐᓃᕐᓇᕐᒪᑦ. 

ᓄᓇᖅᑲᑎᓯᓗ ᒪᒃᑯᒃᑑᖃᑎᓯ ᑕᒪᒃᑯᓄᖓ 

ᑎᓕᐅᒃᑲᓐᓂᖅᓯᐅᒃ, ᐊᔪᕐᓇᖅᑐᖃᓐᖏᓪᓚᑦᑖᖅᑐᖅ 

ᐱᓇᓱᒃᖢᒍ.  

 

ᐅᖃᖅᑎᑦᑎᔩ, ᓇᖏᖅᓯᔾᔪᑎᖃᖅᑐᖓᓕ ᐆᒥᖓ 

ᐅᐱᒍᓱᒍᒪᓪᓗᖓ ᐅᓪᓗᒥ ᑕᐃᒪ ᒪᐃ 30-ᐅᑎᓪᓗᒍ 

ᓄᓕᐊᕋᓗ ᑲᑎᑎᑕᐅᕕᒃᐳᒃ ᓇᓪᓕᐅᓯᒪᕋᑖᕐᒪᑦ. 

ᑕᐃᓐᓇ ᖃᐅᔨᒪᔭᐅᔪᖅ 

ᐊᔪᕆᖅᓱᐃᔨᑲᓪᓚᐅᓚᐅᖅᑐᖅ 

ᑕᓗᕐᔪᐊᓃᓚᐅᖅᓯᒪᖕᒪᑦ ᑰᒐᓇᔪᖕᒥᑦ. ᑕᐃᑯᖓ 

ᖃᓪᓗᓇᔾᔨᐊᖅᖢᑎᒃ ᐃᓪᓚᐅᑦ-ᖑᓚᐅᖅᑐᕐᓗ 

ᑕᐃᑯᖓ ᑎᑭᓐᓇᑦᑕ ᐅᓪᓗᒃᑯᑦ ᑕᕝᕙᓗ 

ᖃᐅᔨᑎᑦᑐᒪᖔᓚᐅᕋᓂ 7-ᒧᐊᖅᐸᒡᒎᖅ 

ᑲᑎᑎᑕᐅᓂᐊᖅᑐᒍᒃ ᐅᐊᑦᑎᐊᕈᖅ, ᑕᕝᕙ 5-

ᒧᐊᖅᑐᖅ.  

 

>>ᐃᓪᓚᖅᑐᑦ 

 

ᐊᓱᐃᓛᒃ. ᐃᒪᓐᓇ ᐅᐊᓴᖅᓯᒪᓐᖏᑦᑐᒍᑦ, 

ᐊᓐᓄᕌᖃᖅᑐᒍᑦ ᐅᑭᐅᖅᓯᐅᑎᓂᒃ. ᑕᐃᒪ 

ᑕᐃᑯᓐᖓᐅᒐᑦᑕ ᐊᓐᓄᕌᕗᓪᓘᓐᓃᑦ ᐲᔭᕐᓇᑎᒍᑦ 

ᐊᒻᒪ ᓇᒡᒍᐊᕐᒥᖕᒥᒃ ᐊᑐᐃᓐᓇᖃᓐᖏᓐᓇᑦᑕ  

ᓇᖕᒫᖑᓚᐅᖅᑐᖅ ᓇᒡᒍᐊᕐᒥᖕᒥᓂᒃ ᑐᓂᓪᓗᓂᐅᒃ. 

ᖃᐃᖦᖢᓂᐅᒃ. ᑕᐃᒪ ᑲᑎᑎᑕᐅᓚᐅᖅᓯᒪᒐᓐᓄᒃ 

ᑕᐃᑲᓂ 1962. ᐅᓪᓗᒥᒧᑦ ᐊᕕᑕᐅᓚᐅᖅᓯᒪᓇᖓ, 

2015-ᓐᖑᖅᑐᖅ. ᑕᒪᓐᓇ ᐅᐱᒋᕙᕋ. 

 

>>ᐸᑦᑕᑐᖅᑐᖅ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅ ᐅᒡᔪᒃ. 

ᓇᑦᑎᓕᒻᒥᐅᑦ ᐃᓅᓱᒃᑐᑦ ᓂᕐᔪᑎᑖᖅᑐᑦ 

ᐋᕗᕆᑲᒥᐅᓄᑦ (ᐅᒡᔪᒃ) 

 

ᐅᒡᔪᒃ: ᖁᔭᓐᓇᒦᒃ ᐅᖃᖅᑎᑦᓯᔨ. ᐄ, ᑕᐃᒃᑯᐊ 

ᑲᑎᑎᑕᐅᓂᖏᑦ ᐅᑭᐅᖓᓐᓂᑦ, ᐅᑭᐊᒃᓵᓐᓂ 

ᐃᓅᔪᕕᓂᐅᒐᒪ. ᓇᖏᖅᐸᒃᑲ, ᖁᕕᐊᒋᕙᒃᑲ.  

 

ᐄ, ᐳᓛᖅᑐᓪᓗ ᑕᓪᕙᓂ ᐃᒡᓗᒦᑦᑐᑦ 

ᑐᓐᖓᓱᑦᓯᐊᕆᑦᓯ.  

 

ᐅᑉᓗᒥ, ᓄᐊᖃᑎᓐᓄᐊᑦᑲ ᐅᓪᓗᒃᑰᑦᓯᐊᖅᐸᑦᑲ 

ᑰᒑᕐᔪᖕᒥᐅᑕᓪᓗ, ᐃᓚᒃᑲ ᓇᒡᓂᒋᑦᓯᐊᖅᐸᑦᑲ, 

ᐅᖅᓱᖅᑑᕐᒥᐅᑕᓪᓗ ᐃᓱᒪᒋᔭᔅᓯ. 

 

ᑖᑉᑯᐊ ᑕᓗᕐᔪᐊᕐᒥᐅᑕᓐᓂ ᓇᑦᓯᓕᖕᒥ ᐃᓕᓴᕐᕕᖕᒥ 

ᑮᓇᐅᔭᓂᒃ ᑲᑎᑦᑎᓂᕐᒪᑕ ᐃᑲᔪᕈᒪᑉᓗᑎᒃ 

ᐊᕕᕆᑲᒥᐅᓂᒃ ᑖᑉᑯᐊ ᓃᕕᕐᒪᑕ ᐅᑭᓂᖓᑦ goat, 

ᐃᓄᒃᑎᑐᑦ ᖃᓄᖅ ᐊᑎᖃᕆᐊᒃᓴᐃᑕ 

ᖃᐅᔨᒪᓐᖏᓐᓇᑉᑭᑦ, donkey-ᒥᒡᓗ. ᑖᑉᑯᐊᑦ 

ᐃᑲᔪᖅᖢᑎᒃ ᐋᕕᕆᑲᒥᐅᓂᒃ ᑖᑉᑯᓂᖓ 

ᓂᕿᖃᖅᐹᓪᓕᖁᔨᓪᓗᑎᒃ ᐃᑲᔫᑎᖃᕐᒪᑕ ᓂᑦᓯᓕᐅᑉ 

ᐃᓕᓴᕐᕕᐊᓂ. ᐃᓕᓴᖅᑐᓐᓄᐃᑦ ᐅᑯᐊᖑᔪᑦ 1,200-

ᓂᒃ ᑮᓇᐅᔭᓕᐅᖅᖢᑎᒃ ᐋᕕᕆᑲᒧᑦ ᑐᔫᑎᒋᔭᐃᑦ 

ᑖᑉᑯᓂᖓ ᓂᐅᕕᕐᓂᐊᕐᒪᑕ ᓯᓚᕐᔫᑉ ᑲᑭᐊᓄᑦ.  

 

ᑖᑉᑯᐊ ᔭᔅᑎᓐ ᐊᖃᖅ ᐅᑉᓗᕆᐊᖅ, ᔮᓇᑕᒻ ᔭᐃᑯ 

ᐊᕐᓇᐃᑦᑐᖅ, ᐄᔭᓐ ᕿᓗᓂᖅ, ᐊᑦᒪᓐ ᐅᒡᔪᒃ ᐳᖑᖅ, 

ᑖᒻᓇᓗ ᐃᓕᓴᐃᔨᐅᔪᖅ ᔪᐊᔾ ᕼᐃᓪ, 

ᐊᐃᕕᖁᑕᐅᖃᑦᑕᖅᑐᖅ. ᑖᒻᓇᓗ ᕖᐱ ᓂᕕᐊᑦᓯᐊᖅ, 

ᓵᓇᓐ ᐊᓗᑭ  

ᑲᑭᐊᕐᒥᐅᑦ, ᐅᐃᓐᑎ ᐊᓗᑭᓛᖅ, ᑖᒥ ᐸᐅᓗᓯ 

ᑲᑭᐊᕐᒥᐅᑦ, ᓱᓵᓐ ᖃᕙᕙᐅᖅ ᑲᓕᖑᔭᖅ, ᐊᐃᐅᓚ 

ᓂᕕᐊᖅᓯᐊᖅ, ᓘᕋ ᐅᓗᓗ, ᓵᓐᑐᕋ ᐊᖅᑲᖅ 

ᕿᓗᓂᖅ. ᑖᑉᑯᐊ  

ᐃᓕᓴᖅᖢᑎᒃ ᓱᓕ ᑕᐃᒪᓐᓇ ᑕᕆᐅᑉ ᐊᑭᐊᓄᑦ 

ᐃᑲᔪᕈᒪᓂᕐᒥᒃ ᐃᓱᒪᑎᓪᓗᒋ.ᑦ  

 

ᖁᕕᐊᒋᕙᒃᑲ, ᓴᑐᖅᐸᑦᑲ ᑖᕗᓐᖓᕌᓪᓗ ᓄᓇᕐᔪᐊᑉ 

ᐃᓚᐃᓐᓂ ᐊᔪᖅᓴᓗᐊᖃᑦᑕᕐᒪᑕ ᐃᒪᕐᒧᓪᓗ 

ᐃᒪᖃᓐᖏᓐᓂᕐᒧᑦ, ᓂᕿᖃᑦᓯᐊᓐᖏᓐᓂᕐᒧᑦ, 

ᐊᓐᓄᕌᖃᑦᓯᐊᓐᖏᓐᓂᕐᒧᑦ. ᑕᐃᒪᓐᓇ ᐊᓯᒥᓂᒃ 

ᐃᑲᔪᕈᓐᓇᕐᒪᑕ ᓴᑐᖅᖢᒋᑦ ᓇᓐᖓᕈᒪᓪᓗᒋᓪᓗ. 

ᖁᔭᓐᓇᒦᒃ, ᐅᖃᖅᑎᑦᓯᔨ. 

 

>>ᐸᑦᑕᑐᖅᑐᖅ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎᖅ ᐅᖃᐅᓯᖏᑦ. ᐊᑎᖁᑎᖃᕈᓐᓃᕋᒪ.  

 

ᑲᔪᓯᓂᐊᓵᖅᑲᐅᑎᓪᓗᑕ ᐅᖃᕈᒪᖕᒥᔪᖓ 

ᐃᓕᓴᖅᓯᔪᒪᓪᓗᖓ ᒪᓕᒐᓕᐅᖅᑎᐅᖃᑎᑦᑎᓐᓂᒃ 

ᐊᕐᕌᒍᓂ 53-ᓂᒃ ᑲᑎᑎᑕᐅᓯᒪᓐᓂᖅᐸᑕ 

ᐅᐱᒋᑦᑎᐊᖅᐸᑦᑎᒋᑦ ᐊᒻᒪᓗ 

ᖁᕕᐊᓇᑦᑎᐊᒻᒪᕆᒃᐳᖅ ᑕᒫᓃᖃᑕᐅᔪᓐᓇᕋᕕᑦ. 

 

>>ᐸᑦᑕᑐᖅᑐᑦ 

 

ᑲᑎᒪᔾᔪᑎᑦᑎᓐᓄᑦ ᐅᑎᕐᓗᑕ. 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᒥᓂᔅᑕ 

ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ, ᒥᔅᑕ 

ᒪᐃᒃ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 492 - 

4(2): ᒐᕙᒪᒃᑯᑦ ᐃᒡᓗᖓᑦ ᐃᒃᐱᐊᕐᔪᒻᒥ 

ᖃᐅᔨᓴᖅᑕᐅᓂᖓ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. ᓈᓚᑦᑐᖓ 

ᐃᒥᕈᓕᕋᑖᕋᒪ.  

 

ᐅᖃᖅᑎᑦᑎᔩ, ᐅᓪᓗᒥ ᑭᐅᔾᔪᑎᒥᑦ 

ᓇᖏᖅᓯᔾᔪᑎᖃᖅᑐᖓ ᑕᕝᕙᓂ ᒪᓕᒐᓕᐅᖅᑎ ᓲᔪᖅ 

ᐊᐱᖅᑯᑎᒋᓯᒪᔭᖓ 

ᖃᐅᔨᓴᖅᑕᐅᑲᐅᑎᒋᒋᐊᖃᕐᓂᖏᓐᓂᑦ ᒐᕙᒪᒃᑯᑦ 

ᐊᓪᓚᕕᖁᑎᖏᓐᓂᑦ. 

 

ᑖᓐᓇ ᑭᐅᔾᔪᑎᒐ:  

 

ᑖᒃᑯᐊ ᐃᖅᑲᓇᐃᔭᖅᑎᒋᔭᕗᑦ ᖃᐅᓱᐃᑦᒦᓯᒪᓕᖅᑐᑦ 

ᒪᐃ 18, 2015. ᑖᓐᓇ ᐱᔾᔪᑎᒋᓪᓗᒍ 

ᖃᐅᔨᓴᖅᑕᐅᔭᕆᐊᖃᕐᓂᖓ ᐃᓪᓘᑉ, ᑖᓐᓇ 

ᖃᐅᔨᓴᖅᑕᐅᓪᓗᓂ ᑕᐃᒪ ᑖᓐᓇ ᐃᓪᓗ 

ᖃᓄᐃᓗᐊᖏᒻᒪᕆᑦᑐᖅ ᑭᓯᐊᓂ ᐱᑕᖃᖅᑐᖅ 

ᐊᕙᓗᐊᓂ ᑕᒫᓂ ᓄᑦᑖᓂᑯᓂᑦ ᓴᓇᔭᐅᔭᕆᐊᓕᓐᓂᑦ. 

ᑖᒃᑯᐊᓗ ᓴᓇᔭᕆᐊᓖᑦ ᐊᑦᑕᓇᖅᑑᒐᑎᒃ, ᑖᓐᓇ 

ᐃᓪᓗ ᓴᓇᔭᐅᓚᐅᖅᓯᒪᓂᑰᒻᒪᑦ 1980, ᑕᐃᒪ 

ᓴᓇᔭᐅᒋᐊᒻᒪᕆᑦᑕᐅᓪᓗᓂ ᐱᔭᐅᓚᐅᖅᓯᒪᖏᑦᑐᑦ 

ᑕᐃᒪᓐᖑᓂᑦ ᓇᑉᐸᖅᑕᐅᓂᕐᖓᑦ.  

 

ᑕᐃᒪ ᓴᓇᔭᐅᒋᐊᕈᑎᓂᑦ ᑖᔅᓱᒧᖓ ᐃᓪᓗᒧᑦ 

ᐃᒪᐃᓕᖓᔪᒥᑦ ᐱᑕᖃᖅᑐᖅ, ᐃᓪᓘᑉ ᑕᒪᓐᓇ ᖄᖓ 

ᓴᓇᔭᐅᑦᑎᐊᕐᓗᓂ ᐃᓗᐊᓗ ᓇᑎᕋᐅᔭᓕᖅᑕᐅᓗᓂ, 

ᐊᒥᐊᖅᑕᐅᓗᓂᓗ, ᐊᒻᒪᓗ ᑕᒪᒃᑯᐊ ᓱᓪᓗᓖᑦ 

ᐋᖅᑭᒋᐊᖅᑕᐅᓗᑎᑦ. ᑖᓐᓇ ᐃᓪᓗ 

ᐃᒪᖃᐅᑎᖅᑲᑦᑎᐊᖅᑐᖅ, ᑕᒫᓐᖓᑦ ᓄᓇᓕᓐᓂ 

ᓱᓪᓗᓕᓅᖅᑐᓂᑦ ᐱᓯᒪᔪᒥᒃ ᐊᒻᒪᓗ ᑕᒪᓐᓇ 

ᑭᓈᓗᓐᓂᑦ ᐋᖅᑭᔅᓯᒪᓂᕆᔭᖓᑦᑕᐅᖅ 

ᐋᖅᑭᔅᓯᒪᓂᕆᔭᖓ ᑕᐃᒫᔅᓴᐃᓐᓇᖅ 

ᓱᓪᓗᓕᒃᑰᖅᑐᒥᑦ. ᑕᒪᓐᓇ ᐃᓪᓘᑉ ᓯᓚᑖ 

ᐋᖅᑭᒋᐊᕆᐊᖃᕐᒥᔪᖅ ᑕᐃᒪᐃᒻᒪᑦ ᑖᓐᓇ 

ᐊᒥᐊᖅᑕᐅᒋᐊᕆᐊᓕᒃ ᐊᒻᒪᓗ 

ᕿᒥᕐᕈᓇᒃᑲᓂᕐᓂᐊᖅᑐᒍᑦ ᑖᔅᓱᒥᖓ ᐃᓪᓘᑉ  

ᓇᔪᖅᑕᖓᓂᑦ ᑐᓐᖓᕕᒋᔭᖏᓐᓂᑦ, ᑖᒃᑯᐊ ᕿᔫᒻᒪᑕ, 

ᑕᐃᒪ ᑖᒃᑯᐊ ᖃᓄᐃᖏᒃᑲᓗᐊᕐᒪᑕ 

ᖃᐅᔨᔭᐅᒋᐊᑦᑎᐊᓂᐊᖅᑐᑦ ᐊᒻᒪᓗ 

ᐋᖅᑭᒋᐊᖅᑕᐅᓚᐅᖅᓯᒪᔪᑦ ᑖᒃᑯᐊ ᑐᓐᖓᕕᖏᑦ 

2013-ᖑᑎᓪᓗᒍ ᑕᐃᒪᖃᐃ ᑕᐃᑲᓂ 

ᐋᖅᑭᒋᐊᖓᖅᑎ ᐃᓪᓘᑉ ᐃᓗᐊᒍ ᓄᑎᑦᑐᒥᓂᐅᕗᖅ, 

ᑖᓐᓇ ᑲᒪᒋᔭᐅᑦᑎᐊᕆᐊᓂᐊᖅᑐᖅ. 

 

ᐅᖅᑰᓴᐅᑎᖓᓗ ᑕᒫᓂ ᑲᒪᒋᔭᐅᑦᑎᐊᖃᑦᑕᖅᑐᖅ 

ᑖᔅᓱᒧᖓ ᑳᓐᑐᕌᖅᑎᒧᑦ ᐊᕐᕌᒍᑕᒫᑦ ᑕᖅᑭᓗ 6 

ᐊᓂᒍᕋᐃᒻᒪᑕ. ᑕᐃᒪ ᑖᓐᓇ ᔮᓐᓄᐊᕆ 2015-

ᖑᑎᓪᓗᒍ ᒪᑐᖓ ᐊᓯᔾᔨᖅᑕᐅᓚᐅᕐᒥᔪᖅ ᐊᒻᒪᓗ 

ᐋᖅᑭᒋᐊᖅᑕᐅᓪᓗᑎ ᒪᑐᖏᑦ ᐊᒻᒪᓗ ᐃᒐᓛᖏᑦ 

ᑕᒪᓐᓗ ᐃᓯᖅᑕᕐᕕᒋᖃᑦᑕᖅᑕᖓ. ᐊᒻᒪᓗ ᑕᒪᒃᑯᐊ 

ᐋᖅᑭᒋᐊᖅᑕᐅᓪᓗᑎᑦ ᓱᓪᓗᓖᑦ, ᐊᓇᕐᕕᖓᓗ 

ᐊᒻᒪᓗ ᑕᒪᓐᓇ ᑰᖃᕐᕕᖓᑕ ᑕᒪᓐᓇ ᖄᖓ 

ᐋᖅᑭᒋᐊᖅᑕᐅᓪᓗᓂ.  

 

ᑕᕝᕙ ᐅᖃᖅᑏ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. ᑲᔪᓯᓗᑕ.  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

5. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᖅ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪ 

ᑎᑭᕋᕐᔪᐊᒧᑦ. ᒥᔅᑕ ᖁᒃᓱᒃ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃᑲᓐᓂᖅ, 

ᐅᖃᖅᑎᑦᓯᔩ ᐊᒻᒪᓗ ᖁᔭᓐᓇᒦᓪᓚᕆᒃᐸᒋᑦ 

ᐅᕙᑦᑎᐊᖅ ᐃᓛᒃ, ᒫᓐᓇ ᐃᓕᑕᖅᓯᓂᕐᒧᑦ. ᑖᒃᑯᐊ 

ᐃᓕᑕᕆᓂᐊᖅᑕᒃᑲᐃᓛᒃ ᐅᐊᑦᑎᐊᕈ 

ᒥᑦᑕᕐᕕᖕᒧᐊᕆᐊᖃᕐᓂᐊᓕᕐᒪᑕ ᑕᐃᑯᖓ ᓄᓇᒥᖕᓄᑦ 

ᐅᑎᕐᓂᐊᕐᒪᑕ. ᐅᖃᖅᑎᑦᓯᔩ, ᑖᒃᑯᐊ ᒫᓐᓇ 

ᐃᓕᑕᕆᔪᑉᓗᒋᓂᓛᒃ ᐅᖃᐅᓯᕆᓚᐅᖅᑕᒃᑲ.  

 

ᐅᐊᑦᑎᐊᖅ ᑖᒃᑯᐊ ᒫᓐᓇ ᑕᐃᑐᒋᐊᑐᖅᓯᒪᔪᑦ 

ᐅᐊᑦᑎᐊᖅ ᑖᒃᑯᐊ ᑐᒡᓕᕆᔭᐅᔪᑦ ᐊᕐᓇᐅᔪᓂᒃ 

ᒪᒃᑯᒃᑐᓂ ᓴᕕᕋᔭᖕᒥᒃ ᓵᓚᒃᓴᓚᐅᖅᑐᑦ ᑎᑭᕋᕐᔪᐊᕐᒥᑦ  

ᐃᓕᑕᕆᓂᐊᕋᒃᑭᑦ. ᐅᖃᖅᑎᑦᓯᔨ, ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᖁᕕᐊᓱᖃᑎᒋᔪᒪᓪᓗᓯ 

ᓯᕗᓪᓕᖅᐹᒥ ᑲᒪᔨᒋᔭᖓ ᑖᒻᓇ ᐸᓂᒋᒻᒫᖅᖢᒍ 

ᐊᓛᓇ ᖁᒃᓱᒃ, ᑲᒪᔨᒋᔭᐅᓚᐅᖅᑐᖅ ᐊᒻᒪᓗ ᐃᕐᖑᑕᕋ 

ᑖᓐᓇ ᐸᓂᖓ ᐱᓐᖑᐊᖃᑕᐅᓚᐅᖅᑐᖅ ᓴᐃᓕᓐ 

ᖁᒃᓱᒃ, ᑐᓐᖓᓱᒋᑦ ᐊᒻᒪᓗ ᓚᐃᓚ ᒪᕇ ᕼᐋᐸᓈᖅ. 

ᑖᓐᓇᑦᑕᐅᖅ ᑎᑭᕋᕐᔪᐊᕐᒥᐅᓂᒃ ᐃᓚᐅᒋᓪᓗᓂ, 

ᑲᐃᑦᓕᓐ ᐅᖅᓵᒐᖅ, ᐊᒻᒪᓗ ᑖᓐᓇ ᐃᓚᖓᑦ 

ᑭᖑᓪᓕᖅᐹᖅ, ᒪᐃᑲ ᓴᒻᒧᖅᑐᖅ. ᑕᕝᕙ ᑖᒃᑯᐊ 

ᑎᑭᕋᕐᔪᐊᕐᒥᓐᖔᓚᐅᖅᑐᑦ ᐅᑉᓗᒥ ᐊᐃᓂᐊᓕᕐᒪᑕ 

ᖁᕕᐊᓱᖃᑎᒋᒍᐊᖅᖢᒋᑦ ᐊᒻᒪᓗ ᑐᓐᖓᓱᓚᐅᕐᒪᑕ 

ᖁᕕᐊᓱᓚᐅᖅᖢᑎᒡᓗ ᐃᖃᓗᖕᒥᐅᓂᒃ 

ᖁᔭᓐᓇᖑᔭᖅᑐᖅ ᓇᓗᓇᓐᖏᑦᑐᖅ.  

 

ᐊᓯᖏᓪᓗ ᑕᐃᒪ ᐊᓯᖏᑦ ᐱᓐᖏᑕᕋᓗᐊᒃᑲ 

ᐅᖃᖅᑏ. ᐊᕐᕕᐊᕐᒥᐅᑕᐃᑦᑕᐅᖅ ᑕᒫᓃᓚᐅᕐᒥᖕᒪᑕ 

ᑐᓐᖓᓱᖃᑕᐅᖁᑦᓯᐊᕆᕙᕗᑦ. ᖁᔭᓐᓇᒦᒃ, 

ᐅᖃᖅᑎᑦᑎᔨ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓯᒍᑦ ᑐᓐᖓᓱᑦᑎᐊᕆᑦᑎ. ᐊᒻᒪ 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᕐᒧᑦ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑐ ᑕᑉᑑᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎ. ᐅᖃᖅᑏ, ᑖᓐᓇ ᓂᐱᕋᐅᓇ... ᐅᑯᐊᒃ 

ᐃᕐᖑᑖᒃᑲᒃ ᑐᓐᖑᓱᖃᒐᒃᑭᒃ ᐃᓚᖓᑦ 

ᕚᓕᐹᖅᑐᕕᓂᖅ ᖁᕐᓗᖅᑐᕐᒥᓐᖔᓚᐅᕐᒪᑦ ᒥᔅ 

ᖁᓕᖅᑖᓇ.  

 

ᐃᖃᓗᖕᒥᐅᑦ ᑕᐃᒃᑯᐊ ᐃᓕᓐᓂᐊᕐᕕᓕᒫᓪᓗ 

ᖁᔭᓐᓇᒦᕈᒪᕙᒃᑲ ᑕᐃᒪᓐᓇ ᐱᓐᖑᐊᖅᑎᑦᑎᓯᒪᖕᒪᑕ 

ᒪᒃᑯᒃᑐᓂᒃ ᓄᓇᕗᒻᒥᐅᓂᒃ. ᖁᕕᐊᓲᑎᒋᕙᒃᑲ 

ᐃᓘᓐᓇᖏᑦ, ᑖᒃᑯᐊ ᐃᓚᒋᔭᐅᖃᑕᐅᓚᐅᖅᑐᑦ 

ᐱᓐᖑᐊᕕᒡᔪᐊᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᓂᕐᒧᑦ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᑐᓄᓂᕐᒧᑦ, ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ 

ᒥᑦᑎᒪᑕᓕᖕᒥᐅᖑᖃᑎᒃᑲ ᒪᒃᑯᖕᓂᖅᓴᐃᑦ 

ᐊᖅᓴᕆᐊᖅᑐᖅᓯᒪᔪᑦ ᓄᑲᑉᐱᐊᑦ 2015 

ᐊᖅᓴᕐᕕᒡᔪᐊᖅᑐᖃᖅᑎᓪᓗᒍ ᑕᒫᓂ ᐃᖃᓗᖕᓂ 

ᓯᕗᓪᓕᐅᔾᔪᑎᑖᓚᐅᖅᑐᑦ ᐃᓕᓴᕆᔭᐅᖁᓪᓗᒋᑦ, 

ᑐᓐᖓᓱᒃᑎᑕᐅᖁᓪᓗᒋᑦ ᒎᓗᑖᓚᐅᖅᑐᑦ. 

ᐅᑯᐊᖑᖕᒪᑕ: ᕌᐳᑦ ᐊᒡᓚᒃ, ᔅᑏᕙᓐ ᐃᓄᐊᕋᖅ, 

ᐱᐊᕆ ᑕᖃᐅᒐᖅ, ᐲᑕ ᐃᓅᑎᖅ, ᓯᒡᓗ ᑯᑉᓗ, ᔮᓯ 

ᓴᐃᒨᓂ, ᐊᒻᒪᓗ ᐅᖃᖅᑏ ᐅᕙᓃᓐᖏᑦᑑᒐᓗᐊᖅ 

ᑕᐃᓐᓇ ᑎᒍᐊᖅᑖᕆᔪᒪᔭᕋᓗᐊᕗᑦ ᔫᑕᐃ ᐸᓪᓗᖅ 

ᐊᖏᕈᓐᓇᖅᐸᖓ ᑲᑎᒪᔨᐅᖃᑎᒪ ᑭᖕᒥᕈᕐᒥᐅᑕᖅ 

ᑖᒃᑯᓇᓐᖓᑦ ᐃᓚᒋᔭᐅᓚᐅᖅᑐᖅ ᐊᒻᒪᓗ ᑖᓐᓇ 

ᑲᒪᔨᒻᒪᕆᐅᓚᐅᖅᑐᖅ, ᓄᐊᒪᓐ ᐃᓅᑎᖅ. 

 

ᑖᒃᑯᐊ ᒫᓐᓇ ᓵᓚᒃᓴᕋᑖᖅᑐᑦ ᒎᓗᑖᕋᑖᖅᑐᑦ ᐊᒻᒪᓗ 

ᑖᒃᑯᓇᓐᖓᑦ ᐱᖓᓱᑦᑕᐅᖅ ᐃᓚᒋᔭᐅᓛᖅᑐᒡᒎᖅ 

2016-ᒥ ᐱᓐᖑᐊᕕᒡᔪᐊᖅᑐᓂᑦ ᕚᓕᐹᖅᑎᓄᑦ 

ᐅᑯᐊᖑᔪᑦ: ᔅᑏᕙᓐ ᐃᓄᐊᕋᖅ, ᐲᑕ ᐃᓅᑎᖅ, 

ᐊᒻᒪᓗ ᔮᓯ ᓴᐃᒨᓂ ᐊᒻᒪᓗᑦᑕᐅᖅ 

ᐅᕙᓃᓐᖏᑦᑑᒐᓗᐊᖅ ᐊᕐᓇᓂ ᐃᓚᒋᔭᐅᓛᖅᑐᕉᖅ 

ᒥᑦᑎᒪᑕᓕᖕᒥᐅᑕᖅ, ᓯᐊᕋ ᐋᕆᐊᒃ. ᑖᒃᑯᐊ 

ᒎᓗᑖᕋᑖᖅᑐᑦ ᒥᑦᑎᒪᑕᓕᖕᒥᐅᑦ 

ᑐᓐᖓᓱᒃᑎᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

ᐅᖃᖅᑎ: ᑐᓐᖓᓱᑦᑎᐊᕆᑦᑎ ᒪᓕᒐᓕᐅᕐᕕᖕᒧᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᕐᒧᑦ ᐃᓕᓴᖅᓯᓂᖅ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓄᑦ ᐃᓕᓴᖅᓯᓂᖅ. 

ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᓱᖅᑑᒧᑦ, ᐋᖁᐊᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 532 - 4(2): ᖃᓄᐃᓕᖓᓂᖓ 

ᐅᖅᓱᖅᑑᑎᒃᑳᕐᒥ ᐃᑳᕈᑎᓕᐅᖑᓇᓱᒃᑐᖅ 

(ᐋᖁᐊᖅ) 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ, ᐅᓇ ᐊᐱᖅᑯᑎᒋᓂᐊᖅᑕᕋ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 

ᐊᖓᔪᖅᑳᖓᓄᑦ ᑐᕌᖅᑎᓐᓂᐊᖅᑕᕋ.  

 

ᑖᓐᓇ ᐊᖓᔪᖅᑳᕆᔭᐅᔪᖅ ᖃᐅᔨᒪᔪᒃᓴᐅᕗᖅ, 

ᐅᖅᓱᖅᑑᑎᒃᑳᕐᒥ ᐃᑳᕈᑦ ᐊᑕᐅᓯᐊᕐᓇᒍ 

ᐅᖃᐅᓯᕆᖃᑦᑕᖅᓯᒪᓕᕋᒃᑯ ᐊᒻᒪᓗ ᐊᕐᕌᓂ 

ᑐᓴᖅᑎᑕᐅᓚᐅᖅᖢᑕ ᑖᒃᑯᐊᒎᖅ ᐱᓕᕆᕝᕕᖓᑦ  

ᕼᐋᒻᓚᒃᑯᓐᓂᑦ ᐃᖅᑲᓇᐃᔭᖃᑎᖃᕐᓂᐊᖅᑐᑦ. ᑖᓐᓇ 

ᐱᔭᕇᖅᑕᐅᔪᓐᓇᕐᓂᐊᕐᒪᑦ ᐃᑳᕈᑎᓕᐊᕆᔭᐅᔪᖅ.  

 

ᐱᓇᓱᐊᕈᓯᐅᓚᐅᖅᑐᒥ ᒪᓕᒐᓕᐅᕐᕕᖕᒧᑦ 

ᓴᖅᑭᑦᑎᓚᐅᖅᓯᒪᔪᖓ ᐃᑳᕈᑦ ᐊᔾᔨᓐᖑᐊᖓᓂᑦ ᓱᓕ 

ᑖᓐᓇ ᐋᖅᑭᒃᓱᖅᑕᐅᓯᒪᓐᖏᒻᒪᑦ 

ᐃᓕᐅᖅᑲᖅᑕᐅᓯᒪᓐᖏᒻᒪᑦ ᓱᓕ. ᑖᓐᓇᖃᐃ 

ᒥᓂᔅᑕᕆᔭᐅᔪᖅ ᐅᓪᓗᒥ ᐅᕙᓐᓄᑦ 

ᓇᓗᓇᐃᖅᓯᔪᓐᓇᖅᐸ ᖃᓄᐃᓕᖓᓕᕐᒪᖔᑦ ᑖᓐᓇ 

ᐃᑳᕈᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ.  

 

ᒪᒥᐊᓇᖅ, ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᓯᔅ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᕕᐊᑐᐃᓐᓇᕋᑖᕋᓗᐊᖅᑐᖓ.  

 

>>ᐃᓪᓚᖅᑐᑦ  

 

ᑖᓐᓇ ᑕᑯᓚᐅᖅᑕᕗᑦ ᐊᔾᔨᓐᖑᐊᖓ ᐃᑳᕈᓯᕐᕕᒃ 

ᐃᒻᒪᑲᓪᓚᓐᓂᒃ ᑕᐅᕗᓐᖓᖅᑕᐅᓚᐅᖅᓯᒪᒻᒪᑦ 

ᑮᓇᐅᔭᖅᑕᖃᓚᐅᖅᓯᒪᔪᒐᓗᐊᕐᒪᑦ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᐃᑳᕈᓯᕐᕕᓕᐅᕐᓂᕐᒧᑦ, ᑭᓯᐊᓂ 

ᑕᐃᓐᓇ ᐋᖅᑭᒃᑕᐅᓚᐅᖅᑎᓐᓇᒍ 

ᐃᓱᓕᓐᓂᑯᖃᓚᐅᖅᓯᒪᓂᑯᖓᓄᑦ. ᑕᐃᒪᓕ 

ᐅᖃᓕᒪᖃᑎᖃᖃᑦᑕᖅᓯᒪᒐᑦᑕ ᑖᒃᑯᓂᖓ ᓲᕐᓗ 

ᐃᖏᕐᕋᔪᓕᕆᔨᒃᑯᓐᓂᑦ, ᐊᓯᖏᓐᓂᓪᓗ ᒐᕙᒪᒃᑯᓐᓂᑦ 

ᖃᓄᖅᑑᕈᑎᒋᓗᒍ ᐋᖅᑭᒃᑕᐅᔪᑎᔅᓴᖓᓂᒃ.  
 

ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᑕᐃᒃᑯᐊ 

ᓄᓇᓕᓐᓄᑦ ᐃᖏᕐᕋᔪᓕᕆᓂᕐᒧᑦ ᐋᖅᑭᓚᐅᖅᑕᕗᑦ 

ᐊᑐᕆᐊᓕᐅᕐᓂᕐᒧᑦ ᖃᓄᖅᑑᕈᑎᒋᓇᓱᐊᕋᑦᑎᒍᑦ 

ᕼᐋᒻᓚᒃᑯᓐᓂᑦ. ᑕᐃᒪ ᑐᒃᓯᕋᐅᑎᓂᒃ ᐱᓯᒪᓕᕋᑦᑕ 

ᓄᓇᓕᓐᓂᑦ ᐊᕙᑎᑦ, ᓄᓇᓖᑦ ᑐᒃᓯᕋᐅᑎᓂᒃ 

ᑕᕝᕗᖓ ᐋᖅᑭᓚᐅᖅᑕᑦᑎᓐᓄᑦ ᒫᓐᓇᒧᓄᑦ 

ᑐᒃᓯᕋᐅᑎᓂᒃ ᖃᐃᑦᑎᓯᒪᓕᕐᒪᑕ. ᑕᕝᕙᓂᖃᐃ 

ᐱᓇᓱᐊᕈᓯᒋᓂᐊᖅᑕᑦᑎᓐᓂ, ᐅᖓᓕᐊᒍᓘᓐᓃᑦ 

ᓇᓗᓇᕈᓐᓃᓚᑦᑖᕐᓂᐊᓕᖅᑐᖅ ᓇᓪᓕᐊᖏᑦ ᑕᐃᒃᑯᐊ 

ᐊᖏᖅᑕᐅᓂᐊᕐᒪᖔᑕ. ᑖᓐᓇ ᐃᓱᒪᓇᖅᑐᖅ 

ᐅᖃᐅᑕᐅᖃᑕᐅᓂᐊᕆᐊᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐋᖁᐊᖅ.  
 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ 

ᖃᑦᑎᕌᕐᓂᐊᕐᒪᖔᖅ ᑖᓐᓇ ᐃᑳᕈᑦ ᐱᔭᕇᖅᑕᐅᑉᐸᑦ? 

ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᓯᔅ ᐃᐊᓪ.  
 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ 

ᐊᐱᖅᑯᑎᒋᒻᒪᒍ. ᐅᖅᓱᖅᑑᖅ ᑕᒫᓂ $408,000-

ᕌᕐᓂᐊᕈᓇᖅᑐᖅ, ᐊᒻᒪᓗ ᓄᓇᓕᓐᓂ ᒐᕙᒪᒃᑯᓐᓂᓗ 

ᐱᔨᑦᑎᖅᑎᒎᖅᑐᑦ ᑕᒪᑐᒪᓂ ᐱᓕᕆᐊᖑᓂᐊᖅᑐᑦ 

ᑕᑯᓐᓇᕐᓗᒋᑦ, ᐊᒻᒪᓗ ᐊᖏᖅᑕᐅᑉᐸᑕ 

ᑐᒃᓯᕋᐅᓯᐅᕈᓐᓇᖅᑐᑦ ᐊᕐᕌᒎ ᒪᕐᕉᒃ ᓈᑉᐸᑎᒃ. 

ᑕᐃᓐᓇᓗ ᑮᓇᐅᔭᖃᖅᑎᑕᐅᒍᓐᓇᖅᑐᓂ 

ᑕᐃᒃᑯᑎᒎᓇ. ᑮᓇᐅᔭᖅᑖᕈᓐᓇᕐᓂᐊᕈᑎᒃ ᑕᐃᒃᑯᐊ 

ᓄᑖᑦ ᐊᑐᕐᓗᒋᑦ, ᒥᓂᔅᑕᐃ ᑲᑎᒪᔨᖏᑦ 

ᑲᑎᒪᔪᑎᖃᓚᐅᕐᓗᑎᒃ ᑭᓯᐊᓂᐅᓂᐊᖅᑐᑦ, 

ᐊᒻᒪᓘᓐᓃᑦ ᑕᐃᒃᑯᐊ ᑮᓇᐅᔭᑦ 

ᐊᑐᐃᓐᓇᕈᖅᑎᑕᐅᓂᐊᕐᒪᖔᖅ. ᓱᓖᓛᒃ 

ᒥᓂᔅᑕᐅᖃᑎᒃᑲᐅᑯᐊ ᐃᓚᖏᑦ 

ᐃᖅᑲᓇᐃᔭᖃᑎᒋᔭᒃᑲ ᑕᐃᒃᑯᑎᒎᓇ 

ᑮᓇᐅᔭᖃᖅᑎᑕᐅᒍᓐᓇᕐᓂᐊᕐᒪᖔᑕ ᑕᐃᓐᓇ ᐃᑳᕈᑦ 

ᐅᖃᐅᓯᕆᔭᐃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑐᓪᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᐃᑳᕉᑉ ᒥᔅᓵᓄᑦ 

ᑭᖑᓪᓕᖅᐹᖅᓯᐅᑏᑦ ᐅᓂᒃᑳᖏᓐᓂᑦ 

ᒪᓕᒐᓕᐅᕐᕕᒻᒧᑦ ᓴᖅᑭᑦᑎᔪᓐᓇᕐᓂᐊᖅᐸ ᐅᑭᐊᔅᓵᖅ 

ᑲᑎᒪᔾᔪᐊᓕᕈᑦᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᓯᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑎᑦᓯᔩ. 

ᑕᒪᒃᑯᐊᖏᓛᑦ ᐊᖏᖅᑕᐅᔪᑏᑦ ᐅᑯᓄᖓ 

ᐃᖅᑲᓇᐃᔭᖅᑎᓄᑦ ᐱᓕᕆᐊᖑᖃᑦᑕᕐᒪᑕ  

ᖃᓄᐃᓕᖓᔪᓯᖓ ᖃᓄᐃᒃᑲᔭᕐᒪᖔᒃᑯ ᑕᒪᓐᓇ 

ᒫᓐᓇ ᓇᓗᔭᕋ ᑐᓴᒐᒃᓴᒥᑦ ᓴᖅᑮᓇᓱᐊᓐᖏᓐᓇᑦᑕ, 

ᐊᖏᕐᓂᐅᔪᖅ. ᑕᒪᓐᓇ ᐃᖅᑲᓇᐃᔭᖅᑎᓄᑦ 

ᐱᓕᕆᐊᖑᒻᒪᑦ, ᐊᒻᒪ ᑐᒃᓯᕋᐅᑎᒋᔭᖓ ᑖᓐᓇ 

Technical-ᓗᐊᖅᑰᕐᒪᑦ ᖃᐅᔨᒋᐊᕋᔭᖅᑯᖓ 

ᖃᓄᐃᒐᔭᕐᒪᖔᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ.  

 

ᐊᐱᖅᑯᑦ 533 - 4(2): ᑳᓐᓱᖃᓐᓂᕐᒥᒃ 

ᖃᐅᔨᓴᖅᑕᐅᓂᖅ ᖃᐅᔨᔭᐅᓵᓕᓐᓂᕐᓗ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᐅᖃᖅᑎᑦᓯᔩ, ᐊᐱᖅᓲᑎᒋᓂᐊᒐᕋ ᑐᕌᖓᓂᐊᖅᑐᖅ 

ᒥᓂᔅᑕᐅᔪᒧᑦ ᐋᓐᓂᐊᖅᑐᓕᕆᓂᕐᒧᑦ.  

 

ᐅᖃᖅᑎᑦᑎᔩ, ᓇᓗᓇᓐᖏᓚᖅ ᐊᒥᓱᓂᒃ 

ᑐᓴᖃᑦᑕᖅᓯᒪᓕᕋᑦᑕ ᐃᓄᖕᓂᒃ 

ᖃᐅᔨᓴᖅᑕᐅᓚᐅᖅᑐᑎᒃ ᑖᔅᓱᒥᖓ ᐃᓄᒃᑐᓄᓇ 

ᑕᐃᔭᐅᕙᖅᑰᖏᒻᒪᑦ ᓱᓕᓘᓐᓃᑦ ᐃᓄᒃᑐᓪᓘᓐᓃᑦ 

ᓇᓗᓇᐃᕐᔭᖅᑕᐅᓯᓐᖏᖅᑰᕐᒪᓪᓘᓐᓃᑦ ᓱᓕ 

ᖃᐅᔨᓴᖅᑕᐅᕙᒌᕐᓂᖅ ᐋᓐᓂᐊᒥᒃ. ᐃᓚᖏᑦ 

ᐃᓅᓴᑐᖃᖅᑐᐊᓕᖅᑎᓪᓗᒋᑦ 

ᐋᓐᓂᐊᑐᖃᖅᑐᐊᓕᖅᑎᓪᓗᒋᑦ ᐅᕝᕙᓘᓐᓃᑦ 

ᐋᓐᓂᐊᑐᖃᓕᖅᑎᓪᓗᒋᑦ 

ᖃᐅᔨᓴᖅᑕᐅᕙᓪᓕᐊᓕᓵᖅᑑᔭᖅᑕᕐᒪᑕ.  

ᑕᒪᓐᓇ ᐋᓐᓂᐊᖅᑐᓕᕆᔨᓂᒃ ᓇᔭᓐᖑᐊᓂᒃ 

ᐅᕝᕙᓘᓐᓃᑦ ᑕᒫᓂ ᐅᖃᐅᓯᖏᓐᓂᒃ 

ᐃᓕᑦᑎᕙᓪᓕᐊᓕᖅᑎᓪᓗᖓ ᓘᑦᑖᖏᓐᓂᒃ.  

 

ᑖᓐᓇ ᖃᐅᔨᓴᖅᑕᐅᕙᓪᓕᐊᓂᖅ ᐃᓚᖏᓐᓂᑦ 

ᖃᐅᔨᓴᖅᑕᐅᓐᖏᑎᓪᓗᒋᓪᓘᓐᓃᑦ ᑖᓐᓇ 

ᖃᐅᔨᔭᐅᕙᓪᓕᐊᖏᓐᓇᖃᑦᑕᕐᒪᑦ ᐋᓐᓂᐊᒥᒃ 

ᐱᖃᕐᓂᐊᓕᓐᓂᖅᑎᓪᓗᒋᑦ ᑭᖑᕙᓯᓕᐊᓂᒃᑐᑦ, 

ᐱᕙᓪᓕᐊᓕᐊᓂᒃᑎᓪᓗᒍ. ᑕᒪᓐᓇ. ᒥᓂᔅᑕᐅᔪᖅ 

ᓇᓗᓇᐃᔭᐅᔫᓪᓗᐊᖅᐸ ᐊᑐᐊᒐᒃᓴᓂᑦ ᐅᕝᕙᓘᓐᓃᑦ 

ᒪᓕᒐᖏᓐᓂᒃ ᐱᓕᕆᕕᖏᑕ ᐊᑐᐊᒐᒃᓴᖏᓐᓂᑦ, 

ᑕᒪᓐᓇ ᖃᐅᔨᓴᖅᑕᐅᕙᒌᕐᓂᖅ ᑕᒪᔅᓱᒧᖓ 

ᖃᓪᓗᓈᑎᑐᑦ ᐅᖃᕋᔭᕋᒃᑯ Regular Cancer 

Screening in community health centres 

(ᑐᓵᔨᑎᒍᑦ) ᐊᑯᓚᐃᑦᑐᒃᑯᑦ ᖃᐅᔨᓴᖅᑕᐅᖃᑦᑕᕐᓗᑎᒃ 

ᓄᓇᓕᖕᓂ ᓄᓇᕗᑦ ᐃᓗᐊᓂ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑐᑭᓯᐅᒪᓂᕋ ᒪᓕᑦᑐᒍ  

ᖃᐅᔨᓴᐃᖃᑦᑕᓕᕇᖅᑐᑦ ᐋᓐᓂᐊᖅᑕᖃᕐᒪᖔᖅ. 

ᐊᔾᔨᒌᓐᖏᑦᑑᒻᒪᑕᐃᒃᑯᐊ ᐋᓐᓂᐊᑦ, ᐃᓕᐊᒃᑯᑦ 

ᑕᒪᒃᑯᓄᖓᓗ ᐋᓐᓂᐊᒋᔭᐅᔪᖅ ᕿᓂᖅᑕᐅᖃᑦᑕᖅᑐᑦ. 

ᒫᓐᓇ ᑕᐃᒪᐃᓕᐅᖃᑦᑕᓕᖅᑐᑦ. ᒪᑯᐊ ᐃᕕᐊᖏᕐᒥᒎᑦ 

ᐋᓐᓂᐊᓖᑦ ᑕᒪᒃᑯᐊ ᕿᒥᕐᕈᓇᑉᐸᓪᓕᐊᓕᕐᒥᔭᕗᑦ 

ᐊᑐᐊᒐᐃᑦ, ᐊᒻᒪᓗ ᐃᓇᓗᒃᑯᑦ, ᐃᖅᑐᒃᑯᓪᓘᓐᓃᑦ 

ᐋᓐᓂᐊᖃᕐᓂᖅ ᑕᒪᒃᑯᐊ ᖃᐅᔨᓴᖅᑕᐅᖃᑦᑕᓕᖅᑐᑦ.  

 

ᖃᓄᖅ ᒪᑯᓄᖓ ᐳᕙᓐᓄᑦ ᖃᐅᔨᓴᐅᑎᓂᒃ ᓱᓕ 

ᐋᖅᑭᒃᓯᓯᒪᔪᖅᑕᖃᓐᖏᑦᑐᖅ, ᐳᕙᒃᑯᑦ 

ᐋᓐᓂᐊᖃᖅᐸᑦᑐᑦ ᐅᓄᖅᑐᐊᓘᒐᓗᐊᖅᑎᓪᓗᒋᑦ 

ᑕᒫᓂ ᖃᐅᔨᓴᐅᑎᓂᒃ ᐋᖅᑭᒃᓯᓯᒫᓂᓐᖏᑦᑐᒍᑦ ᓱᓕ 

ᒫᓐᓇ ᐅᓪᓗᒥᒧᑦ ᑎᑭᑦᑐᒍ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᓯᔩ, 

ᒪ’ᓇᒫᖅᑐᒍ, ᒥᓂᔅᑕᐅᔪᖅ ᑭᐅᔪᑎᒋᔮᓄᑦ.  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2840 

ᐅᖃᖅᑎᑦᓯᔩ, ᐃᓛᓐᓂᒃᑯᑦ ᑐᓴᒐᐅᕙᓐᖏᒻᒪᑕ 

ᐃᓚᖏᑦ ᖃᐅᔨᓴᖅᑕᐅᕉᕋᓗᐊᖅᑐᑎᒃ ᑕᒪᔅᓱᒥᖓ 

ᐋᓐᓂᐊᓂᕐᒥᒃ ᐋᓐᓂᐊᒥᒃ, ᐃᓛᓐᓂᒃᑯᑦ 

ᐊᐱᖅᓱᕋᓗᐊᓪᓚᕐᒥᒃ ᐅᕝᕙᓘᓐᓃᑦ 

ᖃᐅᔨᓴᖅᑕᐅᕈᕋᓗᐊᕐᓚᕐᒥᒃ ᑕᒪᔅᓱᒥᖓ 

ᐋᓐᓂᐊᓇᖅᑐᒥᑦ ᐱᑕᖃᓕᕋᓗᐊᓐᖏᒻᒪᖔᕐᒥᒃ. 

ᐃᓚᖏᓪᓘᓐᓃᑦ ᑐᓴᕋᐅᓱᐃᒃᑑᒻᒪᑕ.  

 

ᑖᓐᓇ ᒥᓂᔅᑕᐅᔪᖅ ᐱᖁᔭᕐᓂᒃ ᒪᓕᒐᕐᓂᒃ 

ᐋᖅᑭᒃᓱᐃᓂᐊᖅᐸ ᐋᓐᓂᐊᒥᒃ ᖃᐅᔨᓴᖅᐸᒌᕐᓂᖅ 

ᐊᒻᒪᓗ ᖃᐅᔨᓴᖅᑕᐅᑦᑎᐊᕐᓂᖅ 

ᓄᓇᕗᑦᒥᐅᑕᓗᑦᑖᓄᑦ ᐊᒻᒪᓗ ᐊᐱᕆᑐᐊᕌᖓᑕ 

ᑖᓐᓇ ᐋᓐᓂᐊᕐᕕᒻᒧᑦ ᐅᕐᓂᒍᑎᓯᒪᔪᖅ 

ᐊᐱᕆᑐᐊᕋᔭᖅᐸᑦ ᑖᓐᓇ ᐃᓄᒃ 

ᖃᐅᔨᓴᖅᑕᐅᕈᐊᕐᓗᓂ ᑕᒪᔅᓱᒥᖓ ᐊᑐᐊᒐᒃᓴᓂᒃ 

ᒪᓕᒐᕐᓂᒃ ᐋᖅᑭᒃᓱᐃᓂᐊᖅᐸ? ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᐅᑲᓕᖅ.  

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒃᑯᐊ ᓇᓕᐊᑐᐃᓐᓇᖅ 

ᐃᓱᒫᓗᒃᑯᓂ ᖃᐅᔨᓴᖅᑕᐅᒍᒪᒍᑎᒃ ᑖᓐᓇ  

ᒪᑐᐃᖓᑦᑎᐊᖁᕙᒃᑲ, ᐊᒻᒪᓗ ᐆᑦᑐᖃᑦᑕᕐᓗᑎᒃ 

ᐊᒻᒪᓗ ᑖᒃᑯᐊᖏᓛᒃ 

ᐃᓕᓐᓂᐊᖅᑎᑕᐅᒋᐊᖏᓐᓇᕐᖓᑕ ᐋᓐᓂᐊᓲᖅᑏᑦ 

ᓇᓪᓕᐊᓐᓂᑐᐃᓐᓇᖅ ᖃᐅᔨᓴᐅᑎᓂᒃ 

ᐊᑐᖅᐸᓕᖅᑐᑎᑦ ᐅᓪᓗᒥ, ᑖᒃᑯᐊ ᐃᓚᖏᑦ ᓱᓕ 

ᐊᓐᖑᑎᓯᒪᓐᖏᒻᒪᑕ ᐊᓐᖑᑎᑎᒐᓱᒃᑕᕗᑦ. ᑕᒫᓂ 

ᓄᓇᑦᑎᓐᓃᓛᒃ ᓄᓇᕗᒻᒥ ᑖᓐᓇ ᐋᓐᓂᐊᖃᕐᓂᖅ 

ᐱᒻᒪᕆᐊᓘᒻᒪᑦ ᐊᒻᒪᓗ ᖃᓄᑐᐃᓐᓇᖅ 

ᐊᑲᐅᓂᖅᓴᓂᒃ ᕿᓂᕋᓱᒋᐊᖃᕋᑦᑕ ᑭᒡᒐᑐᖅᑕᑎᓐᓂᒃ. 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔨ. 

(ᑐᓵᔨᑎᒍᑦ) ᑐᓴᖅᑎᑕᐅᒐᔪᐃᑦᑐᕕᔾᔪᐊᕌᓘᒐᑦᑕ 

ᖃᓄᐃᑦᑐᑦ ᖃᑦᑎᓪᓗ ᑳᓐᓴᐃᑦ ᖃᐃᔨᔭᐅᕙᒻᒪᖔᑕ 

ᓄᓇᕗᒻᒥ ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ 

ᑐᓴᖅᐸᒻᒥᔪᒍᑦ ᐊᔅᓱᕈᕐᓇᓪᓚᕆᑦᑐᓂᒃ ᖃᓄᐃᑦᑐᓂᒃ 

ᐃᓄᓐᓂᒃ ᐃᓚᒌᓂᓪᓗ ᐊᓂᒍᐃᔪᒥᓂᕐᓂᒃ 

ᐊᔅᓱᕈᕐᓇᖅᑐᐊᓗᓐᓂᒃ ᑳᓐᓱᒧᑦ 

ᖃᐅᔨᓴᖅᑕᐅᓚᐅᖅᑐᑎᒃ ᐊᒻᒪᑦᑕᐅᖅ  

ᐱᓕᕆᐊᖑᓕᖅᑐᑎᒃ ᐋᓐᓂᐊᖃᓕᖅᑐᑎᓪᓗ. 

 

ᒥᓂᔅᑕ ᐊᖏᕈᓐᓇᖅᑲ ᓴᖅᑮᒍᓐᓇᕐᓂᕋᕐᓗᓂ 

ᒫᓐᓇᓕᓴᐅᓛᓂ ᖃᑦᑎᑦ ᑳᓐᓱᖃᓕᕐᒪᖔᑕ ᓄᓇᕗᒻᒥ 

ᐊᒻᒪ ᒪᓕᒐᓕᐅᕐᕕᒻᒥ ᓴᖅᑭᕐᓗᓂᐅᒃ? ᖁᔭᓐᓇᒦᒃ, 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᓕᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᖓᔪᖅᑳᖅ, 

ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᓕᑎᒍᑦ) ᐄ, ᑖᓐᓇ 

ᑳᓐᓲᔾᔭᓲᖑᓂᖅᐹᔾᔫᔮᖅᑐᖅ ᓄᓇᕗᒻᒥ ᐳᕙᒃᑯᑦ 

ᑳᓐᓱᑖᕐᓂᖅ. ᑕᒪᓐᓇ 

ᑕᐃᒪᐃᑦᑐᑖᖅᑕᐃᓕᒪᒍᓐᓇᖃᑦᑕᖅᑑᒐᓗᐊᖅ 

ᐃᓚᖓᒍᑦ ᓯᒡᒐᓕᐊᖅᑐᖃᑦᑕᕐᓂᖅ ᓱᐴᖅᑐᖃᑦᑕᕐᓂᖅ 

ᑖᓐᓇ ᑳᓐᓱᑖᕈᑕᐅᓂᖅᐹᖑᖃᑦᑕᕐᖓᑦ ᐳᕙᒃᑯᑦ 

ᐊᒻᒪᑦᑕᐅᖅ ᐃᖅᑐᒃᑯᑦ ᐃᓇᓗᐊᒃᑯᓪᓗ ᑖᓐᓇᑦᑕᐅᖅ 

ᑖᓐᓇ ᑐᖏᓕᕆᔭᐅᕙᒻᒥᔪᖅ. 

ᖃᐅᔨᓴᕋᐃᒍᑎᔅᓴᑦᑎᐊᕙᐅᓂᖅᓴᓂᒃ  

ᐋᖅᑭᑦᑎᕆᕙᓪᓚᐃᓯᒪᒐᓗᐊᖅᑐᒍᑦ ᓄᓇᕗᒻᒥ. ᑕᕝᕙ 

ᑖᒃᑯᐊ ᒪᕐᕉᒃ ᐋᓐᓂᐊᕆᔭᐅᓂᖅᐹᖑᖃᑦᑕᖅᑑᒃ ᒪᕐᕉᒃ 

ᓄᓇᕗᒻᒥ ᑳᓐᓲᓪᓗᑎᒃ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ ᒪᑉᓴᓚᒃ. 

 

ᐊᐱᖅᑯᑦ 534 - 4(2): ᐃᑲᔫᑎᒃᓴᐃᑦ 

ᓄᓇᓕᕋᓛᓂ ᑎᒍᔭᐅᓯᒪᔪᓕᐅᕈᒪᔪᓄᑦ 

(ᒪᑉᓴᓚᒃ) 

ᒪᑉᓴᓚᒃ: ᖁᔭᓐᓇᒦᒃ ᐅᖃᖅᑎᑦᑎᔨ. ᑖᓐᓇ 

ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ 

ᐃᖅᑲᑐᐃᕕᓕᕆᔨᒃᑯᑦ ᐊᖓᔪᖅᑳᖓᓐᓄᑦ.  

 

ᐅᖃᖅᑎᑦᑎᔨ, ᑕᒪᓐᓇ 

ᓂᑉᓕᐅᑎᖃᑦᑕᖅᓯᒪᕐᕕᒋᓯᒪᒐᒃᑯ ᑕᒪᒃᑯᐊ 

ᓯᐊᒻᒪᒃᑎᕐᕕᐅᓯᒪᓐᖏᑦᑐᑦ ᓄᓇᓖᑦ 

ᐱᓕᕆᐊᒃᓴᖃᖃᑦᑕᓐᖏᓪᓚᑦᑖᕐᓂᖏᓐᓄᑦ 

ᐅᕝᕙᓘᓐᓃᑦ ᐊᔪᕐᓇᓗᐊᕐᓂᖏᓐᓄᑦ ᑕᒪᒃᑯᓄᓐᖓᑦ 

ᐱᓕᕆᐊᖅᑖᕋᓱᒃᑐᓄᑦ. 

 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔨ, ᑕᒪᓐᓇ ᐊᐱᖅᑯᑎᒋᖃᑦᑕᓚᐅᖅᓯᒪᔭᕋ 

ᑖᒃᑯᐊ ᒪᒥᓴᕐᕖᑦ, ᒪᑯᐊ ᐊᐅᓪᓛᕐᕕᑦ, ᑕᒪᒃᑯᐊ 

ᐆᒃᑐᖅᑕᐅᕈᓐᓇᕋᔭᕐᓂᖏᓐᓂᒃ 

ᐱᑕᖃᕐᓂᕋᖅᐸᓚᐅᖅᓯᒪᖕᒪᒍ ᐊᐱᕆᓚᐅᖅᓯᒪᒐᒪ 

ᑖᓐᓇ ᑕᐃᒪᓐᓇᐃᑦᑑᓂᕋᓚᐅᖅᓯᒪᓪᓗᓂᐅᒃ. 

 

ᒫᓐᓇ ᐊᐱᕆᔪᒪᓪᓗᖓ ᑕᒪᓐᓇ ᓱᓕᖃᐃ 

ᑕᐃᒪᓐᓇᐃᑦᑑᖕᒪᑦ ᓱᓕᖃᐃ ᓴᖅᑭᑦᑎᔪᖃᕈᒪᓐᓂᖅᐸᑦ 

ᑕᒪᓐᓇ ᐊᑐᐃᓐᓇᐅᕗᖅ ᒫᓐᓇᒧᑦ? ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᕆᔨᒃᑯᓐᓄᑦ 

ᐊᖓᔪᖅᑳᖑᔪᖅ ᐊᖓᔪᖅᑳᖅ, ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᑕᒪᓐᓇᐃᓛᒃ ᐊᐅᓚᑦᑎᖃᑦᑕᕐᓂᖅ 

ᓄᓇᓕᕌᓛᓂ ᑖᒃᑯᐊ ᐅᐸᖃᑦᑕᖅᑐᑦ ᖁᔭᒋᑦᑎᖃᒃᑲ 

ᐃᑲᔪᕐᓇᖃᑦᑎᐊᐸᖕᒪᑕ ᑕᒪᒃᑯᓄᖓ 

ᑎᒍᔭᐅᖅᑲᕙᑦᑐᓄᑦ. ᑕᐃᒪ ᑕᑯᒃᑲᓐᓂᕈᒪᒐᓗᐊᖅᑐᒍᑦ 

ᐅᓄᕐᓂᖅᓴᓂᒃ ᑕᐃᒫᒃ ᐱᓗᐊᖅᑐᒥᖃᐃ ᑕᐃᔅᓱᒪ 

ᓂᕈᐊᖅᑕᐅᖃᑎᒋᓯᒪᔭᒪ ᓄᓇᑯᓕᐊᓂ ᑕᐃᓐᓇ 

ᐆᒪᔪᖃᑦᑎᐊᕐᖓᑦ ᑐᓱᓇᕐᖓᑕ ᑕᐃᕙᓂ, ᑕᐃᕙᓂ 

ᐊᑐᐃᓐᓇᖃᖅᑐᑎᒃ ᑖᓐᓇ ᐃᑲᔫᑎᖃᕕᒡᔪᐊᕋᔭᖅᑐᖅ  

ᑕᐃᒃᑯᓄᖓ ᑎᒍᔭᐊᖅᑲᒋᐊᖃᖅᐸᑦᑐᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒪᑉᓴᓚᒃ. 

 

ᒪᑉᓴᓚᒃ: ᖁᔭᓐᒦᒃ ᐅᖃᖅᑎᑦᑎᔨ. ᐊᒻᒪᓗ ᖁᔭᓐᓇᒦᒃ 

ᐊᖓᔪᖅᑳᑉ ᑭᐅᔾᔪᑎᖓᓂᒃ ᑕᒪᓐᓇ ᑐᓴᕐᓂᕐᒪᑦ 

ᐊᒻᒪᓗ ᑕᑯᔪᒪᓐᓇᖅᖢᓂ.  

 

ᐅᖃᖅᑎᑦᑎᔨ, ᑕᐃᒪ ᓇᓗᓇᓐᖏᑦᑐᖅ ᑕᒪᑐᒥᓐᖓᑦ 

ᓴᖅᑭᑦᑎᔪᒪᔫᒐᓗᐊᑦ ᖃᐅᔨᒪᓐᖏᑦᑎᐊᖃᑦᑕᕐᒪᑕ 

ᖃᓄᖅ, ᖃᖓ ᐱᒋᐊᕆᐊᖃᖁᓐᓇᕋᔭᕐᒪᖔᑦ. 

ᐊᖓᔪᖅᑲᖃᐃ ᓇᓗᓇᐃᖅᓯᔪᓐᓇᖅᐳᖅ ᖃᓄᖅ 

ᑕᒪᒃᑯᐊ ᐃᑲᔪᖅᑕᐅᔪᒪᓕᕋᔭᕐᓂᖅᐸᑕ 

ᓴᖅᑭᑎᑦᑎᔪᒪᔪᑦ ᐱᒋᐊᕈᒪᔪᑦ ᓇᐅᒃᑰᕐᓗᑎᒃ 

ᐃᑲᔪᖅᑕᐅᓂᖃᕈᓐᓇᕋᔭᖅᐸᑦ? ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᓕᑎᒍᑦ) 

ᐊᖓᔪᖅᑳᕆᔭᐅᔪᖅ  

ᒪᓕᒐᓕᕆᓂᕐᒧᑦ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᑕᐃᒪ ᐃᖅᑲᓇᐃᔭᖅᑎᖃᖅᑐᒍᑦ 

ᑕᐃᑲᓂ ᑕᕝᕙᓂ ᐊᓪᓚᕕᑦᑎᓐᓂ ᒪᓕᒐᓕᕆᔨᒃᑯᓐᓂ 

ᐊᓪᓚᕝᕕᖓᓐᓂ ᐃᖅᑲᓇᐃᔭᖅᐸᑦᑐᖅ ᑖᒃᑯᓂᖓ 

ᐃᑲᔪᖅᐸᑦᑐᖅ ᓇᒻᒥᓂᖃᖅᑐᓄᑦ, ᑖᒃᑯᓂᖓ 

ᐊᐅᓚᑦᑎᔪᒪᔪᓄᑦ ᓄᓇᓕᕋᓛᓂᑦ 

ᑎᒍᔭᐅᖅᑲᕕᐅᓂᐊᖅᑐᒥᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᒪᑉᓴᓛᖅ. 

 

ᒪᑉᓴᓛᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᖅᑐᒍ ᒥᓂᔅᑕ. ᐅᖃᖅᑎᑦᑎᔩ, ᒥᓂᔅᑕ 

ᑕᐃᑲᓐᖓᖃᐃ ᖃᐃᑦᑎᔪᓐᓇᕋᔭᖅᐳᖅ 

ᓇᓗᓇᐃᖅᓯᒪᔪᓂᑦ ᓈᓴᐅᑎᓂᑦ ᑕᓚᐴᑐᐃᓪᓇᒧᑦ 

ᓇᑭᑦ ᐃᑲᔫᓯᐊᔅᓴᖅ ᑕᒪᒃᑯᓂᖓ 

ᐃᑲᔪᖅᑕᐅᔪᓐᓇᕋᔭᕐᒪᖔᑕ, ᑐᔅᓯᕋᕐᕕᐅᔪᓐᓇᖅᑐᒥᑦ. 

ᖃᐃᑦᑎᔪᓐᓇᖅᐳᖃᐃ ᓈᓴᐅᑎᓂᑦ ᑖᒃᑯᓄᖓ 

ᑭᒡᒐᑐᖅᑕᓐᓄᑦ ᑐᓂᔾᔪᑎᒋᓂᐊᕋᒃᑭᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 

ᒪᓕᒐᓕᕆᓂᕐᒧᑦ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᐄ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏ. ᒪᓕᒐᓕᐅᖅᑎ 

ᐊᕐᕕᐊᓄᑦ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 535 - 4(2): ᓄᑖᑦ ᒪᓕᒃᑕᐅᔭᕆᐊᓖᑦ 

ᐆᒪᔪᓕᕆᓂᕐᒧᑦ ᒪᓕᒐᐅᑉ ᐊᑖᒍᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ ᐊᐱᖅᑯᑎᑲ ᐅᓪᓗᒥ.  

 

ᐅᖃᖅᑏ, ᖁᕕᐊᓱᓪᓚᕆᑦᑐᖓ ᑕᑯᒪᐅᕋᒪ ᑖᒃᑯᐊ 

ᐆᒪᔪᓕᕆᓂᕐᒧᑦ ᒪᓕᒐᖏᑦ ᓴᖅᑭᑕᐅᓂᕐᖓᑕ ᒪᐃ 

29-ᖑᑎᓪᓗᒍ ᓄᓇᕗᒻᒥ ᒐᕙᒪᒃᑯᑦ 

ᐱᕙᓪᓕᐊᔪᓕᕆᕕᖓᓂᑦ. ᐊᒻᒪᑦᑕᐅᖅ ᑕᑯᓚᐅᕐᒥᔪᖓ 

ᑖᒃᑯᐊ ᒪᓕᒐᐃᑦ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᓕᓛᕐᖓᑕᒎᖅ ᔪᓚᐃ 1, ᑕᕝᕙᓂ ᐊᕐᕌᒍᑦᑎᓐᓂᑦ. 

ᑕᐃᒫᒃ ᓱᒋᐊᖅᓯᒍᑕᐅᓂᐊᕐᖓᑕ ᑕᕝᕙᓂ 

ᐊᑕᐅᓯᐅᖏᒻᒪᕆᑦᑐᒥᑦ ᒪᓕᒐᖅᑎᒍᑦ 

ᓚᐃᓴᑖᖅᑎᑦᑎᖃᑦᑕᕐᓂᖅ, 

ᓂᕕᖓᑖᖅᑖᑎᑦᑎᖃᑦᑕᕐᓂᖅ, ᐊᑭᖃᖅᑎᑦᑎᓂᖅ 

ᐊᒻᒪ ᐊᖑᓇᓱᑦᑎᑦᑎᖃᑦᑕᕐᓂᖅ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ, ᑕᐃᒃᑯᐊ ᒪᓕᒐᓕᒫᑦ 

ᑲᔪᓯᑎᑕᐅᓂᐊᔪᔪᐃᑦ ᑲᔪᓯᑎᑕᐅᓐᓂᖅᑳᑦ 

ᐅᕝᕙᓘᓐᓃᑦ ᑲᔪᓯᑎᑕᐅᓛᑐᐃᓐᓇᖅᑲᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᕆᔭᐅᔪᖅ. ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᐄ, ᑕᐃᒪ ᑖᒃᑯᐊ ᐆᒪᔪᓕᕆᓂᕐᒧᑦ 

ᒪᓕᒐᐅᓂᐊᖅᑐᖅ ᓄᑖᖅ ᑕᒫᓂ ᓄᓇᕘᒥ 

ᓴᓇᔭᐅᓯᒪᔪᖅ, ᑕᒪᓐᓇ ᐊᑐᓕᖁᔨᓂᕐᒥᑦ ᑕᒫᓂ 

ᑐᑭᑖᖅᓯᔪᒍᑦ ᔪᓚᐃ 1, 2015. ᑕᐃᒪ ᑖᒃᑯᐊᓗ 

ᐃᓱᒫᓘᑕᐅᖃᑦᑕᖅᓯᒪᓪᓚᕆᑦᑐᐃᑦ ᐱᓗᐊᖅᑐᒥᑦ 

NTI-ᑯᓐᓄᑦ ᑕᒪᒃᑯᐊ ᓈᒻᒪᔅᓯᓯᒪᓂᖅᓴᐅᓕᖅᑐᑎᑦ. 

ᐄ, ᑕᒪᓐᓇ ᑖᒃᑯᐊ ᒪᓕᒐᐃᑦ, ᒪᓕᒐᓕᐅᓂᐊᓕᖅᑐᖅ 

ᐆᒪᔪᓕᕆᓂᕐᒧᑦ ᑕᒪᒃᑯᓂᖓ 

ᑲᒪᔾᔪᑕᐅᖃᑦᑕᓂᐊᖅᑐᐃᑦ. ᐄ, ᑕᒪᓐᓇ  

ᑕᐃᒪᐃᓕᖓᓇᓱᐊᖅᑐᖅ ᔪᓚᐃ 1, ᐅᓪᓗᖓ 

ᒪᓕᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᓕᒫᕋᑖᕋᒪ ᒥᓂᔅᑕ ᑐᓵᑦᑎᐊᖅᑑᔮᕋᑖᖅᑑᒐᓗᐊᖅ 

ᔪᓚᐃ 1, ᐊᑐᓕᕐᓂᐊᕐᖓᑦ ᐊᖏᕋᑖᖅᑐᖓ 

ᐊᖏᕋᑖᖅᑐᖓ. ᒥᓂᔅᑕᓕ ᐊᐱᕆᒐᓱᕋᑖᖅᑕᕋᓗᐊᕋ 

ᐃᓄᑦᑎᑑᓕᖅᑕᐅᑦᑎᐊᕙᓪᓚᐃᖏᒻᒪᑦ. ᑖᒃᑯᐊ 

ᒪᓕᒐᐃᑦ ᐃᓗᐊᑦᑑᓂᐊᓕᖅᑳᑦ ᐊᓯᒃᑲᓐᓂᖏᓐᓂᑦ 

ᐃᓚᔭᐅᒃᑲᓐᓂᓛᕆᕚᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᕆᔭᐅᔪᖅ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑕᐃᒪ ᑖᒃᑯᐊ ᒫᓐᓇ ᐃᓚᖏᑦ ᐱᓕᕆᐊᖑᒃᑲᓂᖅᑐᑦ 

ᐱᔭᕇᖅᓯᒪᖏᑦᑐᐃᑦ, ᐱᓗᐊᖅᑐᒥᑦ ᑖᒃᑯᓄᖓ 

ᐆᒪᔪᓕᕆᔨᕐᔪᐊᑯᓐᓄᑦ ᑕᒫᓂ ᓄᓇᕘᒥ. ᑕᐃᒪ 

ᐱᔭᕇᖅᓯᒪᖏᒐᓛᑦᑐᐃᑦ ᒫᓐᓇ 

ᐊᖏᔫᒍᓐᓃᑦᑑᒐᓗᐊᖅ ᑭᓯᐊᓂ ᐱᓕᕆᐊᖑᔪᑦ 

ᑕᒪᓐᓇ ᐋᖅᑭᔅᓯᒪᑦᑎᐊᖁᓪᓗᒍ ᐆᒪᔪᓕᕆᓂᕐᒧᑦ 

ᒪᓕᒐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ  ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᒥᓂᔅᑕᑦᑕᐅᖅ ᖁᔭᓐᓇᒦᒃ. ᑕᕝᕙᓂᔅᓴᐃᓐᓇᖅ, ᒥᓂᔅᑕ 

ᑖᓐᓇ ᐃᖅᑲᓇᐃᔭᖅᑎᒥᓂ ᓄᓇᕗᒻᒥᐅᓂᑦ 

ᖃᐅᔨᒃᑲᐃᑎᑦᑎᓂᐊᖅᑳᑦ ᑭᓲᓂᐊᓕᕐᒪᖔᑕ 

ᒪᓕᒐᖏᑦ ᑕᖅᑲᐅᖓ ᓴᖅᑭᔮᖅᑎᑦᑎᒋᐊᕐᓗᑎᒃ 

ᓄᓇᕗᒻᒥᐅᓕᒫᑦᑎᐊᖅ ᑐᓴᐅᒪᓂᐊᕐᖓᑕ 

ᖃᐅᔨᒪᓂᐊᕐᖓᑕ ᓄᑖᓂᑦ ᒪᓕᒐᐅᓂᐊᓕᕐᒥᔪᓂᑦ  

ᐱᑕᖃᖅᐸᓚᐅᖏᑦᑐᓂ ᒫᓐᓇ ᒪᓕᒐᐅᓂᐊᓕᖅᑐᓂᑦ, 

ᑐᓴᐅᒪᔪᐃᓐᓇᐅᓂᐊᕐᖓᑕ ᐱᔮᖅᑯᑕᐅᖏᑦᑐᒥᑦ 

ᒪᓕᒐᕐᒥᑦ ᓱᕐᕋᐃᓂᐊᖏᒻᒪᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᕆᔭᐅᔪᖅ. ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑖᒃᑯᐊ ᐅᖃᐅᓯᕆᔭᖏᑦ ᑕᒪᐅᓇ ᑖᒃᑯᐊ 

ᑐᓴᐅᒪᑎᑦᑎᓃᓪᓗ ᑕᒪᒃᑯᐊᓗ ᐊᓯᖏᑦ ᑕᒪᒃᑯᐊᓗ 

ᒪᓕᒐᖅᑎᒍᑦ ᐊᐅᓚᑦᑎᔪᑕᐅᓂᐊᓕᖅᑐᑦ ᓄᑖᑦ 

ᑕᒪᒃᑯᐊ ᐱᓕᕆᐊᖑᕙᓪᓕᐊᔪᑦ, ᐊᒻᒪᓗ ᑕᒪᓐᓇ 

ᑐᓴᐅᒪᑎᑦᑎᓂᖅ ᓯᕗᓪᓕᖅᐸᐅᑎᒻᒪᕆᑦᑕᕗᑦ ᑕᕝᕙᓂ 

ᒪᓕᒐᖅ ᑖᓐᓇ ᓄᑖᖅ ᐱᔾᔪᑎᒋᓪᓗᒍ 

ᐆᒪᔪᓕᕆᓂᕐᒧᑦ. ᑕᒪᒃᑯᐊᓗ ᐃᖅᑲᓇᐃᔭᖅᑏᑦ 

ᐆᒪᔪᕐᓂᐊᖅᑎᐅᓂᕋᖅᑕᐅᕙᑦᑐᑦ ᐆᒪᔪᓕᕆᔩᑦ 

ᓄᓇᓕᓐᓂ ᑕᒪᒃᑯᐊᑦᑕᐅᖅ 

ᐃᓕᓐᓂᐊᖅᑎᑕᐅᑲᓐᓂᒻᒪᕆᒋᐊᖃᕐᓂᖏᑦ 

ᐃᓱᒫᓘᑎᒋᓯᒪᒐᑦᑎᒍ, ᑕᐃᒪ ᑕᒪᓐᓇᑦᑕᐅᖅ 

ᑲᔪᓯᕙᓪᓕᐊᓯᒪᓪᓗᓂ. ᑕᒪᓐᓇ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᔭᐅᑦᑎᐊᓂᐊᕐᖓᑦ ᖃᐅᔨᒪᔭᐅᑦᑎᐊᖁᓪᓗᑎᒍ 

ᑕᒫᓂ ᓄᓇᕗᑦᒥ ᐊᒻᒪᓗ ᓯᓚᑖᓄᑦ ᐃᓚᖏᑦ 

ᐊᑦᑐᐊᒻᒪᑕ ᓄᓇᕗᑦ ᓯᓚᑖᓄᑦ, ᑕᒪᒃᑯᐊ 

ᑕᐃᒫᔅᓴᐃᓐᓇᖅ ᐱᓕᕆᐊᖑᓇᓱᑦᑎᐊᖅᓯᒪᔪᑦ 

ᒫᓐᓇᒧᑦ ᖃᐅᔨᒪᔭᒃᑯᓪᓕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 

ᐊᐱᖅᑯᑏᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ 

ᕋᒻᐴᑦ.  

 

ᐊᐱᖅᑯᑦ 536 - 4(2): ᐅᖅᓱᐊᓗᒥᓃᑦ 

ᑐᖅᑯᖅᑕᐅᕙᓐᓂᖏᑦ ᐊᓂᑕᐅᕙᓐᓂᖏᓪᓗ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᓄᓇᓕᓐᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ 

ᒥᓂᔅᑕᖓᓄᑦ ᑐᕌᖅᑎᓐᖑᓱᒃᑕᒃᑲ.  

 

ᑖᒃᑯᐊ ᐅᖅᓱᖅᑎᕈᑎᒥᓃᑦ, ᐅᖅᓱᐊᓗᒥᓃᓪᓗ 

ᐃᓱᒫᓗᒋᔭᐅᖃᑦᑕᖅᓯᒪᒻᒪᑕ ᑕᕝᕙᓂ ᒪᓕᒐᓕᐅᕐᕕᒻᒥ.  

 

ᐊᒥᓱᐊᓗᐃᑦ ᖃᑦᑕᐅᔭᐃᑦ ᐅᕙᖓ ᓄᓇᖓᓂ 

ᖃᑦᑕᐅᔭᐃᑦ ᑕᑕᑦᑐᒐᓛᓘᒻᒪᑕ ᐅᖅᓱᐊᓗᒥᓂᕐᓂ, 

ᐅᖅᓱᖅᑎᕈᑎᒥᓂᕐᓂᓪᓗ.  

 

ᑖᒃᑯᐊ ᒐᕙᒪᒃᑯᑦ ᒪᓕᒐᖏᑦ ᐅᖃᖅᓯᒪᒻᒪᑕ 

ᐅᖅᓱᖅᑎᕈᑎᒥᓃᑦ ᓴᕕᕋᔭᓐᓄᑦ ᑭᓯᐊᓂ 

ᐴᖃᕆᐊᖃᕐᖓᑕ, ᐊᒻᒪᓗ ᓯᕗᓂᑐᖃᑦᑎᓐᓄᑦ ᐊᑯᓂ 

ᑕᐃᒪᐃᑦᑐᓂ ᐴᕆᔭᐅᔭᕆᐊᖃᓐᖏᒻᒪᑕ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᑳ ᖃᓄᖅ ᐱᓕᕆᕕᖓ 

ᐃᒋᑦᑎᒋᐊᖅᑐᓛᕐᒪᖔᑕ ᐅᖅᓱᖅᑎᕈᑎᒥᓂᕐᓂᑦ 

ᓴᓂᑭᓗᐊᕐᒥᑦ, ᓱᓕ ᓴᕕᕋᔭᓐᓂᑦ ᐴᖅᓯᒪᔪᓂᒃ 

ᓄᓇᓕᐅᑉ ᐃᓗᐊᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᓐᓂ 

ᒐᕙᒪᒃᑯᓐᓂᓗ  

ᐱᔨᑦᑎᕋᖅᑎᐅᔪᖅ, ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒻᒪᑦ. ᑖᓐᓇ 

ᖃᐅᔨᒋᐊᒃᑲᓐᓂᕆᐊᖃᓪᓚᕆᓐᓂᐊᖅᑕᕋ ᑕᒪᓐᓇ 

ᖃᓄᐃᓕᖓᒻᒪᖔᖅ, ᐃᓛᒃ ᓴᓂᑭᓗᐊᑑᖏᒻᒪᑦ. 

ᑕᒪᓐᓇ ᐅᑎᕐᕕᒋᒋᐊᖃᕐᓂᐊᖅᑕᕋ 

ᑐᓴᖅᑎᑦᑎᒋᐊᑲᓂᕐᓂᒃᑯᑦ, ᐊᐱᖅᑯᑎᒋᔭᖓ 

ᐅᖃᐅᓯᒃᑯᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᒐᕙᒪᒃᑯᑦ ᐊᑐᐊᒐᖏᑦ ᐅᖃᖅᓯᒪᒻᒪᑕ ᑕᒪᒃᑯᓂᖓ 

ᐃᒋᐅᖅᑲᐃᓂᐊᕐᓗᓂ ᐅᖅᓱᖅᑎᕈᑎᒥᓂᕐᓂᒃ 

ᖃᐅᔨᓴᖅᑕᐅᖄᓚᐅᕐᓗᓂ ᑭᓯᐊᓂ ᐴᖏᑦ 

ᓱᕋᒃᓯᒪᓐᖏᒃᑲᓗᐊᕐᒪᖔᑕ, 

ᑲᒪᒋᔭᐅᑦᑎᐊᕆᐊᖃᕐᖓᑕ, ᐊᒻᒪᑦᑕᐅᖅ ᐴᖏᑦ 

ᓇᓗᓇᐃᖅᓯᒪᑦᑎᐊᕐᓗᑎᑦ ᑎᑎᕋᖅᓯᒪᑦᑎᐊᕐᓗᑎᒃ, 

ᓯᕿᓐᓂᖅᑐᒦᓗᐊᓐᖏᓪᓗᓂ, ᓯᓚᒧᓪᓗ 

ᓱᕋᒃᑕᐅᓂᐅᓴᓐᖏᓪᓗᑎᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐱᓕᕆᕕᖓ ᖃᓄᖅ 

ᖃᐅᔨᓴᕆᐊᖅᑐᐸᒻᒪᖔᑕ ᓄᓇᓖᑦ  

ᐱᓯᒪᑦᑎᑎᐊᖅᐸᒃᑲᓗᐊᕐᒪᖔᑕ ᐅᖅᓱᖅᑎᕈᑎᒥᓂᕐᓂᒃ 

ᐊᑦᑕᓇᓐᖏᓪᓗᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᓐᓇᐃᓛᒃ ᐃᓱᒫᓘᑎᒋᔭᖓ ᖁᔭᒋᑦᑎᐊᖅᑕᕋ 

ᑕᕝᕘᓇ ᓴᖅᑭᕐᖓᒍ. ᑖᓐᓇ ᐅᖃᐅᓯᒃᑯᑦ 

ᑐᓴᖅᑎᑦᑎᒋᐊᕐᓂᐊᖅᑯᖓ ᖃᐅᔨᒋᐊᑦᑎᐊᓚᐅᕐᓗᒍ, 

ᑕᒪᒃᑯᐊᓗ ᒪᓕᒐᐃᑦ ᖃᓄᑎᒋ ᐃᑉᐱᒋᔭᐅᒻᒪᖔᑕ 

ᑕᕝᕙᓂ ᓄᓇᓕᓐᓄᑦ ᐊᒻᒪ ᒐᕙᒪᒃᑯᓐᓄᑦ 

ᐱᔨᑦᑎᖅᑎᑯᓐᓂᑦ ᖃᐅᔨᒋᐊᑦᑎᐊᓚᐅᕐᓗᒍ 

ᐅᑎᕐᕕᒋᔪᓐᓇᓂᐊᖅᑕᕋ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑕ ᕼᐃᒃᔅ.  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓴᕈᑎᓕᕆᓂᕐᒧᑦ ᐸᕐᓇᐅᑎᒧᑦ (Hᐃᒃᔅ)

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᓄᓇᓕᓐᓄᑦ ᒐᕙᒪᒃᑯᓐᓄᓪᓗ 

ᐱᔨᑦᑎᖅᑎᒃᑯᓐᓄᑦ.  

 

ᐅᖃᖅᑏ, ᐅᓄᖅᓱᐃᖅᑐᖅᑐᖓ ᑕᐃᒪᓐᖓᑦ 

ᓂᕈᐊᖅᑕᐅᓚᐅᖅᑐᖓ ᐅᖃᐅᓯᕆᖃᑦᑕᖅᓯᒪᒐᒃᑯ 

ᖃᕋᓴᐅᔭᐃᑦ ᓱᒃᑲᓕᒋᐊᕈᑎᒋᔭᕆᐊᖃᖅᑕᖓ 

ᖃᕋᓴᐅᔭᐃᑦ, ᐊᒻᒪᓗᑦᑕᐅᖅ ᓱᒃᑲᓕᒋᐊᕈᑎᓂᒃ 

ᖃᕋᓴᐅᔭᓂᑦ ᐱᑕᖃᓐᖏᒻᒪᑦ.  

ᐊᒻᒪᓗᑦᑕᐅᖅ ᐊᑭᑐᔪᐊᓘᓪᓗᑎ ᑕᐃᒃᑯᐊ 

ᖃᕋᓴᐅᔭᓄᑦ ᐅᖓᓯᒃᑐᓄᑦ ᐱᑎᒍᓐᓇᐅᑏᑦ.  

 

ᐊᕐᕌᓂ ᐊᐱᕆᓚᐅᖅᓯᒪᒐᒃᑯ ᒥᓂᔅᑕ ᐱᓕᕆᕕᖓᓪᓗ 

ᑐᓴᖅᑎᑕᐅᔪᒪᓪᓗᖓ ᒪᓕᒐᓕᐅᕐᕕᒻᒥ ᖃᓄᐃᑦᑐᓂᑦ 

ᐅᐸᓗᖓᐃᔭᐅᑎᖏᓐᓂᑦ ᑕᐃᒃᑯᐊ ᐅᖄᓚᐅᓯᕆᔨᒃᑯᑦ 

ᐊᒻᒪᓗᑦᑕᐅᖅ ᑐᓴᖅᑎᑕᐅᔪᒪᓪᓗᖓ ᒥᓂᔅᑕᒧᑦ 

ᖃᓄᖅ ᑕᒪᓐᓇ ᐱᕚᓪᓕᖅᑕᐅᓯᒪᓕᕐᒪᖔᖅ 

ᐅᓪᓗᒥᒧᑦ ᑎᑭᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᐄ, ᑖᒃᑯᐊ ᓄᓇᕗᑦ ᒐᕙᒪᒃᑯᑦ 

ᐃᑲᔪᖅᑐᐃᓯᒪᑦᑎᐊᖅᑐᑦ ᑕᒪᒃᑯᓂᖓ ᐱᓗᐊᖅᑐᒥ 

ᑲᑐᔾᔨᖃᑎᒌᓐᓂᒃᑯᑦ ᑲᒪᓇᓱᐊᕐᓂᕐᒥᒃ ᑕᒪᓐᓇ 

ᐱᔾᔪᑎᒋᓪᓗᒋ ᐅᑭᐅᖅᑕᖅᑐᒥ ᑐᓴᐅᒪᔾᔪᑎᓕᕆᓂᖅ 

ᓱᓇᑖᕆᐊᖃᕐᓂᖓᓄᑦ.  

 

ᐄ, ᑕᒪᓐᓇ ᑖᒃᑯᓄᖓ ᐊᐱᖅᑯᑎᒋᔭᖓᓄᑦ, ᐄ, 

ᑕᐃᒪ ᑖᒃᑯᐊ ᖃᐅᔨᒪᑦᑎᐊᖅᑐᒍᑦ ᒐᕙᒪᐅᓪᓗᑕ 

ᑖᒃᑯᐊ ᐸᕐᓇᑕᐅᓯᒪᓂᖃᑦᑎᐊᕆᐊᖃᕐᖓᑕ 

ᑐᓴᐅᒪᔾᔪᑎᓕᕆᓃᑦ ᒫᓐᓇᐅᔪᖅ ᐅᓪᓗᒥᐅᔪᖅ 

ᐱᓗᐊᖅᑐᒥ ᑕᒪᒃᑯᐊ ᓄᑖᓂᒃ 

ᓴᖅᑭᖅᑐᖃᖅᐸᓪᓕᐊᑎᓪᓗᒍ. ᐄ, ᑕᐃᒪ ᒫᓐᓇᐅᔪᖅ 

ᒐᕙᒪᒃᑯᑦ ᐃᓕᖅᑯᓯᖃᖅᓯᒪᔪᑦ ᑕᒪᓐᓇ 

ᐸᕐᓇᑕᐅᑦᑎᐊᕆᐊᖃᕐᓂᖓᓄᑦ ᐱᔾᔪᑎᒋᓪᓗᒍ. ᑖᓐᓇ  

ᐅᖃᐅᓯᕆᒍᓐᓇᖅᑕᕋ ᒫᓐᓇ ᑕᐃᒪ ᒫᓐᓇ 

ᑐᔅᓯᕋᖅᓯᒪᔪᒍᑦ ᑕᖅᑳᓐᖓᑦ ᑕᒪᓐᓇ 

ᑲᒪᒍᒪᒐᔭᖅᑐᓄᑦ ᐸᕐᓇᓐᓂᐅᒐᔭᖅᑐᒥ 

ᑐᓴᐅᒪᔾᔪᑎᓕᕆᓂᕐᒧᑦ. ᑕᐃᑲᓐᖓᑦ ᐱᓚᐅᕐᓗᑕ 

ᑖᓐᓇ ᐋᖅᑭᓰᔾᔪᑎᒋᒍᒪᒐᔭᕋᑦᑎᒍ ᑕᒪᔅᓱᒥᖓ 

ᐊᑯᓃᖅᑐᒥᒃ ᑐᓴᐅᒪᔾᔪᑎᓕᕆᓂᖅ ᓄᓇᕗᒻᒥ 

ᐱᕚᓪᓕᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᕼᐃᒃᔅ.  
 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᖅᑏ, ᖃᐅᔨᒪᑦᑎᐊᖅᑐᖓ ᒐᕙᒪᒃᑯᑦ 

ᐊᐅᓚᑦᑎᖃᑦᑕᖏᒻᒪᑕ ᐊᑭᖏᓐᓂᒃ 

ᑕᐃᒪᓐᓇᐃᑦᑐᓐᓂᒃ ᐅᖄᓚᐅᓯᒃᑯᓐᓂ, ᕿᓂᒃᑯᓐᓂᓪᓗ 

ᑕᐃᒪᓐᓇᐃᑦᑐᓂᒃ ᖃᕋᓴᐅᔭᒃᑯᑦ 

ᐱᑐᕐᕕᖃᖅᑎᑦᑎᔪᓂᒃ ᐊᑭᖏᓐᓂᒃ 

ᐋᖅᑭᓱᐃᔪᓐᓇᖏᒻᒪᑕ. ᑭᓯᐊᓂ ᒐᕙᒪᒃᑯᑦ 

ᐱᓕᕆᐊᖃᕈᓐᓇᕐᒪᑕ ᐱᖁᑎᕐᔪᐊᖏᑦ 

ᐱᐅᓯᒋᐊᖅᑕᐅᖁᓪᓗᒋᑦ.  
 

ᐸᕐᓇᒃᓯᒪᖕᒥᖕᒪᑕ 2011-ᖑᑎᓪᓗᒍ 

ᐸᕐᓇᐅᑎᓕᐅᓚᐅᖅᓯᒪᖕᒪᑕ ᖃᔅᓯᕌᕋᔮᕐᒪᖔᑦ 

ᖃᐅᔨᓴᐃᓪᓗᑎᒃ 

ᓱᒃᑲᓕᖅᐹᓪᓕᔾᔪᑎᒋᔭᐅᖃᑦᑕᕐᓂᐊᖅᑕᖓ 

ᖃᕋᓴᐅᔭᒃᑯᑦ. ᐊᐱᖅᑯᑎᒋᓚᐅᖅᑕᕋ ᒥᓂᔅᑕ 

ᑐᓴᖅᑎᑦᑎᒍᓐᓇᖅᓯᕚ ᐅᕙᑦᑎᓐᓂᒃ 

ᐱᕙᓪᓕᐊᓂᖃᖅᓯᒪᔪᓂᒃ 

ᓱᒃᑲᓕᖅᐹᓪᓕᒍᑎᖃᑦᑕᖅᓯᒪᔭᖓᓄᑦ ᖃᕋᓴᐅᔭᒧᑦ 

ᑭᓱᓂᒃ ᐊᑐᓕᖓᕐᒪᖔᑕ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᒥᓂᔅᑕᕆᔭᐅᔪᖅ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ, ᒥᔅᑕ 

ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᑖᔅᓱᒥᖓ ᐃᓱᒫᓘᑎᖃᑦᑎᐊᖅᑐᒍᑦ 

ᑕᒪᓐᓇ ᐱᓗᐊᖅᑐᒥ 

ᐊᐅᓚᑕᐅᒍᑎᔅᓴᓂᔅᓯᒪᓕᖅᑎᓪᓗᒍ ᑕᒪᐅᓇ 

ᐅᑭᐅᖅᑕᖅᑐ ᑐᓴᐅᒪᖃᑎᒌᓐᓂᖅ ᐱᔾᔪᑎᒋᓪᓗᒍ. 

ᑖᓐᓇ ᕿᒥᕐᕈᓯᒪᑦᑎᐊᕆᐊᖃᓪᓚᕆᓐᓂᐊᖅᑕᕗᑦ 

ᑕᒪᓐᓇ ᑲᔪᓯᕙᓪᓕᐊᓂᖓ ᒪᓕᓪᓗᒍ. ᐱᔾᔪᑎᒋᓪᓗᒍ 

ᑖᒃᑯᐊ ᓄᓇᕗᒻᒥᐅᑦ ᑐᓴᐅᒪᔾᔪᑎᑖᖁᓪᓗᒋᑦ 

ᐋᖅᑭᓯᒪᓂᖅᐹᖑᔪᓐᓇᖅᑐᒥ ᕿᒥᕐᕈᔭᐅᓯᒪᑦᑎᐊᕐᓗᓂ 

ᐅᕙᒍᑦ ᐱᖃᑕᐅᓗᑕ ᒐᕙᒪᐅᓗᑕ ᑖᒃᑯᓂᖓ 

ᑲᒪᖃᑦᑕᖅᑐᓂᒃ ᑐᓴᐅᒪᔾᔪᑎᓕᕆᖃᑦᑕᖅᑐᐃᑦ 

ᑲᒪᖃᑎᒋᑦᑎᐊᕐᓗᒋᑦ. ᑕᒪᓐᓇ ᑕᒪᐅᓇ ᑭᓯᐊᓂ 

ᑕᐃᒫᒃ ᐋᖅᑭᓯᒪᑦᑎᐊᑲᓐᓂᕈᓐᓇᓂᐊᕐᖓᑦ 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᓗᓇᓐᖏᒻᒪᑕ. ᑕᐃᒪᐃᒻᒪᑦ. ᒫᓐᓇ 

ᑕᐃᒫᖏᓐᓇᑐᐊᖅ ᑭᐅᔪᓐᓇᖅᑐᖓ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᕼᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋᑦᑕᐅᖅ ᒥᓂᔅᑕ ᑭᐅᖕᒪᑦ. 

ᓂᕆᐅᑦᑎᐊᓕᖅᐳᖓ ᑐᓴᖅᑎᑕᐅᓛᕐᓂᓐᓂ 

ᐱᕙᓪᓕᐊᓂᕆᔭᖓᓂ ᑭᖑᓐᓂᑦᑎᓐᓂ.  

 

ᐅᖃᖅᑎ, ᑲᓇᑕᐅᑉ 150 ᑕᐃᓐᓇ 

ᑎᑎᕋᖅᑕᐅᖃᑦᑕᖅᓯᒪᔪᖅ ᑲᓇᑕᒥ 

ᒐᕙᒪᑐᖃᒃᑯᖏᓐᓂ ᑎᑎᕋᖅᑕᐅᓯᒪᔪᖅ ᐅᓂᒃᑳᖅ. 

ᓄᓇᓕᕐᔪᐊᓄᑐᐊᖑᓐᖏᑦᑐᖅ ᓱᒃᑲᔪᓂᑦᑕᐅᖅ 

ᖃᕋᓴᐅᔭᖃᕆᐊᖃᕐᒪᑕ ᓄᓇᕗᑦᑕᐅᖅ 

ᐅᖓᓯᖕᓂᖅᐹᖑᖃᑕᐅᖕᒪᑦ ᑲᓇᑕᐅᑉ 

ᓄᓇᖁᑎᒋᔭᖏᓐᓂᒃ. ᐊᒃᑐᐃᓂᖃᕐᒪᑦ ᑭᖑᓂᑦᑎᓐᓂ 

ᐅᖃᐅᓯᕆᖃᑦᑕᖅᓯᒪᒐᒃᑯ ᐃᓕᓐᓂᐊᕐᓂᓕᕆᓂᕐᒧᑦ 

ᐱᕙᓪᓕᐊᔪᓕᕆᓂᕐᒧᓪᓗ ᐊᒻᒪ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑕᓚᕖᓴᒃᑯᓪᓕ 

ᐃᓅᓕᓴᐃᔾᔪᑎᓄᑦ ᐊᒃᓱᐊᓗᒃ ᐊᒃᑐᐃᓂᖃᕐᒪᑦ 

ᓱᒃᑲᐃᒡᓕᑎᑦᑎᖃᑦᑕᕐᒪᑦ.  

 

ᑕᐃᒪᓐᓇ ᐱᔾᔪᑎᒋᓪᓗᒍ ᒥᓂᔅᑕ ᐊᐱᕆᔪᒪᔭᕋ 

ᖃᓄᖅ ᐅᖃᖃᑎᖃᖅᓯᒪᓕᖅᐸ 

ᒥᓂᔅᑕᐅᖃᑎᒋᔭᖏᓐᓂ ᐅᕝᕙᓘᓐᓃᑦ ᑎᒥᐅᔪᓂᒃ 

ᑮᓇᐅᔭᓂᒃ ᐱᔪᓐᓇᕐᒪᖔᑕ 

ᓱᒃᑲᓕᒋᐊᕈᑎᒋᓂᐊᖅᑕᖏᓐᓂᒃ ᖃᕋᓴᐅᔭᖏᑕ 

ᓄᓇᕗᒻᒥᐅᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪᓗ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᐅᖃᖅᑏ, ᖁᔭᓐᓇᒦᒃ. 

ᑖᓐᓇᐃᓛᒃ ᑕᒪᒃᑯᐊ ᓱᓇᑐᐃᓐᓇᐃᑦ ᑕᕝᕘᓇ 

ᑐᓴᐅᒪᔾᔪᑏᑦ ᐱᔾᔪᑎᒋᓪᓗᒋᑦ ᑐᓴᐅᒪᔾᔪᑎᓕᕆᓃᓪᓗ 

ᖃᓄᖅ ᒪᑭᒪᑦᑎᐊᕆᐊᖃᕐᓂᖏᓐᓂᑦ ᐊᑦᑐᐃᓯᒪᒻᒪᑦ 

ᑕᒪᒃᑯᓂᖓ ᓇᓗᓇᐃᕋᑖᕐᒥᔭᖓᓂᑦ, 

ᐃᓕᓐᓂᐊᖅᑐᓕᕆᓂᖅ ᐊᓯᖏᓐᓂᓪᓗ,  

ᖃᓂᒪᓐᓇᖏᑦᑐᓕᕆᓂᕐᒧᓪᓗ ᕿᒥᕐᕈᔪᓐᓇᐅᑏᑦ 

ᒪᑯᐊ ᑕᒪᒃᑯᓂᖓ ᑐᓴᐅᒪᔪᑎᓂᑦ ᐊᑐᖃᑦᑕᖅᑐᐃᑦ.  

 

ᑕᒪᒃᑯᐊ ᒫᓐᓇᐅᔪᖅ ᖃᐅᔨᒪᒐᓗᐊᖅᑐᒍᑦ ᑕᒪᒃᑯᐊ 

ᖃᓄᑐᐃᓐᓇᖅ ᓇᒻᒥᓂᖅ, ᓇᒻᒥᓃᖅᑐᓄᑦ 

ᑲᒪᒋᔭᐅᓪᓚᕆᖃᑦᑕᖅᓯᒪᒻᒪᑦ. ᑕᒪᓐᓇ 

ᑐᓴᐅᒪᔪᑎᓕᕆᓂᖅ, ᑕᐃᒪᐃᒻᒪᑦ ᐅᖃᖅᑲᐅᕗᖓ 

ᑕᐃᒪ ᑕᐃᒃᑯᐊ ᐸᕐᓇᐅᑎᓕᐅᕈᑎᐅᓂᐊᖅᑐᐃᑦ 

ᓇᓗᓇᕈᓐᓃᖅᑲᑕ ᑕᒪᓐᓇ ᖃᓄᖅ 

ᐋᖅᑭᒋᐊᒃᑲᓐᓂᕈᓐᓇᕋᔭᖅᑑᔮᕐᒪᖔᖅ 

ᑐᓴᐅᒪᔪᑎᓕᕆᓂᖅ, ᑕᐃᑲᓂ 

ᑭᐅᑦᑎᐊᕈᓐᓇᖅᓯᓛᖅᑐᖓ ᑕᒪᓐᓇ 

ᓇᓗᒋᔪᓐᓃᕈᑦᑎᒍᑦ, ᑕᐃᓐᓇ ᐱᔾᔪᑎᒋᓪᓗᒍ 

ᓇᓗᓇᐃᕋᑖᖅᑕᕋ ᖃᐅᔨᒪᓇᓱᑦᑎᐊᓂᕐᒧᓪᓗ 

ᖃᐅᔨᒐᓱᑦᑎᐊᓂᕐᒧᓪᓗ ᐸᕐᓇᐅᑎᐅᓂᐊᖅᑐᖅ 

ᑐᓴᐅᒪᔪᑏᑦ ᐱᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᓯᔅ 

ᐊᕐᓇᒃᑲᖅ.  

 

ᐊᐱᖅᑯᑦ 538 - 4(2): ᐱᓇᓱᐊᒐᕐᒥᒃ ᕿᒥᕐᕈᓂᖅ 

(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᐅᓪᓗᒥ ᐊᐱᕆᔪᒪᔭᕋ 

ᓯᕗᓕᖅᑎᒧᑦ.  

 

ᕿᑎᖅᑰᖑᓚᐅᖅᑐᒥᑦ ᐅᖃᐅᓯᕆᓚᐅᖅᑕᖓ 

ᒐᕙᒪᒃᑯᑦ ᐊᐅᓚᓂᕆᔭᖓᓐᓄᑦ 

ᖃᐅᔨᓴᕈᑎᐅᖃᑦᑕᖅᑐᖅ ᕿᒥᕐᕈᓇᒍᑎᐅᖃᑦᑕᖅᑐᖅ 

ᐱᓕᕆᐊᖓᓂᑦ. ᒥᓂᔅᑕ ᐅᖃᓚᐅᕐᒪᑦ 

ᑐᒃᓯᕋᖅᓯᒪᓕᕐᒪᑕᒎᖅ ᑖᔅᓱᒥᖓ 

ᖃᐅᔨᓴᖅᑕᐅᔪᑎᒋᓂᐊᖅᑕᖓᓄᑦ ᒐᕙᒪᒃᑯᑦ,  

ᐊᐃᐳᕉᓪᒥᒎᖅ ᑐᓂᔭᐅᓚᐅᕐᒪᑦ. ᓯᕗᓕᖅᑎ 

ᐅᖃᕈᓐᓇᖅᐹ ᑭᓇᒃᑯᑦ ᑳᓐᑐᕌᒃᒥᑦ ᑐᓂᔭᐅᖕᒪᖔᑕ 

ᖃᐅᔨᓴᐃᓂᐊᖅᑎᓪᓗᒋᑦ ᑖᒃᑯᓂᖓ ᒐᕙᒪᒃᑯᑦ 

ᐱᓕᕆᐊᓐᖑᖅᑎᓯᒪᔭᖏᓐᓂᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᑦᒧ ᓯᕗᓕᖅᑎᒻᒪᕆᒃ, 

ᒥᔅᑕ ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐃᖅᑲᓇᐃᔭᖅᑕᐅᓂᐊᖅᑐᖅ 

ᑐᓂᔭᐅᔪᖅ Matrix Consulting. ᖁᔭᓐᓇᒦᒃ, 

ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᓯᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓯᕗᓕᖅᑎ ᐅᖃᓪᓚᓚᐅᕐᒪᑦ ᕿᑎᖅᑰᕐᒥ, ᐅᖃᓚᐅᕐᒪᑦ 

ᓈᓴᖅᑕᐅᖕᒪᑕᒎᖅ ᓄᓇᕗᑦ ᒐᕙᒪᒃᑯᑦ 258 

ᐱᓕᕆᕕᖕᒥ ᐱᓕᕆᐊᖏᑦ, ᐊᒻᒪᓗᑦᑕᐅᖅ 68-ᖑᔪᑦ 

ᒐᕙᒪᒃᑯᑦ ᑎᒥᖁᑎᖏᑦᑕ ᐱᓕᕆᐊᖏᑦ 

ᐱᔭᒃᓴᕐᔪᐊᕌᓘᖕᒪᑕ. ᐊᖏᖃᑎᖃᑦᑎᐊᖅᑐᖓ 

ᓇᓗᓇᓐᖏᑦᑐᖅ 300 ᐅᖓᑖᓐᓃᑦᑐᑦ 

ᐱᓕᕆᐊᓐᖑᖅᑎᑕᐅᓯᒪᔪᑦ ᐃᓘᓐᓇᖏᑦ 

ᓈᓴᖅᑕᐅᔪᐃᓐᓇᐅᔪᓐᓇᖏᒻᒪᑕ ᐊᑕᐅᑦᑎᒃᑯᑦ. 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐹ ᐱᓕᕆᕕᐅᑉ 

ᓇᓪᓕᐊᒃᑕ ᐱᓕᕆᐊᖏᑦ ᓯᕗᓕᖅᐹᖑᓗᑎᒃ 

ᕿᒥᕐᕈᓇᒃᑕᐅᖅᑳᕐᓂᐊᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ 

ᓄᓇᕗᑦᒧ, ᒥᔅᑕ ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎᐅᔪᖅ. 

ᐅᖃᖅᑏ, ᐅᖃᓚᐅᕋᒪᐃᓛᒃ ᒥᓂᔅᑕᐃᑦ 

ᐅᖃᐅᓯᒃᓴᖏᑎᒍᑦ, ᒫᓐᓇ ᓯᕗᓪᓕᖅᐹᒥ 

ᐱᓕᕆᐊᒃᓴᕗᑦ ᐱᓕᕆᓕᖅᑕᕗᑦ ᐱᓕᕆᓚᐅᕐᓗᑎᒍᑦ 

ᑐᒡᓕᐊᓂ ᐱᓕᕆᐊᒃᓴᖓ ᐱᓕᕆᓂᐊᖅᑕᕗᑦ 

ᐃᓗᓕᑯᓘᔭᖃᕐᓂᖅᓴᐅᓗᑎᒃ, ᓈᓴᐃᓗᑎᒃ 

ᑕᒪᒃᑯᓂᖓ. ᑲᔪᓯᓂᐊᖅᑐᑦ 

ᑲᔪᓯᔾᔮᖏᑦᑐᓪᓘᓐᓃᒃᑭᐊᖅ ᑖᒃᑯᐊ ᒫᓐᓇ 

ᐱᓕᕆᔭᐅᖕᒪᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ, ᐊᒻᒪ 

ᑭᖑᓪᓕᖅᐹᖅ, ᒥᓯᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᕆᓂᐊᕋᒪ ᐅᑭᐊᒃᓵᖃᐃ ᐊᐱᖅᓱᒃᑲᓐᓂᓛᓕᖅᐸᕋ, 

ᓇᓗᓇᕈᓐᓃᓛᕐᒪᑦ.  

 

ᐅᖃᖅᑏ, ᐃᓘᓐᓇᖏᑦ ᒪᓕᒐᓕᐅᖅᑏᑦ ᖃᐅᔨᒪᖕᒪᑕ 

ᐲᖅᑕᐅᓯᒪᓕᕐᒪᑦ ᐃᖅᑲᓇᐃᔭᖅᑐᓕᕆᔨᒃᑯᑦ 

ᐱᓕᕆᕕᖓ  

ᑕᐃᒪᓐᓇ ᓴᖅᑭᑦᑎᓯᒪᓕᕐᒪᑕ ᐱᓕᕆᕕᖕᒥ 

ᐱᓕᕆᐊᒃᓴᐃᑦ, ᑲᒪᒋᔭᒃᓴᐃᓪᓗ ᓄᒃᑎᖅᑕᐅᓯᒪᓕᕐᒪᑕ 

ᐱᓕᕆᕕᖓᓐᓄᑦ ᑮᓇᐅᔭᓕᕆᔨᒃᑯᑦ. ᐊᓯᖏᑦ 

ᐱᓕᕆᐊᒃᓴᐃᑦ ᑲᒪᒋᔭᒃᓴᐃᓪᓗ ᒥᐊᓂᖅᓯᔪᑏᑦ 

ᒐᕙᒪᒃᑯᓐᓄᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ 

ᐅᐸᓗᖓᐃᔭᐃᓂᕐᒧᑦ ᑲᒪᒋᔭᐅᓕᕐᒪᑦ 

ᐊᐅᓚᑦᑎᔨᒃᑯᓐᓄᑦ ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ. 

ᒐᕙᒪ ᓇᓗᓇᐃᖅᓯᔪᓐᓇᖅᐹ ᑕᐃᒪᓐᓇ 

ᐋᖅᑭᒃᓯᒪᑎᓪᓗᒍ ᐱᐅᓂᖅᓴᐅᓕᕐᒪᖔᑦ, ᑕᒪᓐᓇᓗ 

ᕿᒥᕐᕈᓇᒃᑕᐅᔪᓐᓇᖅᐹ ᒐᕙᒪᒃᑯᑦ ᐊᐅᓚᑕᖏᑦ 

ᕿᒥᕐᕈᓇᒃᑕᐅᓕᖅᐸᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᑦᒧᑦ ᓯᕗᓕᖅᑎᒻᒪᕆᒃ, 

ᒥᔅᑕ ᑕᑉᑑᓇ.  

 

ᓯᕗᓕᖅᑎ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋᑕᐅᖅ ᒪᓕᒐᓕᐅᖅᑎᐅᔪᖅ 

ᐊᐱᖅᓱᕐᒪᑦ. ᐅᖃᖅᑏ, ᐄ ᐃᓘᓐᓇᖏᑦ ᑖᒃᑯᓂᖓ 

ᐱᓕᕆᐊᒃᓴᓕᒫᓂᑦ ᕿᒥᕐᕈᓇᓐᓂᐊᖅᑐᒍᑦ ᖃᓄᖅ 

ᐱᐅᓯᒋᐊᖅᑕᐅᔪᓐᓇᕐᒪᖔᑕ ᐃᓘᓐᓇᖏᑦ 

ᐱᔨᑦᑎᕈᑏᓪᓗ ᓄᓇᕗᑦᒥ. ᐊᒻᒪᓗᑦᑕᐅᖅ ᑕᒪᒃᑯᐊ 

ᓇᓗᓇᐃᕋᑖᖅᑕᖏᑦ ᑐᓴᖅᑎᑦᑎᖃᑦᑕᕐᓂᐊᖅᑐᖓ 

ᒪᓕᒐᓕᐅᕐᕕᖕᒧᑦ ᐅᑭᐊᒃᓵᖑᓂᐊᖅᑐᖅ, ᖃᑦᑎᑦ 

ᐱᐅᓯᒋᐊᖅᑎᑕᐅᓯᒪᖕᒪᖔᑕ. ᐊᒻᒪᓗᑦᑕᐅᖅ 

ᐊᑑᑎᖃᓐᖏᑦᑐᑦ ᑕᒪᒃᑯᐊ ᐱᓕᕆᐊᑦ ᓄᓇᕘᒥᐅᓄᑦ  

ᖃᐅᔨᔭᐅᒃᐸᑕ ᐅᑭᐊᔅᓵᒃᑯᑦ ᑐᓴᖅᑎᑕᐅᓛᖅᑐᓯ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᕐᒧᑦ, ᒥᔅᑕ ᐋᓕᒃᓵᓐᑐ 

ᓴᒻᒧᖅᑐᖅ. 

 

ᐊᐱᖅᑯᑦ 539 - 4(2): ᐋᓐᓂᐊᕕᓕᕆᔾᔪᑕᐅᔪᑦ 

ᓄᓇᕗᑦ ᓯᓚᑖᓂ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᐅᖃᖅᑎᒃᑎᔩ. ᐊᐱᖅᑯᑎᒋᔪᒪᔭᕋ 

ᑐᕌᖅᑎᑦᑐᒪᔭᕋ ᒥᓂᔅᑕᒧᑦ ᐋᓐᓂᐊᖅᑐᓕᕆᔨ.  

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑏᑦ 

ᐅᖃᐅᓯᖏᑎᒍᑦ ᐅᖃᐅᓯᖃᓚᐅᕋᒪ ᓄᒫᓇᖅᑐᓂᒃ 

ᑕᐃᒃᑯᐊ ᐃᓅᓕᓴᖅᑕᐅᔭᕆᐊᖃᖅᑐᖅ ᓄᓇᕗᑦ 

ᓯᓚᑖᓂ. ᐱᔭᕐᓂᖏᑦᑐᐊᓘᖕᒪᑦ ᐃᖕᒥᓂᒃ 

ᐸᖅᑭᔭᕆᐊᒃᓴᖅ ᑮᓇᐅᔭᑭᒃᓴᒧᑦ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐸ ᖃᓄᐃᑦᑐᓂᒃ 

ᑮᓇᐅᔭᓂᒃ ᐃᑲᔪᖅᑐᐃᔾᔪᑎᖃᖃᑦᑕᕐᒫᖓᑕ ᖃᓪᓗᓈᑦ 

ᓄᓇᖓᓐᓂᒃ ᐃᓅᓕᓴᖅᑕᐅᔭᕆᐊᖃᖅᑐᓄᑦ 

ᐱᑐᐃᓐᓇᐅᖏᑦᑐᒃᑯᑦ. ᐊᒻᒪᓗ ᐊᑭᓖᔭᕆᐊᖃᖅᑐᓂᒃ 

ᐃᒡᓗᓂᒃ ᐊᑐᖅᑐᐊᕈᑎᖏᓐᓂᒃ ᐊᒻᒪ ᓂᕿᒃᓴᖏᓐᓂᒃ 

ᐃᓚᖏᓪᓗ ᑕᐅᓇᓃᓐᓂᖏᓐᓂᒃ 

ᐃᑲᔪᖅᑕᐅᔾᔪᑎᖃᕆᐊᖃᖅᑐᓂᒃ. ᖁᔭᓐᓇᒦᒃ. 

 

ᐅᖃᖅᑎ: ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ 

ᒥᓂᔅᑕᐅᔪᖅ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑐᑭᓯᒪᔭᒃᑯᑦ ᑖᒃᑯᐊ 

ᐃᒻᒥᓂᒃ ᐸᖅᑭᔭᐅᔪᓐᓇᖏᑦᑐᑦ ᓄᓇᕗᑦ ᐃᓗᐊᓂ 

ᐊᒻᒪᓗᑦᑕᐅᖅ ᐸᖅᑭᒃᖠᐅᕈᑎᓂᒃ ᐱᑕᖃᖏᑉᐸᑦ 

ᐊᐅᓪᓚᖅᑎᑕᐅᖃᑦᑕᕐᒪᑕ. ᑕᐃᒪᓐᓇ 

ᐊᑲᐅᓐᖏᓕᐅᕈᑎᖃᖅᑐᑦ ᐊᑭᓕᖅᓱᖅᑕᐅᖃᑦᑕᖅᑐᑦ 

355-ᓂᒃ ᐅᓪᓗᓄᑦ ᐊᑭᓕᖅᓱᖅᑕᐅᖃᑦᑕᖅᑐᑦ 

ᑭᖑᕐᖓᒍᑦ. ᓄᖅᑲᕐᓂᕋᖅᑕᐅᓕᖃᑦᑕᕐᒪᑕ  

ᑕᐃᒃᑯᓄᖓ ᐅᓪᓗᐃᑦ ᐊᓂᒍᕌᖓᑕ, ᑕᐃᒃᑯᓄᖓᓗ 

ᐊᑭᓕᖅᓱᖅᑕᐅᓕᖅᐸᓱᒃᖢᑎᒃ ᑲᓇᑕᐅᑉ ᐃᓗᐊᓂ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ. 

ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖅᑲᖅᑏ. 

ᓇᓗᓇᖏᒻᒪᑦ ᐅᓄᕐᓂᖏᑦ ᑮᓇᐅᔭᐃᑦ 

ᑐᓂᔭᐅᖃᑦᑕᖅᑐᑦ ᓄᓇᕗᒻᒥ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᐃᓅᓕᓴᖅᑕᐅᔭᕆᐊᖃᖅᑐᓄᑦ ᓯᕕᑐᔪᒧᑦ 

ᐸᖅᑭᔭᐅᔭᕆᐊᓖᑦ ᓄᓇᕗᑦ ᓯᓚᑖᓂ ᐊᒥᒐᓗᐊᕐᒪᑦ. 

ᖃᓄᐃᓕᐅᖅᓯᒪᓕᖅᐸᓕ ᒥᓂᔅᑕ ᕿᒥᕐᕈᓇᒃᖢᓂᐅᒃ  

ᑭᐅᓗᒋᓪᓗᑦ ᑕᐃᒃᑯᐊ ᐊᒃᓱᕉᓴᒃᑐᑦ 

ᐃᑲᔪᖅᑕᐅᔾᔪᑎᒃᓴᖏᓐᓂᒃ ᓇᓗᓇᐃᖅᑲᐅᔭᒃᑲ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᕿᒥᕐᕈᓇᒃᓯᒪᓕᕋᑦᑎᒍᑦ 

ᐃᓂᖃᖅᑎᑕᐅᔪᓐᓇᕐᒪᖔᑕ ᐃᓅᓕᓴᖅᑕᐅᔭᕆᐊᓖᑦ 

ᓄᓇᕗᑦ ᓯᓚᑖᓂ. ᐃᓚᖏᑎᒍᓪᓗ ᐃᓚᖏᑦ 

ᐳᓛᕆᐊᖅᑎᑕᐅᕙᒃᖢᑎᒃ ᑖᓐᓇ ᓱᕐᕋᔾᔮᖏᑦᑐᖅ 

ᐊᒻᒪᓗᑦᑕᐅᖅ ᕿᓂᖃᑦᑕᕐᓂᐊᖅᑐᒍᑦ 

ᐱᐅᓯᒋᐊᖅᑎᑕᐅᔪᓐᓇᒪᖔᑕ ᑭᓱᑦ 

ᐊᑭᓕᖅᑕᐅᔪᓐᓇᕐᒫᑕ ᑖᔅᓱᒪ ᐊᑖᒍᑦ 

ᐱᓕᕆᐊᖃᖅᑎᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖅᑲᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᒥᐊᓇᖅᑑᒐᓗᐊᖅ ᓄᓇᕘᒥᐅᑦ, ᐊᐃᑦᑖᕈᓱᖃᑦᑕᕐᒪᑕ 

ᐃᓚᒥᖕᓂᒃ ᐃᑲᔪᖅᑕᐅᔪᒪᓪᓗᑎᒃ 

ᐊᑭᓕᐅᑎᒃᓴᖏᓐᓂᒃ ᐃᒡᓗᖓᓄᑦ ᓂᕿᒃᓴᓄᑦ ᐊᒻᒪ 

ᐃᓚᖏᓐᓄᑦ ᓂᕿᒃᓴᖏᓐᓄᑦ.  

 

ᒥᓂᔅᑕ ᐊᖏᕈᓐᓇᖅᐹ ᕿᒥᕐᕈᓇᒍᓐᓇᕐᒪᖔᑦ 

ᑮᓇᐅᔭᐃᑦ ᑐᓂᔭᐅᖃᑦᑕᖅᑐᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᓄᓇᕗᑦ ᓯᓚᑖᓂ, 

ᐊᑯᓂᐅᔪᖅ ᐊᐅᓪᓚᖅᓯᒪᔭᕆᐊᖃᖅᑎᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒪ ᑖᒃᑯᐊ 

ᐊᑲᐅᓂᖅᐹᒥᒃ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᖅᑭᒐᓱᐊᖅᓯᒪᔭᕗᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 

 

ᐊᐱᖅᑯᑦ 540 - 4(2): ᑐᓴᒐᒃᓴᖅ 

ᑲᖏᖅᑐᒑᐱᐅᑉ ᓄᓇᓯᐅᑎᒃᑯᕕᖓᓄᑦ 

(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᑯᑎᒋᓂᐊᖅᑕᒃᑲ ᐅᓪᓗᒥ ᑐᕌᖅᑎᓂᐊᖅᑕᒃᑲ 

ᒥᓂᔅᑕᐅᔪᒧᑦ ᓄᓇᓕᕆᓂᕐᒧᑦ ᒐᕙᒪᒃᑯᓄᓪᓗ 

ᐱᔨᑦᑎᕋᑦᑎᓄᑦ.  

 

ᐅᖃᖅᑏ, ᐅᓪᓗᒥᐅᓕᖅᑐᖅ ᓄᓇᓯᐅᑎᓄᑦ ᓴᓇᕕᖓ 

ᓈᒻᒪᒍᓐᓃᕐᒪᑦ ᕼᐋᒻᓚᒃᑯᑦ ᐃᖏᕐᕋᓲᖁᑎᖏᓐᓄᑦ 

ᐱᔨᑦᑎᕋᖅᑎᖏᓐᓄᓪᓗ ᑲᖏᖅᑐᒑᐱᒻᒥ, 

ᕿᓄᕖᕐᕕᔅᓴᐅᔪᓐᓃᕐᖓᑦ.  

 

ᓅᕖᕝᕙᐅᔪᔪᒥᑦ 2012-ᒥᒃ ᒪᓕᒐᓕᐅᕐᕕᒃ 

ᐊᖏᓚᐅᖅᓯᒪᒻᒪᑦ $200,000-ᓂᒃ 

ᐊᑭᑐᔫᑎᑖᕈᑎᒃᓴᓂᒃ ᐊᑐᖅᑕᐅᓂᐊᖅᑐᓂᒃ 

ᑎᑎᕋᐅᔭᖅᑕᐅᓂᖓᓄᑦ ᓄᓇᓯᐅᑎᓄᑦ ᓴᓇᕕᐅᑉ 

ᑕᐅᖅᓰᒍᑕᐅᒐᔭᖅᑐᖅ, ᒫᓐᓇ ᑲᖏᖅᑐᒑᐱᒻᒥ 

ᓄᓇᓯᐅᑎᓄᑦ ᓴᓇᕕᒻᒥ.  

 

ᒫᓐᓇᓕᓴᐅᓚᐅᖅᑐᖅ ᑐᑭᓯᒋᐊᕈᑎᓂᒃ 

ᓴᖅᑭᑕᐅᓯᒪᔪᖅ ᑖᔅᓱᒧᖓ ᐱᓕᕆᕕᐅᔪᒧᑦ 

ᐅᖃᖅᓯᒪᒻᒪᑦ ᑖᔅᓱᒪᒎᖅ ᑎᑎᕋᐅᔭᖅᑕᐅᓯᒪᓂᖓ 

ᐊᒻᒪᓗ ᑲᓐᑐᓛᒍᑕᐅᓂᕆᔭᕆᐊᖃᖅᑕᖓ 

ᐱᓕᕆᐊᖑᓛᕐᒪᑦ 2013-14 ᑮᓇᐅᔭᖅᑑᑏᑦ 

ᐊᕐᕌᒍᖓᓂ. ᐊᒻᒪᓗ ᓴᓇᔭᐅᕕᒃᓴᖓ 

ᐋᖅᑭᒃᑕᐅᓯᒪᓪᓗᓂ 2016-18-ᒧᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᓐᓇ ᐱᓕᕆᕕᖓ 

ᐱᓕᕆᓯᒪᓕᕐᒪᖔᖅ ᑲᖏᖅᑐᒑᐱᐅᒃ ᓄᑖᖅ 

ᓄᓇᓯᐅᑎᓄᑦ ᓴᓇᔭᐅᕕᒃᓴᖓ 

ᑎᑎᕋᐅᔭᖅᑕᐅᓯᒪᓂᖓ ᐱᓕᕆᐊᖑᓯᒪᒻᒪᖔᖅ. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ, ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎ. 

ᖁᔭᓐᓇᒦᓪᓗ ᑖᓐᓇ ᑖᔅᓱᒥᖓ ᐊᐱᕆᒻᒪᑦ. ᑖᓐᓇ  

ᑲᖏᖅᑐᒑᐱᖕᒧᑦ garage-ᖑᒐᔭᖅᑐᖅ ᐃᓛᒃ 

ᓴᓇᕕᔅᓴᐅᒐᔭᖅᑐᖅ ᑕᐃᒪ ᑕᕝᕙᓂ ᒫᓐᓇ 

ᑮᓇᐅᔭᖅᑐᕈᑎᔅᓴᓂ ᐅᖓᕙᕆᐊᓚᐅᖅᑐᓂ ᒫᓐᓇ 

ᒪᓕᒐᖑᕋᑖᓚᐅᖅᑐᒥ ᑖᓐᓇ 2015-2016 

ᑕᕝᕙᓃᓚᐅᖏᒻᒪᑦ. ᐅᖃᕈᓐᓇᕋᓗᐊᖅᑐᖓ ᒫᓐᓇ 

ᐸᕐᓇᑕᐅᓯᒪᓂᒃᑰᕋᔭᐅᔭᕐᓂᕆᔭᖓᓂᒃ 

ᐅᖃᐅᓯᕆᕋᑖᖅᑕᖓ ᒪᓕᓪᓗᒍ 

ᐸᕐᓇᑕᐅᓯᒪᓂᕐᒦᑦᑐᖅ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸᖃᐃ ᖃᖓ ᑖᓐᓇ 

ᐱᓕᕆᕕᔅᓴᖅ ᑖᔅᓱᒥᖓ ᐱᓕᕆᐊᒃᓴᒥ ᑲᓐᑐᓛᒃᑯᑦ 

ᐱᒋᐊᖅᑎᑕᐅᓛᓕᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎ. 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒻᒪᑦ. ᐃ ᑕᐃᒪ 

ᓇᓗᓇᖏᑦᑐᖅ ᑕᒪᒃᑯᐊ ᐸᕐᓇᕈᔪᓐᓃᑦ ᒪᓕᓪᓗᒋᑦ 

ᑕᐃᒪ 2016-2017 ᑕᒪᓐᓇ 

ᓇᓗᓇᐃᖅᐸᓪᓕᐊᒋᐊᖃᓛᓕᕐᒥᒻᒪᑦ ᑕᒪᒃᑯᐊ 

ᐸᕐᓇᐅᑏᑦ ᒪᓕᓪᓗᒋᑦ. ᑕᐃᒪ ᑕᐃᑲᓂ ᑖᓐᓇ 

ᐸᕐᓇᐸᓪᓕᐊᓂᖓ ᐊᑐᐃᓐᓇᕈᖅᓴᕙᓪᓕᐊᓃᑦ 

ᐱᓪᓗᒋᑦ 2016-2017 ᑕᐃᑲᓂ 

ᓂᕆᐅᓇᕐᕕᒋᒐᔭᖅᑕᑐᐊᖓ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ, ᑭᖑᓪᓕᖅᐹᖅ ᐃᓚᒋᐊᕈᑦ 

ᑐᒡᓕᐊ, ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. ᑐᓴᐅᒪᖁᔨᒻᒥᔪᖓ 

ᑖᓐᓇ ᐱᓕᕆᐊᖑᔪᖅ 

ᑐᔅᓯᕋᐅᑎᐅᒃᑲᓐᓂᓚᐅᖅᓯᒪᖏᒻᒪᑦ 

ᐊᑭᑐᔪᖅᑖᕈᑎᒃᑲᓐᓂᕐᓂᑦ ᑖᔅᓱᒧᖓ ᐱᓕᕆᕕᒻᒧᑦ 

ᑐᕌᖓᔪᓂᒃ ᑕᐃᒪᖓᓂᑦ ᓄᕙᒻᐸ 2012ᒥᒃ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᓐᓇ ᐱᓕᕆᕕᖓ 

ᖃᖓᒧᑦ ᐸᕐᓇᐃᓯᒪᒻᒪᖔᖅ 

ᓴᓇᔭᐅᒋᐊᕐᕕᒋᓛᖅᑕᖓᓂᒃ ᑲᖏᖅᑐᒑᐱᖕᒥ ᓄᑖᒥᒃ 

ᓄᓇᓯᐅᑎᓄᑦ ᓴᓇᕕᒃᓴᒥᒃ. ᖁᔭᓐᓇᒦᒃ, ᐅᖃᖅᑎ. 

 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎ. 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒻᒪᑦ, 

ᓇᓗᓇᐃᖅᓯᖃᐅᒐᒪ ᑕᒪᒃᑯᐊ ᐸᕐᓇᐸᓪᓕᐊᓃᑦ 

ᐊᑐᐃᓐᓇᕈᖅᓴᕙᓪᓕᐊᓃᑦ 2016-2017-ᒧᑦ ᑕᐃᒪ 

ᑕᒫᓂ ᑖᓐᓇ ᓂᕆᐅᓇᖅᑐᑐᐊᖅ ᑕᐃᑰᓇ. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓗᑉ ᓂᒋᐊᓄᑦ, ᒥᔅᑕ ᔪᐊᓇᓯ. 

 

ᐊᐱᖅᑯᑦ 541 - 4(2): ᑐᓴᒐᒃᓴᖅ ᑭᒻᒥᕉᑉ 

ᒥᕝᕕᐊᑕ ᐃᓇᖏᖅᑕᐅᓂᒃᓴᖓᓂᒃ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓗᒥ 

ᐊᐱᖅᑯᑎᖃᕋᒪ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  

 

ᐅᖃᖅᑎᑦᓯᔩ, ᒫᑦᓯ 11-ᖑᑎᓪᓗᒍ ᑕᕝᕙᓂ 

ᐊᕐᕌᒍᑦᑎᓐᓂ ᐊᐱᖅᑯᑎᖃᓚᐅᕋᒪ ᑭᒻᒥᕈᑦ 

ᒥᑦᑕᕐᕕᖓᑕ ᒥᔅᓵᓄᑦ ᑖᔅᓱᒪ ᒥᓂᔅᑕᒧᑦ 

ᐊᑕᐅᓯᐊᕋᓂᓗ ᑭᐅᖃᑦᑕᓚᐅᕐᒪᖓ 

ᖃᐅᔨᒋᐊᑲᓐᓂᓚᐅᕐᓗᓂᓪᓗᒎᖅ 

ᑐᑭᓯᒋᐊᒃᑲᓐᓂᓚᐅᕐᓗᓂ ᐱᓕᕆᕝᕕᖓᓄᑦ 

ᑭᐅᒋᐊᕈᒫᕐᒪᑦ ᐅᕙᓐᓂᒃ ᑕᒪᑐᒪ ᒥᔅᓵᓄᑦ. 

ᑐᑭᓯᒋᐊᕈᒪᔭᕋ ᖃᐅᔨᒋᐊᒃᑲᓂᖅᓯᒪᓕᕐᒪᖔᖅ  

ᐱᓕᕆᕝᕕᒋᔭᖓᓄᑦ ᑭᒻᒥᕈᑦ ᒥᑦᑕᕐᕕᖓᑕ ᒥᔅᓵᓄᑦ 

ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑕ, ᒥᔅ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, ᐅᖃᖅᑎᑦᓯᔩ 

ᐊᒻᒪ ᖁᔭᓐᓇᒦᒃ, ᑕᒪᑐᒥᖓ ᐊᐱᖅᑯᑎᖃᕋᕕᑦ. 

ᑖᒃᑯᐊᖏᓛᒃ ᑭᒻᒥᕈᒻᒥ ᕼᐊᒻᒪᓚᒃᑯᑦ ᑖᔅᓱᒥᖓ 

ᓄᑖᒥᒃ ᐱᔪᒪᓯᒪᔫᒐᓗᐊᑦ ᐊᓯᐊᓄᑦ 

ᓅᑕᐅᖁᔭᐅᓯᒪᓪᓗᓂ ᑭᓯᐊᓂ ᐃᓕᑕᕆᓯᒪᔭᕋᓗᐊᕗᑦ 

ᑖᓐᓇ ᑭᒻᒥᕈᑦ ᐊᖏᓪᓕᕙᓪᓕᕈᓐᓇᕈᓐᓃᕐᓂᖓᓂ 

ᒫᓐᓇ ᐃᓂᒋᔭᖓᓐᓂᒃ ᐊᒻᒪ ᑖᒃᑯᐊ ᑭᒻᒥᕈᒻᒥ 

ᑕᒪᑐᒥᖓ ᑕᕝᕙᓂ ᒐᕙᒪᒃᑯᑦ ᐊᑭᑐᔫᑎᖓᓂ 

ᐸᕐᓇᐅᑎᓂᒃ ᖃᓄᖅ ᐃᓱᒪᒋᔭᐅᒍᓐᓇᕐᒪᖔᑦ  

ᒫᓐᓇᒧᓄᑦ ᐅᖃᐅᑕᐅᓯᒪᔪᖅ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ ᒐᕙᒪᒃᑯᑦ ᑕᒪᔅᓱᒥᖓ ᐃᓕᓴᖅᓯᓯᒪᒻᒪᑕ 

ᑭᒻᒥᕈᑦ ᒥᑦᑕᕐᕕᖓᑕ ᒥᔅᓵᓄᑦ. 

ᑐᓐᖓᓱᑦᑎᓕᖃᕋᓗᑦᑕᐅᖅ ᒥᓂᔅᑕ 

ᐊᖏᕈᓐᓇᕐᒪᖔᓪᓗ ᖃᐅᔨᔭᐅᓂᖓᓂ 

ᐅᑭᐊᔅᓵᕈᓚᐅᖅᑎᓐᓇᒍ ᑕᐅᕗᖓ 

ᑭᒻᒥᕈᒻᒨᖃᑎᒋᒍᓐᓇᕐᒪᖔᒃᑯ ᐊᖏᕈᓐᓇᕐᒪᖔᖅ? 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, ᐅᖃᖅᑎᑦᓯᔩ 

ᐊᒻᒪ ᖁᔭᓐᓇᒦᓪᓗ ᑖᓐᓇ ᑐᓐᖓᓱᑎᑦᑎᒻᒪᑦ 

ᑭᒡᒐᑐᖅᑕᒥᓐᓄᑦ. ᐄ, ᑕᐅᕗᖓ ᑭᒻᒥᕈᒻᒧᑦ 

ᐸᕐᓇᒍᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᓂᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ 

ᑖᓐᓇ ᑭᐅᒐᕕᐅᒃ ᐊᐱᖅᑯᑎᒋᕋᑖᖅᑕᕋ ᐊᒻᒪᓗ 

ᑭᒻᒥᕈᒻᒥ ᑕᑯᓛᖅᑕᒋᑦ ᓇᓗᓇᕈᓐᓃᖅᐳᖅ.  

 

ᒐᕙᒪᒃᑯᑦ ᑕᒪᒃᑯᐊ 2015-18 ᑖᒃᑯᐊ 

ᐱᓕᕆᐊᕆᔭᖏᑦ ᐅᖃᖅᓯᒪᒻᒪᑕ ᑖᒃᑯᓄᖓ 

ᒪᓕᒐᖏᓐᓂᒃ ᐅᖃᖅᓯᒪᒻᒪᑦ ᑕᒪᒃᑯᐊ 2015-ᒧᑦ 

ᓯᕗᓪᓕᐅᔾᔭᐅᔪᒪᔪᑦ ᐊᒻᒪᓗ ᑖᓐᓇ ᐃᓚᒋᔭᐅᓗᓂ 

ᑕᕝᕙᓂ ᐊᕐᕌᒍᑦ ᐃᓗᐊᓂ ᓄᓇᕗᑦ ᒥᕝᕕᖏᓐᓂᒃ. 

ᑖᓐᓇ ᐱᔭᕇᖅᑯᕐᒪᑦ ᖃᐅᔨᓴᕐᓂᐅᖅᑰᕐᒪᑦ ᑕᒪᑐᒧᖓ 

ᐊᒻᒪᓗ ᑖᓐᓇ ᒥᓂᔅᑕ ᑕᐃᒪ ᑖᔅᓱᒥᖓ 

ᓄᖑᓚᐅᖅᑎᓐᓇᒍ ᑖᓐᓇ ᐅᐱᕐᖔᒥ ᑲᑎᒪᓂᕗᑦ 

ᑕᒪᔅᓱᒥᖓ ᑭᐅᖁᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅᑕ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᓯᔩ, ᖁᔭᓐᓇᒦᓪᓗ ᑖᓐᓇ. ᐸᕐᓇᐅᑎᐅᔪᑦ 

ᐊᕙᑎᓄᑦ ᐊᕐᕌᒍᓄᑦ ᐱᔭᕆᐊᑐᔫᒻᒪᑦ ᐊᒥᓱᓂᒃ 

ᐋᔩᖃᑎᖃᕆᐊᖃᕐᓂᑦᑎᓐᓄᑦ ᐱᓕᕆᕕᐅᔪᓂᒃ 

ᐊᔾᔨᒌᓐᖏᑦᑐᓂᒃ ᑮᓇᐅᔭᓕᕆᔨᒃᑯᓂᓪᓗ. ᑕᐃᒫᒃ 

ᐱᔭᕆᐊᑐᔫᓂᖓᓄᑦ ᑕᕝᕙᓂ 

ᓴᖅᑭᑦᑐᒍᒪᓚᐅᖅᑕᕋᓗᐊᕋ ᑭᓯᐊᓂ ᑕᐃᑯᖓᖃᐃ 

ᐅᑭᐊᔅᓵᒧᑦ ᓴᖅᑭᖔᕈᒫᓕᖅᑐᖅ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐃᓄᒃ.  

 

ᐊᐱᖅᑯᑦ 542 - 4(2): ᐱᓕᕆᕕᓐᓂ 

ᐃᖅᑲᓇᐃᔮᒃᓴᐃᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑏ, 

ᐊᐱᖅᑯᑎᒃᓴᖃᕈᒪᔪᖓ ᓄᓇᓕᖕᓄᑦ ᐊᒻᒪᓗ 

ᒐᕙᒪᒃᑯᓐᓄᑦ ᐱᔨᑦᑎᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ 

ᐊᖏᔪᒃᖠᑯᓗᖕᓄᑦ.  

 

ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᒃ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᑦ ᓴᖅᑭᑦᑎᓚᐅᕐᒪᑦ ᑕᐃᒃᑯᓂᖓ 

ᓇᓗᓇᐃᖅᑕᐅᓯᒪᔪᓂᒃ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓂᒃ ᓇᐃᓴᐅᑎᖏᓐᓂᓪᓗ. ᑖᒃᑯᐊ 

ᓴᖅᑭᓚᐅᖅᑕᖏᑦ ᓇᓗᓇᐃᖅᓯᓯᒪᓚᐅᕐᒪᑕ 

ᒥᑦᑎᒪᑕᓕᖕᒥᒡᒎᖅ 30-ᐅᒻᒪᑕ ᒐᕙᒪᓕᕆᔨᒃᑯᑦ 

ᐱᔨᑦᑎᖅᑎᒃᑯᓪᓗ ᐃᖅᑲᓇᐃᔭᕐᕕᖓᓐᓂᒃ 

ᒥᑦᑎᒪᓕᖕᒦᑦᑕᕆᐊᓖᑦ ᐃᓂᒋᔭᐅᔪᑦ 30-ᖑᖕᒪᑕ. 

ᑭᓯᐊᓂ ᒫᓐᓇᐅᔪᖅ ᑖᒃᑯᐊ 9 ᐃᓄᖃᓐᖏᒻᒪᑕ.  

 

ᒥᓂᔅᑕ ᐊᐱᕆᔪᒪᔭᕋ, ᑖᒃᑯᐊ 9-ᖑᒻᒪᑕ 

ᐃᓄᖃᓐᖏᑦᑐᑦ, ᖃᑦᑎᑦ ᒫᓐᓇ ᑕᑯᔅᓱᐅᑎᑉᐱᓯᐅᒃ, 

ᐃᓐᓄᒃᑎᓐᓇᓱᑉᐱᓯᐅᒃ ᐅᓪᓗᒥᐅᔪᖅ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᓐᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᑐᓄᓂᕐᒧᑦ ᒪᓕᒐᓕᐅᖅᑎ. ᑖᓐᓇ 

ᖃᐅᔨᒋᐊᕆᐊᖃᕐᓂᐊᖅᑕᕋ ᐅᖃᐅᓯᒃᑯᓪᓗ 

ᐅᑎᕐᕕᒋᒋᐊᖃᕐᓂᐊᖅᑕᕋ, ᐅᓪᓗᒥᓪᓚᑦᑖᖅ ᖃᑦᑎᓂᒃ 

ᖃᐅᔨᒪᓐᖏᓐᓇᒪ  

ᒪᑐᐃᖓᑎᑦᑎᒻᒪᖔᑦᑕ. ᑕᒪᓐᓇ ᐱᔾᔪᑎᒋᓪᓗᒍ 

ᖃᐅᔨᒋᐊᕆᐊᖃᕐᓂᐊᕋᒃᑯ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐊᒻᒪᑦᑕᐅᖅ 

ᑐᑭᓯᐅᒪᒐᒪ ᑕᕝᕙᓂ ᐱᓕᕆᕕᐅᔪᓂᑦ 

ᐊᖓᔪᖅᑳᒻᒪᕆᐅᖃᑕᐅᔪᑦ ᐊᐅᓚᑦᑎᔨᒻᒪᕆᐅᖃᑎᔫᑉ 

ᐃᓂᒋᔭᖓ ᐱᖁᑎᓕᕆᓂᕐᒧᑦ, 

ᐱᖁᑎᕐᔪᐊᓕᕆᓂᕐᒧᓪᓗ ᐃᓄᖃᓐᖏᒻᒪᑦ. ᑖᓐᓇ 

ᒥᑦᑎᒪᑕᓕᒻᒥ ᐃᓂᒋᔭᐅᔫᒐᓗᐊᖅ. 

ᖃᐅᔨᒪᕙᐅᓪᓕᖃᐃ ᒥᓂᔅᑕᐅᑉ ᑖᓐᓇ ᖃᖓ 

ᐃᓐᓄᒐᓱᓕᕐᓂᐊᕐᒪᖔᔅᓯᐅᒃ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓄᑦ ᐱᔨᑦᑎᖅᑎᑯᓐᓄᑦ, 

ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑖᒃᑯᐊ ᖃᐅᔨᒋᐊᑎᐊᕆᐊᖃᕐᓂᕋᕋᑖᕋᒃᑭ 

ᑕᐃᒪᐃᑦᑑᒻᒪᑦ. ᑕᐃᒫᒃ ᑭᐅᔪᓐᓇᑐᐃᓐᓇᖅᑐᖓ 

ᐅᖃᐅᓯᒃᑯᑦ ᑖᓐᓇ ᐅᑎᕐᕕᒋᒋᐊᖃᕐᓂᐊᖅᑕᕋ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᓪᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᕆᔪᒪᒻᒪᖔᕐᒪᓘᓐᓃᑦ ᓇᓗᓕᕈᔪᒃᑲᓗᐊᖅᑐᖓ, 

ᖃᐅᔨᒋᐊᕆᐊᖃᕐᓂᐊᑕᔅᓴᕆᒻᒥᒻᒪᒍ, ᐅᓐᓃᑦ 

ᐊᐱᕆᐅᔭᕈᓘᔭᓚᐅᕐᒪᒍ.  

 

ᑎᓯᐱᕆ 2013-ᒥᑦ, ᑎᑎᕋᓚᐅᖅᓯᒪᒐᒪ ᑕᐃᔅᓱᒪᓂ 

ᒥᓂᔅᑕᐅᔪᒧᑦ ᑕᒪᒃᑯᐊ ᐃᓂᒋᔭᐅᔪᑦ ᒥᑦᑎᒪᑕᓕᒻᒥ 

ᐃᓄᖃᐅᖃᑦᑕᖏᓐᓂᖏᓐᓂ ᐱᔾᔪᑎᖃᖅᑐᖓ. 

ᑕᐃᔅᓱᒪᓂ 8-ᖑᓚᐅᖅᓯᒪᒻᒪᑕ ᐃᓂᒋᔭᐅᔪᑦ 

ᐃᓄᖃᓐᖏᑦᑐᑦ. ᑕᐃᔅᓱᒪᓂᓗ ᑭᐅᔭᐅᒐᒪ 

ᐅᖃᐅᔭᐅᓚᐅᖅᓯᒪᔪᖓ 

ᐱᓕᕆᐊᖑᑲᐅᑎᒋᓇᓱᐊᖅᑐᒡᒎᖅ ᐃᓐᓄᖁᓪᓗᒋᑦ 

ᑖᒃᑯᐊ ᐃᓄᖃᓐᖏᑦᑐᑦ. ᑕᐃᒪ ᐅᖃᓪᓚᑦᑐᖓ 

ᐅᖃᖅᑲᐅᒐᒪ,  

ᐱᒋᐊᓕᓵᖅᑐᖓ ᑖᒃᑯᐊ ᓈᓴᐅᑎᑦ ᑕᑯᒍᑦᑎᒍ 

ᐃᓚᕚᓪᓕᖅᓯᒪᒻᒪᑕᓘᓐᓃᑦ ᐃᓄᖃᕈᓐᓃᖅᑐᑦ.  

 

ᐊᐱᕆᒋᐊᓐᖑᐊᑕᕐᒥᓚᖓ ᒥᓂᔅᑕ, 

ᐅᖃᐅᑎᓚᐅᖅᑎᒍᑦ ᖃᓄᐃᒻᒪᑦ ᒪᑯᐊ 

ᐅᓄᖅᓯᕙᓪᓕᐊᖔᖅᐸᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᓐᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑕᒪᓐᓇ ᐱᓪᓗᒍ ᑕᐃᒫᒃ ᐅᖃᕋᑖᖅᑯᖓ 

ᖃᐅᔨᒋᐊᕆᐊᖃᓐᖑᓱᒃᑲᒃᑯ. ᑕᐃᒪᐃᒻᒪᑦ 

ᓱᒻᒪᐅᒪᖔᕐᓗ ᒫᓐᓇ ᑭᐅᔪᓐᓇᖏᓐᓇᒪ ᑭᓯᐊᓂ 

ᖃᐅᔨᒋᐊᑦᑎᐊᓚᐅᕐᓗᒍ ᑭᐅᒍᓐᓇᕋᔭᕋᒪ. ᑖᓐᓇ 

ᐅᑎᕐᕕᒋᒋᐊᕐᓂᐊᖅᑲᕋ ᐅᖃᐅᓯᒃᑯᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᓯᔅ 

ᐊᕐᓇᒃᑲᖅ.  

 

ᐊᐱᖅᑯᑦ 543 - 4(2): ᐊᖏᕐᕋᒥ 

ᑲᒪᒋᔭᖃᕐᓂᕐᒧᑦ ᐱᔨᑦᑎᕋᐅᑏᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᑖᓐᓇ ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓄᑦ 

ᐃᓄᓕᕆᔨᒃᑯᑦ.  

 

ᑖᒃᑯᐊ ᒐᕙᒪᒃᑯᑦ ᑭᐅᔾᔪᑎᒋᓚᐅᖅᑕᖏᑦ ᑖᒃᑯᓂᖓ 

ᑲᑎᒪᔨᕋᓛᓄᑦ ᑖᒃᑯᐊ ᑕᒻᒪᖅᓯᒪᔪᖅᓯᐅᑎᒧᑦ 

ᖃᐅᔨᓴᖅᑕᐅᓚᐅᖅᑐᑦ ᑕᒪᒃᑯᓄᖓ ᓄᑕᖅᑲᓄᑦ, 

ᐃᓚᒌᓄᓪᓗ ᐱᔨᑦᑎᕋᖅᑎᓄᑦ ᓄᓇᕘᒥ.  

 

ᑕᒪᒃᑯᓄᖓ ᐊᐅᓚᑕᐅᔪᓄᑦ ᐊᔾᔨᒌᓐᖏᑦᑐᓄᑦ 

ᑕᐃᒃᑯᐊ ᐊᐅᓪᓚᖅᑎᑕᐅᖃᑦᑕᖅᑐᑦ ᓄᓇᕗᑦ 

ᓯᓚᑖᓄᑦ. 

 

ᑖᓐᓇ ᒥᓂᔅᑕ ᓲᕐᓗ ᑲᒪᒋᔭᐅᖃᑦᑕᖅᑐᑦ ᓄᓇᕗᑦ 

ᓯᓚᑖᓂ ᐅᓂᒃᑳᓕᐊᕆᓯᒪᔪᑦ  

ᐅᓪᓗᒥᒧᑦ ᑎᑭᓯᒪᑎᓪᓗᒋᑦ ᐅᖃᕈᓐᓇᖅᐹ ᑕᒪᒃᑯᐊ 

ᖃᓄᐃᓕᐅᖅᑕᐅᔪᑎᒋᓂᐊᖅᑕᖏᑦ ᐱᔾᔪᑎᒋᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᓂᕐᒧᑦ ᒥᓂᔅᑕᐅᔪᖅ, 

ᒥᓯᔅ ᐅᒡᔪᒃ.  

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, 

ᖁᔭᓐᓇᒦᒃᓗ ᑖᓐᓇ ᒪᓕᒐᓕᐅᖅᑎᐅᖃᑎᒐ ᑖᑉᓱᒥᖓ 

ᐊᐱᖅᑯᑎᖃᕐᒪᑦ ᐱᒻᒪᕆᐅᔪᖅ ᐊᐱᖅᑯᑖ. ᑕᐃᒪ 330 

ᓄᑕᕋᐃᑦ ᐃᓅᓱᒃᑐᑦ ᐃᓄᓕᕆᔭᐅᖃᑦᑕᕐᒪᑕ 

ᓄᓇᕗᒻᒥ ᑖᒃᑯᐊ 57 ᓄᑕᕋᓐᓄᐃᑦ ᐃᓅᓱᒃᑐᓪᓗ 

ᖃᑉᓗᓈᑦ ᓄᓈᓐᓃᒻᒪᑕ ᑕᒡᕙᓂ ᐊᐃᕆᓕ 27, 

2015ᒥ ᐃᓱᓕᓪᓗᒍ. ᑖᒃᑯᐊ 17 ᐳᓴᓐᖑᔪᑦ ᑕᐅᓇᓂ 

ᐱᔨᑦᓯᖅᑕᐅᔪᑦ, ᐅᑯᐊ ᐱᔾᔪᑕᐅᑉᓗᑎᒃ, 

ᐋᓐᓂᐊᕐᕕᖕᒧᑦ ᖃᓂᑦᑕᕆᐊᖃᖅᑐᑦ ᐅᕝᕙᓘᓐᓃᑦ 

ᐃᓱᒪᒥᒍᑦ ᐋᓐᓂᐊᕈᑎᒃ ᐅᕝᕙᓘᓐᓃᑦ 

ᐃᓕᖅᑯᓯᖅᓱᑦᑎᐊᖏᓐᓂᕐᒧᑦ ᑐᕌᖅᐸᓪᓕᐊᒃᐸᑕ 

ᐅᕝᕙᓘᓐᓃᑦ ᐃᒻᒥᖕᓂ ᐃᒻᒥᖕᓄᑦ ᐅᓗᕆᐊᓇᖅᐸᑕ 

ᐊᓯᒥᓄᓪᓗ. ᑖᒃᑯᐊ ᐱᔾᔪᑎᒋᓪᓗᒋᑦ ᐱᔭᐅᖃᑦᑕᕐᒪᑕ 

ᑖᒃᑯᐊ ᐊᐅᔭᐅᑉ ᐃᓛᓐᓂ ᖃᐅᔨᓴᖅᑕᐅᓃᑦ 

ᑐᑭᓯᑦᑎᐊᕐᓂᐊᖅᑕᑉᖁᑦ. ᖁᔭᓐᓇᒦᒃ ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ ᓯᕗᓪᓕᖅᐹᖅ ᐃᓚᒋᐊᕈᑦ ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᑖᓐᓇᓗ ᑭᐅᔾᔪᑎᒋᔭᐃᑦ ᖁᔭᓐᓇᒦᒃ ᐊᒻᒪᓗ ᑕᐃᒪ 

ᖁᔭᓐᓇᒦᒃ ᑕᒪᑐᒧᖓ ᑕᒪᓐᓇ ᐱᓕᕆᐊᖑᑎᓪᓗᒍ 

ᑕᕝᕙᓂ ᑕᒻᒪᖅᓯᒪᔪᖅᓯᐅᖅᑎᐅᑉ ᖃᐅᔨᓴᓚᐅᖅᑕᖏᑦ 

ᑖᒃᑯᐊ ᑕᐃᒪ ᐱᓇᓱᐊᖅᑕᐅᔪᑦ ᐊᒻᒪᓗ 

ᐱᑕᖃᑦᓯᐊᕐᓗᓂ ᓇᒦᓐᓂᖏᓐᓂ ᑕᒪᒃᑯᐊ 

ᓇᒧᖓᖅᑕᐅᖃᑦᑕᕐᓂᖏᓪᓗ 

ᖃᐅᔨᓴᖅᑕᐅᑦᓯᐊᖃᑦᑕᕐᓗᑎᒃᓗ ᑖᓐᓇ ᒥᓂᔅᑕ 

ᐅᖃᕈᓐᓇᖅᐸ ᑕᒪᓐᓇ ᓲᕐᓗ ᐱᓕᕆᖃᑎᖃᕐᓗᑎᒃ 

ᐃᓚᒋᔭᐅᔪᓂᒃ ᑖᒃᑯᓄᖓ 

ᐊᐅᓪᓚᖅᑎᑕᐅᔭᕆᐊᖃᖃᑦᑕᖅᑐᓄᑦ ᓄᑕᖅᑲᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᔨᒃᑯᑦ 

ᒥᓂᔅᑕᖓᑦ ᒥᔅ ᐅᒡᔪᒃ. 

ᐊᖓᔪᖅᑳᖅ ᐅᒡᔪᒃ: ᖁᔭᓐᓇᒦᒃ ᐅᖃᖅᑎᑦᓯᔩ, 

ᖁᔭᓐᓇᒦᒃᓗ ᒪᓕᒐᓕᐅᖅᑎᐅᖃᑎᒐ ᑖᑉᓱᒥᖓ 

ᐊᐱᖅᑯᑎᖃᕐᒪᑦ. ᑖᑉᑯᐊ ᓇᖕᒥᓂᖅ ᐃᓚᒌᖕᓄᑦ 

ᑲᑎᒪᖃᑦᑕᕐᒪᑕ ᐊᖏᕈᓐᓇᕐᓂᖏᑦ ᐅᕝᕙᓘᓐᓃᑦ 

ᑲᑎᒪᖃᑦᑕᕐᓂᖏᑦ ᒪᓕᒃᖢᒋᑦ ᑕᐃᒪᓐᓇ 

ᓴᓇᖃᑎᖃᖃᑦᑕᖅᑐᑦ ᐊᖓᔪᖄᖑᔪᓂ, ᑕᖅᑭᑕᒫᓗ 

ᑕᖅᑭᑦ ᐊᒥᓱᑦ ᓈᔭᕌᖓᑕ ᓇᓗᓇᐃᒃᑯᑕᒃᓴᓂᒃ 

ᖃᓄᐃᓕᕆᐊᒃᓵ ᑖᓐᓇ ᐊᖏᕈᑦ 

ᖃᐅᔨᓴᖅᑕᐅᕙᓪᓕᐊᖃᑦᑕᕐᒪᑦ 

ᖃᐅᔨᒪᕚᓪᓕᕐᓂᐊᕋᑦᑕ ᓱᒦᓕᕆᐊᒃᓴᐃᑦᑕ ᑭᓯᐊᓂᓕ 

ᐃᓱᒪᒋᔭᖃᒻᒪᕆᒃᑐᒍᑦ ᐃᓄᓕᕆᔨᐅᓪᓗᑕ 

ᐊᔪᕐᓇᖏᑉᐸᑦ ᑖᑉᑯᐊ ᑕᐅᓇᓂ ᖃᓪᓗᓈᓃᑦᑐᑦ 

ᐅᑎᕈᓐᓇᖅᐸᑕ ᐅᑎᖅᐸᓪᓕᐊᖁᓪᓗᒋᑦ ᑖᓐᓇ 

ᓯᕗᓪᓖᑦᑐᔭᐅᖁᔭᒃᑯᑦ ᐊᔪᕐᓇᖏᑉᐸᑦ. ᖁᔭᓐᓇᒦᒃ 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᓯᔅ ᐊᕐᓇᒃᑲᖅ.    

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᑕᐃᒃᑯᐊ ᖃᓪᓗᓈᑦ ᓄᓇᖓᓐᓂ 

ᑲᒪᒋᔭᐅᔭᕆᐊᖃᖅᐸᒃᑐᓄᑦ ᐅᓂᒃᑳᑦ 

ᐊᑕᐅᓯᐅᖏᑦᑐᓂᒃ ᐅᓄᖅᑐᓂᖏᓛᒃ ᓈᓴᐅᑎᓂᒃ 

ᐊᒻᒪᓗ ᖃᑦᓯ ᑖᓚᑐᕐᒪᖔᑦ ᓇᓗᓇᐃᔭᐃᓯᒪᖕᒪᑕ 

ᓱᕈᓰᑦ ᑕᕝᕙᓂ ᐃᖃᓗᖕᓂ ᒫᓐᓇᕈᓘᓚᐅᖅᑐᖅ 

ᐊᓯᐊᓄᖔᖅ ᐊᑐᖅᑕᐅᓕᕐᒪᑦ, ᑕᐃᒃᑯᐊᓕ ᐃᖃᓗᖕᓂ 

ᑕᐃᒃᑯᐊ ᐸᐸᑕᐅᓚᐅᖅᓯᒪᔪᑦ ᓱᕈᓯᑯᓗᐃᑦ  

ᓇᓃᓕᖅᐸᑦ ᐊᒻᒪᓗ ᑖᓐᓇ ᐃᒡᓗ ᑭᓱᒧᑦ 

ᐊᑐᖅᑕᐅᓕᖅᐸ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓄᓕᕆᔨᒃᑯᑦ 

ᒥᓂᔅᑕᖓᑦ ᒥᔅ ᐅᒡᔪᒃ. 

 

ᐊᖓᔪᖅᑳᖅ ᐅᒡᔪᒃ: ᖁᔭᓐᓇᒦᒃ ᐅᖃᖅᑎᑦᓯᔩ, 

ᐊᐱᖅᑯᑖ ᐊᑕᐅᓯᐅᖏᑦᑐᒥᒃ ᐊᐱᖅᑯᒻᒥᒃ ᑐᓴᕋᒪ. 

ᑭᓯᐊᓂ ᑕᑉᐱᖕᓇ ᑕᒡᕙᓂ ᐃᖃᓗᖕᓂ 

ᐊᑐᖅᑕᐅᕉᑕᕿᔪᖅ ᐊᕐᓇᓐᓄᐊᕐᓄᑦ ᐃᓅᓱᒃᑐᓄᑦ 

ᑐᕌᖓᓪᓗᓂ ᐊᑐᖅᑕᐅᔪᖅ ᑕᐃᑉᑯᐊᓪᓗ ᖃᓪᓗᓈᑦ 

ᓄᓈᓐᓄᖓᖅᑕᐅᔪᖅ ᐊᑕᐅᓯᖅ ᑐᑭᓯᐅᒪᔭᕋ 

ᖃᓄᕆᒻᒪᕆᒋᐊᒃᓵ ᐅᑉᓗᒥᒻᒪᕆᖕᒧᑦ ᖃᐅᔨᒪᖏᓐᓇᒪ  

ᑕᒡᕗᖓ ᐊᑕᐅᓯᕙᓪᓛᕐᒧᑦ ᑐᕌᖓᔪᒧᑦ 

ᐅᖃᒻᒪᑎᖃᕆᐊᖃᖏᒻᓇᑉᑕ. ᑭᓯᐊᓂᒡᓕ ᑕᒡᕙᓂ 

ᑕᖅᑭᐅᑉ ᐃᓗᐊᓂ ᐅᐃᓂᐸᒡᓕᐊᕈᒫᕋᒪ ᓴᓇᔨᒃᑲᓪᓗ 

ᐅᐃᓂᐸᔅᒥᑦ ᓇᔪᖅᑕᐅᖃᑦᑕᖅᑐᒥ ᐳᓛᕆᐊᕈᒫᖅᑐᒍᑦ 

ᑖᑉᑯᐊ ᐱᒻᒪᕆᐅᑎᑉᑲᑦᑎᒍᑦ ᐅᕐᓂᒃᑕᐅᖃᑦᑕᖅᑐᑦ 

ᓄᑕᕋᓐᓄᐊᕐᓄᑦ.  

 

ᑕᐃᑉᑯᐊᓗ ᓴᓇᔨᒃᐳᑦ ᐃᒡᓗᓕᒑᕐᔪᓕᐊᕋᓗᐊᕐᒪᑕ 

ᑕᑯᔭᖅᑐᖅᖢᑎᒃ ᓇᔭ Isabelle Home-ᒧᑦ ᑖᓐᓇ 

ᖁᓕᓂᒃ ᐃᒡᓕᖃᖅᑐᖅ ᓄᑕᕋᓐᓄᐊᕐᓄᑦ 

ᐊᑐᖅᑕᐅᖃᑦᑕᑐᓂᒃ ᐋᓐᓂᐊᖅᐸᓪᓛᖅᑐᓄᑦ 

ᐅᕙᓘᓐᓃᑦ ᑎᒥᒥᒍᑦ ᐊᔪᕈᑎᖃᖅᑐᑦ, ᑖᑉᑯᐊ 

ᐅᒡᓗᒥᖅᕼᐃᐅᑎᓄᑦ ᐊᖑᒻᒪᑎᕙᓪᓕᐊᓇᕼᐅᐊᕋᑉᑕ 

ᖃᐅᔨᒪᕙᓪᓕᐊᓇᕼᐅᐊᖅᖢᑕ ᖃᓄᖅ 

ᐱᔨᑦᓯᕈᓐᓇᖅᐱᑎᒍᑦ ᓄᑕᕋᓂᒃ ᓄᓇᕗᒻᒥᐅᑕᐃᑦ, 

ᑖᑉᓇ ᐱᖕᒪᕆᐅᑎᑕᒃᑯᑦ. ᖁᔭᓐᓇᒦᒃ, ᐅᖃᖅᑎᒃᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᒥᑭᓐᖑᐊᖅ. 

 

ᐱᒋᐊᖅᑎᑕᖅ 026 - 4(2): ᐊᐱᖅᓱᕐᓇᐅᔫᑉ 

ᐃᓚᔭᐅᓂᖓ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᓕᒃᖢᒍ 39(7) ᐱᖁᔨᕗᖔ ᐊᐃᑉᐱᖅᑕᐅᓪᓗᖓ 

ᐃᖃᓗᐃᑦ ᓂᐊᖁᓐᖒᖅ ᒪᓕᒐᓕᐅᖅᑎᖓᓐᓄᑦ, 

ᑖᓐᓇ ᐊᐱᖅᓱᕐᓇᖅ ᐅᖓᕙᕆᐊᑕᐅᖁᓪᓗᒍ 

ᐃᑲᕐᕋᐅᑉ ᓇᑉᐸᖓᓂᒃ ᐃᓚᒃᑲᓐᓂᕐᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᐋᖅᑭᒃᑎᐊᖅᓯᒪᖕᒪᑦ ᐊᒻᒪᓗ 

ᐊᐃᕙᐅᑕᐅᔪᓐᓇᖏᖦᖢᓂ ᑕᐃᒃᑯᐊ 

ᐊᖏᖅᑐᐃᓐᓇᐃᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ 

ᑲᔪᓯᕗᖅ ᐊᒻᒪᓗ ᐊᐱᖅᓱᕐᓇᐅᑉ ᐃᑲᕐᕋᖓ 

ᐃᓚᒃᑲᓐᓂᖅᐳᖅ ᐃᑲᕐᕋᐅᑉ ᓇᑉᐸᖓᓂ. 

 

ᐱᒋᐊᓚᐅᖏᓂᑦᑎᓐᓂ 20-ᒥᓂᒻᒥᒃ 

ᓄᖅᑲᖓᓚᐅᑲᓐᓂᐊᖅᑐᒍᑦ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑏ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:36-ᒥ 

ᐊᒻᒪᓗ ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 16:03-ᒥ 

 



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2853 

ᐅᖃᖅᑎ: ᖁᔭᓐᓇᒦᒃ ᐅᑎᕈᓐᓇᕋᔅᓯ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᖠᓂᕐᒧᑦ. ᒥᔅᑕ 

ᐋᓕᒃᓵᓐᑐ ᓴᒻᒧᖅᑐᖅ. 

 

ᐊᐱᖅᑯᑦ 544 - 4(2): ᖁᔭᓈᖅᑕᐅᓂᖓ 

ᓈᓚᐅᓯᕆᔨᓂᑦ ᐃᓕᓐᓂᐊᕐᓂᖅ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᔪᒪᔭᕋ ᒥᓂᔅᑕ ᐱᕙᓪᖠᐊᔪᓕᕆᔨᒃᑯᓐᓄᑦ 

ᐊᒻᒪ ᐃᖏᕋᔪᓕᕆᔨᓄᑦ.  

 

(ᑐᓵᔨᑎᒍᑦ) ᐅᖃᖅᑏ, ᒫᑦᓯ 4 ᑕᒪᑐᓂ ᑖᓐᓇ 

ᒥᓂᔅᑕᕆᔭᐅᔪᖅ ᐊᐱᖅᓱᓚᐅᖅᓯᒪᔭᕋ ᐱᔾᔪᑎᒋᓪᓗᒋᑦ 

ᑕᐃᒃᑯᐊ ᖃᖓᑕᓲᒃᑯᕕᒻᒥ ᓈᓚᐅᓯᕆᔩᑦ 

ᓄᖅᑲᖅᑎᑕᐅᓚᐅᕐᓂᖏᓐᓂᑦ ᑲᖏᖅᖠᓂᕐᒥ ᐊᒻᒪᓗ 

ᑭᕙᓪᓕᕐᒥ ᓯᓚᑦᑐᓴᕐᕕᒻᒥ 

ᐃᓕᓐᓂᐊᕈᑎᒋᔭᐅᕙᒍᓐᓃᖅᖢᓂ. 

 

ᑕᒪᓐᓇ ᐃᓕᓐᓂᐊᕈᑦ Fort Smith-ᒧᑦ 

ᓅᑦᑎᖅᑕᐅᓚᐅᖅᑐᖅ ᓄᓇᑦᓯᐊᕐᒧᑦ ᐃᓱᓕᑎᑕᐅᒐᒥ 

ᑳᓐᑐᕌᖓ NAVCANADA-ᑯᓐᓄᑦ 

ᐊᐅᓚᑦᑎᔨᐅᑎᓪᓗᒋᑦ ᓈᓚᑦᑎᐅᓂᕐᒧᑦ 

ᐱᔨᑦᑎᕈᑎᓄᑦ.  

 

ᑕᐃᔅᓱᒪᓂ ᑖᓐᓇ ᒥᓂᔅᑕᕆᔭᐅᔪᖅ ᐊᐱᖅᑯᑎᓐᓄᑦ 

ᑭᐅᒐᒥ ᐃᒪᐃᓕᓚᐅᖅᓯᒪᔪᖅ “ᑖᒃᑯᐊ ᒐᕙᒪᒃᑯᑦ” 

ᐊᒻᒪᓗ ᐃᒪᐃᓕᓪᓗᓂ “ᑖᒃᑯᐊ ᒐᕙᒪᒃᑯᑦ 

ᑭᒥᕐᕕᓚᓐᓂᖃᖅᑐᑦ ᑲᓄᖅ ᑕᒪᓐᓇ ᐃᓕᓐᓂᐊᕐᓂᖅ 

ᑲᔪᓯᑎᑕᐅᓂᐊᕐᒪᖔᑦ ᑲᖏᖅᖠᓂᕐᒥᑦ”. ᑖᓐᓇ 

ᒥᓂᔅᑕᕆᔭᐅᔪᖅ ᒪᓕᒐᓕᐅᕐᕕᒻᒧᑦ ᐅᓪᓗᒥ 

ᐅᓂᒃᑳᕈᓐᓇᖅᐹ ᖃᓄᐃᓕᖓᓕᕐᒪᖔᖅ ᑕᒪᓐᓇ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐱᕙᓪᓕᐊᔪᓕᕆᓂᕐᒧᑦ ᐃᖏᕋᔾᔪᑎᓕᕆᓂᕐᒧᓪᓗ 

ᒥᓂᔅᑕᕆᔭᐅᔪᖅ. ᒥᓂᔅᑕᕆᔭᐅᔪᖅ. ᒥᓯᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᑕᒪᓐᓇ 

ᐊᐱᖅᑯᑎᒋᔭᕐᓂᑦ. ᑖᒃᑯᐊ ᒥᕝᕕᒻᒥ ᓈᓚᑦᑎᐅᓂᕐᒧᑦ  

ᐃᓕᓐᓂᐊᕈᑎᒃ NAV Canada-ᑯᓐᓄᑦ 

ᑮᓇᐅᔭᖃᖅᑎᑕᐅᓚᐅᖅᓯᒪᒻᒪᑕ ᐊᒻᒪ ᑲᖏᖅᖠᓂᕐᒥ 

ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑎᒋᔭᐅᖃᑦᑕᖅᖢᓂ. NAV 

Canada-ᑯᑦ ᑕᐃᒃᑯᐊ ᑳᓐᑐᕌᒥᒃ 

ᓄᖅᑲᑎᑦᑎᔪᒪᓕᕐᒪᑕ ᑕᐃᑲᓂ ᓄᖅᑲᓚᐅᖅᑐᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑐᑭᓯᐅᒪᓂᕋ ᒪᓕᒃᖢᒍ ᑕᐃᒃᑯᐊ ᓱᓇᒃᑯᑖᑦ 

ᐃᓕᓐᓂᐊᕈᑎᒋᔭᐅᖃᑦᑕᓚᐅᖅᑐᑦ ᓱᓕ 

ᑲᖏᖅᖠᓂᕐᒦᑦᑐᑦ. ᑖᓐᓇ ᒥᓂᔅᑕᕆᔭᐅᔪᖅ 

ᓇᓗᓇᐃᔭᐃᔪᓐᓇᖅᐹ ᖃᓄᖅ 

ᐃᖅᑲᓇᐃᔭᖃᑎᖃᕐᒪᖔᑦ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ 

ᒥᓂᔅᑕᖓᓐᓂᒃ ᑕᒪᓐᓇ ᐱᔾᔪᑎᒋᓪᓗᒍ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᐅᔪᖅ, ᒥᔅ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒃᑯᐊ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ 

ᑭᕙᓪᓕᕐᒥ ᐃᓕᓐᓂᐊᖅᑎᑦᑎᔪᓐᓇᕋᓗᐊᖅᑎᓪᓗᒋᑦ 

ᓈᓚᑦᑎᓂᒃ ᑲᖏᖅᖠᓂᕐᒥ NAV Canada-ᑯᑦ 

ᐊᑕᐅᓯᑯᓗᒻᒥᒃ ᐃᓕᓐᓂᐊᕐᕕᓐᓂ 

ᑮᓇᐅᔭᖃᖅᑎᑦᑎᔪᓐᓇᕐᒪᑕ ᑕᐃᒪᓐᓂᖓᓄᓪᓗ Fort 

Smith-ᒧᑦ ᓂᑦᑎᖅᑕᐅᖔᓚᐅᖅᑐᖅ. ᓱᓖᓛᒃ  

ᐱᕙᓪᓕᐊᔪᓕᕆᔨᒃᑯᑦ ᑕᐃᒃᑯᐊ ᖁᓕᓄᑦ ᐊᕐᕌᒍᓄᑦ 

ᑕᒪᑐᒪᓂ ᐃᓕᓐᓂᐊᓂᕐᒥᒃ ᑲᔪᓯᑎᑦᑎᓚᐅᖅᑐᑦ 

ᐃᑲᔪᖅᓱᖅᑕᐅᕐᓗᑎᑦ NAV Canada-ᑯᓐᓄᑦ. ᓱᓕ 

ᐃᖅᑲᓇᐃᔭᖃᑎᒋᔭᕗᑦ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ 

ᐃᓱᒪᔅᓴᖅᓯᐅᕈᑕᐅᑎᓪᓗᒍ ᖃᓄᖅ ᑕᒪᓐᓇ 

ᐊᑐᖅᑕᐅᑲᓐᓂᕈᓐᓇᓂᐊᕐᒪᖔᖅ ᓯᕗᓂᔅᓴᑎᓐᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᓴᒻᒧᖅᑐᖅ. 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

(ᑐᓵᔨᑎᒎᓕᖅᑐᖅ) ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 

ᐅᓄᖅᑐᓂᒃ ᐊᐱᖅᑯᑎᔅᓴᖃᖃᑦᑕᓚᐅᖅᑐᑦ ᐊᒻᒪᓗ 

ᐅᕙᖓ ᐊᐱᖅᑯᑎᒋᖃᑦᑕᓚᐅᖅᖢᒍ ᑕᒪᓐᓇ 

ᒐᕙᒪᒃᑯᑦ ᐊᐅᓚᑕᖓᑦ ᐊᒃᑐᐃᓂᖃᓪᓚᕆᒻᒪᑦ 

ᓈᓚᐅᓯᕆᓂᖅ ᐱᔾᔪᑎᒋᓪᓗᒍ ᓄᓇᕗᑦ ᐃᓗᐊᓂ. 

ᒥᓂᔅᑕᕆᔭᐅᔪᖅ ᐊᖏᕈᓐᓇᖅᐹ ᐃᓗᐃᒃᑲᓂᒃ 

ᐅᓂᒃᑳᓂᒃ ᒪᓕᒐᓕᐅᕐᕕᒻᒧᑦ ᓴᖅᑭᑦᑎᓂᐊᕐᓗᑎᑦ 

ᐅᑭᐊᔅᓵᖅ ᑲᑎᒪᕐᔪᐊᕐᓂᖃᓕᕈᑦᑕ? ᐄᓘᓃᑦ 

ᐋᒡᒐᓘᓐᓃᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑖᓐᓇ ᑐᒃᓯᕌᕆᔭᖓ 

ᐊᒃᑐᐃᓂᖃᕐᒪᑦ ᐋᔩᖃᑎᒌᓐᓂᑎᓐᓂᒃ ᑲᓇᑕᐅᑉ 

ᒐᕙᒪᒃᑯᖏᓐᓂ. ᑕᒪᓐᓇ 

ᕿᒥᕐᕈᓇᑦᑎᐊᕆᐊᖃᒃᑲᓂᕐᓂᐊᖅᑕᕋ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅᑕ ᒪᑉᓴᓛᒃ.  
 

ᐊᐱᖅᑯᑦ 545 - 4(2): ᐃᒡᓗᖃᕐᕕᒃᓴᐃᑦ 

ᐃᓄᓕᒫᖅᓯᐅᑎᓄᑦ ᐃᒡᓗᒃᓴᓄᑦ (ᒪᑉᓴᓚᒃ) 

 

ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐊᐱᖅᑯᑎᒋᓂᐊᖅᑕᕋ ᑖᓐᓇ 

ᑐᕌᖅᑎᓂᐊᖅᑕᕋ ᐃᒡᓗᓕᕆᔨᕐᔪᐊᒃᑯᑦ 

ᒥᓂᔅᑕᖓᓐᓄᑦ.  
 

ᐅᖃᖅᑎᑦᑎᔩ, ᑕᒪᒃᑯᐊ ᐃᒡᓗᕐᔪᐊᑦ 

ᐃᒡᓗᓕᕆᔨᒃᑯᓐᓂ ᐃᒡᓗᕐᔪᐊᕈᑎᒋᔭᐅᓂᐊᖅᑐᑦ 

ᓴᓇᔭᐅᓂᐊᓕᓵᖅᑎᓪᓗᒋᑦ ᓄᓇᒻᒥ ᐋᖅᑭᑎᓲᖑᒻᒪᑕ 

ᓄᓇᓕᓐᓂ ᐊᒻᒪᓗ ᑕᒪᒃᑯᐊ ᐋᖅᑭᑦᑕᖏᑦ 

ᓈᒻᒪᑐᐃᓐᓇᑦᑎᐊᖅᑐᒥᒃ ᐃᒡᓗᕐᔪᐊᒧᑦ 

ᐋᖅᑭᓯᑎᑦᑎᕙᒃᖢᑎᒃ, ᓱᓇᒧᒃᑭᐊᖅ. ᑭᓯᐊᓂ 

ᐋᖅᑭᐅᒪᓕᓚᐅᖅᑳᑎᓪᓗᒋᑦ ᑕᒪᒃᑯᐊ ᖃᓂᒋᔭᖏᑦ 

ᑭᒡᓕᖏᑦ ᐱᓕᕆᐊᕆᓯᒪᔪᓐᓇᖏᑦᑎᐊᒻᒪᕆᒻᒪᑕ.  
 

ᑕᐃᒪᓐᓇᐃᑦᑑᑎᓪᓗᒍ ᐅᐱᕐᖓᕌᖓᑦ 

ᐊᐅᑉᐸᓪᓕᐊᑎᓪᓗᒍ ᑕᓯᕆᐊᖃᓕᒻᒪᕆᓕᓲᖑᒻᒪᑕ 

ᑕᒪᒃᑯᐊ ᐃᒡᓗᕐᔪᐊᑦ ᐊᕙᑎᖏᑦ. ᐊᐱᕆᔪᒪᓪᓗᖓ 

ᒥᓂᔅᑕᒧᑦ, ᐋᖅᑭᒋᐊᕈᑎᔅᓴᖏᓐᓂᒃ ᑮᓇᐅᔭᕐᒥᒃ 

ᐊᑐᐃᓐᓇᐅᔪᖃᓲᖑᕙ ᑖᔅᓱᒪ ᐃᒡᓗᕐᔪᐊᑉ 

ᓇᔪᖅᑕᖓᑕ ᖃᓂᒋᔮᓄᑦ ᐃᒡᓗᓕᕆᔨᒃᑯᑦ 

ᐃᒡᓗᕐᔪᐊᖁᑎᖏᑦᑕ? ᐋᖅᑭᒋᐊᕈᑎᔅᓴᖃᓲᖑᕙᑦ 

ᑮᓇᐅᔭᕐᒥᒃ ᑕᒪᑐᒧᖓᑦ ᓄᓇᒧᑦ 

ᐋᖅᑭᐅᒪᓐᖏᓗᐊᖅᑐᒧᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᒡᓗᓕᕆᔨᕐᔪᐊᒃᑯᓐᓄᑦ ᑲᒪᔪᖅ, ᒥᔅᑕ ᖁᒃᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᐅᖃᖅᑎᑦᑎᔩ, 

ᒪ’ᓇᓗᐊᕕᒃ ᐊᒻᒪ ᒪ’ᓈᖅᖢᒍ ᐊᐱᖅᑯᑎᒋᔭᖓᓂᒃ. 

ᐅᖃᖅᑎᑦᑎᔩ, ᑕᒪᒃᑯᐊ ᐃᒡᓗᖁᑎᒋᔭᑉᑕ 

ᐃᒡᓗᓕᕆᔨᕐᔪᐊᒃᑯᑦ ᐅᕝᕙᓘᓐᓃᑦ ᐃᒡᓗᓕᕆᔨᕋᓛᒃᑯᑦ 

ᐃᒡᓗᖏᑦᑕ ᑐᓐᖓᕕᖏᑦ ᑲᒪᒋᔭᐅᑦᑕᕐᒪᑕ ᑖᓐᓇ 

Raw ᓇᓗᓇᐃᖅᑕᐅᓚᖅᖢᓂ ᐊᒻᒪᓗ Pad 

development-ᑕᐅᑉᓗᓂ ᑖᒃᑯᓄᖓ 

ᑳᓐᑐᕌᒃᑐᓂᓪᓘᓐᓃᑦ ᓄᓇᓗᖕᓂ ᑕᒪᒃᑯᓂᖓ 

ᑲᒪᑦᑕᖅᑐᓂᒃ ᐃᒡᓗᕐᔪᐊᖅ ᑐᓐᖓᕕᒋᓂᐊᖅᑕᖓᓂᒃ.  
 

ᑖᓐᓇᓕ ᐊᖏᖅᑕᐅᓯᒪᑦᑕᕐᒪ ᑲᒪᒋᔭᐅᓪᓗᓂᓗ ᐅᑯᐊ 

ᐱᓕᕆᖃᑎᒌᓗᐊᖅᑕᖅᑐᑦ ᐅᕙᒍᑦ ᓄᓇᒥᑦ 

ᑐᒃᓯᕋᓕᕌᖓᑦᑕ ᓂᐊ’ᓇᐃ ᐃᒡᓗᓂᒃ 

ᐃᒡᓗᔪᐊᓕᐅᕈᐊᕋᒃᑕ ᓄᓇᓖᖕᓂ ᐅᒃᑲᓂ. 

ᐆᒃᑑᑎᒋᓗᒍ ᓇᐅᔮᓂ ᐃᒡᓗᕐᔪᐊᓕᐅᕈᐊᕋᒃᑕ 

ᐃᒡᓗᓕᕆᔨᕐᔪᐊᒃᑯᑎᒍᑦ ᓂᐊ’ᓇᐃᑦᑑᓂᐊᖅᐳᖅ 

ᐃᒻᒪᖄ ᑕᓪᓕᒪᑦ ᑲᑎᓐᖓᔪᑦ ᐃᓪᓗᐃᑦ, ᑖᓐᓇ 

ᓄᓇᖓ ᕼᐋᒻᓚᒃᑯᓪᓗ ᐊᒻᒪᓗ ᓄᓇᓕᖕᓂ 

ᒐᕙᒪᓕᕆᔨᑦ ᐱᓕᕆᕕᖓᒍᑦ ᑕᒪᓐᓇ  

ᓄᓇᓕᕆᔨᖏᑎᒍᑦ ᐊᒻᒪᓗ ᐸᕐᓇᐅᑎᒋᔭᖓ ᑖᒃᓱᒪ 

ᕼᐋᒻᓚᒋᔭᐅᔪᖅ ᓄᓇᑦ ᐃᒡᓗᕐᔪᐊᓄᑦ 

ᑐᓐᖓᕕᒃᓴᖅᑖᕆᔭᐅᓂᐊᖅᑐᑦ 

ᑕᐅᑐᒃᓯᐊᖅᑕᐅᓚᐅᖅᖢᑎᒃ ᑲᒪᒋᔭᐅᕙᖕᒪᑦ.  
 

ᑕᒪᒃᑯᐊᓕ ᐃᒡᓗᕐᔪᐊᑐᑦ ᓇᓗᓇᐃᖅᓯᒪᓕᖅᑎᓪᓗᒋᑦ 

ᐅᕝᕙᓘᓐᓃᑦ ᑕᐃᑲᓃᓕᖅᑎᓗᒍ ᑕᒪᒃᑯᐊ ᓄᓇᖓ 

ᐊᕙᑖ ᓲᕐᓗ ᐅᖃᐅᓯᕆᔭᖓ ᐋᖅᑭᒋᐊᖃᖅᑐᖃᖅᐸᑦ, 

ᓱᓕ ᑖᒃᑯᐊ ᕼᐋᒻᓚᒃᑯᓪᓗᒍ ᓄᓇᓕᓐᓂ ᐊᒻᒪᓗ 

ᒐᕙᒪᒃᑯᓐᓄᑦ ᐱᔨᑦᑎᖅᑎᑯᓪᓗ ᑲᒪᒋᓗᐊᖅᑕᕐᒪᒋᑦ 

ᐅᕙᒍᑦ ᐃᒡᓗᓕᕆᔨᕐᔪᐊᒃᑯᑎᒍ ᑕᒪᓐᓇ ᓄᓇᖓᑦ 

ᐅᕙᒍᑦ ᓇᖕᒥᓂᖅ ᑲᒪᒋᑦᑕᖏᓐᓇᑎᒍ. ᖁᔭᓐᓇᒦᒃ, 

ᐅᖃᖅᑎᒃᓯᔩ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ 

ᒥᔅᑕ ᒪᑉᓴᓚᒃ. 
 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ 

ᐊᐱᖅᑯᑎᒋᓗᐊᖅᑕᕋ ᐊᐱᖅᓲᑕᐅᓕᓲᖑᖕᒪᑦ 

ᓇᓗᓕᖅᑕᐅᓯᒪᓪᓗᓂ, ᑭᓇ ᑕᒪᒃᑯᓂᖓᑦ 

ᑲᒪᒋᐊᖃᖃᑦᑕᕐᒪᖔᑖ. ᐃᒡᓗᕐᔪᐊᖅ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᐃᒡᓗᕐᔪᐊᖁᑎᑖᕐᓂᐊᓕᕌᖓᑕ 

ᑐᓐᖓᕕᒃᓴᑐᐃᓐᓇᑦᑎᐊᖕᒪᕆᐊᓄᑦ ᑮᓇᐅᔭᕐᒥᒃ 

ᑐᑭᓯᔪᖓᖃᐃ ᑐᓐᖓᕕᒃᓴᑐᐃᓐᓇᑦᑎᐊᒻᒪᕆᐊᓂᒃ 

ᐋᖅᑭᒃᓯᓯᒪᓲᑦ? ᖁᔭᓐᓇᒦᒃ, ᐅᖃᖅᑎᒃᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᓄᓇᕘᒧᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ ᒥᔅᑕ ᑯᒃᓱᒃ. 
 

ᐊᖓᔪᖅᑳᖅ ᔪᐊᔾ ᑯᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᒃᑎᔩ. ᑖᒃᑯᐊ ᐅᕙᒃᓯᐊ ᐅᖃᓚᐅᕋᒪ 

ᐃᒡᓗᖁᑎᒋᔭᕗᑦ ᓈᖕᒪᒃᑐᒥᒃ ᐊᔾᔨᒌᓐᖏᑦᑑᑦᑕᕐᒪᑕ 

ᐃᓚᖏᑦ 5 ᑲᑎᓐᖓᓪᓗᑎᑦ ᐊᒡᓛᑦ ᐃᓚᖏᑦ 10 

ᑲᑎᓐᖏᓪᓗᑎ ᐊᒻᒪᓗ duplex ᑕᒪᑉᑯᐊ 

ᐊᔾᔨᒌᓐᖏᑦᑐᑦ ᑕᐃᑉᓱᒧᖓ ᐃᒡᓗᒧᑦ ᑕᐃᑯᖓ 

ᓄᓇᓕᖕᒧᑦ ᕼᐊᓇᔭᐅᓂᐊᖅᑐᒧᑦ ᓈᖕᒪᓐᓂᐊᖅᑐᒥᒃ 

ᑖᒃᑯᐊ ᕼᐋᒻᓚᒃᑯᑦ ᓄᓇᓕᕆᔨᖏᑦ ᐅᕙᑦᓯᐊ 

ᓄᓇᓕᖕᓂ ᒐᕙᒃᑯᓄᓪᓗ ᐱᔨᑦᑎᕋᖅᑎᒃᑯᓐᓄᓪᓗ 

ᑲᒪᒋᔭᐅᕙᒃᑐᑦ ᑖᒃᑯᐊ ᓄᓇᓕᐅᑉᓗ 

ᐸᕐᓇᐸᓪᓕᐊᓂᖓ ᓇᒧᑦ ᐃᒡᓗᑦ ᐊᖏᔪᑦ ᓲᕐᓗ 

ᐃᒡᓗᖁᑎᕗᑦ ᓇᒧᐊᖅᐸᓪᓕᐊᓂᐊᕐᒪᖔᑖ. ᑕᒪᒃᑯᐊ 

ᒪᓕᒃᖢᒋᑦ ᐃᒡᓗᒥᒃ ᑐᓂᔭᐅᑉᑕᕋᑦᑕ ᐊᒻᒪ 

residential-ᖑᓂᐊᖅᐸᑦ residential 

ᐃᓗᐊᓃᑉᑕᕆᐊᕋᖅᖢᓂ. ᑕᒪᑉᑯᐊᖑᑎᑉᓗᒋᑦ ᐊᓯᖏᑦ 

ᑭᖑᓂᖓᒍᑦ ᐋᖅᑭᒋᐊᖃᖅᑐᖃᖅᐸᑕ ᓄᓇᖓ ᑖᓐᓇ 

ᐱᔾᔪᑎᒋᓗᒍ, ᑖᒃᑯᐊ ᑲᒪᔫᓪᓗᐊᕋᔭᖅᑐᑦ 

ᐅᖃᖅᑎᒃᑎᔩ, ᕼᐋᒻᓚᒃᑯᓪᓗ ᓄᓇᓕᖕᓂ 

ᒐᕙᒃᑯᓄᓪᓗ ᐱᔨᑦᑎᕋᑎᒃᑯᓗ. ᐅᕙᒍᓪᓗᒃᑕᐅᖅ 

ᐱᓕᕆᖃᑎᒌᒍᓐᓇᑉᓯᐊᑐᒍᑦ ᑕᒪᓐᓇ ᐱᔾᔪᑎᒋᓪᓗᒍ. 

ᒪ’ᓇᓪᓗᐊᕕᒃ, ᐅᖃᖅᑎᒃᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ. 

ᐃᑲᒪᓕᐅᕐᕕᑐᖃᒥᓂᐅᑉ ᐱᕈᓇᖅᓴᖅᑕᐅᓂᖓ 

ᖃᒪᓂᑦᑐᐊᒥ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᓐᖑᓱᑦᑐᑦ ᒥᓂᔅᑕᕆᔭᐅᔪᒧᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᒥᓂᔅᑕᖓᓄᑦ. 

 

ᒥᓂᔅᑕ ᑕᐃᒪ ᑐᓴᐅᒪᒻᒪ ᖃᐅᔨᒪᒻᒪᑦ ᐊᑯᓂᐊᓗᒃ 

ᑕᕝᕙ ᐋᖅᑭᑦᑕᐅᓚᐅᖅᓯᒪᖏᑦᑐᖅ ᖃᒪᓂᑦᑐᐊᕐᒥ, 

ᐃᓛᒃ ᐃᓱᒫᓗᒋᔭᐅᖃᑦᑕᖅᓯᒪᔪᖅ ᓄᓇᖓᑕ 

ᑕᐃᒪᐃᑦᑑᓂᕆᓚᐅᖅᓯᒪᖓᓄᑦ 

ᐅᑎᖅᑎᑕᐅᒋᐊᖃᖅᓯᒪᒐᓗᐊᕐᖓᑦ ᑲᓇᑕᒥ 

ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᔨᒃᑰᕙᔪᔪᑦ 

ᓄᓇᒥᓂᖓ.  

 

ᐱᓇᓱᐊᕈᓯᐅᓚᐅᖅᑐᒥ ᑕᐃᒪ ᒥᓂᔅᑕᕆᔭᐅᔪᖅ 

ᑕᕝᕗᖓ ᒪᓕᒐᓕᐅᕐᕕᒻᒧᑦ ᓴᖅᑮᓚᐅᕐᖓᑦ 

ᑲᑎᒪᔨᕋᓛᑦ ᐅᓂᒃᑳᓕᐊᕆᔪᖓᔭᓂᒃ 

ᓈᓚᓐᓂᖃᓚᐅᖅᑐᑎᒃ ᐆᒻᒪᖅᑯᑎᓕᕆᔨᒃᑯᓐᓂᑦ. 

ᑕᕝᕙᓂ ᑭᐅᔾᔪᑎᖏᓐᓂ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐅᖃᖅᓯᒪᒻᒪᑕ ᑖᒃᑯᐊᒎᖅ 

ᖃᒪᓂᑦᑐᐊᖅ ᑕᕝᕙᓂ ᖃᒪᓂᑦᑐᐊᕐᒥ 

ᓱᕈᖅᓯᒪᔪᖅᑕᖃᖓᑦ. ᐃᒫᒃ ᐅᖃᖅᓯᒪᓪᓗᓂ 100 

ᐳᓴᓐ ᓇᓗᓇᖏᓪᓚᕆᑦᑎᐊᒻᒪᕆᑦᑐᓂ ᒐᕙᒪᑐᖃᒃᑯ 

ᓱᓕᕆᓂᒥᓂᖓᓃᖔᑐᓂᒃ.  

 

ᒐᕙᒪᑐᖃᒃᑯᑦ ᓇᓗᓇᐃᖅᓯᓯᒪᕙᑦ 

ᐱᕈᓇᖅᓴᐃᒋᐊᖃᕋᒥ ᑖᔅᓱᒥᖓ ᓄᓇᒥ. ᐄ 

ᐅᕝᕙᓘᓐᓃᑦ ᐋᒡᒐ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐋᒡᒐ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᒪ ᓈᓚᓐᓂᖃᖅᑎᑦᑎᑎᓪᓗᑕ 

ᐅᑭᐊᔅᓵᖑᓚᐅᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐅᖃᓚᐅᕐᖓᑕ ᑕᐃᒫᒎᖅ ᐋᖅᑮᓯᒪᒐᒥᒃ ᑕᒪᒃᑯᐊ 

ᓱᕈᐃᔪᒥᓃᑦ ᐊᑭᓖᖃᑦᑕᕆᐊᖃᕐᖓᑕ ᓱᕈᖅᓯᒪᔪᓂᑦ 

ᓄᓇᕘᒥ ᓄᓇᓂ. ᑕᐃᒃᑯᐊ 

ᑎᒍᔭᐅᓚᐅᖅᓯᒪᔪᒥᓃᓂᓛᒃ ᑕᐃᒃᑯᓇᓂ ᓄᓇᓂ 

ᑎᒍᔭᐅᓚᐅᖅᓯᒪᔪᓂ ᐅᑭᐅᖅᑕᖅᑐᒥ ᑲᓇᑕᒥ 

ᐆᒻᒪᖅᑯᑎᓕᕆᔨᒃᑰᕙᔪᔪᓂᑦ.  

 

ᐅᖃᖅᑏ, ᑖᓐᓇ ᑲᒪᓇᒻᒪᕆᒻᒪᓂᓛᒃ 

ᒫᓐᓇᕈᓘᓚᐅᖅᑐᖅ ᒐᕙᒪᑐᖃᒃᑯᑦ 

ᑮᓇᐅᔭᕆᓂᐊᖅᑕᒥᓂᒃ ᓴᖅᑮᑎᓪᓗᒋᑦ ᒐᕙᒪᑐᖃᒃᑯᑦ 

ᑲᓇᑕᒥ, ᐃᒪᐃᓕᓚᐅᕐᖓᑕ ᑖᔅᓱᒥᖓ 

ᓴᖅᑮᒋᐊᑲᓂᕐᖓᑕᒎᖅ ᓱᕈᐃᔪᒥᓃᑦ 

ᐊᑭᓖᖃᑦᑕᕆᐊᖃᖅᑐᑦ.  

 

ᑖᓐᓇᓕ ᑐᓴᓚᐅᖅᑐᒍ ᒥᓂᔅᑕ 

ᓇᓗᓇᐃᖅᓯᒍᓐᓇᓕᖅᑳ ᓄᓇᕗᑦ ᒐᕙᒪᒃᑯᖏᑦ 

ᖃᓄᖅ ᐋᖅᑮᓯᒪᒻᒪᖔᑕ ᑖᒃᑯᐊ 

ᖃᐅᔨᒪᒐᓱᓐᓂᐊᕐᓗᑎᒃ ᒐᕙᒪᑐᖃᒃᑯᑦ 

ᐱᓕᕆᐊᕆᒋᐊᓕᒥᓂᒃ ᑕᒪᐅᓇ 

ᐱᓕᕆᐊᖃᖅᓯᒪᒐᓗᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᑦ 

ᖃᐅᒻᒪᖅᑯᓯᓕᕆᓂᖏᓐᓄᑦ ᒥᓂᔅᑕᐅᔪᖅ, ᒥᔅᑕ 

ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᑦᑕᐅᖅ ᒥᔅᑕ ᒥᒃᑭᓐᖑᐊᖅ ᑕᐃᒫᒃ 

ᐊᐱᕆᒐᕕᑦ. ᖁᔭᓐᓇᒦᑦᑕᐅᖅ ᒥᔅᑕ ᒥᒃᑭᓐᖑᐊᖅ 

ᖃᒪᓂᑦᑐᐊᕐᒧᑦ ᖃᐃᖁᓚᐅᖅᑐᓂᖓ 

ᑐᓐᖓᓱᒃᑎᑦᑎᐊᖅᑖᓗᒋᔪᒻᒫᖓ. ᑕᐃᑲᓂ 

ᐳᓛᕆᐊᖅᓯᒪᑦᑎᐊᓪᓚᕆᔪᒐᒪ, 

ᓄᓇᑦᑎᐊᕆᑦᑐᐊᓘᔪᑎᑦ.  

 

ᐅᖃᖅᑏ, ᐊᒥᓱᓄᑦ ᑕᖅᑭᓄᑦ ᑖᔅᓱᒪ ᒥᒃᓵᓄᑦ 

ᐅᖃᓕᒫᖃᑦᑕᖅᓯᒪᓕᖅᑕᕋ. ᑖᓐᓇ ᑎᓴᒪᓄᑦ 

ᑕᓪᓕᒪᓄᑦ ᒪᓕᒐᕐᓄᑦ ᒪᓕᒐᓕᕆᔨᓄᑦ 

ᐊᔾᔨᒌᓐᖏᑦᑐᓂᑦ ᐅᖃᐅᓯᐅᓯᒪᔪᖅ. ᐊᑯᓂᐊᓗᒃ 

ᑖᓐᓇ ᐅᓂᒃᑳᓕᐊᖑᔪᓐᓇᒻᒪᕆᒃᓯᒪᓕᖅᑐᖅ 

ᐅᓂᒃᑳᖅᑐᐊᖑᔪᓐᓇᒻᒪᕆᒃᓯᒪᓕᖅᑐᖅ.  

 

ᒫᓐᓇ ᓇᓕᐊᓐᓂᒃ ᓇᓖᕌᕋᔅᓴᖃᕐᒪᖔᑦᑕ 

ᐅᖃᕈᓐᓇᖏᓐᓇᒪ. ᐆᒻᒪᖅᑯᑎᓕᕆᔨᒃᑯᑦ ᓱᓕ ᑕᐃᒫᒃ 

ᐃᓱᒪᖃᕐᒪᑕ ᓱᕈᐃᔪᒥᓃᑦ ᐊᑭᓖᒋᐊᖃᑦᑕᖅᑯᑦ 

ᒪᓕᒐᕐᓄᑦ ᐃᑲᔪᖅᑎᕗᑦ ᑕᐃᒪ ᐃᑲᔪᖅᑎᖏᓪᓗ 

ᐋᔩᖃᑎᒋᔭᐅᔭᕆᐊᓖᒃ 

ᐃᖅᑲᖅᑐᐃᕕᒃᑰᖅᑎᑕᐅᒋᐊᖃᕐᓂᐊᕐᒪᖔᕐᓘᓐᓃᑦ.  

ᐊᕐᕌᒍᒐᓚᑲᓪᓚᓐᓂᑦ ᑕᒪᓐᓇ 

ᐋᖅᑭᒐᓱᐊᖅᑕᐅᓂᐊᖅᐸᓪᓚᐃᔪᖅ. 

ᑕᐃᒪᐃᑐᐃᓐᓇᕈᓐᓇᕋᓗᐊᕆᓪᓗᑕ 

ᐅᖃᖃᑎᒌᓐᓇᑐᐃᓐᓇᕐᓗᒋᑦ ᑕᐃᒃᑯᐊ 

ᒐᕙᒪᑐᖃᒃᑯᓂᓛᒃ.  

 

ᓄᓇᕘᑦ ᒐᕙᒪᒃᑯᖏᑕ ᐊᕙᑎᓕᕆᔨᖏᓐᓄᑦ 

ᐱᓕᕆᐊᖑᓗᓂ ᓇᓗᓇᐃᖅᑕᐅᓗᓂ. ᑕᐃᒫᑦᑕᐅᖅ 

ᓄᓇᐃᑦ ᓄᓇᕘᒥ ᓱᕈᖅᓯᒪᔪᐃᑦ 

ᓇᓗᓇᐃᖅᑕᐅᕙᒻᒪᑕ. ᑕᒪᓐᓇ 

ᑲᒪᒋᒐᓱᐊᖏᓐᓇᖅᑕᕗᑦ, ᖃᐅᔨᒐᓱᐊᖏᓐᓇᖅᑕᕗᑦ 

ᖃᓄᖅ ᐊᑲᐅᓂᖅᐹᒃᑯᑦ ᐱᕈᓇᖅᓴᖅᑕᐅᒍᓐᓇᕐᒪᖔᖅ. 

ᐆᒻᒪᖅᑯᑎᓕᕆᔨᒃᑯᓐᓄᑦ 

ᓯᕗᓪᓕᖅᐹᖑᖃᑕᐅᑎᑕᐅᖏᓐᓇᖅᑑᒐᓗᐊᖅ. ᑖᓐᓇ 

ᒪᓕᒐᓕᐅᖅᑎᖓ ᓄᓇᖅᑲᑎᖏᓪᓗ 

ᐅᖃᐅᑎᓚᐅᖅᑕᒃᑲ ᓯᕗᓪᓕᐅᑏᓐᓇᕐᓂᐊᕋᑦᑎᒍ,  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᓂᓛᒃ 

ᓯᕗᓪᓕᐅᑎᑕᐅᖃᑦᑕᐅᖏᓐᓇᓂᐊᖅᑐᖅ 

ᓱᒋᐊᖅᑕᐅᔭᕆᐊᖃᕐᓂᖓ. ᖁᔭᓐᓇᒦ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ 

ᖃᒪᓂᑦᑐᐊᓕᐊᕈᓐᓇᓚᐅᕐᖓᑦ ᓇᒻᒥᓂᖅ 

ᑕᑯᔪᓐᓇᖅᑐᓂ ᓱᕈᖅᓯᒪᔪᒥᒃ ᓄᓇᒥ.  

 

ᐱᓇᓱᐊᕈᓯᐅᓚᐅᖅᑐᒥᑦᑕᐅᖅ ᒥᓂᔅᑕ ᑖᓐᓇ 

ᓴᖅᑮᓚᐅᕐᖓᑦ ᐆᒻᒪᖅᑯᑎᓕᕆᔨᒃᑯᑦ ᑭᐅᔪᑎᖓᓂᑦ, 

ᐅᕙᒍᑦ ᑲᑎᒪᔨᕋᓛᖏᑕ 

ᐅᓂᒃᑳᓕᐊᕆᕋᑖᕐᓂᕆᓚᐅᖅᑕᑎᓐᓄ 

ᓈᓚᓐᓂᖃᓚᐅᖅᑐᑕ ᐆᒻᒪᖅᑯᑎᓕᕆᔨᒃᑯᓐᓂᑦ 

ᑕᕝᕙᓂ ᑭᐅᔪᑎᖓᓂᑦ ᐅᖃᖅᓯᒪᒻᒪᑕ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑎᓴᒪᓂᒡᒎᖅ 

ᓇᓖᕌᕋᔅᓴᖃᕐᖓᑕ, ᖃᓄᖅ 

ᐱᕈᓇᖅᓴᖅᑕᐅᓂᐊᕐᒪᖔᖅ ᑕᐃᓐᓇ ᓱᕈᖅᓯᒪᔪᖅ 

ᖃᒪᓂᑦᑐᐊᕐᒥ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᓇᓪᓕᐊ, ᓇᓪᓕᐊᓂᑦ ᑖᒃᑯᓂᖓ ᑎᓯᒪᓂᒃ 

ᓇᓖᕌᕋᔅᓴᓂᒃ ᐃᑲᔪᖅᓯᓂᐊᕐᒪᖔᕐᒥ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖁᓪᓕᒃᑯᑦ 

ᖃᐅᒻᒪᖅᑯᓯᓕᕆᓂᖏᓐᓄᑦ ᒥᓂᔅᑕᐅᔪᖅ, ᒥᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᑦᑕᐅᖅ ᒥᔅᑕ ᒥᒃᑭᓐᖑᐊᖅ, 

ᑕᐃᒫᒃ ᐊᐱᕆᒻᒪᑦ. ᒫᓐᓇᓕ ᑕᐃᓐᓇ ᓄᓇ 

ᓴᐳᔭᐅᓯᒪᔪᖅ ᐃᒫᓄᓪᓗ ᑭᓈᓗᔭᐃᒃᑯᑎᖃᖅᑐᓂ. 

ᒫᓐᓇᓕ ᐅᖃᐅᑎᒍᓐᓇᓐᖏᑕᕋ ᒪᓕᒐᓕᐅᖅᑎ 

ᓇᓗᓇᐃᖅᓯᕕᒋᓪᓚᕆᒍᓐᓇᓐᖏᑕᕋ ᓇᓕᐊᓐᓂᒃ 

ᐱᕈᓇᖅᓴᐃᔪᓯᕐᓂᒃ ᐊᑐᕐᓂᐊᕐᒪᖔᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᓴᕕᑲᑖᖅ.  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 547 - 4(2): ᓯᓚᐅᑉ ᐊᓯᔾᔨᕐᓂᖓᓄᑦ 

ᖃᓄᐃᓕᖓᒃᑲᓐᓂᕈᑏᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒥ ᑕᐃᒪ ᐊᕙᑎᓕᕆᔨᒃᑯᑦ ᒥᓂᔅᑕᖓᓄᑦ 

ᐊᐱᖅᑯᑎᒐ.  

 

ᐅᓪᓗᑐᐃᓐᓇᐅᑎᓪᓗᒍ, ᒪᐃ 29 ᒪᓕᒐᓕᐅᕐᕕᒻᒧᑦ 

ᓴᖅᑮᔪᒻᒪᑦ ᑲᑎᒪᓂᒥᓂᕐᒥᓂᒃ ᑕᕝᕗᖓ 

ᑲᑎᒪᔭᖅᑐᓂᕐᖓᑕᒎᖅ ᓖᒪ, ᐳᕉ-ᒧᑦ, ᑎᓰᕝᕙ 1-12-

ᕈᕋᓱᓐᓂᖓᓂᒃ ᐊᒻᒪ ᐃᓚᖓᓂᒃ 

ᐊᖏᖅᑐᒥᓂᐅᓪᓗᑎᖏᓛᒃ ᐱᓂᐊᕐᓂᕋᖅᑐᑎᒃ 

ᒐᕙᒪᒃᑯᑦ, ᓄᓇᕗᑦ ᒐᕙᒪᒃᑯᖏᒡᒎᖅ ᐊᖏᖅᓯᒪᒻᒪᑕ 

ᐃᑲᔪᖅᓰᓂᐊᕐᓗᑎᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓂ 

ᐊᓐᖑᒻᒪᑎᒋᐊᕋᓱᒍᑕᐅᓂᐊᖅᑐᓂᒃ ᓄᓇᕗᒻᒥ. ᑕᐃᒫᒃ 

ᖃᐅᔨᒪᑦᑎᐊᕋᓱᓪᓗᑎᑦ ᓄᓇᓕᑉᐳᑦ 

ᑲᒪᒋᔭᖃᕈᓐᓇᓂᐊᕐᖓᑕ ᐊᕙᑎ 

ᐊᓯᔾᔨᐸᓪᓕᐊᑎᓪᓗᒍ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᐃᑦᑐᓂᒃ 

ᐃᑲᔪᖅᓰᒍᑎᓂᒃ ᐊᑐᐃᓐᓇᐅᑎᑦᑎᓂᐊᕐᒪᖔᑕ 

ᓄᓇᕗᒻᒥᐅᑕᕐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᑖᔅᓱᒥᖓ ᒪᓕᒐᓕᐅᖅᑎᐅᖃᑎᒐ 

ᐊᐱᕆᒻᒪᑦ. ᑕᐃᒪ ᑖᒃᑯᐊ ᓴᖅᑭᕋᑖᓚᐅᖅᓯᒪᔭᒃᑲ 

ᑲᑎᒪᒋᐊᖃᑕᐅᕕᒋᓯᒪᓚᐅᖅᓯᒪᔭᓐᓄᑦ ᑕᒪᒃᑯᐊ 

ᓯᓚᕐᔪᐊᕐᒥᐅᑦ ᓯᓚᓕᕆᔪᐃᑦ ᑕᒫᓂ ᓄᓇᕗᑦ 

ᐃᓗᐊᓂ ᐅᑭᐅᖅᑕᖅᑐᒥ ᖃᐅᔨᒪᓗᐊᖃᑦᑕᖏᒻᒪᑕ. 

ᒪᑐᒥᖓᓕ ᓄᓇᕗᑦ ᒐᕙᒪᒃᑯᑦ 

ᐃᑲᔪᖅᑐᐃᒍᑎᓯᒪᔭᑦᑎᓐᓂᒃ ᓴᖅᑮᒐᓱᐊᖅᓯᒪᔪᒍᑦ 

ᑕᖅᑲᐅᖓ ᓯᓚᕐᔪᐊᕐᒥᐅᓄᓪᓗ ᐱᔪᓐᓇᕋᐃᒐᒪ 

ᑕᒪᓐᓇ ᓯᓚ ᐱᔾᔪᑎᒋᓪᓗᒍ ᐃᓄᐃᑦ ᖃᐅᔨᒪᖓ 

ᖃᐅᔨᒪᓂᑐᖃᖓᓘᓐᓃᑦ ᒫᓂ ᐅᑭᐅᖅᑕᖅᑐᒥᐅᑦ 

ᖃᐅᔨᒪᔭᖓ ᖃᐅᔨᒪᔭᐅᓗᐊᖃᑦᑕᖏᒻᒪᑦ ᐊᒻᒪ 

ᓯᓚᐅᑉ ᐊᓯᔾᔨᐸᓪᓕᐊᓂᖓ. ᑕᐃᒫᒃ ᑕᕝᕙ ᑕᒪᐅᓇ 

ᐃᑲᔪᖅᑐᐃᒐᓱᐊᖅᑯᒍᑦ ᓄᓇᕗᒻᒥᐅᑦ 

ᐃᓱᒫᓘᑎᒋᓯᒪᔭᖏᑦ ᑕᒪᐅᓇ ᐃᑲᔪᖅᑐᖅᑐᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᒪ’ᓈᖅᐸᒋᑦ ᑭᐅᒐᕕᑦ. 

ᖃᓄᖅ ᑕᐅᕗᖓ ᓯᓚᕐᔪᐊᒧᑦ 

ᖃᐅᔨᑎᑦᑎᖏᓪᓘᒻᒪᖔᖅᐱᑦ ᑭᓯᐊᓂ ᑖᓐᓇ 

ᐅᖃᖅᓯᒪᒻᒪᑦ ᓄᓇᕗᒻᒥᐅᓂᒎᖅ ᐃᑲᔪᖅᑐᐃᒐᑉᓯ 

ᑖᓐᓇ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐱᔾᔪᑎᒋᓪᓗᒍ. 

ᖃᓄᖅ ᓄᓇᕗᒻᒥᐅᓂᒃ ᐃᑲᔪᖅᐱᓰ? 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. ᑕᐃᒪ ᑕᐃᑲᓂ 

ᓖᒪᒥ ᑲᑎᒪᒋᐊᖃᑕᐅᓯᒪᑎᓪᓗᑕ ᐳᕉ-ᒦᓛᒃ 

ᓯᓚᕐᔪᐊᕐᒥᐅᑦ ᓯᓚᓕᕆᑎᓪᓗᒋᑦ ᒐᕙᒪᐅᔪᑦ. ᑕᐃᑲᓂ 

ᓯᓚᓕᕆᔨᐅᔪᓂ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ 

ᑲᒪᔨᐅᒐᓚᑉᐸᑦᑐᓂᒃ ᒐᕙᒪᐅᔪᓂᒃ ᓯᓚᕐᔪᐊᕐᒥᐅᓂ 

ᒐᕙᒪᐅᔪᓂᒃ ᑲᑐᔾᔨᖃᑎᒌᓂᒃ 

ᑲᑎᒪᔨᕋᓛᖑᖅᑎᑕᐅᓯᒪᔪᖃᕐᖓᑦ 

ᓄᓇᖃᖅᑳᖅᑐᒥᓂᕐᓄᑦ ᑐᕌᖓᔪᓂᒃ, ᑎᒥᐅᔪᓂᒃ 

ᑲᑎᒪᔨᕋᓛᓂᒃ. ᑕᐃᑲᓂ 

ᐱᓕᕆᖃᑎᒌᓐᓂᕆᓚᐅᖅᑕᕗᑦ ᑕᒪᓐᓇ 

ᐱᔾᔪᑎᒋᓪᓗᒍ ᓄᓇᖃᖅᑳᖅᑐᒥᓂᐅᖃᑕᐅᒐᑦᑕ 

ᐃᓅᓪᓗᑕ ᓯᓚᕐᔪᐊᒥ. ᑕᒪᓐᓇ ᓄᓇᕗᒻᒥᐅᑦ ᑕᒪᐅᓇ  

ᐃᑲᔪᕋᓱᓚᐅᖅᑕᕗᑦ. ᑕᒪᓐᓇ ᓄᓇᕗᒻᒥᐅᑦ ᐃᓄᖏᑦ 

ᖃᐅᔨᒪᔭᐅᖁᓪᓗᑎᒍᑦ ᖃᐅᔨᒪᓂᖃᕐᖓᑕᑦᑕᐅᖅ 

ᑕᒪᔅᓱᒥᖓ ᓯᓚᓕᕆᓂᕐᒥᒃ ᐊᒻᒪᑦᑕᐅᖅ ᓄᓇᕗᒻᒥᐅᑦ, 

ᐃᓛᒃ ᐅᑭᐅᖅᑕᖅᑐᒥᐅᑦ, ᐱᓗᐊᖅᑐᒥ 

ᓯᕗᓪᓕᖅᐹᖑᓪᓗᑎᑦ ᖃᐅᔨᖅᑳᑎᖅᐹᖑᖃᑦᑕᕐᖓᑕ 

ᓯᓚᐅᑉ ᐊᓯᔾᔨᐸᓪᓕᐊᓕᕐᓂᖓᓂᒃ. ᑕᒪᐅᓇ ᑕᒪᓐᓇ 

ᐃᓄᐃᓪᓗ ᖃᐅᔨᒪᓂᑐᖃᖓ ᑕᕝᕘᓇ 

ᓴᖅᑭᕋᓱᐊᖅᑐᑎᒍᑦ ᑕᐃᒫᒃ ᑕᕝᕙ ᓄᓇᕗᒻᒥᐅᓂᒃ 

ᐃᑲᔪᕐᓂᐊᓂᕐᒥᒃ ᑕᐃᒎᓯᖃᖅᑐᖅ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᓴᕕᑲᑖᖅ.  

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᖓᔪᐊᓐᓂᖃᐃ.  

 

ᑕᕝᕙᓂ ᒪᓕᒐᓕᐅᕐᕕᒻᒧᑦ ᓴᖅᑭᖅᓯᒪᔭᓐᓂ 

ᐊᐱᖅᑯᑎᖃᕋᒪ ᓄᓇᕗᑦ ᒐᕙᒪᒃᑯᖏᑦ 

ᐃᑲᔪᖅᓯᕈᒪᒻᒪᑕ ᐱᒋᐊᖅᑎᑕᐅᓂᐅᓴᔪᓂᒃ ᓄᓇᕗᑦ 

ᐃᓗᐊᓂ. ᓄᓇᕗᑦ ᒐᕙᒪᒃᑯᖏᑦ ᖃᓄᖅ 

ᐃᑲᔪᕋᓱᑉᐸᑦ ᓄᓇᕗᒻᒥᐅᑕᕐᓂᒃ ᓱᒋᐊᕋᓱᑦᑎᓪᓗᒋᑦ 

ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑕᐃᒪ ᐊᓯᔾᔨᐸᓪᓕᐊᓂᖅ ᑕᒪᔾᔭ ᖃᐅᔨᒪᒐᑦᑎᒍ 

ᓯᓚᐅᑉ ᐊᓯᔾᔨᐸᓪᓕᐊᓂᖓ ᖃᓄᕐᓗ 

ᐊᓯᔾᔨᐸᓪᓕᐊᓂᕐᒧᑦ ᓯᓚᐅᑉ ᐊᓯᔾᔨᐸᓪᓕᐊᓂᖓ 

ᓄᓇᓗ ᐊᓯᔾᔨᐸᓪᓕᐊᓂᖓ ᒪᓕᓪᓗᒍ ᐅᕙᒍᑦ 

ᑕᒪᐅᓇ ᐃᑲᔪᕋᓱᐊᖅᑐᒍᑦ. ᑕᒪᓐᓇ ᑕᐃᒫᒃ ᑐᑭᓕᒃ. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᑦ, ᒥᔅ 

ᐊᕐᓇᒃᑲᖅ. 

 

ᐊᐱᖅᑯᑦ 548 - 4(2): ᓴᖑᑎᕆᓂᖅ 

ᑎᒍᔭᐅᓯᒪᔪᓂᒃ ᑎᒍᔭᐅᕕᒻᒥᒃ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐊᐱᖅᑯᑎᒃᑲᓕ ᑐᕌᖓᓐᖑᓱᑦᑐᑦ ᒪᓕᒐᓕᕆᓂᕐᒧᑦ 

ᒥᓂᔅᑕᐅᔪᒧᑦ.  

 

ᐅᖃᖅᑎ, ᓇᓗᓇᖏᓪᓚᕆᓕᕐᖓᑦ 

ᑎᒍᔭᐅᒪᔪᓕᕆᔨᖏᑦ ᓄᓇᕘᒥ ᓈᒻᒪᖏᓪᓚᕆᓕᖅᑐᑦ, 

ᐃᓪᓗᖓᓗ ᐊᒻᒪᑦᑕᐅᖅ 

ᐱᕋᔭᒃᑲᓐᓂᕈᒪᒍᓐᓃᑎᑦᑕᐃᓕᒪᓂᐅᒐᓱᑦᑐᐃᑦ 

ᐅᓂᒃᑳᕆᔭᐅᖃᑦᑕᖅᓯᒪᓪᓗᑎᓪᓗ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ ᓄᓇᕘᒥ 

ᑎᒍᔭᐅᒪᔪᓕᕆᓂᕐᒥ ᖃᐅᔨᓴᓚᐅᖅᑎᓪᓗᒍ.  

 

ᑖᒃᑯᐊ ᐱᔾᔪᑎᒋᓪᓗᒋᑦ ᐱᒻᒪᕆᓪᓚᕆᐊᓘᓕᖁᕐᓕ 

ᑖᒃᑯᐊ ᒪᓕᒐᓕᕆᔨᒃᑯᑦ  

ᐱᕋᔭᑦᑕᐃᓕᒪᑎᑦᑎᓂᖅᓴᐅᔭᕆᐊᖃᓕᖁᑦ ᓄᓇᕘᒥ 

ᐊᒻᒪᑦᑕᐅᖅ ᐱᕋᔭᑦᑐᒥᓂᕐᓂᒃ 

ᑎᒍᔭᐅᒪᓕᕆᔨᒃᑰᖅᑎᑦᑎᖃᑦᑕᖏᓪᓗᓂ 

ᐊᔪᕐᓇᖏᒐᐃᑉᐸᑦ.  

 

ᑕᐃᒪ 2015-18-ᒧᑦ ᐊᐅᑦᑎᓂᕐᒧᑦ ᐸᕐᓇᐅᑎᖏᓐᓂ 

ᒪᓕᒐᓕᕆᔨᒃᑯᑦ ᐅᖃᖅᓯᒪᖕᒪᑕ ᓄᓇᕘᒥᒎᖅ 

ᐱᕋᔭᑦᑕᐃᓕᒪᑎᑦᑎᓂᕐᒧᑦ ᐸᕐᓇᐅᑎᖓᓐᓂ 

ᓴᖅᑮᓛᕐᖓᑕ 2015-16-ᒥ ᐊᕐᕌᒎᓕᖅᑲᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᖃ ᖃᖓ ᐸᕐᓇᐅᑎ 

ᓴᖅᑭᓛᕐᒪᖔᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᒪᓕᒐᓕᕆᓂᕐᒧᑦ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᒪᓕᒐᓕᐅᖅᑎᐅᖃᑎᒐ 

ᐊᐱᕆᒻᒪᑦ, ᕿᓃᓐᓇᖅᑐᒍᑦ ᓱᓕ ᖃᓄᖅ ᑕᒪᒃᑯᐊ 

ᐱᒡᒐᓇᖅᑐᖅᓯᐅᕈᑎᒋᕙᑦᑕᕗᑦ ᖃᓄᖅ 

ᐊᓂᒍᕈᓐᓇᕐᒪᖔᑦᑎᒍᑦ ᐋᖅᑭᒍᓐᓇᕐᒪᖔᑦᑎᒍᑦ 

ᖁᕕᐊᓱᕕᐅᑎᓚᐅᖅᑐᖓ ᐃᓕᓐᓂᐊᖅᑐᓂᒃ 

ᐱᖃᑕᐅᒍᓐᓇᓚᐅᕋᒪ ᓄᓇᓕᓐᓂ 

ᐃᖅᑲᖅᑐᐃᔪᓕᕆᓂᕐᒧᑦ ᑲᑎᒪᔨᕋᓛᖏᓐᓂᒃ 

ᐱᓕᒻᒪᒃᓴᖅᑕᐅᓚᐅᕐᖓᑕ 

ᐊᔪᕈᓐᓃᖅᓴᖅᑕᐅᒐᓱᑦᑐᑎᒃ.  

 

ᒪᓕᒐᓕᐅᕐᕕᖕᒧᑦ ᓴᖅᑮᓚᐅᖅᑐᖓ ᑖᔅᓱᒥᖓ 

ᐸᕐᓇᐅᑎᒥᒃ ᐊᐱᖅᑯᑎᐅᔪᒥᒃ, ᐱᓇᓱᐊᕈᓯᐅᓚᐅᖅᑐᒥ 

ᑕᐃᒫᓪᓗ ᐅᖃᖃᑎᒌᒍᑎᒋᑦᑎᐊᕈᒪᓛᖅᑕᕋ 

ᐱᕋᔭᑦᑕᐃᓕᒪᑎᑦᑎᓂᐅᒐᓱᒻᒪᑦ ᓄᓇᕘᓕᒫᒧᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᖁᔭᓐᓇᒦᒃᑕᐅᖅ ᒪᓕᒐᓕᐅᖅᑎᐅᖃᑎᒐ ᑕᐃᒫᒃ 

ᑭᐅᖕᒪᑦ. ᐊᐱᕆᖑᓱᕋᑖᕐᒥᒐᒃᑯ ᓄᓇᓕᓐᓂ 

ᐃᖅᑲᖅᑐᐃᔨᕋᓛᑦ ᐱᓕᒻᒪᔅᓴᖅᑕᐅᓂᖏᓐᓂ ᖃᖓ 

ᐊᑐᖅᑕᐅᓛᕐᒪᖔᑦ, ᐃ, ᑭᐅᒌᕋᑖᕐᖓᒍᓕ. ᒥᓂᔅᑕ  

ᐅᖃᕈᓐᓇᖃ ᖃᖓ ᐃᓕᓐᓂᐊᕐᓂᐅᓚᐅᖅᑐᖅ 

ᐅᓂᒃᑳᕆᔭᐅᓗᓂ ᒪᓕᒐᓕᐅᕐᕕᖕᒧᑦ 

ᓴᖅᑭᒍᓐᓇᓛᕐᒪᖔᒍ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ, (ᑐᓵᔨᑎᒍᑦ) ᐃ ᑲᔪᖏᑦᑎᐊᖅᑐᖓ 

ᐃᓕᓐᓂᐊᖅᑐᑎᒃ ᖃᓄᖅ ᐋᖅᑮᓐᓂᕐᒪᖔᑕ ᖃᓄᕐᓗ, 

ᐅᓂᒃᑳᕈᓐᓇᑦᑎᐊᓛᖅᑐᖓ ᑖᔅᓱᒧᖓ 

ᐊᑐᐃᓐᓇᐅᓕᑐᐊᖃᑕ. 

 

ᐅᖃᖅᑎ: ᑭᖑᓪᓕᖅᐹᖅ, ᒥᔅ ᐊᕐᓇᒃᑲᖅ: 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ.  

 

ᕕᕝᕗᐊᕆ 25, 2015-ᖑᑎᓪᓗᒍ ᒥᓂᔅᑕ 

ᐊᐱᕆᓚᐅᖅᓯᒪᒐᒃᑯ ᐅᓄᑲᓪᓚᒃᑐᓂᒃ 

ᐸᕐᓇᐅᑎᖏᓐᓂᒃ ᐱᔾᔪᑎᒋᓪᓗᒍ ᓄᓇᕗᒻᒥ 

ᐃᖅᑲᖅᑐᐃᕕᖕᒥ ᖃᓄᖅ ᑕᐃᒃᑯᐊ ᐃᓗᓯᕐᓗᒃᑐᑦ 

ᐃᓱᒪᒥᒍᑦ ᐊᔪᕈᑎᖃᖅᑐᑦ 

ᐃᖅᑲᖅᑐᖅᑕᐅᕕᒋᒐᔭᖅᑕᖏᓐᓂᒃ. ᐊᒻᒪᓗ ᑕᐃᔅᓱᒪᓂ  

ᒥᓂᔅᑕ ᑭᐅᓚᐅᖅᓯᒪᖕᒪᑦ ᐱᓕᕆᕕᖓᒎᖅ 

ᕿᒥᕐᕈᓇᖕᒪᑦ ᖃᓄᖅ ᐱᒋᐊᕈᑎᓂᒃ 

ᐱᓕᕆᔪᓐᓇᕐᒪᖔᕐᒪ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐱᓕᕆᕕᖓ ᖃᖓᒃᑯᑦ 

ᑭᖑᓪᓕᖅᐹᖅᓯᐅᑎᓂᒃ ᐃᓱᒪᓕᐅᕐᓂᐊᕐᒪᖔᑕ 

ᓴᖅᑭᑦᑎᓗᑎᒡᓗ ᐃᓱᒪᒥᒍᑦ ᐊᔪᕈᑎᖃᖅᑐᓄᑦ 

ᐃᖅᑲᖅᑐᐃᕕᒃᓴᐅᓂᐊᖅᑐᓂᒃ. ᖁᔭᓐᓇᒦᒃ. 

 

ᐅᖃᖅᑎ: ᒥᓂᔅᑕᕆᔭᐅᔪᖅ ᒪᓕᒐᓕᕆᓂᕐᒧᑦ, ᒥᔅᑕ 

ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔨ. (ᑐᓵᔨᑎᒍᑦ)  

ᑖᓐᓇ ᑮᓇᐅᔭᖅᑐᕆᐊᖃᒃᑲᓐᓂᕐᓂᐊᕐᒪᑦ 

ᐱᓕᕆᔭᐅᑦᑎᐊᖁᓪᓗᒍ ᐃᓂᖃᑦᑎᐊᖁᓪᓗᒋᓪᓗ 

ᑕᐃᒪᓐᓇ ᐃᓱᒪᒥᒍᑦ ᐊᔪᕈᑎᖃᖅᑐᑦ 

ᐃᖅᑲᖅᑐᐃᕕᒃᓴᖏᓐᓂ ᐋᖅᑭᒃᓯᔭᕆᐊᖃᕐᒪᑕ ᑕᒪᓐᓇ 

ᐋᖅᑭᒃᓯᒪᑦᑎᐊᕆᐊᖃᕐᓂᐊᕐᒪᑦ ᓄᓇᕗᓕᒫᒧᑦ 

ᑐᕌᖓᓗᓂ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ. 

 

ᐊᐱᖅᑯᑦ 549 - 4(2): ᓇᓪᓕᐅᒃᑯᒫᖃᓐᖏᑦᑐᑦ 

ᐋᓐᓂᐊᔪᓕᕆᓂᕐᒧᑦ ᐃᑲᔫᑎᓄᑦ 

ᐊᕙᓗᐃᔭᐅᓂᖅ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᒫᓐᓇᐅᔪᖅ ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  

 

ᐅᖃᖅᑎ, ᒥᓂᔅᑕ ᖃᐅᔨᒪᔪᒃᓴᐅᖕᒪᑦ ᐅᓄᑲᓪᓚᒃᑐᓂ 

ᐋᓐᓂᐊᕐᓂᕐᒧᑦ ᐃᑲᔪᕈᑎᓂᒃ ᓄᓇᑖᖃᑕᐅᓯᒪᔪᓄᑦ 

ᐃᑲᔪᖅᑕᐅᔾᔪᑎᖃᖃᑦᑕᕐᒪᑕ ᓇᓪᓕᐅᒃᑯᒫᖃᖏᑦᑐᑦ 

ᐃᑲᔪᖅᑕᐅᔾᔪᑎᖏᑎᒍᑦ ᓄᓇᑖᖃᑕᐅᓯᒪᔪᓄᑦ. 

 

ᐋᓐᓂᐊᕆᐊᖅᑐᖅᑐᖃᕌᖓᑦ 

ᐋᓐᓂᐊᕕᓕᐊᖅᑐᖃᕌᖓᑦ ᓘᑦᑖᒥᑦ ᑕᑯᔭᕌᖓᑕ, 

ᐋᓐᓂᐊᕕᖕᒥ ᐃᖅᑲᓇᐃᔭᖅᑏᑦ ᐸᐃᑉᐹᓂᑦ 

ᑕᑕᑎᕆᖃᑦᑕᕐᒪᑕ ᑕᐃᒃᑯᐊ ᐊᑭᓕᖅᑕᐅᖁᓪᓗᒋᑦ 

ᐃᓅᓕᓴᖅᑕᐅᔾᔪᑎᖏᑦ ᓄᓇᑖᖃᑕᐅᓯᒪᔪᑦ.  

ᐃᓚᖏᑎᒍᓪᓕ ᓄᓇᑖᖃᑕᐅᓯᒪᔪᑦ ᖃᓪᓗᓈᑦ 

ᓄᓇᖓᓂ ᐃᓅᓕᓴᖅᑕᐅᔭᕆᐊᖃᕌᖓᑦ 

ᑕᑕᑎᕆᔭᕆᐊᖃᖅᐸᒻᒪᑕ ᐸᐃᑉᐹᓂᑦ 

ᑖᒃᑯᓂᖓᔅᓴᐃᓐᓇᖅ ᐊᑭᓕᖅᑕᐅᔪᓐᓇᖁᓪᓗᒋᑦ 

ᓄᓇᖃᖅᑳᖅᓯᒥᔪᓂᑦ ᐃᓅᓕᓴᖅᑕᐅᔾᔪᑎᒋᔭᖏᑦ 

ᐊᑭᓕᖅᑕᐅᔾᔪᑎᒋᕙᒃᑕᖏᓐᓄᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᐹ ᑕᒃᑯᐊ 

ᐃᓅᓕᓴᖅᑕᐅᕙᒃᑐᑦ ᓄᓇᕗᑦ ᓯᓚᑖᓂ ᖃᓄᖅ 

ᐃᑲᔪᕈᑎᓂᑦ ᑕᐃᒃᑯᓄᖓ ᐊᑭᓕᖅᓱᖅᑕᐅᔾᔪᑎᓂᑦ 

ᐱᖃᑦᑕᕈᓐᓇᕋᔭᖅᐸᑦ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ. ᒥᔅᑕ 

ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ (ᑐᓵᔨᑎᒍᑦ): ᑖᒃᑯᐊ 

ᓇᓪᓕᐅᒃᑯᒫᖃᖏᑦᑐᑦ ᐊᑭᓕᖅᓴᐃᔾᔪᑎᖏᑦ 

ᐃᓅᓕᓴᖅᑕᐅᔾᔪᑎᖏᑦ ᒐᕙᒪᑐᖃᒃᑯᓐᓄᑦ 

ᐊᑭᓕᖅᓱᖅᑕᐅᖃᑦᑕᕐᒪᑕ. ᐊᔾᔨᒌᖏᑐᓪᓗ ᐃᑲᔪᕈᑏᑦ 

ᐃᓗᐊᓃᒃᑭᓪᓗᑎ ᐸᕐᓇᐅᑏᑦ. ᐃᓗᓕᑯᓘᔭᖏᓐᓂ 

ᐊᐱᖅᑯᑎᖓᑕ ᐱᔪᒪᒐᓗᐊᖅᑐᖓ ᖃᓄᐃᔅᓴᖏᒃᑯᕕᑦ 

ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᑕᒪᒃᑯᐊ ᐃᓄᐃᑦ ᐃᓅᓕᓴᖅᑕᐅᔾᔪᑎᒋᖃᑦᑕᖅᑕᖓ 

ᐊᑭᓕᐅᑏᑦ ᑮᓇᐅᔭᖃᖅᑎᑕᐅᖃᑦᑕᕐᒪᑕ 

ᐊᑭᓕᐅᑕᐅᓪᓗᑎᒃ ᖃᖓᑦᑕᐅᑎᖏᓐᓄᑦ, 

ᐄᔭᒐᖏᓐᓄᑦ, ᐃᒡᒐᖏᓐᓄᑦ ᐊᒻᒪ 

ᑭᒍᓯᕆᔭᐅᔾᔪᑎᖏᓐᓄᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᐹ ᖃᓄᐃᑦᑐᓂᑦ 

ᐃᓅᓕᓴᖅᑕᐅᔾᔪᑎᓂᑦ ᐃᑲᕈᑎᑕᖃᒃᑲᓂᖅᐸ? ᐊᑖᒍᑦ 

ᑕᒪᒃᑯᐊ ᓄᓇᑖᖃᑕᐅᓯᒪᔪᑦ 

ᐃᑲᔪᖅᑕᐅᔾᔪᑎᒋᕙᑦᑕᖏᑕ 

ᐃᓅᓕᓴᖅᑕᐅᔾᔪᑎᒋᕙᑦᑕᖏᑕ ᐋᓐᓂᐊᕐᓂᖏᑦ 

ᒪᓕᒡᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᖓᑦ. ᒥᔅᑕ 

ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒃᑯᐊ 

ᓄᓇᖃᖅᑳᖅᓯᒪᔪᓄᑦ ᐊᑭᓕᖅᓱᔾᔭᐅᔾᔪᑏᑦ 

ᐃᓅᓕᓴᖅᑕᐅᔾᔪᑎᖏᓐᓄᑦ ᒐᕙᒪᑐᖃᒃᑯᓐᓄᑦ 

ᐊᑭᓕᖅᓱᖅᑕᐅᖃᑦᑕᕐᒪᑕ. ᑎᑎᕋᖅᑕᐅᓯᒪᔪᑦ 

ᐊᔾᔨᒌᖏᑦᑐᑦ ᑕᒪᒃᑯᐊ ᐃᓅᓕᓴᐅᑏᑦ 

ᐊᑭᓕᖅᑕᐅᔪᓐᓇᖅᑐᑦ ᑕᐃᑰᓇ. ᒐᕙᒪᑐᖃᒃᑯᑦ 

ᐊᑭᓕᖅᓱᖅᑕᐅᓗᑎ ᐊᒻᒪᓗᑦᑕᐅᖅ ᐃᓅᓕᓴᐃᔾᔪᑏᑦ 

ᐊᒻᒪ ᐱᖁᑏᑦ ᐃᓅᔾᔪᑏᑦ, ᑭᒍᓐᓂᐊᕈᑏᑦ ᐊᒻᒪᓗ 

ᐃᒡᒐᐃᑦ ᐃᔨᓯᐅᑏᑦ. ᑕᒪᒃᑯᐊ 

ᐊᑭᓕᖅᓱᖅᑕᐅᖃᑦᑕᖅᑐᑦ ᒐᕙᒪᑐᖃᒃᑯᑦ 

ᓄᓇᖃᖅᑳᖅᓯᒪᔪᓄᑦ ᐊᑭᓕᖅᓱᑕᐅᔾᔪᑎᖏᑦ 

ᑐᔪᕐᒥᔾᔪᑎᖏᑦ ᖃᖓᑦᑕᐅᑎᖏᓪᓗ 

ᐊᑭᓕᖅᓱᖅᑕᐅᖃᑦᑕᖅᑐᑦ. ᑖᒃᑯᐊ ᐊᑖᒍᑦ ᑕᕝᕘᓇ  

ᐊᑭᓕᖅᓱᖅᑕᐅᖃᑦᑕᖅᑐᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓛᓐᓂᒃᑯᑦ ᐃᓅᓕᓴᖅᑕᐅᔭᖅᑐᖅᓯᒪᔪᑦ 

ᐅᑕᖅᑭᑎᑕᐅᓲᖑᖕᒪᑕ ᐱᔾᔪᑎᒋᓪᓗᒍ 

ᐅᖃᐅᔾᔭᐅᓪᓗᑎᒃ, ᐸᐃᑉᐹᑦ ᑕᑕᑎᕆᐊᓖᑦ 

ᑐᓂᔭᐅᔭᕆᐊᖃᕐᒪᑕ ᑕᐃᒃᑯᓄᖓ NIHB-ᑯᓐᓄᑦ 

ᓇᓪᓕᐅᒃᑯᒫᓕᕆᔨᒃᑯᓐᓄᑦ. ᑭᓯᐊᓂᓕ ᓘᒃᑖᖅ, 

ᐃᓅᓕᓴᐃᓕᕇᕋᒥ, ᖃᐅᔨᓴᐃᔭᕇᕋᒥ 

ᐃᓅᓕᓴᐃᓕᕋᒥ. ᐃᓅᓕᓴᖅᑕᐅᔭᕆᐊᖃᖅᑐᒧᑦ 

ᖃᐅᔨᒪᖏᑦᑐᒍᑦ ᖃᓄᐃᒻᒪᒃᑭᐊᕐᖓᐃ ᐸᐃᑉᐹᑦ 

ᑎᑎᕋᖅᑕᐅᒃᑲᓐᓂᕆᐊᖃᖅᐸᑦ?  

 

ᒥᓂᔅᑕ ᐊᖏᕈᓐᓇᖅᐹ ᐃᖅᑲᓇᐃᔭᖃᑎᖃᕈᓐᓇᕐᓗᓂ 

ᑕᒪᒃᑯᐊ ᐃᓅᓕᓴᖅᑕᐅᔾᔪᑎᖃᖅᑐᑦ 

ᓄᓇᖃᖅᑳᖅᓯᒪᔪᑦ ᐃᓅᓕᓴᖅᑕᐅᔾᔪᑎᖏᑦ 

ᐱᔭᕐᓂᓯᔾᔪᒥᖁᓗᒋᑦ ᓄᓇᕗᒻᒥᐅᓄᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᖅᑲᐅᒐᒪᐃᓛᒃ 

ᑭᐅᑎᓪᓗᖓ, ᓄᓇᖃᖅᑳᖅᓯᒪᔪᑦ 

ᐃᓅᓕᓴᖅᑕᐅᔾᔪᑎᒋᔭᖓᓄᑦ ᒐᕙᒪᑐᖃᒃᑯᓐᓂᑦ 

ᐊᐅᓚᑕᐅᖕᒪᑦ ᐃᖅᑲᓇᐃᔭᕆᐊᖃᕋᑦᑕ ᐊᑐᕐᓗᑎᒍᑦ 

ᑕᒪᒃᑯᐊ ᐊᑭᓕᖅᓱᖅᑕᐅᔾᔪᑏᑦ ᑎᑎᕋᖅᓯᒪᔪᑦ 

ᒪᓕᒡᓗᒋᓪᓗ ᒪᓕᒋᐊᓖᑦ. ᐊᐅᓚᑦᑎᓕᕌᖓᑕ 

ᑖᑦᓱᒥᖓ ᐱᓕᕆᐊᖃᖅᑐᑕ ᑭᒡᒐᖅᑐᐃᓪᓗᑕ 

ᒐᕙᒪᑐᖃᒃᑯᓐᓂᑦ. ᐱᓕᕆᑦᑎᐊᕋᓱᐃᓐᓇᓂᐊᖅᐳᒍᑦ 

ᑕᒪᒃᑯᐊ ᐱᐅᓂᖅᐹᒃᑯᑦ ᐱᔨᑦᓯᕋᕈᑎᖃᖁᓪᓗᑕ 

ᐃᓄᖁᑎᒋᔭᑦᑎᓐᓄᑦ. ᒪᓕᒡᓗᒋᓪᓗ ᑖᒃᑯᐊ 

ᐸᕐᓇᐅᑎᖏᑦ ᑎᑎᕋᖅᓯᒪᔪᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2861 

ᐱᕕᖃᕈᓐᓃᕐᒥᒐᑦᑕ. ᑲᔪᓯᓗᑕ ᑲᑎᒪᔾᔪᑎᒃᓴᑎᓐᓄᑦ 

ᐅᑎᕐᒥᓗᑕ 7. ᑎᑎᖅᑲᑎᒍᑦ ᐊᐱᖅᑯᑏ. (ᑐᓵᔨᑎᒍᑦ) 

8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. 

9. ᐊᑎᓕᐅᖅᓯᒪᔪᑎᒍᑦ ᑐᒃᓯᖃᐅᑏᑦ. 10. ᑭᐅᔾᔪᑏᑦ 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ. 11. 

ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ 

ᐊᓯᖏᓐᓂᒡᓗ ᕿᒥᕐᕈᓇᓚᐅᖅᑎᓪᓗᒋᑦ. ᒥᔅᑕ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 11: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ 

ᕿᒥᕐᕈᓇᓚᐅᖅᑎᓪᓗᒋᑦ ᒪᓕᒐᒃᓴᓂᑦ 

ᐊᓯᖏᓐᓂᓪᓗ* 

 

ᑲᑎᒪᔨᕋᓛᑦ ᐅᓂᒃᑳᖓᑦ 008 - 4(2): ᐅᓂᒃᑳᖅ 

ᕿᒥᕐᕈᓂᕐᒧᑦ ᖃᐅᔨᓴᖅᑎᕐᔪᐊᑉ 2015-ᒥ 

ᐅᓂᒃᑳᓕᐊᖓᓄᑦ ᒪᓕᒐᓕᐅᕐᕕᒻᒧᑦ 

ᑎᒍᔭᐅᓯᒪᕕᓕᕆᓂᕐᒧᑦ ᓄᓇᕗᒻᒥ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐅᓪᓗᒥ ᓂᑯᕕᑉᐳᖓ ᓴᖅᑭᑦᑎᔪᒪᓪᓗᖓ 

ᐅᓂᒃᑳᖏᓐᓂᒃ ᑲᑎᒪᔨᕋᓛᑦ ᓇᐅᑦᑎᖅᓱᖅᑎᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᕿᒥᕐᕈᓇᓚᐅᖅᑎᓪᓗᒋᑦ 

ᑕᒻᒪᖅᓯᒪᔪᖅᓯᐅᑎᖓᑦᑕ ᑲᓇᑕᒥ 2015-ᒥ 

ᐅᓂᒃᑳᓕᖓᓂ ᐊᓄᓪᓚᒃᓰᕕᓕᕆᓂᕐᒧᑦ ᓄᓇᕗᒥ 

ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ. 

 

ᐅᖃᖅᑏ, ᐃᖅᑲᐅᒪᔪᒃᓴᐅᒐᕕᑦ, 

ᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ 2015-ᒥ 

ᐅᓂᒃᑳᓕᐊᖓ ᐊᓄᓪᓚᒃᓰᕕᑦ ᓄᓇᕗᒥ ᐱᓪᓗᒋᑦ 

ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᖕᒥ ᒫᔾᔨ 10, 2015-

ᖑᑎᓪᓗᒍ. 

 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᔾᔪᑎᖃᓚᐅᖅᑐᑦ 

ᐱᓪᓗᒍ ᑕᒻᒪᖅᓯᒪᔪᖅᓯᐅᑎᐅᑉ 2015-ᒥ 

ᐅᓂᒃᑳᓕᐊᖓᓂᒃ ᒪᐃ 5-ᒥᑦ 7-ᒧᑦ, 2015-

ᖑᑎᓪᓗᒍ.  ᐅᖃᓪᓚᒋᐊᖅᑐᖅᓯᒪᔪᖃᓚᐅᖅᑐᖅ 

ᑎᑎᕋᕐᕕᖓᓂᓐᖔᖅᑐᓂᒃ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓂᑦ ᐱᓕᕆᕕᖓᓐᓂᑦ 

ᒪᓕᒐᓕᕆᔨᒃᑯᑦ ᓵᖓᓄᐊᕐᖢᑎᒃ ᑲᑎᒪᔨᕋᓛᑦ. 

 

ᓈᓚᖕᓂᖃᖅᑎᓪᓗᒋᑦ ᑲᑎᒪᓂᖅ ᒪᑐᐃᖓᓚᐅᖅᑐᖅ 

ᑭᓇᒃᑯᑐᐃᓐᓇᕐᓄᑦ ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑦ 

ᓈᓚᒋᐊᖅᓯᒪᓪᓗᑎᒃ ᐊᒻᒪᓗ ᑐᓴᖅᓴᐅᑎᑕᐅᓪᓗᑎᒃ 

ᓈᓚᐅᑎᒃᑯᑦ, ᑕᑯᒃᓴᐅᓪᓗᑎᒡᓗ ᑕᓚᕖᓴᖃᕐᕕᒃᑯᑦ 

ᐊᒻᓗ ᖁᒻᒧᐊᒃᑎᑕᐅᓯᒪᔪᑎᒍᑦ.   

*ᑕᑯᒍᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ 

ᐊᑕᖏᖅᓯᒪᔪᖅ ᑲᑎᒪᔨᕋᓛᑦ ᐅᓂᒃᑲᖓᑦ 8 - 4(2). 

 

ᑲᑎᒪᔾᔪᑎᕕᓂᑦ ᑎᑎᕋᖅᑕᐅᓯᒪᕗᑦ ᒪᓕᒐᓕᐅᕐᕕᐅᑉ 

ᐃᑭᐊᖅᑭᕕᖓᒍᑦ ᖃᓪᓗᓈᑎᑑᖓᓪᓗᑎᒃ ᐊᒻᒪᓗ 

ᐃᓄᒃᑎᑑᖓᓪᓗᑎᒃ. 
 

ᐅᖃᖅᑏ, ᑐᕌᒐᒃᓴᖏᑦ ᑕᒻᒪᖅᓯᒪᔪᖅᓯᐅᑎᒃᑯᑦ 

ᓈᓴᐃᓂᖓᓄᑦ ᖃᐅᔨᒐᓱᐊᕐᓗᑎᒃ ᐱᓕᕆᕕᖓᑦ 

ᒪᓕᒐᓕᕆᔨᒃᑯᑦ ᐊᖑᒻᒪᑎᓕᕋᓗᐊᕐᒪᖔᑕ 

ᑲᒪᒋᔭᒃᓴᖏᓐᓂᒃ ᐸᖅᑭᓗᒋᑦ ᑎᒍᔭᐅᖅᑲᔪᑦ 

ᐊᓄᓪᓚᒃᓰᕕᖕᒥ. ᐃᔨᒋᓪᓗᑎᒃ ᕿᑭᖅᑖᓗᖕᒥ 

ᐃᑲᔪᖅᑕᐅᕕᖕᒥᒃ ᐱᓗᐊᖅᑐᒥᒃ ᐊᒻᒪᓗ ᑲᖏᕐᖠᓂᕐᒥ 

ᒪᒥᓴᕐᕕᖕᒥᒃ, ᑎᑎᕋᕐᕕᒃ ᖃᐅᔨᓴᐃᓚᐅᖅᑐᖅ 

ᐱᓕᕆᕕᐅᑉ ᒥᐊᓂᖅᓯᓂᕆᔭᖓᓐᓂᒃ 

ᐊᓄᓪᓚᒃᓯᖅᑕᐅᔪᓂᒃ ᐊᒻᒪᓗ 

ᐊᓄᓪᓚᒃᓰᕕᖁᑎᖏᓐᓂᒃ. ᐅᓂᒃᑳᑦ ᐃᓗᐊᓂ, 

ᑕᒻᒪᖅᓯᒪᔪᖅᓯᐅᑎ ᖃᐅᔨᓚᐅᖅᑐᖅ ᐱᓕᕆᕕᒃ 

ᐊᖑᒻᒪᑎᓕᓚᐅᖏᒻᒪᑕ ᓱᓕ 

ᐱᓕᕆᐊᒃᓴᕆᓪᓗᐊᑕᖅᑕᖏᓐᓄᑦ ᑎᒍᔭᐅᖅᑲᔪᑦ 

ᑲᒪᒋᔭᐅᓂᖏᓐᓄᑦ ᐊᓄᓪᓚᒃᓰᕕᖕᓂ. 
 

ᐅᖃᖅᑏ, ᐊᑖᒍᑦ ᐊᓄᓪᓚᒃᓰᕕᓕᕆᓂᕐᒧᑦ ᒪᓕᒐᕐᒥ, 

ᐊᓄᓪᓚᒃᓰᕕᑦ ᐱᔨᑦᓯᕋᐃᔭᕆᐊᖃᖅᐳᑦ ᓄᓇᕗᒥ 

ᑲᒪᓪᓗᑎᒃ ᐅᓗᕆᐊᓇᖏᑦᑐᒦᓪᓗᑎᒃ ᐊᒻᒪᓗ 

ᐊᑦᑕᕐᓇᖏᑦᑐᒦᓪᓗᑎᒃ ᑎᒍᔭᐅᖅᑲᔪᑦ.  

ᐊᓄᓪᓚᒃᓰᕕᓕᕆᓂᕐᒧᑦ ᐱᔨᑦᓯᖅᑎᑦ ᑲᒪᒋᔭᖃᖅᐳᑦ 

ᐊᑐᐃᓐᓇᐅᑎᑦᑎᓂᕐᒥᒃ ᒪᒥᓴᕈᑎᓂᒃ ᐊᒻᒪᓗ  

ᐊᖅᑭᒡᓯᓴᕐᓂᕐᒧᑦ ᐱᔨᑦᓯᕈᑎᖃᖁᓪᓗᒋᑦ 

ᑎᒍᔭᐅᖅᑲᔪᓄᑦ ᓄᓇᕗᒥ, ᐱᖃᓯᐅᑎᓪᓗᒍ 

ᐃᓱᒪᓕᕆᓂᕐᒧᑦ ᐱᔨᑦᓯᖅᑕᐅᖁᓪᓗᒋᑦ. 

 

ᓈᓚᖕᓂᖃᕐᓗᑎᒃ ᑲᑎᒪᔾᔪᑕᐅᑎᓪᓗᒍ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓ, ᑲᑎᒪᔨᕋᓛᑦ 

ᓴᖅᑭᑦᑎᖃᑦᑕᓚᐅᖅᑐᑦ ᐅᓄᑲᓪᓚᒃᑐᓂᒃ 

ᐃᓱᒫᓗᒍᑎᖏᓐᓂᒃ.  ᑕᐃᒪᐃᒻᒪᑦ, ᑲᑎᒪᔨᖃᓛᑦ 

ᖁᓕᓂᒃ ᓇᓗᓇᐃᖅᑎᖅᓯᒪᔪᓂᒃ 

ᐊᑐᓕᖁᔭᓕᐅᖅᓯᒪᓕᖅᐳᑦ ᐱᓕᕆᕕᖓᓐᓄᑦ 

ᒪᓕᒐᓕᕆᔨᒃᑯᑦ. 
 

ᐅᖃᖅᑏ, ᐱᕕᖃᕐᓂᓐᓂ ᒫᓐᓇ ᐅᖃᐅᓯᖃᕈᒪᓪᓗᖓ 

ᐱᓪᓗᐊᑕᐅᓂᖏᓐᓂᒃ ᑭᐅᓯᔾᔪᑎᒋᔭᐅᔪᓂᒃ 

ᑲᑎᒪᔨᕋᓛᑦ ᐅᓂᒃᑳᓕᐊᖏᑎᒍᑦ: 
 

 ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᖅᑎ 

ᐅᓄᑲᓪᓚᒃᑐᓂᒃ ᓇᓗᓇᐃᖅᑎᖅᓯᒪᔪᓂᒃ 

ᐊᑐᓕᖁᔭᓕᐅᓚᐅᖅᑐᖅ ᐱᓕᕆᕕᖓᓐᓄᑦ 

ᒪᓕᒐᓕᕆᔨᒃᑯᑦ.  ᑲᑎᒪᔨᕋᓛᑦ ᐅᔾᔨᕈᓱᒃᐳᑦ 

ᒐᕙᒪᒃᑯᑦ ᐊᖏᖃᑎᖃᖅᓯᒪᓂᖏᓐᓂᒃ 

ᐃᓘᓐᓇᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ  

ᐊᑐᓕᖁᔭᓕᐊᖏᓐᓂᒃ.  ᑭᓯᐊᓂᓕ, 

ᐱᒻᒪᕆᐅᕗᖅ ᐱᓕᕆᕕᒃ ᑭᐅᖁᓪᓗᒍ 

ᐊᑐᓕᖁᔭᓕᐊᓂᒃ ᐅᐸᓗᖓᐃᔭᐅᑎᖃᕐᓗᑎᒃ 

ᐊᒻᒪ ᑭᖑᕙᖅᓯᒪᖏᓪᓗᑎᒃ ᑭᐅᖁᓪᓗᒋᑦ. 
 

ᒫᓐᓇᕋᑖᖑᓚᐅᖅᑐᖅ ᓈᓚᖕᓂᖃᕐᖢᑎᒃ 

ᑲᑎᒪᑎᓪᓗᒋᑦ, ᑲᑎᒪᔨᕋᓛᑦ 

ᓇᓗᓇᐃᖅᓯᓚᐅᖅᑐᑦ ᐃᓱᒫᓗᒍᑎᒥᖕᓂᒃ 

ᐱᓕᕆᕕᒃ ᓱᓕ ᐊᐅᓚᔾᔭᖕᓂᐊᖅᑕᖏᓐᓄᑦ 

ᐸᕐᓇᐅᑎᓂᒃ ᑎᑎᕋᓚᐅᖏᒻᒪᑕ 

ᓇᓗᓇᐃᖅᓯᓯᒪᔪᓂᒃ ᖃᖓᒃᑯᑦ 

ᐱᔭᕇᖅᑕᐅᕕᒃᓴᖃᕐᒪᖔᑕ ᐊᒻᒪᓗ 

ᖃᓄᐃᓕᐅᕈᑕᐅᓂᐊᕐᒪᖔᑕ ᑭᐅᑎᓪᓗᒋᑦ ᐊᑐᓂ 

17-ᖑᔪᓄᑦ ᐊᑐᓕᖁᔭᓕᐊᕆᔭᐅᓯᒪᔪᓄᑦ 

ᑕᒻᒪᖅᓯᒪᔪᖅᓯᐅᖅᑎᒧᑦ. 
 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᓯᒪᕗᑦ ᐱᓕᕆᕕᒃ 

ᑐᓂᓯᖁᓪᓗᒍ ᐱᓕᕆᔭᐅᓂᐊᖅᑐᓄᑦ 

ᐸᕐᓇᐅᑎᓂᒃ ᑎᑎᕋᖅᓯᒪᔪᓂᒃ 

ᐱᖃᓯᐅᔾᔨᓯᒪᓗᑎᒃ ᓇᓗᓇᐃᖅᑎᖅᓯᒪᔪᓂᒃ 

ᖃᖓᒃᑯᑦ ᐱᔭᕇᖅᑕᐅᕕᒃᓴᖃᕐᒪᖔᑕ ᐊᒻᒪᓗ 

ᑐᓴᒐᒃᓴᖃᕐᓗᑎᒃ ᖃᓄᐃᓕᐅᕈᑕᐅᓂᐊᕐᒪᖔᑕ 

ᑭᐅᓯᔾᔪᑕᐅᓂᐊᖅᑐᑦ ᑕᒻᒪᖅᓯᒪᔪᖅᓯᐅᖅᑎᐅᑉ 

ᐊᑐᓕᖁᔭᓕᐊᖏᓐᓄᑦ. 
 

 ᐅᖃᖅᑏ, ᐊᓄᓪᓚᒃᓰᕕᖕᒥᒃ 

ᐃᓂᑭᒃᓴᓗᐊᕐᓂᐅᔪᖅ ᑎᒍᔭᐅᖅᑲᔪᓄᑦ ᓄᓇᕗᒥ 

ᐃᓱᒫᓗᒍᑕᐅᖏᓐᓇᖅᓯᒪᕗᖅ ᑕᐃᒪᓐᖓᑦ 

ᓄᓇᕗᑦ ᐊᕗᑎᓚᐅᖅᓯᒪᖕᒪᑦ. 
 

ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᖅᑎ 

ᓇᓗᓇᐃᖅᓯᓚᐅᖅᑐᖅ ᒫᓐᓇᐅᔪᖅ ᓄᓇᕗᑦ 

ᐊᓄᓪᓚᒃᓰᕕᖁᑎᖏᑦ ᐊᖑᒻᒪᑎᖏᒻᒪᑕ 

ᐊᓄᓪᓚᒃᓰᕕᖕᓄᑦ ᑭᓐᖒᒪᔭᐅᔪᓂᒃ 

ᐱᔭᐅᔭᕆᐊᖃᖅᑐᓂᒃ ᐊᒻᒪ ᓄᓇᕗᑦ 

ᐊᓄᓪᓚᒃᓰᕕᓪᓚᕆᖕᒥᒃ ᐃᓱᒪᖅᓱᖏᓐᓂᖅᓴᓄᑦ 

ᐊᑐᖅᑕᐅᔪᒃᓴᒥᒃ ᐱᑕᖃᕆᐊᖃᖃᓗᐊᕐᒪᑦ 

ᐃᓂᖃᑦᑎᐊᖁᓪᓗᒋᑦ 

ᐊᑦᑕᓇᔾᔭᐃᖅᓯᒪᑦᑎᐊᕐᓗᑎᒃ ᑎᒍᔭᐅᖅᑲᔪᑦ. 
 

ᑲᑎᒪᔨᕋᓛᑦ ᐊᔭᐅᖅᑐᐃᕗᑦ ᐱᒻᒪᕆᐅᓂᖓᓂᒃ 

ᐃᓗᐃᑐᓂᒃ ᐅᐸᓗᖓᐃᔭᐅᑎᓕᐅᕐᓗᑎᒃ 

ᐸᕐᓇᐅᑎᓕᐅᖁᓪᓗᒋᑦ ᑕᒪᑐᒧᖓ 

ᓯᕗᒧᐊᒃᑎᑦᑎᓂᐊᕐᒪᑕ ᐃᓘᓐᓇᖏᑦ 

ᐊᓄᓪᓚᒃᓰᕕᐅᔪᑦ 

ᐊᑐᖅᑕᐅᑦᑎᐊᕆᐊᖃᕐᓂᕆᔭᖏᓐᓂᒃ ᒪᓕᒡᓗᒋᑦ 

ᐃᓄᒋᐊᖕᓂᕆᔭᕆᐊᖃᖅᑕᖏᑦ ᐊᒻᒪᓗ 

ᒪᓕᒃᑕᐅᓗᑎᒃ ᑎᒍᔭᐅᖅᑲᔪᑦ ᐊᑦᓇᕐᓇᕐᓂᖏᑕ 

ᐊᔾᔨᒌᖏᓐᓂᕆᔭᖏᑦ. 
 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᓕᕆᕕᒃ ᒫᓐᓇᐅᔪᖅ 

ᐱᓕᕆᐊᖃᓕᕐᒪᑕ ᓴᓗᒻᒪᖅᓴᐃᓪᓗᑎᒃ ᐅᖁᖕᒥᒃ 

ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐊᒻᒪᓗ 

ᐊᔭᐃᖅᑐᐃᕗᑦ ᐱᒻᒪᕆᐅᓂᖓᓂᒃ 

ᐸᕐᓇᐅᑎᓕᐅᑦᑎᐊᖁᓪᓗᒋᑦ ᑮᓇᐅᔭᐃᑦ 

ᑲᒪᒋᔭᐅᑦᑎᐊᕐᓗᑎᒃ ᐋᖅᑭᒋᐊᕈᑕᐅᖁᓪᓗᒋᑦ 

ᐊᑲᐅᓐᖏᓕᐅᕈᑎᐅᔪᓂᒃ ᕿᑭᖅᑖᓗᖕᒥ 

ᐃᑲᔪᖅᑕᐅᕕᖕᒥ. 
 

ᑲᑎᒪᔨᕋᓛᑦ ᐱᐅᒃᓴᓚᐅᖅᑐᑦ ᑖᒃᑯᐊ 

ᐱᓕᕆᕝᕖᑦ ᐊᐅᓚᔾᔭᐃᒋᐊᖅᓯᖕᒪᑕ 

ᐃᖅᑲᓇᐃᔭᖅᑏᑦ ᐊᓄᓪᓚᒃᓰᕕᓕᒫᓂ 

ᐃᑭᑦᑐᖃᓕᖅᐸᑦ ᐊᓂᓴᕋᐃᒐᓱᐊᕐᓂᕐᒥᒃ 

ᐃᓕᓐᓂᐊᖅᑎᑕᐅᖃᑦᑕᕐᓂᐊᕐᒪᑕ ᐊᒻᒪ 

ᓇᓪᓕᐅᒃᑰᒫᓂᒃ ᐸᕐᓇᐅᑎᓂᒃ 

ᐋᖅᑭᒃᓱᐃᕙᓪᓕᐊᓕᕐᒪᑕ, ᐱᓕᕆᕝᕕᒡᓗ 

ᐋᖅᑭᒃᓱᐃᓯᒪᓕᖅᖢᑎᒃ ᑕᒪᓐᓇ 

ᐱᓕᕆᐊᕆᔭᐅᖏᓐᓇᖃᑦᑕᕐᓂᐊᕐᒪᑦ. 
 

 ᐅᖃᖅᑏ, ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ 

ᓇᓗᓇᐃᖅᓯᓚᐅᖅᑐᖅ ᑖᒃᑯᐊ ᐱᓕᕆᕝᕖᑦ 

ᓇᖕᒥᓂᖅ ᒪᓕᒐᒥᓂᒃ ᐊᑐᖃᑦᑕᓐᖏᒻᒪᑕ 

ᐊᓄᓪᓚᒃᓰᕕᖕᒦᑦᑐᑦ 

ᐃᓄᑑᔪᒃᑯᕕᖕᒦᑎᑕᐅᓂᐊᖅᑎᓪᓗᒋᑦ, 

ᐃᓚᓕᐅᖢᒋᑦ 

ᑎᑎᕋᖅᑕᐅᑦᑎᐊᖃᑦᑕᓐᖏᓐᓂᖏᑦ, 

ᐊᖏᖅᑕᐅᔾᔪᓯᕐᓂᒃ ᐊᒻᒪ ᐊᑯᓚᐃᑦᑐᒃᑯᑦ 

ᕿᒥᕐᕈᓇᒃᑕᐅᖃᑦᑕᕆᐊᖃᕐᓃᑦ, ᑕᒪᒃᑯᐊᓕᒫᕐᓗ 

ᑎᑎᖅᑲᑎᒍᑦ 

ᓇᓗᓇᐃᖅᑕᐅᖃᑦᑕᕆᐊᖃᕐᓂᖏᑦ.  

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ 

ᐅᖃᓚᐅᕐᒥᔪᖅ ᐃᒡᓗᕈᓰᑦ 

ᕿᓂᕐᕕᐅᖃᑦᑕᕐᓂᖏᑦ ᖃᖓᑐᐃᓐᓇᕈᓘᔮᓗᒃᑯᑦ 

ᐊᑐᖅᑕᐅᖃᑦᑕᕐᓂᖓᓂᒃ ᐊᒻᒪ ᐊᓄᓪᓚᒃᓰᕕᖕᒧᑦ 

ᐃᓯᖅᑕᐅᔭᕆᐊᖃᓐᖏᑦᑐᑦ 

ᑎᑎᕋᖅᑕᐅᑦᑎᐊᖃᑦᑕᓐᖏᓐᓂᕋᖅᖢᓂᒋᑦ. 
 

ᑲᑎᒪᔨᕋᓛᑦ ᓇᓗᓇᐃᖅᓯᒋᕗᑦ ᐱᒻᒪᕆᐅᓂᖓ 

ᐊᓄᓪᓚᒃᓰᕕᖕᒥ ᐃᖅᑲᓇᐃᔭᖅᑏᑦ 

ᓴᓇᕐᕈᑎᖃᐅᖅᑎᑕᐅᑦᑎᐊᕆᐊᖃᕐᓂᖏᓐᓂᒃ 

ᐊᒻᒪ ᑎᓕᔭᐅᓗᑎᒃ 

ᑎᑎᕋᖅᑕᐅᕙᓪᓕᐊᖃᑦᑕᕐᓂᐊᕐᒪᑕ 

ᐃᓄᑑᔪᒃᑯᕕᖕᒧᐊᖅᓯᓂᐊᖅᑎᓪᓗᒋᑦ ᐊᒻᒪ 

ᐊᓄᓪᓚᒃᓰᕕᖕᒧᑦ ᐃᓯᖅᑕᐅᔭᕆᐊᖃᓐᖏᑦᑐᓂᒃ 

ᐃᓯᖅᓯᔪᖃᕐᓂᖅᐸᑦ ᑕᒪᒃᑯᐊ 

ᑎᑎᕋᐅᓯᐅᑲᐅᑎᒋᖃᑦᑕᖁᓪᓗᒋᑦ, 

ᖃᕆᓴᐅᔭᒃᑰᖅᑐᖅ ᖃᐅᔨᓴᐃᔾᔪᑦ 

ᐊᑐᓕᖅᑎᑕᐅᓚᐅᓐᖏᓐᓂᓕᒫᖓᓂᒃ. 
 

 ᐅᖃᖅᑏ, ᑲᑎᒪᔨᕋᓛᑦ ᐅᓂᒃᑳᖏᑦ 

ᓇᓗᓇᐃᖅᓯᒋᕗᑦ ᑖᒃᑯᐊ ᐱᓕᕆᕝᕖᑦ 

ᐋᖅᑭᒃᓯᓵᓚᐅᕐᓂᖏᓐᓂᒃ ᖃᓄᐃᑦᑐᒥᒃ 

ᑕᑯᓐᓇᒐᖃᓐᖑᐊᕐᒪᖔᖏᑦ ᐊᓄᓪᓚᒃᓰᕕᓕᕆᔨᒃᑯᑦ.  

ᑲᑎᒪᔨᕋᓛᑦ ᐅᔾᔨᕈᓱᒃᑐᑦ ᐊᑐᓂ ᐊᓄᓪᓚᒃᓰᕖᑦ 

ᐊᑕᐅᓯᕐᒥᒃ ᑐᕌᒐᖃᕈᓐᓇᕐᓂᖏᓐᓂᒃ.  

ᑕᐃᒪᐃᒃᑲᓗᐊᖅᑎᓪᓗᒍ, ᓇᓗᓇᓐᖏᑦᑐᖅ ᐊᑐᓂ 

ᐊᓄᓪᓚᒃᓰᕖᑦ ᓄᓇᕗᒻᒥ ᐊᖏᓕᕇᖕᓂᖏᓐᓂᒃ, 

ᐅᐊᑦᓯᔭᐅᖏᓐᓇᕆᐊᓕᖕᓂᒡᓗ 

ᐅᐊᑦᓯᔭᐅᖏᓐᓇᕆᐊᖃᓐᖏᑦᑐᓂᒡᓗ 

ᑲᒪᕕᐅᔪᓐᓇᕐᓂᖏᓐᓂᒃ, ᐱᓕᕆᐊᓐᖑᖅᑎᑕᐅᓯᒪᔪᑦ 

ᐊᔾᔨᒌᓐᖏᓐᓂᖏᓐᓂᒃ ᐊᒻᒪ ᓄᓇᓕᖕᓂ 

ᐃᑲᔪᖅᓱᖅᑕᐅᓂᖏᑦᑕ ᐊᔾᔨᒌᓐᖏᒃᑭᓪᓗᑎᒃ. 

 

ᑲᑎᒪᔨᕋᓛᑦ ᐅᓂᒃᑳᖏᑦ ᓇᓗᓇᐃᖅᓯᒋᕗᑦ 

ᐊᔾᔨᒌᓐᖏᑦᑐᓂᒃ ᑕᑯᓐᓇᓐᖑᐊᖅᑕᒥᖕᓂᒃ 

ᐋᖅᑭᒃᓱᐃᕙᓪᓕᐊᓂᖏᑦᑕ ᐱᕐᔪᐊᖑᓂᖓᓂᒃ, ᐊᒻᒪ 

ᐊᑐᓂ ᐊᔾᔨᒌᓐᖏᑦᑐᓂᒃ 

ᐊᐅᓚᓂᖃᕆᐊᖃᕐᓂᖏᓐᓂᒃ. 

 

 ᐅᖃᖅᑏ, ᑲᑎᒪᔨᕋᓛᑦ ᐅᓂᒃᑳᖏᑦ 

ᓇᓗᓇᐃᖅᓯᓚᐅᕆᕗᑦ ᐃᓱᒫᓘᑕᐅᓂᖓᓂᒃ 

ᐊᓄᓪᓚᒃᓰᕕᓕᕆᔨᒃᑯᓐᓄᑦ ᑎᓕᐅᕈᑏᑦ 

ᓇᓗᓇᐃᔭᐃᓯᒪᓐᖏᒻᒪᑕ ᐃᓄᐃᑦ ᐅᒃᐱᕆᔭᖏᑦᑕ 

ᐃᓚᓕᐅᔾᔭᐅᓯᒪᔭᕆᐊᖃᕐᓂᖏᓐᓂᒃ 

ᐊᓄᓪᓚᒃᓰᕕᓕᕆᓂᐅᑉ ᐃᓗᐊᓄᑦ. 

 

ᐅᖃᖅᑏ, ᑲᑎᒪᔨᕋᓛᑦ ᐅᓂᒃᑳᖏᑦ 

ᓇᓗᓇᐃᖅᓯᓯᒪᖕᒥᕗᑦ ᐱᓕᕆᕖᑦ ᐃᓗᐃᒃᑲᓂᒃ 

ᐅᓂᒃᑳᑦᑎᐊᖅᓯᒪᔪᓂᒡᓗ ᐊᐅᓚᔾᔭᐃᔾᔪᑏᑦ 

ᐸᕐᓇᐅᑎᖏᓐᓂᒃ 

ᐊᑐᐃᓐᓇᕈᐃᔭᕆᐊᖃᕐᓂᖏᓐᓂᒃ, 

ᐃᓗᓕᖃᐅᕐᓗᑎᒃ ᐱᓕᕆᐊᖑᔭᕆᐊᓖᑦ ᖃᖓ 

ᐱᔭᕇᖅᑕᕐᕕᖃᕆᐊᖃᕐᓂᖏᑦ ᐊᒻᒪ ᖃᓄᐃᑦᑐᑦ 

ᐊᐅᓚᔾᔭᒃᑕᐅᔭᕆᐊᖃᕐᓂᐊᕐᒪᖔᖏᑦ, 

ᐃᓚᓕᐅᓪᓗᒋᑦ ᐃᓄᐃᑦ ᐅᒃᐱᕆᔭᖏᑦᑕ 

ᐃᓕᔭᐅᖃᓯᐅᔾᔭᐅᔭᕆᐊᖃᕐᓂᖏᑦ 

ᐊᓄᓪᓚᒃᓰᕕᓕᕆᓂᐅᑉ ᐃᓗᐊᓄᑦ. 

 

 ᐅᖃᖅᑏ, ᐊᑑᑎᖃᓐᖏᑉᐸᑕ ᐊᐅᓚᑦᑎᔾᔪᑏᑦ 

ᐊᓄᓪᓚᒃᓯᐊᑦ ᒪᒥᓴᕐᓂᕐᒥᒃ 

ᐊᑐᕈᓐᓇᓐᖏᑐᐃᓐᓇᕆᐊᓖᑦ, ᑕᐃᒪᐃᓐᓂᖓᓄᓪᓗ 

ᐊᓄᓪᓚᒃᓯᐊᑦ ᐃᑲᔪᖅᓱᖅᑕᐅᔪᓐᓇᕋᔭᓐᖏᖢᑎᒃ 

ᐃᓄᕈᖅᐸᓪᓕᐊᒃᑲᓐᓂᕋᓱᒃᑎᓪᓗᒋᑦ. 

 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ 

ᓇᓗᓇᐃᖅᓯᓚᐅᖅᑐᖅ ᐊᓄᓪᓚᒃᓰᕕᓕᕆᔨᒃᑯᑦ 

ᓈᒪᔪᓂᒃ ᐱᔨᑦᑎᕈᑎᓂᒃ ᐊᑐᐃᓐᓇᕈᐃᓯᒪᓐᖏᑦᑐᑦ 

ᖃᐅᔨᓴᖅᑕᐅᑎᓪᓗᒋᑦ ᐊᓄᓪᓚᒃᓯᐊᑦ ᑭᓐᖒᒪᔭᖏᑦ, 

ᓴᖅᑭᑦᑎᕙᓪᓕᐊᓐᖏᖢᑎᒡᓗ ᐊᓄᓪᓚᒃᓯᐊᓄᑦ 

ᖃᓄᐃᓕᐅᖅᑕᐅᓂᐊᕐᓂᖏᑦᑕ ᐸᕐᓇᐅᑎᖏᓐᓂᒃ, 

ᒪᒥᓴᕐᓂᕐᒨᖓᔪᓂᒡᓗ ᐊᔾᔨᒌᒡᔫᒥᔪᓂᒃ 

ᐊᑐᐃᓐᓇᕈᐃᓯᒪᓐᖏᖢᑎᒃ, 

ᓇᐅᑦᑎᖅᓱᖅᑕᐅᓐᖏᖢᑎᒡᓗ ᐊᓄᓪᓚᒃᓯᐊᑦ 

ᐱᕙᓪᓕᐊᓂᖏᑦ ᐊᑐᕐᓗᒋᑦ ᐸᕐᓇᐅᓯᐊᕆᔭᐅᓯᒪᔪᑦ, 

ᐊᒻᒪ ᐅᐸᓗᖓᐃᔭᖅᑕᐅᔭᕆᐊᓖᑦ ᑕᐃᒃᑯᐊ 

ᐊᓄᓪᓚᒃᓰᕕᖕᒥ ᐊᓂᓴᕋᐃᓛᓕᖅᑐᑦ ᐊᓃᓕᕈᑎᒃ 

ᐃᓚᓕᐅᑎᑦᑎᐊᕐᓂᐊᕐᒪᑕ ᓄᓇᖅᑲᑎᒥᖕᓄᑦ. 

 

ᑲᑎᒪᔨᕋᓛᑦ ᐅᔾᔨᕆᓚᐅᕐᒥᔪᑦ ᒐᕙᒪᒃᑯᑦ 

ᐱᓕᕆᕝᕕᐊ ᓴᖅᑭᑦᑎᔪᒪᖕᒪᑕ ᒪᓕᒐᓂᒃ 

ᒪᓕᒃᑎᑦᑎᔨᐅᓂᐊᖅᑑᑉ ᐃᓂᖓᓂᒃ, ᑖᓐᓇᓗ 

ᐱᔭᒃᓴᖅᑖᖅᑎᑕᐅᓯᒪᓂᐊᖅᖢᓂ “ᐊᕐᕌᒍᑕᒫᖅ 

ᑕᒻᒪᖅᓯᒪᔪᖅᓯᐅᖃᑦᑕᕐᓗᓂ ᖃᐅᔨᓵᑦ ᐊᒻᒪ 

ᐊᐅᓚᑦᑎᔾᔪᑏᑦ ᐸᕐᓇᐅᑎᖏᑦ 

ᐱᔭᕇᖅᑕᐅᑦᑎᐊᖃᑦᑕᕋᓗᐊᕐᒪᖔᖏᑦ. 

 

ᑲᑎᒪᔨᕋᓛᑦ ᓇᓗᓇᐃᖅᓯᒃᑲᓐᓂᕈᒪᕗᑦ 

ᐃᖅᑲᓇᐃᔭᖅᑎᓂᒃ 

ᐃᓕᓐᓂᐊᖅᑎᑦᑎᖃᑦᑕᕆᐊᖃᕐᓂᐅᑉ 

ᐱᒻᒪᕆᐅᓂᖓᓂᒃ ᐊᒻᒪ 

ᖃᐅᔨᓴᑦᑎᐊᖃᑦᑕᕆᐊᖃᕐᓂᖏᑦ ᐃᖅᑲᓇᐃᔭᖅᑎᑦ 

ᐸᕐᓇᐅᓯᐅᖅᑕᐃᓐᓇᐅᖃᑦᑕᕐᓂᐊᕐᒪᑕ 

ᐊᓄᓪᓚᒃᓯᐊᖑᔪᑦ, 

ᑎᑎᕋᖅᑕᐅᖃᓯᐅᔾᔭᐅᖃᑦᑕᕐᓗᑎᒃ ᐱᕙᓪᓕᐊᓂᖏᑦ 

ᐊᒻᒪ ᓇᓗᓇᐃᖅᓯᖃᑦᑕᕐᓗᑎᒃ ᐃᓱᒪᒥᒍᑦ 

ᐊᑲᐅᓐᖏᓕᐅᕈᑎᖃᕐᒪᖏᓐᓂᒃ 

ᑕᐃᒪᐃᓕᐅᖏᓐᓇᖃᑦᑕᕐᓗᑎᒡᓗ ᑭᓯᐊᓂ ᒪᓕᒐᓂᒃ 

ᒪᓕᒃᑎᑦᑎᓂᕐᒥᒃ ᐃᖅᑲᓇᐃᔭᖅᑎᐅ ᐃᓂᖓ 

ᐃᓐᓄᒃᑕᐅᒃᐸᑦ. 

 

 ᐅᖃᖅᑏ, ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ 

ᐅᖃᖅᓯᒪᓚᐅᖅᑐᑦ ᐊᓄᓪᓚᒃᓯᐊᑦ 

ᒪᒥᓴᖅᑕᐅᓂᖏᓐᓄᑦ ᑐᕌᖓᔪᑦ ᐱᓕᕆᐊᑦ 

ᓴᖅᑭᔮᖅᑎᑕᐅᓪᓗᑎᒃ “ᐱᐅᓐᖏᑦᑐᒧᑦ 

ᐊᒃᑐᖅᑕᐅᓂᕐᓗᖕᓂᐊᓐᖏᒻᒪᑕ 

ᐊᓄᓪᓚᒃᓯᐊᕆᔭᐅᓂᖅ ᐱᔾᔪᑎᒋᓪᓗᒍ, 

ᒪᑭᑉᐸᓪᓕᐊᓕᕈᓐᓇᖁᓪᓗᒋᑦ, ᐊᒻᒪ 

ᐅᐸᓗᖓᐃᔭᖅᑕᐅᓗᑎᒃ 

ᐃᓚᓕᐅᑎᑦᑎᐊᒃᑲᓐᓂᕈᓐᓇᕐᓂᐊᕐᒪᑕ 

ᓄᓇᖅᑲᑎᒥᓄᑦ.” 

 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᒐᕙᒪᒃᑯᑦ 

ᐱᓕᕆᕝᕕᐊ ᑐᓴᐅᒪᑎᑦᑎᑦᑎᐊᓚᐅᓐᖏᑦᑐᑦ 

ᖃᓄᖅ ᐱᓕᕆᐊᓐᖑᖅᑎᑕᐅᓯᒪᔪᑦ 

ᐋᖅᑭᒃᓱᖅᑕᐅᓯᒪᖃᑦᑕᕐᒪᖔᖏᑦ, ᐊᒻᒪ 

ᖃᓄᐃᑦᑐᓂᒃ ᑮᓇᐅᔭᖃᖅᑎᑕᐅᔭᕆᐊᖃᕐᒪᖔᖅ 

ᐃᖅᑲᓇᐃᔭᖅᑎᖃᕆᐊᖃᕐᒪᖔᓪᓗ 

ᐊᐅᓚᑕᐅᔪᓐᓇᕐᓂᐊᕐᒪᑕ 

ᐱᓕᕆᐊᓐᖑᖅᑎᑕᐅᓯᒪᔪᑦ.  

ᖃᐅᔨᓴᖅᑕᐅᑦᑎᐊᕈᓐᓇᕐᓂᐊᕐᒪᑕ ᒫᓐᓇ 

ᐱᓕᕆᐊᓐᖑᖅᑎᑕᐅᓯᒪᔪᑦ 

ᑲᔪᓯᑎᑕᐅᑦᑎᐊᕐᒪᖔᖏᑦ, ᐊᓄᓪᓚᒃᓰᕕᓕᕆᔨᒃᑯᑦ 

ᑕᐃᒪᓐᖓᓕᒫᖅ ᐅᓂᒃᑳᖅᓯᒪᑦᑎᐊᖅᑐᓂᒃ 

ᑎᑎᕋᖃᑦᑕᕆᐊᓖᑦ, 

ᐋᖅᑭᒃᓱᖅᑕᐅᑦᑎᐊᕈᓐᓇᕐᓂᐊᕐᒪᑕ 

ᐱᓕᕆᐊᖑᕙᓪᓕᐊᓂᐊᖅᑐᑦ, ᐊᓄᓪᓚᒃᓯᖅᑕᐅᔪᑦ 

ᓇᓕᐊᒃ ᐅᐸᖃᑦᑕᕐᒪᖔᖏᑦ ᐊᒻᒪ 

ᖃᓄᐃᑉᐸᓪᓕᐊᖕᒪᖔᖏᑦ. 
 

ᑲᑎᒪᔨᕋᓛᑦ ᐅᓂᒃᑳᖏᑦ 

ᓇᓗᓇᐃᖅᓯᓯᒪᓚᐅᕐᒥᔪᑦ ᐃᓱᒫᓘᑎᖃᕐᓂᕐᒥᖕᓂᒃ 

ᑖᒃᑯᐊ ᐱᓕᕆᕝᕖᑦ ᓱᓕ 

ᓇᓗᓇᐃᖅᓯᓯᒪᓐᖏᒻᒪᑕ ᖃᓄᖅ 

ᒪᒥᓴᕐᓂᕐᒨᖓᔪᑦ ᓴᖅᑭᔮᖅᑎᑕᖏᑦ 

ᖃᐅᔨᓴᖅᑕᐅᖃᑦᑕᕐᓂᐊᕐᒪᖔᖏᑦ, 

ᐊᑑᑎᖃᑦᑎᐊᕋᓗᐊᕐᒪᖔᖏᓪᓗ 

ᐊᓄᓪᓚᒃᓯᐊᖑᔪᓄᑦ ᐊᒻᒪ 

ᑭᑭᑦᑎᓯᒪᓐᖏᒃᑲᓗᐊᕐᒪᖔᖏᑦ ᒫᓐᓇ 

ᐱᓕᕆᐊᓐᖑᖅᑎᑕᐅᓯᒪᔪᑦ, 

ᑕᐃᒪᐃᑦᑐᖅᑕᖃᖅᐸᓪᓗ ᑕᒪᒃᑯᐊ 

ᓇᓗᓇᐃᖅᑕᐅᓗᑎᒃ ᐊᒻᒪ ᖃᓄᖅᑑᕈᑕᐅᓗᑎᒃ. 
 

 ᐅᖃᖅᑏ, ᐱᔭᒃᓴᖅᑖᖅᑎᑕᐅᓯᒪᑎᓪᓗᒋᑦ 

ᒪᒥᓴᐃᓂᕐᒥᒃ ᐃᓄᓐᖑᕆᐅᖅᓴᐃᓂᕐᒥᒡᓗ 

ᐊᓄᓪᓚᒃᓯᐊᓂᒃ, ᐊᓄᓪᓚᒃᓰᕕᓕᕆᔨᒃᑯᑦ 

ᐱᔭᒃᓴᖅᑖᖅᑎᑕᐅᓯᒪᖕᒥᔪᑦ 

ᐃᓱᒪᓕᕆᓂᕐᒨᖓᔪᓂᒃ ᐱᔨᑦᑎᕈᑎᓂᒃ 

ᓴᖅᑭᔮᖅᑎᑦᑎᓂᐊᕐᓂᕐᒥᒃ ᐊᓄᓪᓚᒃᓯᐊᓄᑦ. 
 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ 

ᓇᓗᓇᐃᖅᓯᓚᐅᖅᑐᖅ ᐊᓄᓪᓚᒃᓰᕕᖕᒥ 

ᐃᖅᑲᓇᐃᔭᖅᑏᑦ ᖃᐅᔨᒪᖕᒪᑕ ᐃᓱᒪᓕᕆᓂᕐᒧᑦ 

ᐱᔨᑦᑎᕈᑎᑕᖃᕆᐊᖃᕐᓂᖓᓂᒃ ᐊᒻᒪ 

ᐱᑕᖃᕋᓗᐊᖅᑎᓪᓗᒍ 

ᓈᒻᒪᓐᖏᓗᐊᖃᑦᑕᕐᓂᖏᓐᓂᒃ, ᑕᒪᓐᓇᓗ 

ᐃᓱᒫᓘᑕᐅᓪᓗᓂ ᓂᓪᓕᐅᑕᐅᖃᑦᑕᖅᓯᒪᓪᓗᓂ, 

ᐃᓅᓯᓕᕆᔨᑕᖃᓐᖏᓗᐊᕐᓂᖓᓂᒡᓗ 

ᐊᑐᐃᓐᓇᐅᓇᔭᖅᑐᓂᒃ ᓄᓇᕗᒻᒥ 

ᐊᓄᓪᓚᒃᓯᖅᑕᐅᔪᓄᑦ. 
 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, 

ᐱᓕᕆᕝᕕᖕᒥ ᐊᖓᔪᖅᑲᐅᑏᑦ 

ᖃᐅᔨᒪᓂᕋᓚᐅᕐᒥᔪᑦ ᐊᓄᓪᓚᒃᓰᕕᖕᓂ 

ᖃᓄᐃᑉᐸᓪᓕᐊᔪᑦ 

ᑎᑎᕋᖅᑕᐅᑦᑎᐊᖅᑕᐅᒃᑲᓐᓂᕆᐊᖃᕐᓂᖏᓐᓂᒃ 

ᐊᒻᒪ ᐃᓱᒪᓕᕆᓂᕐᒧᑦ ᐱᔨᑦᑎᕈᑎᓂᒃ 

ᐊᑐᖅᐸᒃᑐᑦ ᑎᑎᖅᑲᑎᒍᑦ 

ᓇᓗᓇᐃᖅᑕᐅᖃᑦᑕᕆᐊᖃᕐᓂᖏᓐᓂᒃ, 

ᓇᓗᓇᐃᖅᓯᓚᐅᖅᖢᑎᒡᓗ 

ᕿᒥᕐᕈᓇᖕᓂᐊᕐᓂᕋᖅᖢᑎᒃ ᐃᓱᒪᓕᕆᓂᕐᒧᑦ 

ᐱᔨᑦᑎᕈᑎᓂᒃ 

ᐊᑐᐃᓐᓇᕈᖅᑎᑕᐅᓯᒪᖃᑦᑕᖅᑐᓂᒃ 

ᐊᓄᓪᓚᒃᓰᕕᓕᒫᓂ. 
 

ᑲᑎᒪᔨᕋᓛᑦ ᐅᓂᒃᑳᖏᑦᑎᒍᑦ 

ᓇᓗᓇᐃᖅᓯᒃᑲᓐᓂᖅᐳᑦ ᐱᕐᔪᐊᖑᓂᖓ 

ᐱᐅᓯᒋᐊᖅᑕᐅᒃᑲᓐᓂᕆᐊᖃᕐᓂᖏᑦ 

ᐃᓱᒪᓕᕆᓂᕐᒧᑦ ᐱᔨᑦᑎᕈᑏᑦ ᐊᓄᓪᓚᒃᓰᕕᖕᓂ 

ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ, 

ᐊᓄᓪᓚᒃᓰᕕᓕᕆᔨᑦ 

ᕿᒥᕐᕈᓇᒃᑕᐅᑦᑎᐊᓚᐅᓐᖏᓐᓂᖓᓂ. 
 

 ᐅᖃᖅᑏ, ᐅᓂᑳᓕᐊᕆᓯᒪᔭᒥᓂ, ᑖᑦᓱᒧᖓ 

ᑕᒻᒪᕐᓯᒪᔪᕐᓯᐅᑎᒧᑦ ᐅᖃᐅᓯᖃᓚᐅᕐᑕ ᑖᒃᑯᐊ 

ᐱᓕᕆᕕᖏᑦ ᐃᓕᓐᓂᐊᕐᓯᒪᓚᕆᒃᑐᒥᒃ 

ᐃᖅᑲᓇᐃᔭᕐᑎᖃᖏᒪᑕ ᐊᓗᓪᓚᒃᓰᕕᒃᓂ ᐊᒻᒪ 

ᐃᖅᑲᓇᐃᔭᑲᐃᓐᓇᖃᑦᑕᕐᑐᓂᒃ 

ᐃᖃᓇᐃᔭᕐᑎᖃᖃᑐᕐᒪᑕ ᐊᒻᒪ ᐃᑲᕋᐃᑦ 

ᖄᖏᓱᒋᑦ ᐃᓇᐃᔭᕐᑎᖃᖃᑕᕐᒪᑕ.  
 

ᑖᒃᑯᐊ ᑲᑎᒪᔨᕋᓛᑦ ᑐᑭᓯᒃᒪᑕ ᑖᒃᑯᐊ 

ᐱᓕᕆᕕᐅᔪᑦ ᑐᒃᓯᕋᓚᐅᕐᒪᑕ ᑐᒃᓯᕋᐅᑎᑎᒍᑦ 

ᐃᖃᓇᐃᔭᕐᑎᑖᕋᓱᐊᕐᓂᕐᒧᑦ, ᐃᖃᕋᐃᑦ 

ᖄᖏᓱᒋᑦ ᐃᖅᑲᓇᐃᔭᖃᑕᕐᑐᓄᑦ ᐊᒻᒪ 

ᐋᖅᑭᒃᓯᒪᓂᖏᑕ ᕿᒥᕈᔭᐅᓂᖏᓐᓂᒃ ᓄᓇᕗᒥ 

ᐊᓄᑦᓚᒃᓰᕖᑦ ᓄᓇᕗᒥ ᐊᒻᒪ ᖃᐅᔨᓴᕐᑕᐅᓂᖓ 

ᐊᑐᕐᓗᒍ ᕿᒥᕈᓗᑎᒃ ᑖᒃᑯᓂᖑ 

ᐊᒃᓱᕉᑕᐅᖃᑕᕐᑐᓂᒃ ᐃᖅᑲᓇᐃᔭᕐᑎᓄᑦ ᑕᕙᓂ 

ᐊᒻᒪ ᑕᒪᒃᑯᐊ ᐊᑲᐅᖏᓗᑕᐅᔪᑦ 

ᐋᖅᑭᒋᐊᕐᑕᐅᖁᓗᒋᑦ.  
 

ᐅᖃᖅᑏ, ᑖᒃᑯᐊ ᑲᑎᒪᔨᕋᓛᑦ ᐃᑲᔪᕐᑐᐃᓯᐊᕐᐳᑦ 

ᑖᓐᓇ ᐱᓕᕆᕕᐅᔪᖅ ᐊᓐᓇᓚᒃᓯᐊᓄᑦ, 

ᐊᑲᐅᔪᒃᑯᑦ ᐊᐅᓚᑕᐅᖁᓪᓗᒍ 

ᓇᓗᓇᐃᕐᓯᒪᑦᓯᐊᕐᓗᓂ ᐊᒻᒪ 

ᖃᐅᔨᒪᔭᐅᑦᓯᐊᕐᓗᑎᒃ ᐱᓕᕆᐊᖑᒋᐊᓖᑦ 

ᐊᐅᓚᑕᐅᓂᖓᓄᑦ, ᐱᓗᐊᕐᑐᒥᒃ ᑕᒪᒃᑯᐊ 

ᐃᖅᑲᓇᐃᔭᑏᑦ ᐊᒃᓱᕈᖃᑕᕐᑐᑦ 

ᐊᓯᑦᔨᕐᑕᕐᑎᑦᓗᒋᑦ ᐃᖅᑲᓇᐃᔭᕐᑏᑦ.  
 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒃᑲᐃᔪᒪᕗᑦ 

ᐱᓪᓚᕆᐅᑎᑕᐅᓂᖓᓂᒃ ᑕᒪᑐᒪ ᑕᒪᒃᑯᐊ 

ᐃᖅᑲᓇᐃᔭᕐᑎᓕᒪᑦ ᐱᓕᒪᑦᓴᕐᑕᔭᕆᐊᖃᕈᑎᒃ 

ᐱᓕᒻᒪᒃᓴᕐᑕᐅᖃᑕᕐᓗᑎᒃ ᐊᑦᑕᑦᓇᕐᑐᒦᖏᑦᓗᑎᒃ 

ᐃᖅᑲᓇᔭᐃᖃᑕᖁᓪᓗᒋᑦ ᐊᒻᒪ 

ᐊᑦᑕᕐᓇᕐᑐᒦᑐᖃᖁᓇᒍ ᑎᒍᔭᐅᓯᒪᔪᑦ ᐊᒻᒪ 

ᐃᖅᑲᓇᐃᔭᕐᑎᐅᔪᑦ ᐊᓄᑦᓚᒃᓰᕕᒃᓂ 

ᐃᖅᑲᓇᐃᔭᕐᑐᑦ.  
 

 ᐅᖃᖅᑏ, ᑕᒪᒃᑯᐊ ᐊᒥᓱᑦ ᑎᑎᕋᕐᑕᐅᓯᒪᔪᑦ 

ᐊᐱᖁᑕᐅᔪᑦ ᑕᕙᓂ ᒪᓕᒐᓕᐅᕐᕕᒃᒥ  



ᓇᒡᒐᔾᔭᐅ, ᔫᓂ 1, 2015 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᕋᒍᓂ ᖄᖏᖅᑐᓂ ᑐᓴᑎᑕᐅᔪᒪᔪᓂᒃ 

ᐱᑦᔪᑎᖃᕐᑐᓂᒃ ᐃᖅᑲᓇᐃᔭᕐᑎᓄᑦ, 

ᐊᐅᓚᑕᐅᔪᓄᑦ ᐊᒻᒪ ᐱᔨᑦᓯᕋᐅᑕᐅᔪᓄᑦ, 

ᐃᓚᐅᓗᑎᒃ ᑐᓴᑕᐅᔭᕆᐊᖃᕐᑐᑦ 

ᖃᓄᐃᑑᓂᐊᕐᓂᖏᑦ ᐊᐅᓚᑕᐅᓂᐊᕐᑐᑦ ᑕᒪᒃᑯᐊ 

ᐱᕋᔭᖃᑕᕐᑐᑦ ᐅᑎᕐᑕᑐᐃᓐᓇᖁᓇᒍᑦ 

ᑎᒍᔭᐅᓯᒪᕕᒃᒧᑦ.  

 

ᑕᒪᓐᓇ ᐱᒻᒪᕆᐅᒃᒪᑦ ᒐᕙᒪᒃᑯᑦ 

ᖃᐅᔨᑲᐃᓯᐊᖃᑕᖁᓗᒋᑦ ᒫᓐᓇᒧᑦ 

ᖃᓄᐃᓕᖓᓕᕐᓂᖓ ᐱᑦᔪᑎᒋᑦᓗᒍ ᐊᒻᒪ 

ᑲᒪᒋᔭᐅᔭᕆᐊᖃᕐᑐᑦ ᑲᒪᒋᔭᐅᑦᓯᖃᑕᖁᓪᓗᒋᑦ 

ᒪᓕᒐᑎᒎᕐᑐᑦ.  

 

ᓱᓕᒃᑲᓐᓂᕐᑕᐅᖅ, ᑖᒃᑯᐊ ᑲᑎᒪᔨᕋᓛᑦ 

ᐊᑐᓕᖁᔨᕗᑦ ᒥᓂᔅᑕᖓᓂᒃ ᐱᖁᔭᓕᕆᓂᕐᒧᑦ 

ᐊᕐᕋᒍᑕᒫᕐᓯᐅᑎᒃ ᐅᓂᑳᒥᒃ ᑐᓂᓯᖃᑕᖁᓗᒍ 

ᒪᓕᒐᓕᐅᕐᕕᒃᒧᑦ  ᑕᓐᓇ ᒪᓕᒃᑕᐅᓗᓂ 

ᐊᓄᑦᓚᒃᓰᕕᓄᑦ ᐱᖁᔭᖓ ᐱᒋᐊᕐᓗᑎᒃ 2015-

2016 ᐊᕐᕌᒍᖓᓂ. ᑖᒃᑯᐊ ᑲᑎᒪᔨᕋᓛᑦ 

ᐅᖃᐅᓯᖃᕐᐳᑦ ᑐᓴᐅᑎᒃᓴᓂᒃ 

ᐋᖅᑭᓯᔪᖃᖃᑕᕐᓗᓂ ᐅᓂᑳᓕᐊᕆᓯᒪᔪᓂᒃ 

ᖃᓄᕐᓗ ᐊᒥᓲᑎᒋᓕᕐᓂᖏᑦ ᐊᓄᑦᓚᒃᓯᐊᖑᔪᑦ, 

ᐸᕐᓇᑕᐅᖃᑕᕐᓂᖏᑦ ᑲᒪᒋᔭᐅᓂᐊᕐᑐᑦ, 

ᖃᓄᐃᓕᖓᑐᖃᖃᑦᑕᕐᓂᖓ ᑕᕙᓂ 

ᑎᒍᔭᐅᒪᕕᒃᒥ, ᐊᐅᓚᑕᐅᔪᑦ ᑭᓱᑐᐃᓐᓇᐃᑦ, 

ᐃᓱᒪᒥᒍᑦ ᐋᓐᓂᐊᕈᑎᖃᕐᓂᖅ ᐱᔨᑦᓯᕋᐅᑕᐅᔪᑦ 

ᐊᒻᒪ ᐃᓄᐃᓗ ᐅᒃᐱᕆᔭᖏᑦ 

ᐃᓕᓐᓂᐊᕐᑎᓯᔪᑕᐅᖃᑕᕐᓗᑎᒃ.  

 

ᐅᖃᖅᑏ, ᖃᐅᔨᑲᐃᓗᖓ ᑕᒃᑯᐊ ᑲᑎᒪᔨᕌᓛᑦ 

ᒪᓕᒃᓱᒍ ᒪᓕᒐᖏᑦ ᓈᓴᐅᑎᓕᒃ 91(5) ᑖᑯᓇᓂ 

ᒪᓕᒐᓕᐅᕐᕕᐅᑉ ᓄᓇᕗᒥ ᒪᓕᒐᖏᑦ ᒪᓕᒃᓗᒋᑦ, 

ᑕᒪᒃᑯᐊᓗ ᑭᐅᔭᐅᔭᕆᐊᓖᑦ ᑭᐅᔭᐅᖃᑕᕐᓗᑎᒃ 

ᐊᑐᓕᕐᑕᐅᖁᔭᐅᔪᑦᓗ ᖃᐅᔨᒋᐊᕐᑕᐅᖃᑕᕐᓯᐊᕐᓗᑎᒃ 

ᑕᕙᓂ ᑐᓴᐅᑎᒃᓴᒥ.  

 

ᑕᐃᒪᐃᒻᒪᑦ, ᐱᒋᐊᑎᑦᓯᔪᒪᕗᖓ  ᑖᒃᑯᐊ 

ᑲᑎᒪᔨᕋᓛᑦ ᑲᑎᒪᕕᖓᓐᓂᓗ ᐅᖃᓕᒫᑕᐅᖃᑕᕐᓗᑎᒃ 

ᒪᓕᒐᓕᐅᕐᕕᒃᒥ. ᖁᔭᓇᒦᒃ, ᐅᖃᕐᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ)  

ᐱᒋᐊᖅᑎᑕᐅᕗᑦ ᑖᓐᓇ ᑕᕝᕙᓂ 

ᑎᑎᕋᖅᑕᐅᓯᒪᓂᖓ ᒪᓕᓪᓗᒍ ᐃᓕᑦᓯ ᐃᓘᓐᓇᓯ 

ᐊᖏᖅᐱᓰ? 

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᕈᑕᐅᕗᖅ. 12. 

ᓴᖅᑭᑕᐅᓂᖏᑦ ᑎᑎᖅᑲᐃᑦ, ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓯᔅ ᐃᐊᓪ. 

 

ᑲᑎᒪᔾᔪᑎᒃᓴᖅ 12: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 159 - 4(2): 

ᕿᒥᕐᕈᔭᐅᓂᖓ ᓴᓇᐅᒐᐃᑦ: ᐸᕐᓇᐅᑎᒃ 

ᐱᕈᕆᐊᖅᑕᐅᒃᑲᓐᓂᖁᓪᓗᒋᑦ 

ᓴᓇᓐᖑᐊᒐᓕᐅᖃᑦᑕᕐᓂᖅ ᓄᓇᕗᒻᒥ (ᐃᐊᓪ) 

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒪ ᖁᕕᐊᒃᐳᖓ ᑖᓐᓇ ᔪᓚᐃ 2014 

ᑕᒪᑐᒥᖓ ᓴᓇᐅᒐᐃᑦ, ᓴᓇᓐᖑᐊᖃᑦᑕᓂᕐᒧᑦ 

ᓄᓇᕘᒥ ᐊᒻᒪ ᒥᖅᓱᖃᑦᑕᓂᕐᒧᑦ ᐱᔾᔪᑎᖃᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ  

ᓴᖅᑭᑕᐅᓂᖏᑦ. (ᑐᓵᔨᑎᒍᑦ) ᒥᓂᔅᑕ 

ᐊᕙᑎᓕᕆᔨᒃᑯᓐᓄᑦ. ᒥᔅᑕ ᒪᐃᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 160 - 4(2): 

ᒐᕙᒪᑐᖃᒃᑯᑦ/ᐳᕌᕕᓐᓯᓪᓗ/ᐅᑭᐅᖅᑕᖅᑐᒥᓗ 

ᓯᕗᓕᖅᑏᑦ ᐆᒪᔪᓕᕆᓂᕐᒧᑦ ᒥᓂᔅᑕᐃᑦ 

ᑲᑎᒪᓂᖓᓐᓄᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᐅᖃᖅᑎᑦᑎᔨ, ᐅᓪᓗᒥ 

ᓴᖅᑮᔪᖓ ᑕᕝᕗᖓ 

ᑲᑎᒪᔭᖅᑐᖃᑕᐅᕕᒋᓚᐅᖅᓯᒪᔭᓐᓄᑦ 

ᐊᕙᑎᓕᕆᓂᕐᒧᑦ ᐱᔾᔪᑎᖃᖅᑐᒥᒃ ᕕᑉᕗᐊᕆ 12, 

13, 2015. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ, ᑎᑎᖃᐃᑦ ᓴᖅᑭᑕᐅᓂᖏᑦ. 

ᒪᕐᕉᖕᓂ ᐱᓯᒪᒐᒪ.  

ᓴᖅᑭᑕᐅᔪᖅ ᑎᑎᖅᑲᒃ 161 - 4(2): ᐅᓂᒃᑳᖅ 

ᒪᓕᒐᓕᐅᖅᑏᑦ ᐅᐸᒃᓯᒪᓐᖏᓐᖏᓐᓂᒃ 

ᒪᓕᒐᓕᐅᕐᕕᑉ ᑲᑎᒪᓂᖏᓐᓂᒃ 

ᑲᑎᒪᔨᕋᓛᖏᑕᓗ ᑲᑎᒪᓂᖏᓐᓂᒃ ᔭᓐᓄᐊᕆ 

1, 2015-ᒥᒃ ᒫᑦᓯ 31, 2015-ᒧᑦ 

(ᐅᖃᖅᑎ) 

ᓴᖅᑭᑕᐅᔪᖅ ᑎᑎᖅᑲᒃ 162 - 4(2): 

ᐅᖃᖅᑎᐅᑉ ᑎᑎᕋᖅᓯᒪᔪᖁᑎᖏᑦ ᒪᓕᒐᑎᒍᑦ 

ᓱᓕ ᓴᖅᑭᑕᐅᒋᐊᖃᖅᑐᓂᒃ (ᐅᖃᖅᑎ) 

 

(ᑐᓵᔨᑎᒍᑦ) ᐅᑯᐊ ᐅᖃᐅᓯᕆᔪᒪᕙᒃᑲ ᑖᒃᑯᐊ 

ᑲᑎᒪᓂᕐᒧᑦ ᔭᓐᓄᐊᓕ 1, 2015 ᐱᒋᐊᕐᓗᒍ 

ᑎᑭᓪᓗᒍ ᒫᑦᓯ 31, 2015 ᐃᓚᐅᓚᐅᖏᑦᑐᑦ 

ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ.  

 

ᖁᔭᓐᓇᒦᒃ. ᑕᐃᒪᓗᑦᑕᐅᖅ ᓴᖅᑮᔪᒪᕗᖓᑦᑕᐅᖅ 

ᑖᑦᓱᒥᖓ ᐱᑕᖃᕆᐊᖃᖅᑐᑦ ᒫᓐᓇ ᐃᓱᐊᓄᑦ ᒪᐃ 

29, 2015 ᑎᑭᓯᒪᔪᑦ ᒪᓕᒐᓕᐅᕐᕕᐅᓂᐊᖅᑎᓪᓗᒍ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  

 

(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 13. ᖃᐅᔨᒃᑲᐃᔪᑏᑦ 

ᐱᖁᔨᕗᖔᕐᓂᕐᒧᑦ (ᑐᓵᔨᑎᒍᑦ) ᖃᐅᔨᒃᑲᐃᓂᖅ 

ᐱᒋᐊᖅᑎᑕᐅᔪᓂᒃ. ᑲᑎᒪᔾᔪᑎᒃᓴᖅ 14 

ᐱᒋᐊᖅᑎᑦᑎᔪᖅ ᓯᕗᓪᓕᕐᒥ ᐅᖃᓕᒫᖅᑕᐅᓂᖏᑦ, 

ᖃᐅᔨᒃᑲᐅᑏᓪᓗ. ᑲᑎᒪᔾᔪᑎᒃᓴᖅ 15. 

ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ 

ᐊᐃᓴᑭ ᓲᔪᖅ. 

 

ᑲᑎᒪᔾᔪᑎᒃᓴᖅ 15: ᐱᒋᐊᖅᑎᑕᐃᑦ* 

 

ᐱᒋᐊᖅᑎᑕᖅ 024 - 4(2): ᐋᖅᑭᒋᐊᖅᑕᐅᓂᖓ 

ᑐᑭᑖᕈᑕᐅᒐᔭᖅᑐᑦ ᑎᓴᒪᖓᓐᓂᒃ 

ᒪᓕᒐᓕᐅᖅᑏᑦ ᑲᑎᒪᔨᕋᓛᖏᓐᓄᑦ (ᓲᔪᖅ) 

 

ᓲᔪᖅ: ᐃᒪᐃᒻᒪᑦ ᓈᓴᐅᑎᖓ 17 ᒪᓕᒐᓕᐅᖅᑏᑦ 

ᑲᑎᒪᔨᖏᑕ ᐊᒻᒪᓗ ᐊᐅᓚᑦᓯᔩᑦ ᑲᑎᒪᔨᖏᑕ 

ᒪᓕᒐᕐᔪᐊᖓ ᒪᓕᒐᖃᖅᑎᑦᑎᖕᒪᑕ ᒪᓕᒐᓕᐅᖅᑏᑦ 

ᑲᑎᒪᔨᖏᑦ ᓴᖅᑭᑦᑎᖃᑦᑕᖁᓪᓗᒋᑦ ᑲᑎᒪᔨᕋᓛᓂᒃ 

ᐃᑲᔪᖅᓱᐃᖁᓪᓗᒋᑦ ᐊᒻᒪᓗ ᖃᐅᔨᒋᐊᖁᓪᓗᒋᑦ 

ᐱᔭᕆᐊᖃᕋᓱᒋᔭᖏᓐᓂᒃ.  

 

*ᑕᑯᒍᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ 

ᐊᑕᖏᖅᓯᒪᔪᖅ ᐱᒋᐊᖅᑎᑕᖅ 24 - 4(2). 

ᐊᒻᒪᓗ ᐃᒪᐃᒻᒪᑦ ᒫᓐᓇᐅᔪᖅ ᒪᓕᒐᖏᑦ 

ᑲᑎᒪᔨᕋᓛᖏᑦᑕ ᒪᓕᒐᓕᐅᖅᑏᑦ ᑲᑎᒪᔨᖏᑦᑕ 

ᐊᖏᖅᑕᐅᓚᐅᖅᓯᒪᖕᒪᑕ ᒪᓕᒐᓕᐅᕐᕕᖕᒥ 

ᑲᑎᒪᕐᔪᐊᖅᑎᓪᓗᒋᑦ ᒫᑦᓯ 6, 2014-ᖑᑎᓪᓗᒍ. 

 

ᐊᒻᒪᓗ ᐃᒪᐃᒻᒪᑦ ᐃᓘᓐᓇᖏᑦ 

ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖁᑎᖏᑦ 

ᒪᓕᒐᓕᐅᖅᑏᑦ ᑲᑎᒪᔨᖏᑦᑕ ᑲᑎᒪᔨᕋᓛᖏᓐᓄᑦ 

ᐃᓚᒋᔭᐅᔪᓐᓇᕐᒪᑕ ᓇᐅᑦᑎᖅᓱᖅᑏᑦ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ 

ᑲᑎᒪᔨᕋᓛᖏᓐᓄᑦ ᐊᒻᒪᓗ ᐱᖁᔭᒃᓴᓕᐅᕐᓂᕐᒧᑦ 

ᑲᑎᒪᔨᕋᓛᖏᓐᓄᑦ.  

 

ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ 

ᐋᖅᑭᒋᐊᕆᔪᒪᖕᒪᑕ ᒪᓕᒐᖏᓐᓂᒃ ᑲᑎᒪᔨᕋᓛᑦ 

ᓇᐅᑦᑎᖅᓱᖅᑏᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖅᑐᕈᑎᕕᓂᖏᓐᓄᓪᓗ ᐊᒻᒪᓗ ᑲᑎᒪᔨᕋᓛᑦ 

ᐱᖁᔭᒃᓴᓄᑦ ᑭᐅᖁᓪᓗᒋᑦ ᐱᕈᓇᐃᖅᓯᓯᒪᔪᓂᒃ 

ᐱᖃᓯᐅᔾᔭᐅᓂᖏᓐᓄᑦ ᐃᓄᐃᑦ ᐃᓕᖅᑯᓯᖏᑦᑕ 

ᐱᐅᓯᖏᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ 

ᐱᖁᔭᕐᔪᐊᓄᑦ ᐊᑐᐊᒐᕐᓄᑦ ᐱᓕᕆᔾᔪᑎᖏᓐᓄᑦ  

ᐊᒻᒪᓗ ᐱᔨᔅᓯᕈᑎᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 

ᐱᖃᓯᐅᑎᓗᒍ ᓈᓚᒃᑎᐅᓗᑎᒃ 

ᑲᑎᒪᔾᔪᑎᖃᖃᑦᑕᕐᓂᖅ ᐊᕐᕌᒍᑕᒫᑦ 

ᐅᓂᒃᑳᓕᐊᖑᑎᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐊᒻᒪᓗ ᐊᕐᕌᒍᑕᒫᑦ ᐅᓂᒃᑳᓕᐊᕆᔭᐅᑎᖏᑦ ᐃᓄᐃᑦ  

ᐃᓕᖅᑯᓯᖏᑕ ᐊᒻᒪᓗ ᐃᓅᓯᖏᓐᓄᑦ ᑐᕌᖓᔪᑦ 

ᐅᓂᒃᑳᓕᐊᑦ ᓴᓇᔭᐅᖃᑦᑕᕐᓗᑎᒃ ᐊᑐᖅᑕᐅᓗᓂ 

32.3.4 ᓄᓇᕘᒥ ᓄᓇᑖᕈᑏᑦ ᐊᖏᖃᑎᒌᒍᑎ. 

 

ᑕᐃᒪᐃᒻᒪᑦ ᓅᑦᑎᒋᐊᖅᐳᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᐊᕐᕕᐊᑦ ᐅᐊᖕᓇᖓᓐᓄᑦ 

ᐊᒻᒪᓗ ᑎᑭᕋᕐᔪᐊᕐᒧᑦ, ᑕᐃᒃᑯᐊ 

ᐋᖅᑭᒋᐊᖅᑕᐅᔾᔪᑎᖏᑦ ᒪᓕᒐᖏᑦ ᑲᑎᒪᔨᕋᓛᖏᑕ 

ᑎᓴᒪᖓᓐᓂᒃ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ 

ᑲᑎᒪᔨᖏᑦᑕ ᐱᖃᑕᓯᐅᔾᔭᐅᓯᒪᖁᓪᓗᒋᑦ, 

ᐱᖁᔨᕗᖔᕈᒻᒧᑦ ᐆᒧᖓ ᓈᒻᒪᒋᔭᐅᖁᓪᓗᒍ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ ᓈᒻᒪᑉᐳᖅ,  

ᑕᐃᒪ ᐱᒋᐊᓚᐅᖅᑳᕋᑕ ᑖᓐᓇ ᐱᔾᔪᑎᒋᓪᓗᒍ ᐊᒻᒪᓗ 

ᐅᖃᐅᓯᒃᓴᖃᕋᒪ ᑖᒃᑯᐊ ᒪᓕᒃᑕᐅᒋᐊᖃᖅᑐᑦ 

ᐱᔾᔪᑎᒋᓪᓗᒋᑦ:  

 

1. ᑕᒪᒃᑯᐊ ᐃᓘᓐᓇᑎᒃ ᐊᑕᐅᓯᕐᒥ 

ᐅᖃᐅᓯᖃᕈᓐᓇᖅᑐᑦ ᐊᑕᐅᓯᐊᕐᓗᑎᒃ ᐊᒻᒪᓗ 

20 ᒥᓂᑦᓯᒥᒃ ᐅᖃᓕᒪᒍᓐᓇᕐᓂᐊᖅᑐᓯ; 

 

2. ᑖᓐᓇ ᐱᒋᐊᖅᑎᑦᓯᔪᑦ ᓯᕗᓪᓕᖅᐹᖑᓗᓂ 

ᐅᖃᓕᒪᓂᐊᖅᑐᖅ; ᐊᒻᒪᓗ  

 

3. ᐊᐃᑉᐸᖓ, ᑐᒡᓕᖓ ᐱᒋᐊᖅᑎᑦᓯᔪᖅ 

ᑭᖑᓪᓕᖅᐹᖑᓗᓂ ᐅᖃᓕᒪᒍᓐᓇᕐᓂᐊᖅᑐᖅ.  

 

(ᑐᓵᔨᑎᒎᕈᓐᓃᖅᑐᖅ) ᐱᒋᐊᕈᑎᒧᑦ. ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ ᐱᔾᔪᑎᖓ 

ᐊᑯᓂ ᐱᓕᕆᐊᕆᖃᑦᑕᖅᓯᒪᒐᒃᑯ ᐊᒻᒪᓗ 

ᑕᑯᔪᒪᓪᓚᑦᑖᓕᖅᖢᒍ ᑕᐅᕙᓂ ᓯᕗᓂᑦᑎᓐᓂ 

ᐅᓪᓗᒥᐅᖏᑦᑐᖅ.  

 

ᑕᒪᓐᓇ ᐸᕐᓇᐅᑎᖓ ᑲᔪᓯᓪᓚᑦᑖᖁᓕᖅᑕᕋ ᐃᓅᓯᕗᑦ 

ᐊᓐᓂᕐᓇᕐᓂᖓ ᐱᔾᔪᑎᒋᓪᓗᒍ ᑖᓐᓇ ᐱᖁᔨᕗᖔᕈᑦ. 

ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐲᔪᖅ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔨ. ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ 

ᐅᖃᖅᑎᑦᓯᔨ, ᑖᓐᓇ ᐱᔾᔪᑎᒋᓪᓗᒍ ᑖᑉᓱᒪ 

ᒪᓕᒐᓕᐅᖅᑎᐅᖃᑎᒋᔭᕐᒪ ᓅᒋᐊᖅᑕᖓ 

ᐱᔾᔪᑎᒋᓗᒍ ᐃᑲᔪᖅᑐᕋᒃᑯ ᓂᑉᓕᕈᑎᒋᕙᕋ ᑕᕝᕗᖓ 

ᓅᑕᖓᓄᑦ ᐊᒻᒪᓗ ᐅᖃᕐᕕᒋᓱᐊᕐᖢᖓ ᑖᓐᓇ 

ᒪᓕᒐᓕᐅᖅᑎᐅᖃᑎᒋᔭᕐᒪᐃᓛᒃ 

ᐱᖁᔨᕗᖔᓕᐊᕆᔭᖓ ᐅᑉᓗᒥ. 

 

ᐅᖃᖅᑎᑦᓯᔨ, ᑕᒪᒃᑯᐊ ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᐱᒻᒪᕆᒋᔭᐅᔪᑦ ᑕᐃᑲᓂ 

ᑕᒪᓐᓇ ᓄᓇᕗᑦ ᐊᒻᒪᓗ ᓄᓇᑦᑎᐊᖅ 

ᐊᕕᓚᐅᖅᑎᓪᓗᒋᑦ ᑕᐃᑲᖓᑦ ᐅᑉᓗᒥᒧᑦ ᐆᒪᕗᑦ, 

ᑲᒪᒋᔭᐅᖏᓐᓇᖅᖢᑎᒃᓗ ᐊᒻᒪᓗ ᑕᒪᒃᑯᐊ 

ᐅᖃᐅᓯᕆᔭᒃᑲ IQ principles-ᖑᓂᕋᖅᑕᐅᔪᑦ 8-

ᖑᓪᓗᑎᒃ ᑲᑎᒪᔨᖃᖅᖢᑎᒃ ᑕᒪᑦᓱᒥᖓ 

ᑲᒪᐃᓐᓇᑦᑎᐊᖅᑐᓂᒃ. ᑖᑉᑯᐊ ᐃᓄᐃᑦ 

ᖃᐅᔨᒪᔭᑐᖃᖏᑦ ᑲᑎᒪᔨᖏᑦ ᑕᒪᒃᑯᓂᖓ 

ᐃᓗᓕᖏᓐᓂᒃ ᖃᓄᖅ ᐱᒡᒍᒃᑎᒋᐊᕆᐊᖃᕐᓂᖅᐸᑕ  

ᐋᖅᑭᒃᓱᕆᐊᖃᖅᐸᑕᓘᓐᓃᑦ ᑲᑎᒪᔨᕋᓛᖃᖅᑎᓪᓗᒋᑦ. 

 

ᐊᒻᒪᓗ ᑲᑎᒪᔩᑦ regularly meet (ᑐᓵᔨᑎᒍᑦ) 

ᑖᒃᑯᐊ ᑲᑎᖓᖃᑦᑕᕐᒪᑕ ᐊᒃᑐᐸᒥᓗ ᑖᒃᑯᐊ 

ᑲᑎᒪᓛᓕᕆᓪᓗᑎᒃ ᑕᕝᕙᓂ 2015-ᒥ ᑖᒃᑯᐊ 

ᐃᑲᔪᖅᑐᖅᑕᐅᕗᑦ ᑐᑦᑕᕐᕕᖕᓄᑦ ᐊᒻᒪᓗ ᑖᒃᑯᓄᖓ 

ᐱᓕᕆᐊᖃᖅᑐᓄᑦ ᐊᔾᔨᒌᖏᑦᑐᓂᒃ ᑕᒪᒃᑯᓂᖓ 

ᐊᒻᒪᓗ ᐊᑐᓕᖅᑕᐅᖁᔭᐅᔪᓂᒃ IQK-ᑯᓐᓂᑦ ᐊᒻᒪᓗ 

ᑖᒃᑯᐊ ᑲᑎᒻᒪᖃᑦᑕᕐᒪᑕ ᑐᑦᑕᕐᕖᓐᓂᒃ ᐊᒻᒪᓗ 

ᐃᓄᐃᑦ ᐱᖅᑯᓯᖏᓐᓂᒃ ᐱᔾᔪᑎᖃᖅᑐᑎᒃ 

ᐃᓕᖅᑯᓯᖏᓐᓂᒃᓗ ᐊᐅᓚᑕᖏᓐᓂᒃ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔨ, 

ᒪᓕᒐᓕᐅᖅᑎᐅᖃᑎᒋᔭᒃᑲ ᐊᔭᐅᖅᑐᖅᐸᒃᑲ 

ᑕᒪᑦᓱᒥᖓ ᒫᓐᓇ ᓅᑕᐅᔪᒥᒃ 

ᐃᑲᔪᖅᑐᐃᖃᑎᒋᑦᓯᐊᕈᒪᑉᓗᒋᑦ (ᑐᓵᔨᑎᒍᑦ) 

ᖁᔭᓐᓇᒦᒃ, ᐅᖃᖅᑎᑦᓯᔨ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐱᒋᐊᖅᑎᑕᐅᔪᒧᑦ, ᐊᒻᒪᓗ ᐊᑎᖁᑎᖃᕈᓐᓃᕋᒪ 

ᑖᑦᓱᒧᖓ ᐱᔾᔪᑎᒋᓪᓗᒍ ᑕᕝᕙᓂ ᑖᓐᓇ ᓲᔪᖅ 

ᑭᖑᓪᓕᖅᐹᒥᒃ ᐅᖃᐅᓯᒃᓴᖃᖅᐲᑦ ᓲᔪᖅ? 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᓂᕈᐊᖁᔨᒐᒪ 

ᐸᐃᑉᐹᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᓂᕈᐊᖁᔭᒃᑲ 

ᐸᐃᑉᐹᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ: ᒪᒥᐊᓇᐅᒍᓗᐊᖅ ᑖᓐᓇ 

ᓇᓗᓇᐃᖅᓯᒪᑦᑎᐊᖅᑐᒥᒃ ᑕᑯᒃᓴᐅᑦᑎᐊᖅᑐᒥᒃ 

ᓂᕈᐊᕐᓂᖃᕆᐊᖃᕐᒪᑦ ᑖᓐᓇ ᓇᖏᖅᓯᓗᑎᒃ 

ᐋᒃᑳᖅᑐᓪᓗ ᑕᒪᑐᒥᖓ ᐱᓕᕆᓂᐊᕋᑦᑕ 

ᖃᐅᔨᒪᓂᐊᖅᐳᑎᑦ, ᖁᔭᓐᓇᒦᒃ. 

 

(ᑐᓵᔨᑎᒍᑦ) ᒫᓐᓇ ᑕᐃᒪ ᑖᔅᓱᒧᖓ 

ᓂᕈᐊᕐᓂᐊᓕᕋᑦᑕ. ᐃᓘᓐᓇᑎᑦ ᑕᐃᒃᑯᐊ 

ᐊᑲᐅᒃᓴᖅᑐᑦ ᓂᑯᕕᖃᑦᑕᕐᓂᐊᖅᐳᓯ ᐊᒻᒪᓗ ᐊᑎᓯ 

ᑕᐃᒍᒃᑭᑦ ᐃᖏᓪᓗᓯ. ᑖᒃᑯᐊ ᐃᓘᓇᑎᑦ ᓈᒻᒪᒃᓴᖅᑐᑦ 

ᑖᔅᓱᒥᖓ ᐱᒋᐊᖅᑎᑕᐅᔪᒥᒃ ᓂᑯᕕᒋᔅᓯ. 

 

ᒥᔅᑕ ᓲᔪᖅ. 

ᒥᔅᑕ ᔪᐊᓇᓯ. 

 

ᒥᔅᑕ ᓴᒻᒧᖅᑐᖅ. 

 

ᒥᔅᑕ ᕿᔪᒃᑖᖅ. 

 

ᒥᔅᑕ ᓴᒻᒧᖅᑐᖅ. 

 

ᒥᔅᑕ ᖁᒃᓱᒃ. 

 

ᒥᔅᑕ ᐅᑲᓕᖅ. 

 

ᒥᔅ ᐃᐊᓪ. 

 

ᒥᔅᑕ ᑕᑉᑑᓇ. 

 

ᒥᔅ ᐅᒡᔪᒃ. 

 

ᒥᔅᑕ ᖁᐊᓴ. 

 

ᒥᔅᑕ ᒪᐃᒃ. 

 

ᒥᔅᑕ ᐲᑕᓴᓐ. 

 

ᒥᔅᑕ ᐃᓄᒃ. 

 

ᒥᔅᑕ ᒥᑭᓐᖑᐊᖅ. 

 

ᒥᔅᑕ ᐋᖁᐊᖅ. 

 

ᒥᔅᑕ ᒪᑉᓴᓚᒃ. 

 

ᒥᔅᑕ ᓴᕕᑲᑖᖅ. 

 

ᒥᔅᑕ ᕋᒻᐴᑦ. 

 

ᒥᔅᑕ ᕼᐃᒃᔅ. 

 

ᒥᔅ ᐊᕐᓇᒃᑲᖅ. 

 

ᑖᓐᓇ ᐱᖁᔨᕗᖔᕈᑦ ᐃᓘᓐᓇᖏᓐᓄᑦ 

ᐊᖏᖅᑕᐅᕗᖅ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᑲᑎᒪᔾᔪᑎᒃᓴᑦᑎᓐᓄᑦ 

ᐅᑎᕐᓗᑕ. 16. (ᑐᓵᔨᑎᒎᓕᖅᑐᖅ) ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 17. ᑐᒡᓕᐊᓂ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 18. 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᕈᑕᐅᔪᑦ 

ᒪᓕᒐᒃᓴᐃᑦ ᐊᓯᖏᓪᓗ. 19. ᑲᑎᒪᑐᐃᓐᓇᕐᓂᕐᒧᑦ 

ᐅᓂᒃᑳᖏᑦ. 20. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. 21. (ᑐᓵᔨᑎᒎᕈᓐᓃᖅᑐᖅ) 

ᑲᑎᒪᔾᔪᑎᒃᓴᑦ. (ᑐᓵᔨᑎᒍᑦ) ᒥᔅᑕ ᑎᑎᕋᖅᑎ.  

 

ᒥᔅᑕ ᑎᑎᕋᖅᑎ, ᑲᒥᓯᓇᐅᑉ ᑐᖏᓕᐊᖃᐃ 

ᐃᓯᖅᑎᑦᑐᓐᓇᖅᓯᕙᐃᑦ ᐱᖁᔭᒃᓴᐃᑦ 

ᐊᖏᖅᑕᐅᓂᐊᕐᒪᑕ. 

 

ᐊᖏᖅᑕᐅᓂᖏᑦ ᒪᓕᒐᒃᓴᐃᑦ 

 

ᑲᒥᓯᓇᐅᑉ ᑐᖏᓕᖓ ᑯᓱᒐᖅ: ᒪᓕᒐᓕᐅᖅᑏᑦ 

ᐃᖏᒋᑦᓯ.  

 

ᓄᓇᕗᒻᒥ ᑲᒥᓯᓇᒧᑦ ᑐᖏᓕᕆᔭᐅᑉᓗᖓ 

ᖁᕕᐊᓱᒃᑐᖓ ᐅᓇ ᐱᖁᔭᒃᓴᖅ 22, ᑮᓇᐅᔭᓂᒃ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᓄᑦ) ᒪᓕᒐᖅ, ᓈᓴᐅᑖ 2, 

2015-2016 ᐊᖏᕈᓐᓇᕋᒃᑯ.  

 

ᓯᑕᒪᖓᓐᓂᒃ ᒪᓕᒐᓕᐅᖅᑏᑦ ᑐᒡᓕᐊᓂᒃ 

ᑲᑎᒪᕐᔪᐊᕐᓂᖓᑦ ᐃᓱᓕᑎᒃᐸᕋ ᐊᒻᒪ 

ᒪᓕᒐᓕᐅᖅᑎᓕᒫᑦ ᑕᒡᕗᖓ ᑲᑎᒪᕐᔪᐊᕐᕕᖕᒧᑦ 

ᐅᑎᒃᑲᓐᓂᖁᓂᐊᖅᑕᒃᑲ 1:30-ᒧᐊᖅᐸᑦ ᖃᐅᒃᐸᑦ. 

ᐅᓐᓄᒃᓴᖅ, ᐱᖓᔪᐊᓐᓂᖅ ᑲᑎᒪᕐᔪᐊᕐᓇᖅ 

ᒪᑐᐃᖅᑕᐅᓂᐊᖅᑎᓪᓗᒍ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑲᑎᒪᔾᔪᑎᒃᓴᑦ. (ᑐᓵᔨᑎᒍᑦ) ᒥᔅᑕ 

ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᒋᐊᒃᑲᓐᓂᕈᒪᑐᐃᓐᓇᖅᖢᖓ 10:00-ᒥᑦ 

ᐅᓪᓛᒃᑯᑦ, ᒪᓕᒐᓕᐅᖅᑎᓕᒫᑦ ᑲᑎᒪᓂᐊᖅᑐᑦ ᓇᓅᑉ 

ᑲᑎᒪᕕᖓᓐᓂ. 

 

ᑲᑎᒪᔾᔪᑎᒃᓴᐃᑦ ᔫᓂ 2-ᒥ: 

1. ᑐᒃᓯᐊᕐᓂᖅ 

2. ᒪᑐᐃᖅᓯᔾᔪᑎᒃ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᐊᑎᓕᐅᕈᑕᐅᓯᒪᔪᑦ 

9. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᐅᓂᒃᑳᖏᑦ ᕿᒥᕐᕈᓇᓚᐅᖅᑎᓪᓗᒋᑦ 

ᒪᓕᒐᒃᓴᓂᑦ ᐊᓯᖏᓐᓂᓪᓗ 

10. ᑎᑎᖅᑲᓂᑦ ᓴᖅᑭᑎᕆᓂᖅ 

11. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

12. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

13. ᐱᒋᐊᖅᑎᑕᐃᑦ 

14. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

15. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

16. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖓᓚᐅᑲᖕᓂᐊᖅᑐᒍᑦ ᐊᐃᑉᐱᖅ, ᔫᓂ 2, 

1:30-ᒥ ᐅᓐᓄᓴᒥ ᐱᒋᐊᒃᑲᓐᓂᓛᕐᓗᑕ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑏ. 

 

>>ᑲᑎᒪᓂᖅ ᓄᖅᑲᖅᑐᖅ 17:07-ᒧᐊᖅᑎᓪᓗᒍ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᔫᓂ 1, 2015 



 

 

 
 

 

 

ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ 
 

ᑲᑎᒪᔨᕋᓛᑦ 

ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓄᑦ 

 

ᕿᒥᕐᕈᓇᖕᓂᖅ ᑕᒻᒪᖅᓯᒪᔪᖅᓯᐅᖅᑎᐅᑉ 2015−ᒥ ᒪᓕᒐᓕᐅᕐᕕᖕᒧᑦ  

ᐅᓂᒃᑳᓕᐊᕆᓚᐅᖅᑕᖏᓐᓂᒃ ᐱᔾᔪᑎᓖᑦ ᓄᓇᕗᒻᒥ ᐊᓄᓪᓚᒃᓰᕕᖕᓂᒃ 

 

 

ᓄᓇᕗᒻᒥ ᑎᓴᒪᖓᓐᓂ ᒪᓕᒐᓕᐅᖅᑏᑦ ᑐᒡᓕᐊᓂ ᑲᑎᒪᕐᔪᐊᕐᓂᖓᑦ 

ᔫᓂ 2015 

 

ᔪᐊᔾ Hᐃᒃᔅ, ᒪᓕᒐᓕᐅᖅᑎ 

ᐃᒃᓯᕙᐅᑕᖅ 

 

ᐊᓕᒃᓵᓐᑐ ᓴᒻᒧᖅᑐᖅ, ᒪᓕᒐᓕᐅᖅᑎ 

ᐃᒃᓯᕙᐅᑕᐅᖃᑕᐅᔪᖅ 

 

ᑑᓂ ᐋᖁᐊᖅ, ᒪᓕᒐᓕᐅᖅᑎ 

ᐹᑦ ᐊᕐᓇᒃᑲᖅ, ᒪᓕᒐᓕᐅᖅᑎ 

ᔫᓯᐱ ᐃᓄᒃ, ᒪᓕᒐᓕᐅᖅᑎ 

ᑕᐃᕕᑎ ᔪᐊᓇᓯ, ᒪᓕᒐᓕᐅᖅᑎ 

ᐸᐅᓗᓯ ᕿᔪᒃᑖᖅ, ᒪᓕᒐᓕᐅᖅᑎ 

ᓯᑏᕕ ᒪᑉᓴᓛᖅ, ᒪᓕᒐᓕᐅᖅᑎ 

ᓯᒥᐊᓐ ᒥᑭᓐᖑᐊᖅ, ᒪᓕᒐᓕᐅᖅᑎ 

ᐋᓚᓐ ᕋᒻᐴᓪᑦ, ᒪᓕᒐᓕᐅᖅᑎ 

ᔫ ᓴᕕᑲᑖᖅ, ᒪᓕᒐᓕᐅᖅᑎ 

ᐊᐃᓴᑭ ᓲᔪᖅ, ᒪᓕᒐᓕᐅᖅᑎ 

ᐱᒋᐊᕐᓂᖓ 

 

ᓄᓇᕗᒻᒥ ᐊᓄᓪᓚᒃᓰᕖᑦ ᐱᖁᔭᕐᔪᐊᖓᑦ ᐊᑎᔭᐅᓚᐅᖅᓯᒪᔪᖅ ᓄᓇᑦᓯᐊᕐᒥᑦ ᓄᓇᕗᑦ ᐊᕗᑎᑎᓪᓗᒍ.  

ᐊᓄᓪᓚᒃᓰᕖᑦ ᐱᖁᔭᕐᔪᐊᖓᑦ ᐊᖅᑯᑎᒋᔭᐅᓪᓗᓂ ᓄᓇᕗᑦ ᒐᕙᒪᒃᑯᑦ ᐱᔭᒃᓴᖅᑖᖅᑎᑕᐅᓯᒪᕗᖅ 

ᐱᓕᕆᐊᒃᓴᖅᑖᖅᑎᑕᐅᓪᓗᑎᒡᓗ ᐊᓄᓪᓚᒃᓰᕕᓕᕆᓂᕐᒧᑦ ᐱᔨᑦᑎᕈᑎᓂᒃ ᓄᓇᕗᑦ ᐃᓗᐊᓃᑦᑐᓂᒃ. 

 

ᐊᓄᓪᓚᒃᓰᕖᑦ ᐱᖁᔭᕐᔪᐊᖓᑦᑕ ᐃᓗᐊᓃᑦᑐᖅ ᓈᓴᐅᑎᓕᒃ ᐃᒪᐃᓕᖓᕗᖅ: 

 

“ᐊᓄᓪᓚᒃᓰᕕᖕᓄᑦ ᐱᔨᑦᑎᕈᑏᑦ ᓴᖅᑭᑕᐅᓯᒪᓗᐊᓐᖑᐊᖅᐳᑦ ᑎᒍᔭᐅᓯᒪᔪᑦ ᐃᓂᒃᓴᖃᕐᓂᐊᕐᒪᑕ ᐊᒻᒪ 

ᒪᒥᓴᖅᑕᐅᖃᑦᑕᕐᓂᐊᕐᒪᑕ, ᓄᓇᓖᓪᓗ ᓴᐳᒻᒥᐅᓯᖅᑕᐅᓯᒪᓗᑎᒃ ᐅᑯᐊ ᐊᑐᕐᓗᒋᑦ 

a) ᐃᖅᑲᖅᑐᐃᕕᒃᑎᒍᑦ ᑐᒃᓯᕌᖑᒃᐸᑦ, ᐱᕋᔭᒃᑐᕕᓂᕐᒨᖓᔪᑦ ᑐᓴᐅᒪᔾᔪᑏᑦ ᐊᑐᐃᓐᓇᕈᖅᑎᑕᐅᓗᑎᒃ 

ᖃᓄᐃᑦᑑᖃᑦᑕᓚᐅᕐᓂᖓ ᕿᒥᕐᕈᔭᐅᔪᓐᓇᕐᓂᐊᕐᒪᑦ ᐃᖅᑲᖅᑐᐃᕕᒃᑎᒍᑦ 

ᐃᓱᒪᓕᐅᕈᑕᐅᓚᐅᓐᖏᑎᓪᓗᒍ; 

b) ᐱᕋᔭᒃᑕᐃᓕᒪᑎᑦᑎᓂᕐᒨᖓᔪᓂᒃ ᓇᐅᑦᑎᖅᓱᖅᑕᐅᔭᕆᐊᓖᓪᓗ ᑲᒪᒋᓗᒋᑦ, 

ᐃᓅᓯᓕᕆᔭᐅᖃᑦᑕᕐᓗᑎᒃ ᐊᒻᒪ ᐊᓂᓯᒪᓕᖅᑐᑦ ᑲᒪᒋᔭᐅᖃᓯᐅᔾᔭᐅᖃᑦᑕᕐᓗᑎᒃ; 

c) ᐊᓄᓪᓚᒃᓰᕕᖕᓃᑦᑐᑦ ᑲᒪᒋᔭᐅᔭᕆᐊᓖᓪᓗ ᐊᑦᑕᓇᔾᔭᐃᖅᑕᐅᓯᒪᑦᑎᐊᕐᓗᑎᒃ ᓇᔪᒐᖃᖅᑎᑕᐅᓗᑎᒃ 

ᐃᑲᔪᖅᑕᐅᕕᖕᓂ; 

d) ᐊᓄᓪᓚᒃᓯᐊᑦ ᐊᐅᓚᑕᐅᓗᑎᒃ, ᒪᒥᓴᖅᑕᐅᓗᑎᒃ ᐃᓕᓐᓂᐊᖅᑎᑕᐅᓗᑎᒡᓗ ᐊᓂᓛᕐᓂᐊᕐᓂᖓ 

ᐃᓅᖃᑎᒋᔭᐅᓕᕈᓐᓇᕐᓂᐊᕐᓂᖓ ᐃᓱᒪᒋᓗᒍ; ᐊᒻᒪ 

e) ᓴᖅᑭᔮᖅᑎᑦᑎᒃᑲᓐᓂᕋᓱᐊᕐᓗᑎᒃ ᐊᒻᒪ ᐃᑲᔪᖃᑦᑕᕐᓗᑎᒃ ᐱᓕᕆᐊᓐᖑᖅᑎᑕᐅᓯᒪᔪᑦ ᐱᕋᔭᖕᓂᕐᒥᒃ 

ᓄᖅᑲᐅᒥᔾᔪᑕᐅᔪᓐᓇᖅᑐᑦ ᒥᒃᖠᕚᓪᓕᕈᑕᐅᔪᓐᓇᖅᑐᓪᓗ ᓄᓇᓖᑦ ᐃᓗᐊᓂ.”  

 

ᔮᓐᓄᐊᕆ 2013−ᒥ, ᓄᓇᕗᑦ ᒐᕙᒪᒃᑯᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦᑕ ᐊᓄᓪᓚᒃᓰᕕᖕᓄᑦ ᖃᐅᔨᓴᖅᑎᒃᑯᓪᓗ 

ᐊᑎᓕᐅᖃᑎᒌᓚᐅᖅᑐᑦ ᑲᓇᑕᐅᑉ ᒐᕙᒪᒃᑯᖏᑦᑕ ᑎᑎᕋᕐᕕᖓ ᐃᑲᔪᕈᓐᓇᕐᓂᐊᕐᒪᑦ ᕿᒥᕐᕈᓇᒃᑕᐅᑎᓪᓗᒍ 

ᕿᑭᖅᑖᓗᖕᒥ ᐃᑲᔪᖅᑕᐅᕕᒃ, ᖃᐅᔨᒪᔨᑕᕆᔭᐅᖃᑦᑕᕐᓗᑎᒃ ᒪᓕᒐᕐᓂᐊᕐᓂᖅ ᐊᑐᐊᒐᓕᕆᓂᕐᓗ ᖃᓄᐃᑦᑐᓂᒃ 

ᓴᐅᓂᖃᕐᓂᐊᕐᒪᖔᖏᑦ ᐃᑲᔪᖅᑕᐅᕕᖕᓂᒃ ᐱᔾᔪᑎᖃᖅᑎᓪᓗᒋᑦ, ᐊᒻᒪ ᐅᓂᒃᑳᓕᐅᕐᓗᑎᒃ 

ᓴᖅᑭᔮᖅᑎᑦᑎᓗᐊᓐᖑᐊᕐᓗᑎᒃ ᑎᑎᕋᕐᕕᐅᑉ ᐃᓱᓕᑦᑎᔾᔪᑎᖏᑦ. 

 

ᑲᓇᑕᐅᑉ ᒐᕙᒪᒃᑯᖏᑦᑕ ᐊᓄᓪᓚᒃᓰᕕᖕᓄᑦ ᖃᐅᔨᓴᖅᑎᐅᑉ 2013−ᒥ ᐅᓂᒃᑳᓕᐊᖏᑦ ᐱᔾᔪᑎᓖᑦ ᕿᑭᖅᑖᓗᖕᒥ 

ᐃᑲᔪᖅᑕᐅᕕᖕᒥᒃ ᐊᒻᒪ ᓄᓇᕗᒻᒥ ᐃᑲᔪᖅᑕᐅᕖᑦ ᒪᓕᒐᕐᓂᐊᕐᓂᕐᒧᑦ ᐊᑐᐊᒐᕐᓄᓪᓗ ᓴᐅᓂᒃᓴᖏᑦ 

ᐅᖃᐅᓯᖃᓚᐅᖅᑐᑦ ᓄᓇᕗᒻᒥ ᐃᑲᔪᖅᑕᐅᕕᒃ “ᐊᑦᑕᓇᖅᑐᖅ ᐃᖅᑲᓇᐃᔭᖅᑎᓄᑦ ᐊᓄᓪᓚᒃᓯᐊᓄᓪᓗ, ᐊᒻᒪ 

ᓄᓇᓄᒻᒥ ᐃᑲᔪᖅᑕᐅᕖᑦ ᓄᖅᑲᐅᒥᑎᑕᐅᓯᒪᓪᓗᑎᒃ ᒪᓕᒐᖅᑎᒍᑦ ᑲᒪᑦᑎᐊᖅᑐᒃᓴᐅᑕᐅᓂᖏᓐᓄᑦ 

ᐊᓄᓪᓚᒃᓰᕕᖕᓃᑦᑐᑦ ᐊᒻᒪ ᒪᒥᓴᖅᑕᐅᓂᖏᓐᓄᑦ.”  ᐅᓂᒃᑳᒥᓂ ᑲᓇᑕᐅᑉ ᒐᕙᒪᒃᑯᖏᑦᑕ ᑎᑎᕋᕐᕕᖓᑦ 

ᓴᓗᓇᐃᖅᓯᓚᐅᕐᒥᔪᖅ “ᕿᒥᕐᕈᓪᓗᑎᒃ ᒪᓕᒐᓂᒃ ᐊᑐᐊᒐᓂᒡᓗ ᓇᓗᓇᕈᓐᓃᓚᐅᖅᑐᖅ ᓄᓇᕗᒻᒥ ᐃᑲᔪᖅᑕᐅᕖᑦ 

ᒪᓕᒐᖅᑎᒍᑦ ᐊᑐᐊᒐᖅᑎᒍᓪᓗ ᐊᐅᓚᓂᕆᔭᕆᐊᖃᕋᓗᐊᖅᑕᒥᖕᓂᒃ ᐊᐅᓚᓂᖏᓐᓂᕋᖅᑕᐅᓪᓗᑎᒃ.” 

 

ᒫᔾᔨ 10, 2015−ᒥ, ᒪᓕᒐᓕᐅᕐᕕᐅᑉ ᐅᖃᖅᑎᖓᑦ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓚᐅᖅᑐᑦ ᑲᓇᑕᒥ 

ᑕᒻᒪᖅᓯᒪᔪᖅᓯᐅᖅᑎᐅᑉ 2015−ᒥ ᓄᓇᕗᒻᒥ ᐊᓄᓪᓚᒃᓰᕖᑦ ᐅᓂᒃᑳᖏᓐᓂᒃ.  ᑕᐃᒪᓐᖓᓂᑦ ᐊᐃᕐᕆᓕ 1, 

1999−ᒥᓂᑦ, ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᕕᓂᓕᒫᖏᑦ ᒪᓕᒐᓕᐅᕐᕕᖕᒧᑦ ᑐᓐᓂᖅᑯᑕᐅᖃᑦᑕᖅᓯᒪᔪᑦ 

ᑲᑎᒪᔨᕋᓛᓄᑦ ᐃᓱᒪᒃᓴᖅᓯᐅᕈᑕᐅᓂᐊᕐᒪᑕ.  ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓂᓐᖔᖅᑐᑦ, ᒐᕙᒪᒃᑯᑦ 

ᑯᐊᐳᕇᓴᖏᓐᓂᓐᖔᖅᑐᑦ ᐊᒻᒪ ᑎᒥᓐᖑᖅᑎᓯᒪᔭᖏᓐᓂᓐᖔᖅᑐᑦ ᐃᖅᑲᓇᐃᔭᖅᑏᑦ ᑲᑎᒪᔨᕋᓛᑦ 

ᓵᖓᓐᓄᐊᖅᑎᑕᐅᖃᑦᑕᖅᓯᒪᔪᑦ ᑭᐅᑦᑕᕐᓂᐊᕐᒪᑕ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᖏᓐᓄᑦ ᐊᒻᒪ 

ᒪᓕᒐᓕᐅᖅᑏᑦ ᐃᓱᒫᓘᑎᒋᔭᖏᓐᓄᑦ. 

ᒫᔾᔨ 17, 2015−ᒥ, ᒪᓕᒐᓕᐅᖅᑏᑦ ᐊᓂᒍᖅᑎᑦᑎᓚᐅᖅᓯᒪᔪᑦ ᐱᖁᔭᒃᓴᖅ 11-ᒥᒃ, ᐱᖁᔭᕐᔪᐊᖅ 

ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ ᐊᓄᓪᓚᒃᓰᕖᑦ ᐱᖁᔭᕐᔪᐊᖓᓐᓂᒃ, ᐃᓚᖃᖅᖢᑎᒃ ᐊᑕᐅᓯᐅᓐᖏᑦᑐᓂᒃ 

ᐋᖅᑭᒋᐊᖅᓯᔾᔪᑎᒃᓴᓂᒃ ᑖᓐᓇ ᐱᖁᔭᕐᔪᐊᖅ ᐊᓐᖑᑎᓂᐊᕐᒪᑦ ᐃᑲᔪᖅᑕᐅᕕᓕᕆᔨᒃᑯᑦ ᐊᐅᓚᑎᔾᔪᑎᖏᓐᓂᒃ ᐊᒻᒪ 

ᑲᓇᑕᒥ ᑭᒃᑯᓕᒫᑦ ᐱᔪᓐᓇᐅᑎᖏᓐᓄᑦ.  ᑲᑎᒪᑐᐃᓐᓇᕐᓂᕐᒥ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᖅ 11-ᒥᒃ, 

ᒪᓕᒐᓕᕆᔨᒃᑯᑦ ᒥᓂᔅᑕᖓᑦ ᐅᖃᓚᐅᖅᓯᒪᔪᖅ ᐱᓕᕆᕝᕕᐊ “ᒫᓐᓇ ᕿᒥᕐᕈᓇᖕᓂᕋᖅᖢᓂᒋᑦ ᐱᖁᔭᕐᔪᐊᕐᒥᒃ 

ᓄᑖᓐᖑᕆᐊᖅᑎᑕᐅᓛᕐᓂᐊᕐᒪᑦ ᓯᕗᓂᒃᓴᑦᑎᓐᓂ.” 

 

ᑲᑎᒪᔨᕋᓛᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓄᑦ 

ᓈᓚᖕᓂᖃᓚᐅᖅᑐᑦ ᑕᒻᒪᖅᓯᒪᔪᖅᓯᐅᖅᑎᐅᑉ 2015−ᒥ ᐅᓂᒃᑳᓕᐊᕕᓂᖏᓐᓂᒃ ᒪᐃ 5-ᒥᑦ 7−ᒧᑦ, 2015−ᒥ.  

ᓈᓚᖕᓂᖃᖅᑎᓪᓗᒋᑦ ᑕᖅᑲᒃᑯᓄᖓ ᐃᓄᖕᓄᑦ ᐊᒻᒪ ᐱᕙᓪᓕᐊᔪᓕᕆᔨᓄᑦ ᒪᑐᐃᖓᖃᑦᑕᖅᑐᑦ ᐊᒻᒪ 

ᓈᓚᖕᓂᖃᖅᑎᓪᓗᒋᑦ ᐃᕐᖐᓐᓇᖅ ᓈᓚᐅᑎᒃᑯᑦ ᐊᒻᒪ ᑕᓚᕖᓴᒃᑯᑦ ᑕᑯᒃᓴᐅᑎᑕᐅᑲᐅᑎᒋᖃᑦᑕᖅᑐᑦ. 

 

ᑕᒻᒪᖅᓯᒪᔪᖅᓯᐅᖅᑎᐅᑉ ᑎᑎᕋᕐᕕᖓᓐᓂᓐᖔᖅᑐᑦ ᐊᒻᒪ ᓄᓇᕗᑦ ᒐᕙᒪᒃᑯᑦ ᒪᓕᒐᓕᕆᔨᖏᑦᑕ 

ᐃᖅᑲᓇᐃᔭᖅᑎᖏᑦ ᑲᑎᒪᔨᕋᓛᑦ ᓵᖓᓐᓃᖃᑦᑕᖅᑐᑦ.  ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ ᑲᑎᒪᔾᔪᑎᕕᓂᖏᑦ 

ᒫᓐᓇ ᐃᓕᐅᖅᑲᖅᑕᐅᕙᓪᓕᐊᓕᖅᑐᑦ ᒪᓕᒐᓕᐅᕐᕕᐅᑉ ᖃᕆᓴᐅᔭᒃᑯᑦ ᐃᑭᐊᖅᑭᕕᖏᑦᑎᒍᑦ ᐊᒻᒪ 

ᓇᓕᐊᑐᐃᓐᓇᖅ ᐃᓄᒃᑎᑐᓪᓘᓐᓃᑦ ᖃᓪᓗᓈᑎᑑᖅᑐᓪᓘᓐᓃᑦ ᐱᔭᐅᔪᓐᓇᖅᖢᑎᒃ. 

 

ᑕᒻᒪᖅᓯᒪᔪᖅᓯᐅᖅᑎ ᑕᒻᒪᖅᓯᒪᔪᖅᓯᐅᕐᓂᖃᖃᑦᑕᖅᐳᖅ ᓇᓗᓇᐃᖅᓯᔪᓐᓇᕐᓂᐊᕋᒥ ᒪᓕᒐᓕᕆᔨᒃᑯᑦ ᐱᓕᕆᕝᕕᐊ 

ᐱᔭᒃᓴᖅᑖᕆᓯᒪᓪᓗᐊᑕᖅᑕᒥᖕᓄᑦ ᐊᓐᖑᑎᓯᒪᒐᓗᐊᕐᒪᖔᖏᑦ ᐱᔾᔪᑕᐅᑎᓪᓗᒋᑦ ᐊᓄᓪᓚᒃᓯᐊᕆᔭᐅᔪᑦ 

ᐊᓄᓪᓚᒃᓰᕕᖕᓂ.  ᓵᓐᖓᔭᐅᓗᐊᓐᖑᐊᓚᐅᖅᑐᖅ ᕿᑭᖅᑖᓗᖕᒥ ᐃᑲᔪᖅᑕᐅᕕᒃ ᐊᒻᒪ ᑲᖏᖅᖠᓂᕐᒥ ᒪᒥᓴᕐᕕᒃ, 

ᑖᒃᑯᐊᓗ ᑎᑎᕋᕐᕕᖓᑦ ᖃᐅᔨᓴᐃᓚᐅᕐᓗᑎᒃ ᒪᓕᒐᓕᕆᔨᒃᑯᑦ ᖃᓄᖅ ᐊᐅᓚᑦᓯᖃᑦᑕᕐᒪᖔᖏᑦ ᐊᓄᓪᓚᒃᓯᐊᓂᒃ 

ᐊᒻᒪ ᐊᓄᓪᓚᒃᓰᕕᖕᓂᒃ.  ᐅᓂᒃᑳᓕᐊᒥᓂ ᑕᒻᒪᖅᓯᒪᔪᖅᓯᐅᖅᑎ ᐃᓱᒪᓕᐅᓚᐅᖅᑐᖅ ᒪᓕᒐᓕᕆᔨᒃᑯᑦ 

ᐱᔭᒃᓴᓪᓗᐊᑕᖅᑖᕆᓯᒪᔭᒥᓄᑦ ᐊᓐᖑᑎᓯᒪᓐᖏᓐᓂᕋᖅᖢᒋᑦ ᐱᔾᔪᑕᐅᑎᓪᓗᒋᑦ ᐃᑲᔪᖅᑕᐅᕕᖕᓂ 

ᐊᓄᓪᓚᒃᓯᐊᖑᔪᑦ. 

 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ 17−ᓂᒃ ᐊᑐᓕᖁᔭᕐᓂᒃ ᐃᓗᓕᖃᓚᐅᖅᑐᖅ.  ᑖᒃᑯᐊ ᐊᑐᓕᖁᔭᐃᑦ 

ᐅᑯᓄᖓ ᑐᕌᖓᓪᓗᐊᓚᐅᖅᑐᑦ: 

 

 ᐊᓄᓪᓚᒃᓰᕕᖕᓅᖓᔪᓂᒃ ᐸᕐᓇᐅᓯᐅᕐᓂᖅ 

 ᐊᓄᓪᓚᒃᓰᕖᑦ ᐊᐅᓚᑕᐅᓂᖏᓐᓂᒃ ᓇᐅᑦᑎᖅᓱᖅᑎᐅᓂᖅ 

 ᑕᑯᓐᓇᓐᖑᐊᒐᕆᔭᐅᔪᑦ ᐊᐅᓚᑦᑎᔾᔪᓰᓪᓗ 

 ᐃᓕᐅᖅᑲᐃᓂᖅ ᐃᓄᐃᑦ ᐅᒃᐱᕆᔭᖏᓐᓂᒃ 

 ᐊᓄᓪᓚᒃᓯᐊᑦ ᐊᐅᓚᑕᐅᓂᖏᑦ 

 ᒪᒥᓴᕐᓂᓕᕆᓂᕐᒨᖓᔪᑦ 

 ᐃᓱᒪᓕᕆᓂᕐᒨᖓᔪᑦ ᐱᔨᑦᑎᕈᑏᑦ 

 ᐃᖅᑲᓇᐃᔭᖅᑐᓕᕆᓂᖅ 

 

ᑲᑎᒪᔨᕋᓛᑦ ᐊᖏᖃᑎᖃᖅᐳᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᕕᓂᖏᓐᓂᒃ ᐊᒻᒪ ᓇᓗᓇᐃᖅᓯᔪᒪᓪᓗᑎᒃ 

ᒐᕙᒪᒃᑯᑦ ᐊᖏᖃᑎᖃᖃᑕᐅᓂᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᕕᓂᖏᓐᓂᒃ. 

 

ᖃᐅᔨᒪᓂᐊᖅᐳᓯ ᑲᑎᒪᔨᕋᓛᑦ, ᐊᑐᖅᖢᒍ 91(5), ᒐᕙᒪᒃᑯᓐᓂᒃ ᑎᓕᓯᕗᑦ ᐃᓗᐃᒃᑲᓂᒃ ᐅᓂᒃᑳᓄᑦ ᑭᐅᔾᔪᑎᓂᒃ 

ᒪᓕᒐᓕᐅᕐᕕᖕᒧᑦ ᓴᖅᑭᑦᑎᖁᓪᓗᒋᑦ ᐅᓪᓗᑦ 120 ᑐᖔᓂ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓᑦ #1 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᒪᓕᒐᓕᕆᔨᒃᑯᑦ ᐱᓕᕆᕝᕕᐊ ᑐᓂᓯᖁᓪᓗᒋᑦ, ᑭᐅᓗᑎᒃ ᑖᒃᑯᓄᖓ ᐅᓂᒃᑲᓕᐊᓄᑦ, 

ᐃᓗᐃᑦᑑᓈᖅᓯᒪᔪᓂᒃ ᐊᒻᒪᓗ ᓇᓗᓇᐃᖅᑎᖅᓯᒪᔪᓂᒃ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂᒃ ᐱᖃᓯᐅᔾᔨᓯᒪᓗᑎᒃ 

ᖃᖓᒃᑯᑦ ᐱᓕᕆᔭᐅᓂᐊᕐᒪᖔᑕ ᐊᑐᓕᖁᔭᓕᐊᖑᓯᒪᔪᑦ ᐊᑐᓂ ᑕᒻᒪᖅᓯᒪᔪᖅᓯᐅᑎᐅᑉ 2015−ᒥ ᓄᓇᕗᒻᒥ 

ᐊᓄᓪᓚᒃᓰᕖᑦ ᐅᓂᒃᑳᓕᐊᕕᓂᖏᓐᓃᑦᑐᓕᒫᑦ. 

 ᐱᔾᔪᑎ:  ᐃᑲᔪᖅᑕᐅᕕᐅᑉ ᖃᓄᐃᓕᐅᖅᑕᐅᓂᐊᕐᓂᖓᓄᑦ ᐸᕐᓇᐅᑏᑦ 

 

ᐃᒡᓗᕐᔪᐊᖅᑕᖃᓐᖏᑦᑐᖅ ᐊᓄᓪᓚᒃᓯᐊᓄᑦ ᓈᒻᒪᒃᓯᓕᖅᓯᒪᔪᒥᒃ ᓄᓇᕗᑦ ᐃᓗᐊᓂ, ᑕᒪᓐᓇᓗ ᑕᐃᒪᓐᖓᓂᑦ 

ᓄᓇᕗᑦ ᐱᓐᖑᖅᑎᑕᐅᓚᐅᖅᑎᓪᓗᒍ ᐃᓱᒫᓘᑕᐅᖏᓐᓇᖅᖢᓂ.  ᓄᓇᕗᒻᒥ ᐊᓄᓪᓚᒃᓰᕕᓪᓗᐊᑕᖅ, ᕿᑭᖅᑖᓗᖕᒥ 

ᐃᑲᔪᖅᑕᐅᕕᒃ, ᓴᓇᔭᐅᕐᖓᓚᐅᖅᓯᒪᔪᖅ ᐅᐊᑦᓯᔭᐅᓗᐊᕆᐊᖃᓐᖏᑦᑐᓄᑦ ᐊᓄᓪᓚᒃᓯᐊᓄᑦ 

ᐊᑐᖅᑕᐅᓂᐊᖅᑎᑕᐅᓯᒪᓪᓗᓂ.  ᐊᑕᐅᓯᐊᖅᑕᐅᓇᓂ ᓄᑖᓐᖑᕆᐊᖅᑎᑕᐅᕙᒃᑲᓗᐊᖅᖢᓂ 

ᐅᐊᑦᓯᔭᐅᖏᓐᓇᕆᐊᓕᖕᓄᑦ ᓈᒻᒪᒃᓯᓕᖅᑕᐅᓯᒪᒃᑲᓐᓂᕐᓂᐊᕐᒪᑦ, ᕿᑭᖅᑖᓗᖕᒥ ᐃᑲᔪᖅᑕᐅᕕᒃ ᓱᓖᓛᒃ 

ᓈᒻᒪᒃᓯᓕᖅᓯᒪᓐᖏᑦᑐᑦ ᐅᐊᑦᓯᔭᐅᔭᕆᐊᖃᓪᓚᕆᒃᑐᓄᑦ ᐊᓄᓪᓚᒃᓯᐊᓄᑦ. 

 

ᕿᑎᕐᒥᐅᑦ ᐊᓄᓪᓚᒃᓯᖅᑕᐅᔭᕆᐊᓖᑦ ᒪᒥᓴᕐᕕᖃᖁᓪᓗᒋᑦ ᐊᖏᕐᕋᒧᑦ ᖃᓂᓐᓂᖅᓴᒥᒃ, ᒪᓕᒐᓕᕆᔨᒃᑯᑦ 

ᒪᑐᐃᖅᓯᓚᐅᖅᓯᒪᔪᑦ ᖁᕐᓗᖅᑐᕐᒥ ᐃᓚᕗᒻᒥᒃ ᐊᐃᕐᕆᓕ 2005−ᖑᑎᓪᓗᒍ. 

 

ᑲᑎᒪᔨᕋᓛᑦ ᓇᓗᓇᐃᖅᓯᕗᑦ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐸᖕᒥᐅᓗᐊᕐᓂᐊᓗᒃ ᒪᓗᖕᓈᕿᓕᕐᓂᖓᓂᒃ ᐊᒻᒪ 

ᑕᐃᒪᓐᖓᓕᒫᖅ ᐊᑲᐅᓐᖏᓕᐅᕈᑕᐅᖏᓐᓇᖅᖢᓂ ᑕᐃᑲᓂ ᐃᑲᔪᖅᑕᐅᕕᖕᒥ. 

 

ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐸᖕᒥᐅᓗᐊᕐᓂᖅ ᐱᔾᔪᑎᒋᓪᓗᒍ, ᐊᒻᒪ ᐅᓄᒃᑲᓐᓂᖅᑐᓂᒃ 

ᐃᓐᓄᒃᑕᐅᔪᓐᓇᖅᓯᖁᓪᓗᒍ ᓄᓇᕗᒻᒥᐅᓂᒃ, ᒪᓕᒐᓕᕆᔨᒃᑯᑦ ᓴᓇᓚᐅᖅᓯᒪᔪᑦ ᑲᖏᖅᖠᓂᕐᒥ ᒪᒥᓴᕐᕕᖕᒥᒃ, 

ᒪᑐᐃᖅᑕᐅᓚᐅᖅᓯᒪᓪᓗᓂ ᑖᓐᓇ ᔭᓄᐊᕆ 2013-ᖑᑎᓪᓗᒍ, ᐊᒻᒪ ᒪᑭᒋᐊᕐᕕᒃ ᒪᑭᓴᕐᕕᒃ 

ᒪᑐᐃᖅᑕᐅᓚᐅᖅᓯᒪᒋᓪᓗᓂ ᔭᓄᐊᕆ 2015−ᒥ.  ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, 

ᒪᓕᒐᓕᕆᔨᒃᑯᓐᓂᓐᖔᖅᑐᑦ ᐊᖓᒧᖅᑲᐅᑏᑦ ᐅᑯᓂᖓ ᑐᓴᐅᒪᔾᔪᑎᓂᒃ ᓴᖅᑭᑦᑎᓚᐅᖅᓯᒪᔪᑦ ᖃᔅᓯᓂᒃ 

ᐃᓐᓄᒃᑕᐅᔪᓐᓇᕐᓂᖏᑦ ᐊᓄᓪᓚᒃᓰᕖᑦ ᐱᔾᔪᑎᒋᓪᓗᒋᑦ: 

 

“ᒫᓐᓇᐅᔪᖅ, ᒪᑭᒋᐊᕐᕕᒃ ᐅᐊᑦᓯᔭᐅᒋᐊᖃᓗᐊᓐᖏᑦᑐᓄᑦ ᐃᓂᒃᓴᓕᒃ 48−ᓂᒃ ᐊᒻᒪ 

ᐅᐊᑦᓯᔭᐅᒋᐊᖃᓐᖏᓐᓂᖅᐹᓄᑦ ᑭᓯᐊᓂ ᐊᑐᖅᑕᐅᔪᒃᓴᐅᑕᐅᓪᓗᓂ.  ᑲᖏᖅᖠᓂᕐᒥ ᒪᑭᒋᐊᕐᕕᒃ 32-

ᓂᒃ ᐃᓂᒃᓴᓕᐅᖅᓯᒪᔪᑦ ᐊᑯᓐᓂᖅᓱᖅᑐᓄᑦ ᑐᕌᖓᔪᓂᒃ, ᐊᒻᒪ 16−ᓂᒃ ᐃᓂᒃᓴᓕᐅᖅᓯᒪᓪᓗᑎᒃ 

ᐅᐊᑦᓯᔭᐅᒋᐊᖃᓐᖏᓐᓂᖅᐹᓄᑦ ᐊᑐᖅᑕᐅᔪᒃᓴᐅᑕᐅᔪᓂᒃ.  ᐊᒻᒪ ᕿᑭᖅᑖᓗᖕᒥ ᐃᑲᔪᖅᑕᐅᕕᒃ, ᐅᕙᓂ 

ᑎᑎᕋᖅᓯᒪᓂᖓ ᒪᓕᒃᖢᒍ, 42−ᓂᒃ ᐊᑯᓐᓂᖅᓱᖅᑐᓄᑦ ᑐᕌᖓᔪᓂᒃ ᐃᓂᒃᓴᓕᐅᖅᓯᒪᔪᖅ, 18 

ᐅᐊᑦᓯᔭᐅᒋᐊᖃᕐᓂᖅᓴᐅᔪᓄᑦ, ᐊᑯᓐᓂᖅᓱᖅᑐᑦ, ᐊᒻᒪ 6 ᐊᑲᐅᓐᖏᓕᐅᕈᑎᓕᖕᓄᑦ ᑐᕌᖓᓪᓗᑎᒃ.”  

 

ᐅᓂᒃᑳᓕᐊᕆᔭᒥᓂ ᑕᒻᒪᖅᓯᒪᔪᖅᓯᐅᖅᑎ ᐃᒪᐃᓕᖓᓚᐅᖅᑐᖅ, “2012−ᒥ, ᒪᓕᒐᓕᕆᔨᒃᑯᑦ ᓇᓚᐅᑦᑖᓚᐅᖅᑐᑦ 

ᓄᓇᕗᒻᒥ 268−ᓂᒃ ᐃᓂᒃᓴᓕᐅᖅᓯᒪᔭᕆᐊᖃᕐᓂᐊᖅᑐᑦ 2026 ᑐᖔᓂ.”  ᑕᒻᒪᖅᓯᒪᔪᖅᓯᐅᖅᑎ ᑕᐃᔅᓱᒪᓂ 

ᑕᒻᒪᖅᓯᒪᔪᖅᓯᐅᖅᖢᑎᒃ ᓇᓗᓇᐃᖅᓯᓚᐅᕐᒥᔪᑦ, ᖁᕐᓗᖅᑐᕐᒥ ᐃᓚᕗᑦ, ᐅᑕᖅᑭᕕᒃ ᐊᒻᒪ ᒪᓕᒐᓕᕆᔨᒃᑯᑦ 

ᐊᐅᓪᓚᐅᔾᔭᐅᓯᒪᔪᓕᐅᕐᕕᖏᑦ ᐸᐸᑦᑎᔪᓐᓇᖅᑐᑦ 15, 14 ᐊᒻᒪ 8−ᓂᒃ ᐅᐊᑦᓯᔭᐅᒋᐊᖃᓐᖏᓐᓂᖅᐹᓂᒃ 

ᐊᓄᓪᓚᒃᓯᐊᓂᒃ, ᑐᖏᓕᕇᒃᓱᕐᓂᖏᑦ ᒪᓕᒡᓗᒋᑦ. 

 

ᑖᒃᑯᐊ ᑐᓴᐅᒪᔾᔪᑏᑦ ᒪᓕᒃᖢᒋᑦ, ᒫᓐᓇ ᓄᓇᕗᒻᒥ ᐊᓄᓪᓚᒃᓰᕖᑦ ᓯᕗᓂᒃᓴᒥ ᐊᓄᓪᓚᒃᓯᐊᖑᖃᑦᑕᕐᓂᐊᖅᑐᑦ 

ᑭᓐᖒᒪᔭᖏᓐᓂᒃ ᑐᖓᐅᑦᑎᓂᐊᖅᑐᑦ ᐊᒻᒪ 70−ᑲᓐᓂᕐᓂᒃ ᐃᓂᒃᓴᓕᐅᖅᓯᒪᒃᑲᓐᓂᕆᐊᖃᕐᓂᐊᖅᖢᑎᒃ 2026 

ᑐᖔᓂ. 

 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ ᑎᑎᕋᕐᕕᐊ ᐃᒪᐃᑦᑐᓂᒃ ᑐᑭᓯᓚᐅᖅᓯᒪᓂᕋᖅᖢᓂᒋᑦ 

“ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒦᑦᑐᑦ ᐊᓄᓪᓚᒃᓯᐊᑦ ᐱᓯᒪᔭᐅᔪᑦ ᐊᑐᖅᑕᐅᓐᖏᖢᑎᒃ ᒪᓕᒋᐊᓖᑦ, ᓇᖕᒥᓂᖅ 

ᑎᓕᐅᕈᑎᓕᐊᕕᓂᕐᒥᓂᒃ ᓯᖁᒥᑦᑎᓪᓗᑎᒃ,” ᐊᒻᒪ “ᐃᑲᔪᖅᑕᐅᕕᒃ ᐅᐊᑦᓯᔭᐅᔭᕆᐊᖃᓐᖏᓐᓂᖅᐹᓄᑦ 

ᑐᕌᖓᓪᓗᓂ ᓴᓇᔭᐅᓚᐅᖅᓯᒪᓂᖓ ᐱᔾᔪᑎᒋᓪᓗᒍ ᑲᒪᒋᔭᐅᑦᑎᐊᓐᖏᑦᑐᑦ ᐊᑯᓐᓂᖅᓱᖅᑐᑦ ᐊᒻᒪ 

ᐅᐊᑦᓯᔭᐅᔭᕆᐊᖃᕐᓂᖅᐹᑦ.” 

ᑲᑎᒪᔨᕋᓛᑦ ᐃᓱᒫᓘᑎᖃᖅᐳᑦ ᒫᓐᓇ ᓄᓇᕗᒻᒥ ᐃᑲᔪᖅᑕᐅᕖᑦ ᓯᕗᓂᒃᓴᒥ ᓴᖅᑭᔮᖅᑎᑦᑎᔭᕆᐊᖃᕐᓂᕐᒥᖕᓂᒃ 

ᓴᖅᑭᑦᑎᔪᓐᓇᔾᔮᓐᖏᓐᓂᖏᓐᓂᒃ ᐊᒻᒪ ᐱᕐᔪᐊᖑᓂᕋᐃᕗᑦ ᐃᓗᐃᒃᑲᓂᒃ ᑐᑭᒧᐊᕈᑎᒃᓴᖃᕐᓂᐊᕐᓂᕐᒧᑦ 

ᐸᕐᓇᐃᓗᑎᒃ, ᑖᒃᑯᐊᓕᒫᖅ ᐊᓄᓪᓚᒃᓰᕖᑦ ᐊᑐᖅᑕᐅᑦᑎᐊᕐᓂᐊᕐᒪᑕ ᓇᓕᐊᖕᓂᒃ ᐸᐸᑦᑐᓐᓇᖅᑕᒥᓂᒡᓘ 

ᐸᐸᑦᑎᓗᑎᒃ ᐊᒻᒪ ᓇᓕᐊᖕᓂᒃ ᐅᐊᑦᓯᔭᐅᔭᕆᐊᖃᓐᖏᓐᓂᖅᐹᓂᑦ ᐅᐊᑦᓯᔭᐅᔭᕆᐊᖃᕐᓂᖅᐹᓄᑦ 

ᐋᖅᑭᒃᑕᐅᓯᒪᓂᓂ ᒪᓕᒡᓗᒋᑦ ᐸᐸᑦᑎᖃᑦᑕᕐᓂᐊᕐᒪᑕ. 

 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᒪᓕᒐᓕᕆᔨᒃᑯᓐᓂᓐᖔᖅᑐᖅ ᐊᖓᔪᖅᑲᐅᑕᐅᖃᑕᐅᔪᖅ ᐃᒪᐃᓕᓚᐅᖅᑐᖅ: 

 

“ᖃᐅᔨᒪᔪᒍᑦ ᑎᒍᔭᐅᓯᒪᔪᑦ ᐅᕙᑦᑎᓐᓄᐊᖅᑕᐅᓯᒪᔪᑦ ᐃᒡᓗᖃᖅᑎᑕᐅᑦᑎᐊᕐᓂᐊᖅᐸᑕ ᐊᒻᒪ 

ᐊᑦᑕᓇᔾᔭᐃᖅᓯᒪᔪᒦᑦᑎᐊᕐᓂᐊᖅᐸᑕ ᐸᓐᖓᖅᓯᒪᑦᑎᐊᕐᒦᑦᑎᐊᕐᓂᐊᖅᐸᑕᓗ, ᐅᖃᐅᓯᕆᔭᕆᐊᖃᖅᑕᕗᑦ 

ᐅᐊᑦᓯᔭᐅᔭᕆᐊᖃᕐᓂᖅᐹᑦ ᐃᓂᖃᖅᑎᑕᐅᑦᑎᐊᕆᐊᖃᕐᓂᖏᑦᑕ ᑐᓐᖓᕕᖏᑦ ᐊᒻᒪ 

ᐊᑐᕆᐊᖃᓪᓚᕆᖕᓂᖏᑦ.  ᒥᔅᑐ ᔅᑑᕗᐊᑦ ᐅᓂᒃᑳᖅᑲᐅᓂᖓ ᒪᓕᒃᖢᒍ, ᒫᓐᓇ 

ᐸᕐᓇᐃᕙᓪᓕᐊᓂᐊᕐᓂᕐᒧᑦ ᐱᓕᕆᓇᓱᒃᐸᓪᓕᐊᓕᖅᑐᒍᑦ, ᐃᒡᓘᑉ ᖃᓄᐃᓕᖓᓂᐊᕐᓂᖓ 

ᑲᒪᒋᕙᓪᓕᐊᓕᖅᖢᑎᒃᑯᑦ ᐊᒻᒪ ᐊᑐᓕᖁᔭᓕᐅᖅᐸᓪᓕᐊᓪᓗᑕ ᓇᓖᕌᕈᑎᒃᓴᓕᐅᖅᐸᓪᓕᐊᓪᓗᑕᓗ 

ᓂᕈᐊᖅᖠᕐᕕᐅᓂᐊᖅᑐᓂᒃ ᐃᓱᒪᓕᐅᖅᑎᓄᑦ, ᐊᒻᒪ ᐃᓱᒪᓕᐅᕈᑕᐅᓗᑎᒃ ᐊᓄᓪᓚᒃᓰᕕᒃᓴᖅ 

ᐅᐊᑦᓯᔭᐅᓂᖅᐹᖑᔭᕆᐊᓕᖕᓄᑦ ᐊᑐᖅᑕᐅᔪᒃᓴᐅᑕᐅᔪᖅ ᓄᓇᕗᒻᒥ.” 

 

ᑲᑎᒪᔨᕋᓛᑦ ᐃᓕᓴᖅᓯᓯᒪᕗᑦ ᒐᕙᒪᒃᑯᑦ ᐱᔪᒪᒍᑎᒃ ᐊᖏᔪᐊᓗᖕᓂᒃ ᑮᓇᐅᔭᖃᖅᑎᑦᑎᔪᓐᓇᖅᑐᑦ ᐊᓄᓪᓚᒃᓯᐊᑦ 

ᐊᑦᑕᓇᔾᔭᐃᖅᓯᒪᑦᑎᐊᕐᓂᐊᕐᒪᑕ ᐃᒡᓗᖃᖅᑎᑕᐅᑦᑎᐊᕐᓗᑎᒡᓗ, ᐊᒻᒪ ᐃᑲᔪᖅᑕᐅᕕᓕᕆᔩᑦ ᑭᓐᖒᒪᔭᓂᒃ 

ᐊᓄᓪᓚᒃᓰᕕᖕᓂᒃ ᓈᒻᒪᒃᑐᓂᒃ ᓴᓇᓗᑎᒃ.  ᑲᑎᒪᔨᕋᓛᑦ ᓂᕆᐅᒃᐳᑦ ᑐᓴᖅᑎᑕᐅᒃᑲᓐᓂᕐᓂᐊᕐᓂᕐᒥᖕᓂᒃ 

ᒪᓕᒐᓕᕆᔨᒃᑯᑦ ᑐᑭᒧᐊᕈᑎᓕᐊᖏᓐᓂᒃ ᑲᒪᒋᔭᐅᔪᓐᓇᕐᓂᐊᕐᒪᑕ ᓄᓇᕗᒻᒥ ᐊᓄᓪᓚᒃᓰᕕᖕᓂᒃ ᑭᓐᖒᒪᓂᖏᑦ 

ᐊᒻᒪ ᖃᐅᔨᒪᔪᑦ ᐱᓕᕆᕝᕕᒃ ᑖᒃᑯᓂᖓ ᐸᕐᓇᐅᑎᓂᒃ ᐋᖅᑭᒃᓱᐃᓂᐊᕐᓂᖏᑦ ᒪᓕᒡᓗᒋᑦ ᒐᕙᒪᒃᑯᑦ 

ᐊᑭᑐᔪᖅᑐᕈᑎᓄᑦ ᐸᕐᓇᐅᑎᓕᐅᕈᓯᖏᑦ. 

 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᓇᓗᓇᐃᖅᓯᓚᐅᖅᑐᖅ ᕿᑭᖅᑖᓗᖕᒥ ᐃᑲᔪᖅᑕᐅᕕᒃ “ᐊᒥᓱᐊᖅᑕᖅᖢᓂ 

ᖃᐅᔨᓴᖅᑕᐅᖃᑦᑕᖅᓯᒪᔪᖅ ᐊᒻᒪ ᐅᓂᒃᑳᓕᐊᕕᓃᑦ ᑎᑎᕋᖅᑕᐅᖃᑦᑕᕐᓂᖅᖢᑎᒃ 1996−ᒥ, ᐃᓚᓕᐅᖢᒋᑦ 

ᐊᓄᓪᓚᒃᓰᕕᖕᓂᒃ ᖃᐅᔨᓴᖅᑎᐅᑉ ᑎᑎᕋᕐᕕᖏᓐᓂᓐᖔᖅᑐᑦ ᐅᓂᒃᑳᑦ” ᐊᒻᒪ ᑖᒃᑯᐊ ᐅᓂᒃᑳᑦ 

“ᓇᓗᓇᐃᔭᐃᓯᒪᓪᓗᑎᒃ ᐊᐅᓚᔾᔪᓯᕆᔭᐅᔪᓂᒃ ᐊᒻᒪ ᐊᑦᑕᓈᕿᔾᔪᑕᐅᔪᓐᓇᖅᑐᑦ ᐃᑲᔪᖅᑕᐅᕕᖕᒦᑦᑐᑦ 

ᐊᓄᓪᓚᒃᓯᐊᑦ ᐊᒻᒪ ᐃᖅᑲᓇᐃᔭᖅᑏᑦ.”  ᐊᑦᑕᓇᔾᔭᐃᖅᓯᒪᓂᕐᒨᖓᔪᑦ ᑖᒃᑯᓇᓂ ᐅᓂᒃᑳᓂ ᐃᓚᖃᖅᐳᑦ 

ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᑐᕐᕕᒃᓴᖃᓐᖏᓗᐊᕐᓂᖅ, ᐊᑭᕐᖓᐃᑦ ᐊᖕᒪᔪᖃᐅᕐᓂᖏᑦ, ᐅᖅᑯᒃᑕᖃᕐᓂᖓ, 

ᐊᓂᖅᓵᖅᑐᑦᑎᐊᓐᖏᓐᓂᖓ ᐊᒻᒪ ᒪᓕᒃᓯᒪᓐᖏᓐᓂᖓ ᑲᓇᑕᒥ ᐃᑭᑦᑐᓕᕆᓂᕐᒧᑦ ᒪᓕᒐᓂᒃ. 

  

ᓄᕕᐱᕆ 2014−ᒥ, ᒪᓕᒐᓕᐅᖅᑏᑦ ᐊᖏᖅᓯᓚᐅᖅᓯᒪᔪᑦ $850,000-ᓂᒃ ᐊᑭᑐᔪᖅᑐᕈᑏᑦ 

ᑮᓇᐅᔭᖁᑎᖏᓐᓂᒃ ᐊᑐᖅᑕᐅᔪᒃᓴᐅᑕᐅᓂᐊᖅᑐᓂᒃ ᒪᓕᒐᓕᕆᔨᒃᑯᑦ “ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ 

ᐊᑦᑕᓇᔾᔭᐃᖅᓯᓂᐊᕐᓂᕐᒧᑦ ᓄᑖᓐᖑᕆᐊᖅᑎᑕᐅᓗᓂ.  ᑐᓴᐅᒪᔾᔪᑏᑦ ᒪᓕᒐᓕᐅᖅᑎᓄᑦ ᑐᓐᓂᖅᑯᑕᐅᔪᑦ 

ᑕᐃᔅᓱᒪᓂ ᐃᓚᖃᓚᐅᖅᑐᑦ ᑮᓇᐅᔭᓂᒃ, ᑖᓐᓇ ᐃᑲᔪᖅᑕᐅᕕᒃ ᒪᓕᒐᓂᒃ ᒪᓕᒃᓯᒪᓕᕐᓂᐊᕐᒪᑦ, 

ᐃᓚᓕᐅᔾᔨᓯᒪᓐᖏᖢᑎᒃ ᐅᐊᑦᓯᔭᐅᔭᕆᐊᖃᕐᓂᖅᐹᑦ ᐃᓂᒃᓴᖏᑦ/ᐃᒡᓗᕈᓯᒃᓴᖏᑦ ᑕᐃᔅᓱᒪᓂ.” 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐅᓂᒃᑲᐅᔾᔭᐅᔪᒪᓚᐅᖅᑐᑦ ᑖᒃᑯᐊ ᑮᓇᐅᔭᑦ ᖃᓄᖅ 

ᐊᒡᒍᖅᑐᖅᑕᐅᓚᐅᕐᒪᖔᖏᓐᓂᒃ.  ᒪᓕᒐᓕᕆᔨᒃᑯᓐᓂ ᐊᖓᔪᖅᑲᐅᑏᑦ ᐃᒪᐃᓕᓚᐅᖅᓯᒪᔪᑦ: 

 

“ᐊᖏᖅᑕᐅᓚᐅᖅᓯᒪᔪᒍᑦ $850,000 ᐊᑐᖅᑕᐅᓂᐊᖁᓪᓗᒍ ᕿᑭᖅᑖᓗᖕᒥ ᐃᑲᔪᖅᑕᐅᕕᒃ 

ᓄᑖᓐᖑᕆᐊᕈᑎᒃᓴᖏᓐᓄᑦ ᐊᑐᖅᑐᒃᓴᐅᑕᐅᓪᓗᑎᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᑕᖅᑳᓐᖔᖅᑐᑦ 

ᐅᓂᒃᑳᑦ ᐊᒻᒪ ᐱᓕᕆᕝᕕᑦᑎᓐᓂ ᐅᓂᒃᑳᑦ ᖃᐅᔨᓴᓕᖅᑎᓪᓗᑎᒃᑯᑦ, ᐃᑲᔪᖅᑕᐅᕕᐅᑉ ᐃᒡᓗᖁᑖ 

ᐅᖂᓗᐊᕐᓂᖓ ᐱᔾᔪᑎᒋᓪᓗᒍ ᑕᒪᓐᓇ ᐱᒋᐊᑲᐅᑎᒋᓚᐅᖅᓯᒪᓐᖏᑕᕗᑦ.  ᐊᒥᐊᒃᑯᑦ ᐊᑭᑐᔪᖅᑐᕈᑏᑦ 

2014-2015−ᒥ ᐊᑐᖅᑐᒃᓴᑦ ᐊᑐᓕᓚᐅᖅᓯᒪᔭᕗᑦ.  ᑕᐃᒪᐃᒃᑲᓗᐊᖅᑎᓪᓗᒍᓗ, ᐅᔾᔨᕆᓕᓚᐅᖅᑐᒍᑦ 

ᖄᒃᑲᓐᓂᐊᒍᑦ ᑮᓇᐅᔭᖃᒃᑲᓐᓂᕆᐊᖃᕐᓂᐊᕐᒪᖔᑦᑕ 2015-2016−ᒥ ᑕᒪᓐᓇ ᐅᖁᒃ 

ᓴᓗᒻᒪᖅᓴᖅᑕᐅᑦᑎᐊᕐᓂᐊᕐᒪᑦ.  ᑕᐃᔅᓱᒪᓂ ᑕᒪᓐᓇ ᑐᐊᕕᕐᓇᖅᑑᓂᖓ ᐱᔾᔪᑎᒋᓪᓗᒍ, 

ᐃᓱᒪᓕᐅᓕᓚᐅᖅᓯᒪᔪᒍᑦ ᑖᒃᑯᐊ $850,000 ᐊᑐᕈᒪᓪᓗᑎᒃᑯᑦ ᐅᖁᐃᔭᐃᓂᕐᒧᑦ.” 

 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐊᐱᖅᑯᑎᖃᖃᑦᑕᓚᐅᖅᑐᑦ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ 

ᐅᖁᒃᑕᖃᕐᓂᖓᑕ ᒥᒃᓵᓄᑦ ᐊᒻᒪ ᒐᕙᒪᒃᑯᑦ ᐱᓕᕆᕝᕕᖏᑦ ᖃᓄᐃᓕᐅᕈᑎᖃᕐᒪᖔᖏᑦ ᑲᓇᑕᒥ 

ᐃᑭᑦᑐᓕᕆᓂᕐᒧᑦ ᒪᓕᒐᓂᒃ ᒪᓕᒃᓯᒪᓕᕈᓐᓇᕐᓂᐊᕐᒪᑕ.  ᐱᓕᕆᕝᕕᖕᒥ ᐊᖓᔪᖅᑳᕆᔭᐅᔪᑦ ᑕᕝᓄᖓ ᑭᐅᒐᒥᒃ 

ᐃᒪᐃᓕᓚᐅᖅᑐᑦ: 

 

“ᓇᓗᓇᐃᖅᐸᓪᓕᐊᓪᓗᑎᒃᑯᑦ ᐊᑲᐅᓐᖏᓕᐅᕈᑕᐅᔪᑦ, ᑕᒪᒃᑯᐊ ᑲᒪᒋᓯᒪᓕᖅᑕᕗᑦ, ᐃᑭᑦᑐᖃᓯᑲᓪᓚᒃᐸᑦ 

ᖃᓄᐃᓕᐅᕆᐊᖃᕐᓂᖏᑦ ᐊᓂᓵᕋᓱᒃᑎᓪᓗᒋᑦ, ᐅᖁᒃ, ᐊᔾᔨᒌᓐᖏᑦᑐᑦ ᑕᒪᒃᑯᐊ 

ᓇᓗᓇᐃᖅᑕᐅᕙᓪᓕᐊᔪᑦ, ᐊᒻᒪ ᐃᖅᑲᓇᐃᔭᖃᑎᖃᖅᑐᒍᑦ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 

ᐱᓕᕆᕝᕕᖓᓐᓂᒃ ᑕᒪᒃᑯᐊ ᐊᑲᐅᓐᖏᓕᐅᕈᑕᐅᔪᑦ ᐋᖅᑭᖅᐸᓪᓕᐊᓂᐊᕐᒪᑕ, ᑭᓯᐊᓂᓗ 

ᑕᐃᒪᐃᒃᑲᓗᐊᖅᑎᓪᓗᒍ ᐊᑲᐅᓐᖏᓕᐅᕈᑏᑦ ᑕᒪᒃᑯᐊᓴᐃᓐᓇᐃᑦ ᓴᖅᑭᑉᐸᓪᓕᐊᖏᓐᓇᖃᑦᑕᖅᑐᑦ, 

ᑖᓐᓇ ᐃᒡᓗ ᓄᑕᐅᓐᖏᓗᐊᕐᓂᖓᓄᑦ, ᐱᑐᖃᐅᓕᕐᓂᖓᓄᑦ ᐊᒻᒪ 

ᐃᒡᓗᖃᖅᑎᑕᐅᑦᑎᐊᖐᓐᓇᕐᓂᖏᑦ ᐊᓄᓪᓚᒃᓯᐊᖑᔪᑦ.” 

 

ᑲᑎᒪᔨᕋᓛᑦ ᓇᓗᓇᐃᖅᓯᓚᐅᕐᒥᔪᑦ ᑖᒃᑯᐊ ᐱᓕᕆᕝᕖᑦ ᖃᓄᐅᓕᐅᕈᑎᖃᕋᓱᖕᓂᖏᑦ ᐱᔾᔪᑕᐅᑎᓪᓗᒍ 

ᐃᑭᑦᑐᖃᓯᑲᓪᓚᒃᐸᑦ ᐊᓂᓵᖃᑦᑕᕆᐊᖃᕐᓂᕐᒥᒃ ᐱᓕᒻᒪᒃᓴᐃᓕᕐᒪᑕ ᐊᒻᒪ ᓇᓪᓕᐅᒃᑯᒫᓕᐅᖅᓯᒪᖕᒪᑕ ᐸᕐᓇᐅᑎᓂᒃ 

ᐊᑐᖅᑕᐅᓂᐊᖅᑐᓂᒃ ᐊᓄᓪᓚᒃᓰᕕᖕᓂ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓᑦ #2 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᒪᓕᒐᓕᕆᔨᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᐃᓗᓕᖃᐅᑦᑎᐊᖅᑐᓂᒃ 

ᓇᓗᓇᐃᔭᐃᖁᕙᕗᑦ ᖃᓄᐃᑦᑐᓂᒃ ᐊᐅᓚᔾᔭᐃᓂᐊᕐᒪᖔᑕ ᓴᓇᔭᐅᓕᖅᑎᓪᓗᒋᑦ ᓄᓇᕗᒥ 

ᐃᖅᑲᓇᐃᔭᖅᑎᑖᕆᔭᐅᔭᕆᐊᖃᖅᑐᑦ ᐱᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᑐᓂᓯᖁᓪᓗᒋᑦ, ᑭᐅᔾᔪᑎᓂᒃ ᐅᑯᓄᖓ 

ᐅᓂᒃᑳᓕᐊᓄᑦ, ᓇᓗᓇᐃᖅᑎᖅᓯᒪᔪᓂᒃ ᑐᓴᒐᒃᓴᓂᒃ ᓇᓕᕌᕈᑎᓂᒃ ᐃᓱᒪᒃᓴᖅᓯᐅᕈᑕᐅᔪᓂᒃ ᑭᒡᒍᓯᐅᓂᐊᖅᑎᓪᓗᒍ 

ᐃᒡᓕᑭᒃᓴᕐᓂᖏᓐᓄᑦ ᐅᐊᑦᓯᔭᐅᔭᕆᐊᖃᕐᓂᖅᐹᑦ ᓄᓇᕗᑦ ᐊᓄᓪᓚᒃᓰᕕᖓᓐᓂ, ᐱᖃᓯᐅᑎᓪᓗᒋᑦ ᑖᒃᑯᓄᖓ 

ᐊᒃᑐᐊᓂᖃᖅᑐᑦ ᐊᑭᖏᓐᓄᑦ ᒥᒃᓴᐅᓴᒃᑕᐅᓯᒪᔪᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᑐᓂᓯᖁᓪᓗᒍ ᑭᐅᔾᔪᑎᓂᒃ ᑖᒃᑯᓄᖓ 

ᐅᓂᒃᑳᓕᐊᓄᑦ, ᐃᓗᓕᑯᓘᔭᖃᖅᑐᓂᒃ ᑐᓴᒐᓴᒃᓂᒃ ᑲᔪᓯᔪᓂᒃ ᐅᕝᕙᓘᓐᓃᑦ ᐸᕐᓇᒃᑕᐅᓯᒪᔪᓂᒃ ᐅᓂᒃᑳᓕᐊᓂᒃ ᐊᒻᒪᓗ 

ᕿᒥᕐᕈᓇᒍᑕᐅᓂᐊᖅᑐᓂᒃ ᓄᓇᕗᒥ ᐊᓄᓪᓚᒃᓰᕕᑦ ᑭᓐᖒᒪᔭᖏᓐᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ ᑭᒡᒍᑎᖏᑦ 

ᐃᓗᓕᖃᐅᑦᑎᐊᕐᓂᐊᖁᓪᓗᒋᑦ ᖃᓄᐃᓕᐅᕐᓂᐊᕐᒪᖔᑕ ᑐᐊᕕᕐᓇᖅᑐᖃᓕᖅᐸᑦ ᐊᓂᓵᕆᐊᖃᕐᓂᕐᒥᒃ 

ᐱᓕᒻᒪᒃᓴᐃᓂᕐᒧᑦ ᐊᒻᒪ ᖃᐅᔨᓴᖅᑕᐅᖃᑦᑕᕆᐊᖃᕐᓂᖏᑦ ᐊᓄᓪᓚᒃᓰᕖᑦ, ᑎᑭᓪᓗᒍ ᒪᓕᒐᓂᒃ ᒪᓕᒃᑎᑦᑎᔨᐅᑉ ᐃᓂᖓ 

ᓴᖅᑭᑕᐅᒃᐸᑦ ᐊᒻᒪ ᐃᓐᓄᒃᑕᐅᒃᐸᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ ᑭᒡᒍᑎᖏᑦ 

ᐃᓗᓕᖃᐅᑦᑎᐊᕐᓂᐊᖁᓪᓗᒋᑦ ᐱᔾᔪᑕᐅᖁᓪᓗᒍ ᖃᖓ ᐅᖁᐃᔭᖅᑕᐅᕌᓂᖕᓂᐊᕐᒪᖔᖓ ᕿᑭᖅᑖᓗᖕᒥ ᐃᑲᔪᖅᑕᐅᕕᒃ. 

ᐱᔾᔪᑎ:  ᐊᓄᓪᓚᒃᓰᕖᑦ ᐊᐅᓚᑕᐅᓂᖏᑦ 

 

ᐱᔭᒃᓴᖅᑖᖅᑎᑕᐅᓯᒪᓂᖏᑦᑕ ᐃᓚᒋᓪᓗᒍ, ᐊᓄᓪᓚᒃᓰᕕᓕᕆᓂᕐᒧᑦ ᐱᔨᑦᑎᖅᑏᑦ ᐱᔭᒃᓴᖅᑖᖅᑎᑕᐅᓯᒪᕗᑦ 

ᐊᑦᑕᓇᓐᖏᑦᑐᒦᑎᑕᐅᓂᖏᑦ ᐸᓐᖓᐃᖅᑕᐅᓯᒪᑦᑎᐊᕆᐊᖃᕐᓂᖏᓪᓗ ᐊᓄᓪᓚᒃᓯᐊᖑᔪᑦ.  

ᐊᓄᓪᓚᒃᓰᕕᓕᕆᔨᒃᑯᑦ ᐊᐅᓚᑦᓯᓂᕐᒧᑦ ᒪᓕᒐᖏᑦ ᒪᓕᒃᖢᒋᑦ, ᐊᓄᓪᓚᒃᓯᐊᖑᔪᑦ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ 

ᐊᒻᒪ ᑲᖏᖅᖠᓂᕐᒥ ᒪᒥᓴᕐᕕᖕᒥ ᐃᓄᑑᔪᖅᓯᐅᑎᓃᑦᑕᕆᐊᖃᖅᑎᑕᐅᒃᐸᑕ ᐃᓄᑑᔪᒃᑯᕕᖕᒧᐊᖅᑕᐅᔪᓐᓇᖅᑐᑦ 

ᐊᓄᓪᓚᒃᓯᐊᖅ ᐊᑦᑕᓇᐃᖅᑕᐅᓯᒪᑦᑎᐊᕐᓂᐊᕐᒪᑕ ᐊᓯᖏᑦ ᑎᒍᔭᐅᓯᒪᔪᑦ ᐊᒻᒪ ᐃᖅᑲᓇᐃᔭᖅᑏᑦ. 

 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᓯᒪᔪᖅ ᑖᒃᑯᐊ ᐱᓕᕆᕝᕖᑦ ᑎᓕᐅᕈᑎᑖᖅᑎᑕᐅᓚᐅᖅᓯᒪᔪᑦ 

ᐊᓄᓪᓚᒃᓯᐊᑦ ᐃᓄᑑᔪᒃᑯᕕᖕᒧᐊᖅᑕᐅᓂᐊᖅᐸᑕ ᐱᔾᔪᑎᖏᑦ ᓇᓗᓇᐃᖅᑕᐅᑦᑎᐊᖅᓯᒪᔭᕆᐊᓖᑦ, ᐊᖓᔪᖅᑳᒧᑦ 

ᐊᖏᖅᑕᐅᓗᑎᒃ ᐊᒻᒪ ᑕᒪᓐᓇ ᕿᒥᕐᕈᓇᒃᑕᐅᓚᐅᖃᑦᑕᕐᓗᓂ.  ᑕᐃᒪᐃᒃᑲᓗᐊᖅᑎᓪᓗᒍ, ᑕᒻᒪᖅᓯᒪᔪᖅᓯᐅᖅᑎ 

ᐅᔾᔨᕆᓚᐅᖅᑐᖅ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐊᒻᒪ ᑲᖏᖅᖠᓂᕐᒥ ᒪᒥᓴᕐᕕᖕᒥ, ᐱᓕᕆᕝᕕᒃ 

“ᓇᐅᑦᑎᖅᓱᑦᑎᐊᖃᑦᑕᓚᐅᓐᖏᑦᑐᖅ ᑕᐃᒃᑯᐊ ᐊᑐᖅᑕᐅᔭᕆᐊᖃᓗᐊᓐᖑᐊᖅᑐᑦ 

ᐊᑐᖅᑕᐅᑦᑎᐊᓐᖏᓗᐊᕐᓂᖏᑦ ᐃᓄᑑᔪᒃᑯᕕᖕᒧᐊᖅᑎᑦᑎᓂᐊᖅᑎᓪᓗᒋᑦ.” 

 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐊᐱᖅᑯᑎᖃᖃᑦᑕᓚᐅᖅᑐᑦ ᐃᑲᔪᖅᑕᐅᕖᑦ 

ᑎᑎᕋᑦᑎᐊᖃᑦᑕᓐᖏᓗᐊᕐᓂᖏᓐᓂᒃ ᐱᔾᔪᑎᓂᒃ ᐊᒻᒪ ᐊᖏᖅᑕᐅᖅᑳᖃᑦᑕᓐᖏᓐᓂᖏᓐᓂᒃ 

ᐃᓄᑑᔪᒃᑯᕕᖕᒧᐊᖅᓯᓂᐊᖅᑎᓪᓗᒋᑦ.  ᑕᒪᑐᒧᖓ ᑭᐅᓪᓗᑎᒃ, ᐱᓕᕆᕝᕕᖕᒥ ᐊᖓᔪᖅᑲᐅᑏᑦ ᐅᖃᓚᐅᖅᑐᑦ 

ᐊᖏᖅᑕᐅᔅᓰᓂᕐᒥᒃ ᐱᑕᖃᕐᓂᕋᐃᓪᓗᑎᒃ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ, ᑎᑎᕋᖅᑕᐅᑦᑎᐊᖃᑦᑕᕆᐊᓖᑦ 

ᐱᐅᓂᖅᓴᐅᖃᑦᑕᕆᐊᓖᑦ ᐃᓄᑑᔪᒃᑯᕕᖕᒧᐊᖅᓯᓂᐊᖅᑎᓪᓗᒋᑦ. 

 

ᑲᑎᒪᔨᕋᓛᑦ ᓇᓗᓇᐃᖅᓯᔭᕆᐊᓖᑦ ᓵᑕᒃᓴᐅᓂᐅᑉ ᐱᕐᔪᐊᖑᓂᖓᓂᒃ ᐊᒻᒪ 

ᓇᐅᑦᑎᖅᓱᖅᑕᐅᑦᑎᐊᒃᑲᓐᓂᖃᑦᑕᖁᓪᓗᒋᑦ ᐃᓄᑑᔪᒃᑯᕕᖕᒧᐊᖅᑕᐅᔪᑦ ᐊᓄᓪᓚᒃᓰᕕᖕᓂ, 

ᐃᓕᓐᓂᐊᖅᑎᑕᐅᑦᑎᐊᕐᓗᑎᒃ ᐃᖅᑲᓇᐃᔭᖅᑏᑦ ᐊᒻᒪ ᓄᓇᕗᒻᒥ ᐊᓄᓪᓚᒃᓰᕕᓕᒫᓂ ᐊᔾᔨᒌᓂᒃ 

ᐃᓕᐅᖅᑲᐃᓗᑎᒃ ᑎᑎᕋᖅᑕᐅᕙᓪᓕᐊᑦᑎᐊᒃᑲᓐᓂᖃᑦᑕᕐᓂᐊᕐᒪᑕ ᑕᒪᓐᓇ ᐊᑐᖅᑕᐅᑎᓪᓗᒍ ᓇᓂᑐᐃᓐᓇᖅ. 

 

ᑲᑎᒪᔨᕋᓛᑦ ᓇᓗᓇᐃᖅᓯᓚᐅᕐᒥᔪᑦ ᐊᓄᓪᓚᒃᓰᕕᖕᓄᑦ ᐃᓯᖅᑕᐅᔭᕆᐊᖃᓐᖏᒃᑲᓗᐊᖅᑐᑦ ᐃᓯᖅᑕᐅᑎᓪᓗᒋᑦ 

ᐅᐃᒻᒪᐅᑎᒋᔭᐅᔪᓐᓇᕐᓂᖓ ᓂᓐᖓᖕᓂᖅᑕᖃᐅᑎᒋᔭᐅᔪᓐᓇᕐᓂᖓᓗ, ᐊᒻᒪ 

ᐅᓗᕆᐊᓇᖅᑐᖅᑕᖃᓕᕈᑕᐅᔪᓐᓇᕐᓂᖓ.  ᐊᑦᑕᓇᔾᔭᐃᖅᑕᐅᓯᒪᑦᑎᐊᕐᓂᐊᕐᒪᑕ ᐊᒻᒪ 

ᐸᓐᖓᐃᖅᑕᐅᓯᒪᑦᑎᐊᕐᓂᐊᕐᒪᑕ ᐊᓄᓪᓚᒃᓯᐊᑦ, ᐊᒻᒪ ᐊᑦᑕᓇᔾᔭᐃᖅᑕᐅᓯᒪᓂᐊᕐᒪᑕ ᐃᖅᑲᓇᐃᔭᖅᑏᑦ, 

ᐱᓕᕆᕝᕕᒃ ᒪᓕᒐᖃᐅᕆᐊᓕᒃ ᐊᓄᓪᓚᒃᓰᕕᖕᓄᑦ ᐃᓯᖅᑕᐅᔭᕆᐊᖃᓐᖏᑦᑐᑦ ᐊᖏᖅᑕᐅᓯᒪᓐᖏᑦᑐᓪᓘᓐᓃᑦ 

ᐲᖅᑕᐅᖃᑦᑕᖁᓪᓗᒋᑦ. 

 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ ᐱᓕᕆᕝᕕᒃ “ᓇᐅᑦᑎᖅᓱᑦᑎᐊᓐᖏᓗᐊᕐᓂᖓ ᐊᐅᒪᑦᓯᔩᑦ 

ᐊᐅᓚᑦᑎᑦᑎᐊᕋᓗᐊᕐᒪᖔᖏᓐᓂᒃ ᐃᓯᖅᑕᐅᔭᕆᐊᖃᓐᖏᑦᑐᑦ ᐊᐅᓚᑕᐅᓂᖏᓐᓂᒃ ᕿᑭᖅᑖᓗᖕᒥ 

ᐃᑲᔪᖅᑕᐅᕕᖕᒥ.”  ᐱᓕᕆᕝᕕᐅᑉ ᓇᖕᒥᓂᖅ ᐊᐅᓚᑦᑎᔾᔪᑎᖏᑦᑕ ᒪᓕᒐᖏᓐᓂ, ᐃᖅᑲᓇᐃᔭᖅᑏᑦ 

ᑎᑎᕋᖅᐸ ᓕᐊᖏᓐᓇᕆᐊᓖᑦ ᕿᓂᕐᓂᐊᕈᑎᒃ ᐃᒡᓗᕈᓯᕐᓂᒃ ᑕᐃᒪᓐᖓᓕᒫᖅ ᐃᖅᑲᓇᐃᔭᖅᑏᑦ ᐊᓯᔾᔨᓕᕌᖓᑕ.  

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᓇᓗᓇᐃᖅᓯᓚᐅᖅᑐᖅ ᐃᒡᓗᕈᓰᑦ ᕿᓂᕐᕕᐅᖃᑦᑕᕐᓂᖏᑦ 

ᖃᓄᕈᓗᑐᐃᓐᓈᖅᑕᐅᓂᖓ ᐊᒻᒪ ᑎᑎᕋᐅᓯᐅᕙᓐᖏᖢᑎᒃ ᕿᓂᕐᓂᕋᓗᐊᕌᖓᒥᒃ. 

ᐅᓂᒃᑳᓕᐊᒥᓂ, ᑕᒻᒪᖅᓯᒪᔪᖅᓯᐅᖅᑎ ᐃᒪᐃᓕᓚᐅᖅᑐᖅ: 

 

“ᐱᓕᕆᕝᕕᒃ ᑐᓴᐅᒪᔾᔪᑎᖃᐅᕋᓗᐊᖅᑎᓪᓗᒋᑦ ᐊᑕᐅᓯᐊᕐᓇᑎᒃ ᐊᓄᓪᓚᒃᓰᕕᖕᒧᑦ 

ᐃᓯᖅᑕᐅᔭᕆᐊᖃᓐᖏᑦᑐᓂᒃ ᐃᓯᖅᓯᖃᑦᑕᖅᑐᕕᓂᕐᓂᒃ, ᖃᐅᔨᓴᐃᓯᒪᓐᖏᑦᑐᑦ ᐃᓯᖅᓯᖃᑦᑕᕐᓂᖅ 

ᖃᓄᐃᑉᐸᓪᓕᐊᖕᒪᖔᖓ, ᓲᕐᓗ ᖃᓄᐃᑦᑐᑦ ᐃᓯᖅᑎᑕᐅᖃᑦᑕᕐᒪᖔᖏᑦ, ᖃᓄᑎᒋ 

ᒪᓗᖕᓇᖅᑎᒋᖕᒪᖔᖓ, ᐅᕝᕙᓘᓐᓃᑦ ᖃᓄᖅ ᐊᓄᓪᓚᒃᓰᕕᖕᒧᑦ ᐃᓯᖅᑕᐅᓚᐅᕐᒪᖔᖏᑦ.  

ᑕᐃᒪᐃᑦᑐᓅᖓᔪᓂᒃ ᑐᓴᐅᒪᔾᔪᑎᓂᒃ ᐱᓯᒪᓐᖏᓪᓗᑎᒃ, ᐱᓕᕆᕝᕕᒃ ᑐᕿᓯᐊᓂᒍᓐᓇᔾᔮᓐᖏᑦᑐᖅ 

ᖃᓄᖅ ᑕᒪᓐᓇ ᐋᖅᑭᒃᑕᐅᔪᓐᓇᕐᒪᖔᖓ ᐅᕝᕙᓘᓐᓃᑦ ᖃᓄᑎᒋ ᐊᒃᑐᐃᓂᖃᖅᑎᒋᖃᑦᑕᕐᒪᖔᖓ 

ᐃᓯᖅᑕᐅᔭᕆᐊᖃᓐᖏᑦᑐᑦ ᐃᓯᖅᓯᔭᕌᖓᑕ ᐊᓄᓪᓚᒃᓰᕕᖕᒧᑦ ᐊᒻᒪ ᖃᓄᖅ ᐊᒃᑐᐃᓂᖃᖃᑦᑕᕐᒪᖔᖓ 

ᐊᓄᓪᓚᒃᓯᖅᑕᐅᔪᓂᒃ.”  

 

ᐊᑦᑕᓇᔾᔭᐃᖅᑕᐅᑦᑎᐊᖅᓯᒪᖁᓪᓗᒋᑦ ᐸᓐᖓᐃᑦᑎᐊᖅᓯᒪᖁᓪᓗᒋᓪᓗ ᐊᓄᓪᓚᒃᓯᐊᑦ ᐃᖅᑲᓇᐃᔭᖅᑎᓪᓗ, 

ᐊᓄᓪᓚᒃᓰᕕᖕᓂ ᐊᐅᓚᑦᓯᔩᑦ ᑲᒪᑦᑎᐊᕆᐊᓖᑦ ᐊᓄᓪᓚᒃᓰᕕᖕᒧᑦ ᐃᓯᖅᑎᑕᐅᔭᕆᐊᖃᓐᖏᑦᑐᓂᒃ.  

ᐊᐅᓚᑕᐅᑦᑎᐊᕐᓂᐊᖅᐸᑕ ᐃᓯᖅᑕᐅᔭᕆᐊᖃᓐᖏᑦᑐᑦ, ᐱᓕᕆᕝᕕᒃ ᓇᓗᓇᐃᔭᐃᔭᕆᐊᓕᒃ 

ᖃᓄᐃᑦᑐᖃᖃᑦᑕᕐᒪᖔᖓ ᐃᓯᖅᑕᐅᔭᕆᐊᖃᓐᖏᑦᑐᓂᒃ ᐃᓯᖅᑐᖃᕌᖓᑦ, ᖃᓄᐃᑦᑐᑦ ᐃᓯᖅᑕᐅᖃᑦᑕᕐᒪᖔᖏᑦ 

ᐊᒻᒪ ᖃᓄᖅ ᐃᓯᖅᑕᐅᖃᑦᑕᕐᒪᖔᖏᑦ ᐊᓄᓪᓚᒃᓰᕕᖕᓄᑦ. 

 

ᑲᑎᒪᔨᕋᓛᑦ ᐅᔾᔨᕆᓚᐅᕐᒥᔪᑦ ᖃᐅᔨᓴᐃᓂᖅ ᐱᔭᕇᑦᑎᐊᕈᓐᓇᖅᑐᖅ ᑭᓯᐊᓂ ᐃᖅᑲᓇᐃᔭᖅᑏᑦ ᐃᒡᓗᕈᓯᕐᓂᒃ 

ᕿᓂᓚᐅᖃᑦᑕᖅᐸᑕ ᐊᑯᓚᐃᑦᑐᒃᑯᑦ ᐊᒻᒪ ᑎᑎᐅᓯᐅᔪᐃᓐᓇᐅᖃᑦᑕᕐᓗᑎᒃ ᕿᓂᕐᓂᓕᒫᑦ ᐊᒻᒪ ᖃᓄᐃᑦᑐᓂᒃ 

ᖃᐅᔨᓚᐅᕐᒪᖔᖏᑦ.  ᐱᓕᕆᕝᕕᒃ ᐊᑐᓕᖅᑎᑦᑎᑲᐅᑎᒋᔭᕆᐊᓕᒃ ᑭᓱᑦ ᑭᑭᑕᐅᖕᒪᖔᖏᑦ ᑭᒃᑯᓪᓗ 

ᓵᑕᒃᓴᐅᖕᒪᖔᖏᑦ, ᐊᒻᒪ ᐃᖅᑲᓇᐃᔭᖅᑏᑦ ᐃᓕᓐᓂᐊᖅᑎᑕᐅᓗᑎᒃ ᑎᓕᔭᐅᓗᑎᒡᓗ ᑕᒪᒃᑯᐊ 

ᑎᑎᕋᖅᑕᐅᑦᑎᐊᖃᑦᑕᖁᓪᓗᒋᑦ ᒪᓕᒐᐃᑦ ᑎᑎᕋᖅᓯᒪᓂᖏᑦ ᒪᓕᒡᓗᒋᑦ. 

 

ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ, ᐱᓕᕆᕝᕕᖕᒥ ᐊᖓᔪᖅᑲᐅᑏᑦ ᐃᒪᐃᓕᓚᐅᖅᓯᒪᔪᑦ: 

 

“ᐃᖅᑲᓇᐃᔮᖃᖅᐸᓪᓕᐊᔪᒍᑦ ᐅᐊᔭᓅᖅᑐᓂᒃ ᐊᑐᖃᑦᑕᕈᒪᓪᓗᑕ ᖃᐅᔨᒪᓂᐊᕋᑦᑕ ᖃᓄᐃᑦᑐᑦ 

ᐃᓯᖅᑎᑕᐅᔭᕆᐊᖃᓐᖏᑦᑐᑦ ᐃᓯᖅᑕᐅᖃᑦᑕᕐᒪᖔᖏᑦ.  ᑕᒪᓐᓇ ᐊᖅᑯᑎᒋᓗᒍ, 

ᖃᐅᔨᓴᐃᑦᑎᐊᒃᑲᓐᓂᕈᓐᓇᖅᓯᓂᐊᖅᑐᒍᑦ.  ᐃᒡᓗᕐᔪᐊᖅ ᐃᓯᖅᑕᐅᔭᕆᐊᖃᓐᖏᑦᑐᓄᑦ 

ᐃᓯᖅᑕᐅᔪᓐᓇᐃᓪᓕᒐᓗᐊᖅᐸᑦ ᓱᓕ ᐊᑲᐅᓐᖏᓕᐅᕈᑎᖃᕐᓂᐊᖅᑐᒍᑦ.  ᑕᒪᒃᑯᐊ 

ᑎᑎᕋᖅᑕᐅᑦᑎᐊᕋᓱᖃᑦᑕᖅᑐᑦ ᒫᓐᓇ.” 

 

ᑲᑎᒪᔨᕋᓛᑦ ᐃᓕᓴᖅᓯᓯᒪᔪᑦ ᐅᓪᓗᒥᓯᐅᑎᓂᒃ ᐅᐊᔭᓅᖅᑐᓂᒃ ᐊᑐᓕᖅᐸᑕ ᑐᑭᓯᓇᖅᓯᒃᑲᓐᓂᕐᓂᐊᖅᑐᖅ 

ᐊᑑᑎᖃᑦᑎᐊᕐᓂᖅᓴᐅᓗᑎᒡᓗ ᑐᓴᐅᒪᔾᔪᑏᑦ ᐊᑐᖅᑕᐅᖃᑦᑕᖅᑐᑦ ᐊᓄᓪᓚᒃᓰᕕᖕᓂ.  ᑕᐃᒪᐃᒃᑲᓗᐊᖅᑎᓪᓗᒍ, 

ᑲᑎᒪᔨᕋᓛᑦ ᐃᓕᓴᖅᓯᓯᒪᖕᒥᔪᑦ ᐊᓄᓪᓚᒃᓰᕕᖕᓂ ᐃᖅᑲᓇᐃᔭᖅᑏᑦ ᖃᓄᐃᑦᑐᖃᑲᓪᓚᓯᑐᐊᖅᐸᑦ 

ᖃᓄᐃᑉᐸᓪᓕᐊᔪᑦ ᑎᑎᕋᖅᑕᐅᑲᐅᑎᒋᖃᑦᑕᕆᐊᓖᑦ ᐊᒻᒪ ᑲᒪᒋᔭᐅᑲᐅᑎᒋᓗᒋᑦ ᐊᖑᒻᒪᑏᓐᓇᕈᓐᓇᕐᓂᐊᕐᒪᑕ 

ᐊᓄᓪᓚᒃᓰᕕᖕᓂ ᖃᓄᐃᓐᓂᕐᓘᑎᒋᔭᐅᔪᓐᓇᖅᑐᑦ ᐅᓄᖅᑑᑎᓪᓗᒋᑦ. 

 

ᑕᒪᓐᓇ ᐱᔾᔪᑎᒋᓪᓗᒍ, ᑲᑎᒪᔨᕋᓛᑦ ᐱᕐᔪᐊᖑᓱᕆᓐᓈᔪᑦ ᐊᓄᓪᓚᒃᓰᕕᖕᓂ ᐃᖅᑲᓇᐃᔭᖅᑏᑦ 

ᓴᓇᕐᕈᑎᖃᐅᑦᑎᐊᖁᓪᓗᒋᑦ ᐊᒻᒪ ᑎᓕᔭᓗᑎᒃ ᑎᑎᕋᖅᑕᐅᕙᓪᓕᐊᐃᓐᓇᖃᑦᑕᖁᓪᓗᒋᑦ 

ᐃᓄᑑᔪᒃᑯᕕᖕᒧᐊᖅᓯᓂᐊᕈᑎᒃ ᐊᒻᒪ ᐃᓯᖅᑎᑕᐅᔭᕆᐊᖃᓐᖏᑦᑐᑦ ᐃᓯᖅᑕᐅᓐᓂᖅᐸᑕ ᑕᕝᕙᓐᖓᔅᓴᐃᓐᓇᖅ, ᐊᒻᒪ 

ᑕᐃᒪᐃᑦᑕᕆᐊᖃᕈᑎᒃ, ᑎᑎᕋᖅᓯᒪᓗᑎᒃ, ᐊᒻᒪ ᑕᐃᒪᐃᓕᐅᖃᑦᑕᖁᓪᓗᒋᑦ ᑕᐃᓐᓇ ᐅᐊᔭᓅᖅᑐᖅ 

ᐊᑐᓕᖅᑎᑕᐅᓚᐅᓐᖏᓐᓂᖓᓂ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᒪᓕᒐᓕᕆᔨᒃᑯᑦ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, ᓇᓗᓇᐃᔭᐃᓗᑎᒃ ᖃᓄᐃᑦᑐᓂᒃ 

ᐊᑐᓕᖅᑎᑦᑎᓂᐊᕐᒪᖔᖏᑦ ᐊᓄᓪᓚᒃᓰᕕᖕᓂ ᐃᖅᑲᓇᐃᔭᖅᑐᓕᒫᑦ ᑲᒪᒋᔭᖃᖃᑦᑕᕐᓂᐊᕐᒪᑕ 

ᑎᑎᕋᖅᑕᐅᖃᑦᑕᕐᓂᐊᕐᒪᑕᓗ ᐱᔾᔪᑏᑦ, ᐱᔪᓐᓇᕐᓂᖅᑖᖅᑎᑕᐅᓚᐅᕐᓂᓂ ᐊᒻᒪ ᐊᑯᓚᐃᑦᑐᒃᑯᑦ 

ᕿᒥᕐᕈᓇᒃᑕᐅᖃᑦᑕᕐᓗᑎᒃ ᐃᓄᑑᔪᒃᑯᕕᖕᒧᐊᖅᓯᓃᑦ, ᓄᑖᑦ ᖃᕆᓴᐅᔭᑦ ᖃᐅᔨᓴᐃᔾᔪᑏᑦ 

ᐊᑐᓕᖅᑎᑕᐅᓚᐅᓐᖏᓐᓂᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, ᓇᓗᓇᐃᔭᐃᓂᐊᖅᐳᑦ 

ᖃᓄᐃᑦᑐᓂᒃ ᐊᑐᓕᖅᑎᑦᑎᓂᐊᕐᒪᖔᖏᑦ ᖃᓄᕐᓗ ᖃᐅᔨᓴᐅᑎᖃᖅᑎᑦᑎᓂᐊᕐᓂᕐᒥᓂᒃ ᐊᓄᓪᓚᒃᓰᕕᖕᒥ 

ᐃᖅᑲᓇᐃᔭᖅᑏᑦ ᐃᒡᓗᕈᓯᕐᓂᒃ ᐊᑯᓚᐃᑦᑐᒃᑯᑦ ᕿᓂᖃᑦᑕᕐᓂᐊᕐᓂᖏᓐᓂᒃ ᐊᒻᒪ ᑎᑎᕋᖅᑕᐅᕙᓪᓕᐊᑦᑎᐊᖃᑦᑕᕐᓗᒋᑦ 

ᑕᐃᒪᐃᓕᐅᕆᔭᕌᖓᒥᒃ, ᐊᒻᒪ ᐅᓂᒃᑳᓕᐊᒥᓂ ᓇᓗᓇᐃᖅᓯᓗᑎᒃ ᖃᓄᐃᑦᑐᓂᒃ ᐊᓄᓪᓚᒃᓰᕕᖕᒧᑦ 

ᐃᓯᖅᑕᐅᔭᕆᐊᖃᖅᑐᓂᒃ ᓇᓂᓯᓚᐅᕐᒪᖔᕐᒥ.  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒪᓕᒐᓕᕆᔨᒃᑯᑦ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, 

ᓇᓗᓇᐃᔭᐃᑦᑎᐊᕐᓂᐊᖅᐳᑦ ᖃᖓ ᐱᔭᕇᖅᑕᕐᕕᒃᓴᖃᕐᓂᐊᕐᒪᖔᖏᑦ ᖃᐅᔨᓴᐃᓂᖅ ᐊᓄᓪᓚᒃᓰᕕᖕᓄᑦ 

ᐃᓯᖅᑕᐅᔭᕆᐊᖃᓐᖏᑦᑐᑦ ᐱᕙᓪᓕᐊᓂᖏᓐᓂᒃ ᐊᒻᒪ ᖃᓄᐃᑉᐸᓪᓕᐊᓂᖏᑦ. 

ᐱᔾᔪᑎ: ᓯᕗᒧᓐ ᑕᑯᓐᓇᖑᐊᖅᑕᐅᔪᖅ ᐊᒻᒪᓗ ᐊᐅᓚᑦᑎᒍᓰᑦ 

 

ᔮᓐᓄᐊᓕ 25, 2013-ᖑᑎᓪᓗᒍ, ᓄᓇᕗᑦ ᒐᕙᒪᖓ ᓴᖅᑮᓚᐅᖅᓯᒪᔪᖅ ᐱᕙᓪᓕᐊᔪᓕᕆᔨᓄᑦ ᑐᓴᖅᑎᑦᑎᒍᑎᒥᒃ 

ᐅᖃᐅᓯᖃᖅᑐᑎᒃ ᑲᖏᖅᓯᓂᕐᒥ ᒪᒥᓴᕐᕕᒻᒥᒃ ᒪᑐᐃᖅᓯᓂᕋᖅᑐᑎᒃ. ᑖᓐᓇ ᐱᕙᓪᓕᐊᔪᓕᕆᔨᓄᑦ ᓴᖅᑭᖅᑕᖅ 

ᐅᑲᖅᓯᒪᓚᐅᖅᑐᖅ:  

 

“ᑖᓐᓇ ᒪᒥᓴᕐᕕᒃ ᐊᑐᐃᓐᓇᕈᐃᓂᐊᖅᑐᖅ ᐊᒥᓱᓂᒃ ᐱᓕᕆᐊᒃᓴᐅᔪᓂᒃ ᐃᑲᔫᑎᒃᓴᐅᔪᓂᓪᓗ 

ᑎᒍᔭᐅᒪᔪᓄᑦ, ᐃᖅᑲᓇᐃᔭᖅᑎᓄᑦ, ᐊᒻᒪᓗ ᓄᓇᓕᒻᒧᓐ….ᑎᒍᔭᐅᒪᔪᐃᑦ ᐃᓚᐅᖁᔭᐅᖃᑦᑕᓂᐊᖅᑐᑦ 

ᐱᓕᕆᑎᑦᑎᓂᐅᔪᓄᑦ ᐱᕋᔭᖃᑦᑕᕈᓐᓃᓂᕐᒧᓐ ᑎᑭᑦᑎᑕᐅᒐᓱᐊᖅᑐᑎᒃ ᐊᒻᒪᓗ ᑐᕌᖅᑕᖃᖅᑐᑎᒃ 

ᓄᓇᓕᓐᓂ ᑐᓐᖓᕕᓕᓐᓂᒃ ᐱᓕᕆᓂᐅᔪᓂᒃ ᐃᑲᔫᑕᐅᒐᓱᐊᖅᑐᓂᒃ ᑕᒪᒃᑯᓂᖓ ᐊᐃᑉᐸᕇᑦ 

ᐋᓐᓂᖅᑎᖃᑦᑕᐅᑎᓂᖏᓐᓂᑦ ᐊᒻᒪᓗ ᐅᖃᓕᒫᕆᐅᖅᓴᓂᕐᓂᒃ.” 

 

ᑖᒃᑯᐊ ᑲᑎᒪᔨᕋᓛᑦ ᑕᑯᒻᒪᑕ ᑖᓐᓇ ᑲᖏᖅᓯᓂᕐᒥ ᒪᒥᓴᕐᕕᒃ  ᓴᓇᔭᐅᓂᕐᒪᓐ ᐃᑲᔫᑎᐅᒐᓱᐊᖅᑐᓂ ᕿᑭᖅᑖᓗᒻᒥ 

ᐃᑲᔪᖅᑕᐅᕕᐅᑉ ᑕᑕᓗᐊᕐᓂᕆᕙᑦᑕᖓᓄᑦ ᐊᒻᒪᓗ ᐅᐊᑦᑎᔭᐅᒋᐊᖃᓗᐊᓐᖏᑦᑐᓄᑦ ᑎᒍᔭᐅᒪᕕᐅᓪᓗᓂ 

ᐱᑎᑦᑎᕕᒃᓴᐅᓂᐊᕐᓗᓂ ᐱᕋᔭᒃᑲᓐᓂᕈᒪᒍᓐᓃᕐᕕᐅᓗᓂ ᑎᒍᔭᐅᒪᔪᓄᑦ ᓄᓇᕗᒥ.   

 

ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᕐᕕᒻᒧᓐ, ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓ ᐅᖃᓚᐅᖅᑐᖅ ᑕᐃᓐᓇ 

ᑲᖏᖅᓯᓂᕐᒥ ᒪᒥᓴᕐᕕᒃ ᓇᒻᒥᓂ ᐊᐅᓚᒍᑎᒋᓂᐊᖅᑕᒥᓂᒃ ᒪᓕᒐᔅᓴᖃᕐᓂᖏᒻᒪᓐ ᒪᑐᐃᖅᑕᐅᑎᓪᓗᒍ ᑕᐃᒫᓪᓗ 

“ᐊᐅᓚᔪᒥᓂᐅᓪᓗᓂ ᐊᑐᑲᐃᓐᓇᖅᑐᓂ, ᐊᒻᒪᓗ ᑭᖑᓂᐊᒍᑦ ᐊᑐᓕᓪᓚᕆᑦᑐᒥᓂᐅᓪᓗᑎᒃ ᐊᐅᓚᑦᑎᓂᕐᒧᓐ 

ᒪᓕᒐᕆᔭᐅᔪᓂᒃ ᕿᑭᖅᑖᓗᒻᒥ ᐃᑲᔪᖅᑕᐅᕕᐅᑉ ᐊᑐᖅᐸᑦᑕᖏᓐᓂᑦ.” 

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᒪᓕᒐᓕᐅᖅᑏᑦ ᐃᓱᒫᓗᒋᔭᒥᓂᒃ ᐅᖃᐅᓯᖃᖅᐸᓚᐅᖅᑐᑦ ᐱᔾᔪᑎᓕᓐᓂᒃ 

ᐱᒻᒪᕆᐅᓂᖓᓂᒃ ᐋᖅᑭᒃᓯᔪᖃᕆᐊᖃᕐᓂᖓᓂᒃ ᐊᐅᓚᑕᐅᓂᖓᓄᑦ ᒪᓕᒐᐅᓂᐊᖅᑐᓂᒃ ᑲᖏᖅᓯᓂᕐᒥ 

ᒪᒥᓴᕐᕕᒻᒧᓐ. ᐅᖃᕆᐊᖅᑐᖅᓯᒪᔪᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᓃᓐᖔᖅᑐᑦ ᐃᒫᒃ ᐅᖃᓚᐅᖅᑐᑦ:  

 

”ᑕᐃᓐᓇᓕ ᑲᖏᖅᓯᓂᕐᒦᑦᑐᖅ ᓴᓇᔭᐅᓐᓂᕐᒪᓐ ᒪᒥᓴᕐᕕᐅᓂᐊᕐᓗᓂ, ᓂᕆᐅᒋᒐᑦᑎᒍ ᐃᒻᒥᓄᑦ 

ᐊᐅᓚᒍᑎᒋᓂᐊᖅᑕᒥᓂᒃ ᐊᑐᐊᒐᖃᕐᓂᐊᖅᑐᒋᓪᓗᒍ. ᐋᖅᑭᒃᓯᒪᔪᖅᑕᖃᖅᑎᓐᓇᒍ ᖃᓄᖅ 

ᐊᐅᓚᓂᐊᕐᒪᖔᖅ, ᐅᕙᑦᑎᓄᓪᓕ ᓇᓗᓇᖅᐳᖅ ᖃᓄᖅ ᑐᕌᒐᕐᒥᓄᑦ ᑎᑭᐅᑎᓂᐊᕐᒪᖔᖅ 

ᒪᒥᓴᕐᕕᐅᓗᓂ ᐊᔾᔨᖃᓐᖏᓪᓗᓂ ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥᒃ.” 

 

ᑲᑎᒪᔨᕋᓛᑦ ᑕᑯᔪᑦ ᐃᓱᒫᓗᑦᑐᑎᒃ ᑖᓐᓇ ᐱᓕᕆᕕᒃ ᓴᓇᔭᐅᖅᓯᒪᓐᖏᒪᑦ ᓱᓕ ᓯᕗᒧᓐ ᑕᑯᓐᓇᖑᐊᖅᑕᒥᓂᒃ 

ᐅᕝᕙᓘᓐᓃᑦ ᐊᐅᓚᑕᐅᓂᕆᓂᐊᖅᑕᖓᓄᑦ ᒪᓕᒐᕐᓂᒃ ᑐᕌᖓᔪᓂᒃ ᑲᖏᖅᓯᓂᕐᒥ ᒪᒥᓴᕐᕕᒻᒧᓐ. 

 

ᑖᒃᑯᐊ ᑲᑎᒪᔨᕋᓛᑦ ᐃᓕᑕᖅᓯᔪᑦ ᑖᓐᓇ ᐱᓕᕆᕕᒃ ᒫᓐᓇᕈᓘᓚᐅᖅᑐᖅ ᓴᓇᓚᐅᕐᒪᓐ  ᖁᓚᐅᑦᑎᔪᒥᒃ 

ᑕᑯᓐᓇᖑᐊᕐᓂᐅᔪᒥᒃ ᑎᒍᔭᐅᒪᔪᓕᕆᔨᓄᑦ ᑐᕌᖓᔪᒥᒃ, ᑕᐃᒪᐃᒃᑲᔭᖅᑐᒥᒃ “ᓴᖅᑭᔮᖅᑎᑦᑎᓗᑎᒃ 

ᐊᑦᑕᓇᓐᖏᑦᑐᓂᒃ ᓄᓇᖅᑲᑎᒌᓂᒃ ᑕᒪᐅᓇ ᐃᑲᔪᖅᓰᓂᒃᑯᑦ ᐱᓕᕆᐊᖑᒋᐊᓕᓐᓂᒃ ᐃᒻᒥᓂᓪᓗ 

ᐱᔪᓐᓇᖅᓯᑎᑦᑎᓂᕐᒥᒃ ᓄᓇᕗᒥᐅᓂᒃ ᒪᓕᒐᕐᓂᒃ ᓱᕋᐃᓯᒪᔪᓂᒃ ᑕᒪᐅᓇ ᐅᓗᕆᐊᓇᖅᑐᓂᒃ ᐊᐅᓚᑦᑎᓂᒃᑯᑦ 

ᐊᐅᓪᓚᔾᔭᒍᓐᓇᐃᓪᓕᑎᑦᑎᓯᒪᓐᖏᓂᖅᐹᒃᑯᑦ” 

 

ᑕᐃᒪᐃᒃᑲᓗᐊᖅᑎᓪᓗᒍᓕ, ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᐱᓕᕆᕕᐅᑉ ᐊᖏᔪᖅᑲᐅᑎᖏᑦ 

ᓇᓗᓇᐃᖅᑐᐃᑦᑎᐊᓚᐅᖅᑐᑦ ᑕᐃᓐᓇ ᑲᖏᖅᓯᓂᕐᒥ ᒪᒥᓴᕐᕕᒃ ᐃᓯᖅᑎᑦᑎᖃᑦᑕᓂᐊᕐᒪᓐ ᑕᐃᒃᑯᓂᖓᑐᐊᖅ 

ᒥᑭᓂᖅᐹᒃᑯᑦ ᕿᑎᐊᓂᓗ ᐅᐊᑦᑎᔭᐅᒋᐊᖃᕐᓂᓕᓐᓂᒃ ᒪᓕᓪᓗᑎᒃ ᑎᒍᔭᐅᒪᔫᑉ ᖃᓄᐃᓕᐅᕐᓂᕆᕙᑦᑕᖓ 

ᓱᕋᐃᓂᐅᓴᓂᐊᓐᖏᑉᐸᑦ ᑖᔅᓱᒪ ᑎᒍᔭᐅᒪᕕᐅᑉ ᐊᑐᖅᑕᖏᓐᓂᑦ ᒪᒥᓴᕐᕕᐅᓪᓗᓂ, ᐊᓪᓛᑦ ᓯᕗᒧᓐ 

ᑕᑯᓐᓇᖑᐊᖅᑕᒥᓂᒃ ᓇᒻᒥᓂᖅ ᐱᖃᓐᖏᒃᑲᓗᐊᖅᑎᓪᓗᒋᑦ ᐊᔾᔨᖃᓐᖏᑦᑐᒥᒃ ᐊᓯᖏᓐᓂᒃ ᑎᒍᔭᐅᒪᕕᓐᓄ 

ᐊᑐᖅᑕᐅᕙᑦᑐᓂᒃ ᓄᓇᕗᒥ. 

ᑲᑎᒪᔨᕋᓛᑦ ᑕᑯᔪᑦ ᐃᓱᒫᓗᑦᑐᑎᒃ ᑕᐃᒃᑯᓂᖓ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᑦ 

ᐅᖃᖅᓯᒪᒻᒪᑕ ᑕᐃᑲᓂ ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥ ᑎᒍᔭᐅᒪᔪᖅ ᖃᑦᑎᐅᒋᐊᖃᕐᓂᖏᓐ 

ᖁᓛᓃᖏᓐᓇᖅᓯᒪᒻᒪᑕ ᖃᑦᑎᓂᑦ ᐃᓄᖃᕆᐊᖃᕐᓂᖓᑕ, ᑕᐃᑲᓂᓗ ᑲᖏᖅᓯᓂᕐᒥ ᒪᒥᓴᕐᕕᒻᒥ ᑎᒍᔭᐅᒪᔪᑦ 

ᖃᑦᑎᐅᓂᖏᑦ ᐊᑖᓃᖏᓐᓇᓂᕐᒪᑕ ᐃᓄᒋᔪᓐᓇᖅᑕᖏᑦ ᑕᑯᓐᓈᖅᑐᒋᑦ. ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, 

ᒪᓕᒐᓕᐅᖅᑏᑦ ᐊᐱᖅᑯᑎᖃᖃᑦᑕᔪᔪᑦ ᓱᒻᒪᓐ ᐊᒥᓲᓂᖏᑦ ᐊᔾᔨᒌᓐᖏᒻᒪᖔᑕ. ᑭᐅᔾᔪᑎᒥᓂ, ᐱᓕᕆᕕᐅᑉ 

ᐊᖏᔪᖅᑲᐅᑎᖏᑦ ᐅᖃᓚᐅᖅᑐᑦ: 

 

“ᐃᖅᑲᓇᐃᔭᖅᑎᐅᖃᑎᒐ ᐅᖃᕋᑖᕐᒪᓐ ᒫᓐᓇ ᑲᖏᖅᓯᓂᕐᒦᑦᑐᖅ ᐃᓄᖃᖅᐸᑦᑐᖅ 42ᓂᒃ. ᑖᓐᓇ 

ᐱᓇᓱᐊᕈᓯᖅᑕᒫᖅ ᐊᓯᔾᔨᑕᖅᑐᖅ, ᑎᒍᔭᐅᒪᔪᐃᑦ ᐃᓯᖅᐸᓪᓕᐊᑎᓪᓗᒋᑦ. ᒪᒥᓴᕐᕕᐅᓂᐊᖅᓯᒪᓂᖓ 

ᓱᕋᒍᒪᓐᖏᓇᑦᑎᒍ ᐃᓯᖅᑎᑦᑎᖃᑦᑕᕐᓗᑕ ᑎᒍᔭᐅᒪᔪᓂᒃ ᒪᒥᓴᕐᕕᒻᒧᓐ ᓈᒻᒪᖏᑦᑐᓂᒃ.” 

 

ᑲᑎᒪᔨᕋᓛᑦ ᓴᓐᖏᓈᕆᓪᓗᑎᒃ ᐱᒻᒪᕆᐅᓂᕋᐃᔪᑦ ᓴᖅᑮᓂᕐᓂᒃ ᓯᕗᒧᓐ ᑕᑯᓐᓇᖑᐊᕐᓂᐅᔪᓂᒃ 

ᐊᐅᓚᑕᐅᓂᖓᓄᓪᓗ ᐊᑐᐊᒐᐅᔪᓂᒃ ᐃᓛᒃᑰᖓᔪᓂᒃ ᓄᓇᕗᒥ ᑎᒍᔭᐅᒪᕕᓕᒫᓄᑦ ᐱᑕᖃᖅᑎᑦᑎᓂᐊᖅᑐᓂᒃ 

ᓇᓗᓇᓐᖏᑎᐊᖅᑐᓂᒃ ᑐᕌᒐᐅᔪᓂᒃ ᐃᖅᑲᓇᐃᔭᖅᑎᓄᑦ ᐊᐅᓚᑦᑎᔨᐅᔪᓄᓪᓗ ᑎᒍᔭᐅᒪᕕᐅᔪᓂ ᐃᓛᒃᑯᑦ. ᑖᔅᓱᒪ 

ᐱᓕᕆᕕᐅᑉ  ᒫᓐᓇ ᐊᐅᓚᑦᑎᒍᓯᖏᑦ ᒪᓕᓪᓗᒋᑦ ᑕᐃᓐᓇ ᑲᖏᖅᓯᓂᕐᒥ ᒪᒥᓴᕐᕕᒃ ᐃᓯᖁᔨᓐᖏᒍᓐᓇᓂᐊᕐᒪᓐ 

ᑎᒍᔭᐅᒪᔪᓂᒃ ᐱᔾᔪᑎᖃᓐᖏᓪᓗᑎᒃ ᑎᒍᔭᐅᒪᔫᑉ ᖃᓄᑎᒋ ᐅᐊᑦᑎᔭᐅᒋᐊᖃᕐᓂᖓᓂᒃ, ᑕᐃᒪᓕ ᑕᒪᒃᑯᐊ 

ᒪᓕᑦᑕᐅᒋᐊᓖᑦ ᓇᓗᓇᐃᖅᑕᐅᑎᐊᕆᐊᖃᖅᐳᑦ ᑎᒍᔭᐅᒪᔪᓕᕆᔨᓄᑦ ᐃᖅᑲᓇᐃᔭᖅᑎᓄᑦ ᐊᒻᒪᓗ 

ᒪᓕᒋᐊᖃᕐᓗᑎᒃ ᑖᔅᓱᒪ ᑎᒍᔭᐅᒪᕕᐅᑉ ᑐᕌᒐᓕᐊᕆᓯᒪᔭᖏᓐᓂᑦ.  

 

ᒪᐃ 1, 2015ᒥ, ᒪᓕᒐᓕᕆᔨᒃᑯᑦ ᐱᓕᕆᕕᖓᓐ ᑳᓐᑐᕌᑦᑕᕋᓱᐊᔅᓴᒥᒃ ᐊᑎᓕᒻᒥᒃ ᐃᖅᑲᓇᐃᔭᖅᑎᓕᕆᓂᖅ, 

ᐆᕙᑕᐃ ᐊᒻᒪᓗ ᓄᓇᕗᒥ ᑎᒍᔭᐅᒪᔪᓕᕆᔩᑦ ᐱᓕᕆᕕᖓᓂ ᐋᖅᑭᑎᖅᓯᒪᓂᖓᓂᒃ ᕿᒥᕐᕈᓂᕐᒧᓐ. ᑖᓐᓇ 

ᑐᒃᓯᕋᐅᑎ ᐅᖃᖅᓯᒪᔪᖅ ᑖᒃᑯᐊ ᑎᒍᔭᐅᒪᔪᓕᕆᔩᑦ ᐱᓕᕆᕕᖓ ᐃᖅᑲᓇᐃᔭᖅᑎᑭᔅᓱᕐᒪᓐ, ᐊᒻᒪᓗᒎᖅ 

“ᐃᖅᑲᓇᐃᔭᖅᑎᖏᑦ ᐊᓯᔾᔨᖅᑕᕕᐅᑎᑦᑐᑎᒃ.”  

 

ᑲᑎᒪᔨᕋᓛᑦ ᐃᓕᑕᖅᓯᔪᑦ  ᑕᒪᒃᑯᐊ ᑎᒍᔭᐅᒪᕕᓕᒫᑦ ᓄᓇᕗᒥ ᑲᑐᔾᔨᓂᐅᓴᑐᐃᓐᓇᕐᒪᑕ ᐊᔾᔨᒌᓂᒃ 

ᑐᕌᒐᕆᔭᐅᔪᓂᒃ ᑎᒍᔭᐅᒪᔪᓕᕆᔨᒃᑯᑦ ᐱᓕᕆᕕᖓᑕ ᑐᕌᒐᖏᓐᓂᑦ, ᑭᓯᐊᓂᓕ ᓇᓗᓇᓐᖏᒻᒪᓐ ᐃᓛᒃᑯᑦ 

ᑎᒍᔭᐅᒪᕖᑦ ᐃᒻᒥᒃᑯᑦ ᐊᔾᔨᒌᓐᖏᑦᑐᓂᒃ ᐱᔪᓐᓇᕐᓂᖃᕐᒪᑕ, ᐱᓕᕆᓂᖃᖅᑐᑎᒃ, ᐊᒻᒪᓗ ᓄᓇᓕᓐᓄᑦ 

ᐃᑲᔪᖅᓯᖅᑕᐅᓯᒪᓂᖃᖅᑐᑎᒃ. ᐱᒻᒪᕆᓪᓚᕆᐊᓘᕗᕐᓕ ᑕᒪᒃᑯᐊ ᑎᒍᔭᐅᒪᕕᓕᕆᔨᑦ ᐱᓕᕆᕕᖓᑕ 

ᐊᐅᓚᑦᑎᔨᖏᑦ ᐋᖅᑭᑦᑎᕆᓯᒪᑉᐸᑕ ᑐᕌᖅᑕᕆᔭᐅᓂᐊᖅᑐᓂᒃ ᐱᔪᓐᓇᖃᑦᑕᓂᐊᕐᒪᑕ ᐊᔾᔨᒌᓂᒃ ᖁᑦᑎᓐᓂᓕᓐᓂᒃ 

ᐱᔨᑦᑎᕋᐅᑎᓂᒃ ᐱᑕᖃᖅᑎᑦᑎᖃᑦᑕᓂᐊᕐᓗᑎᒃ, ᑕᕝᕙᓴᐃᓐᓇᖅ ᐊᒃᓱᕉᑎᖃᕐᒥᓗᑎᒃ ᐃᓱᒫᓗᓇᖅᑐᓂᒃ 

ᐃᓚᖃᖅᑐᓂᒃ ᐃᖅᑲᓇᐃᔭᖅᑏᑦ ᐊᓯᔾᔨᖅᑕᓗᐊᕐᓂᖏᓐᓂᑦ.  

 

ᑖᓐᓇ ᐱᔾᔪᑎᒋᓪᓗᒍ, ᑲᑎᒪᔨᕋᓛᑦ ᐅᖃᐅᓯᖃᓪᓚᕆᑉᐳᑦ ᐱᒻᒪᕆᐊᓘᓂᖓᓂᒃ ᐋᖅᑭᑦᑎᕆᓂᐅᑉ ᐃᓛᑰᖓᔪᓂᒃ 

ᐃᒻᒥᒃᑯᑦ ᓯᕗᒧᓐ ᑕᑯᓐᓇᖑᐊᖅᑕᐅᔪᓂᒃ ᖃᓄᕐᓗ ᐊᐅᓚᑕᐅᓂᐊᕐᒪᖔᑕ ᐊᑐᐊᒐᕐᓂᒃ, ᐃᓛᒃᑯᑦ 

ᑎᒍᔭᐅᒪᕕᓕᒫᓄᑦ.  

 

 
 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ ᓈᓴᐅᑎᖓ #4 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᒪᓕᒐᓕᕆᔨᒃᑯᑦ ᐋᖅᑭᒃᓱᐃᓗᑎᒃ ᐊᓄᓪᓚᒃᓰᕕᖕᓂ ᑕᑯᓐᓇᓐᖑᐊᖅᑕᐅᔪᓂᒃ ᐊᒻᒪ 

ᐊᐅᓚᑦᑎᔾᔪᑏᑦ ᒪᓕᒐᖏᓐᓂᒃ ᐊᔪᕐᓇᕈᓐᓃᑐᐊᖅᐸᑦ ᐊᒻᒪ ᐊᑐᐃᓐᓇᕈᐃᓗᑎᒃ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, ᖃᖓ 

ᐱᔭᕇᖅᑕᐅᓂᐊᕐᒪᖔᖏᑦ ᑖᒃᑯᐊ ᓴᓇᔭᐅᓂᐊᖅᑐᑦ ᐊᒻᒪ ᖃᖓ ᐊᑐᓕᖅᑎᑕᐅᓂᐊᕐᒪᖔᖏᑦ ᑕᑯᓐᓇᓐᖑᐊᖅᑕᖏᑦ 

ᐊᒻᒪ ᐊᐅᓚᑦᑎᔾᔪᑏᑦ ᒪᓕᒐᖏᑦ. 

ᐱᔾᔪᑎ: ᐃᓄᐃᑦ ᐃᓕᖅᑯᓯᖏᓐᓂ ᐱᐅᓯᖏᑦ ᐊᓐᓂᕆᔭᐅᔪᑦ 

 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ, ᑲᑎᒪᔨᑦ ᓴᖅᑭᑦᑎᖃᑦᑕᓚᐅᖅᑐᑦ ᐃᓱᒫᓗᒍᑎᒥᖕᓂᒃ 

ᐊᒃᑐᐊᓂᖃᖅᑐᓂᒃ ᐊᓄᓪᓚᒃᓰᕕᓕᕆᔨᒃᑯᑦ ᐱᒋᐊᖅᑎᑦᓯᒪᔭᖏᓐᓂᒃ ᐱᖃᓯᐅᔾᔨᖁᓪᓗᒋᑦ ᐃᓄᐃᑦ ᐃᓕᖅᑯᓯᖏᑕ 

ᐱᐅᓯᖏᓐᓂᒃ ᐃᓗᐊᓂ ᐊᓄᓪᓚᒃᓯᖅᑕᐅᔪᑦ ᒥᐊᓂᕆᔭᐅᔾᔪᑎᖏᑕ ᐊᐅᓚᓂᖏᓐᓄᑦ ᐊᒻᒪᓗ 

ᐋᖅᑭᒡᓯᖅᑕᐅᓂᖏᓐᓄᑦ ᐱᓕᕆᐊᓄᑦ.  ᑭᐅᑎᓪᓗᒋᑦ, ᐱᓕᕆᕕᖕᒥ ᐊᖓᔪᖅᑲᐅᑎᐅᔪᑦ ᐅᖃᓚᐅᖅᑐᑦ 

ᐊᓄᓪᓚᒃᓰᕕᓕᕆᔨᒃᑯᑦ ᐱᓕᕆᕕᖓᑦ ᒫᓐᓇ ᐃᖅᑲᓇᐃᔭᖃᑎᖃᖃᑦᑕᖅᑐᑦ ᐃᓐᓇᕐᓂᒃ ᐃᓅᓯᓕᕆᓂᐊᖅᑎᓪᓗᒋᑦ 

ᑎᖑᔭᐅᖅᑲᔪᓄᑦ ᐊᒻᒪ ᐃᓄᐃᑦ ᐱᖅᑯᓯᖏᓐᓂᒃ ᐃᓕᓐᓂᐊᖅᑎᑦᑎᓪᓗᑎᒃ, ᑕᐃᒪᓐᓇ ᐸᕐᓇᒃᑕᐅᖃᑦᑕᖅᑐᑦ 

ᑎᒍᔭᐅᖅᑕᔪᑦ ᐃᓚᐅᔪᓐᓇᖅᓯᓂᐊᕐᒪᑕ ᐊᐅᓪᓛᖅᓯᒪᑎᑕᐅᖃᑦᑕᖅᑐᓄᑦ. 

 

ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ ᐃᒪᓐᓇ: 

 

“ᐊᓄᓪᓚᒃᓰᕕᖕᒥ ᑎᓕᓯᔾᔪᑎᐅᔪᑦ ᑐᑭᒧᐊᒍᑕᐅᖃᑦᑕᖅᓯᒪᕗᑦ ᐱᖃᓯᐅᔾᔭᐅᒐᓱᐊᖅᑎᓪᓗᒋᑦ 

ᐃᓕᖅᑯᓯᓕᕆᓂᖅ ᐱᓕᕆᐊᑦ ᐃᓗᐊᓄᑦ, ᐱᓗᐊᖅᑐᒥᒃ ᐃᓚᐅᑎᑦᓯᖃᑦᑕᖅᑐᑦ ᐃᓐᓇᕐᓂᒃ ᐊᒻᒪᓗ 

ᐱᓕᕆᔾᔪᑎᖃᖅᑎᑦᑎᖃᑦᑕᖅᑐᑦ ᓄᓇᒥ ᐊᐅᓪᓚᖅᓯᒪᑎᓪᓗᒋᑦ. ᑭᓯᐊᓂᓕ, ᑎᓕᓯᔾᔪᑎᐅᔪᑦ 

ᑐᑭᒧᐊᒍᑎᖃᓗᐊᖏᒻᒪᑕ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐱᖃᓯᔾᔭᐅᔪᓐᓇᕐᒪᖔᑕ ᐱᓕᕆᐊᖏᑕ 

ᐃᓗᓕᖏᓐᓄᑦ ᐊᓄᓪᓚᒃᓰᕕᓕᕆᓂᐅᑉ ᐊᐅᓚᓂᖓᑕ.” 

 

ᑲᑎᒪᕋᓛᑦ ᓇᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ, ᐱᓕᕆᕕᖕᒥ ᐊᖓᔪᖅᑲᐅᑎᑦ ᐃᒪᓐᓇ ᐅᖃᓚᐅᖅᑐᑦ: 

 

“ᓯᕗᔪᐊᒃᑎᑦᑎᔪᒪᒐᑦᑕ ᓄᑖᑦ ᐱᖁᔭᖅᑎᒍᑦ ᓴᓇᔭᐅᔭᕆᐊᖃᖅᑐᑦ ᑐᑭᖃᑦᑎᐊᖁᓪᓗᑦ ᓄᓇᕗᒧᑦ, 

ᐱᖃᓯᐅᔾᔨᓯᒪᓂᐊᕐᒪᑕ ᐃᓄᐃᑦ ᐃᓕᖅᑯᓯᖏᑕ ᐱᖅᑯᓯᖏᓐᓂᒃ ᐊᒻᒪᓗ ᐱᖃᓯᐅᔾᔨᓯᒪᓗᑎᒃ 

ᐊᔾᔨᐅᖏᑦᑐᒥᒃ ᓄᓇᖃᕐᓂᑦᑎᓐᓂᒃ ᑕᐃᒪᓐᓇ ᑐᓐᖓᕕᓕᐅᕈᓐᓇᖅᑕᕗᑦ ᐃᓄᖁᑎᕗᑦ.” 

 

ᑭᓯᐊᓂᓕ, ᑲᑎᒪᔨᑦ ᑐᓴᒐᒃᓴᓂᒃ ᓇᓗᓇᐃᖅᑎᖅᓯᒪᔪᓂᒃ ᑐᓂᔭᐅᓚᐅᖏᑦᑐᑦ ᐱᓕᕆᕕᒃ 

ᐱᖃᓯᐅᔾᔨᓯᒪᑦᑎᐊᕋᓗᐊᕐᒪᖔᑦ ᐃᓄᐃᑦ ᐃᓕᖅᑯᓯᖏᑕ ᐱᐅᓯᖏᓐᓂᒃ ᒪᒥᓴᕐᓂᕐᒧᑦ ᑐᕌᖓᔪᓂᒃ, 

ᐊᓄᓪᓚᒃᓯᖅᑕᐅᔪᓪᓗ ᒥᐊᓂᕆᔭᐅᔾᔪᑎᖏᓐᓄᑦ ᐊᒻᒪᓗ ᐊᓂᑎᑕᐅᓂᒃᓴᖏᓐᓄᑦ ᐸᕐᓇᐅᑎᓄᑦ ᐊᒻᒪᓗ 

ᐊᓯᖏᓐᓄᑦ ᐊᓄᓪᓚᒃᓰᕕᐅᑉ ᐊᐅᓚᖓᓄᑦ ᐊᑐᖅᑕᐅᓂᐊᖅᑐᓂᒃ. 

 

  

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖅᐳᑦ ᒪᓕᒐᓕᕆᔨᒃᑯᑦ ᐊᑐᐃᓐᓇᕈᐃᓗᑎᒃ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, ᐃᓗᐃᒃᑲᓂᒃ 

ᐅᓂᒃᑳᑦᑎᐊᖅᓯᒪᔪᓂᒃ ᐊᐅᓚᔾᔭᐃᔾᔪᑏᑦ ᐸᕐᓇᐅᑎᖏᓐᓂᒃ, ᐃᓚᓕᐅᓪᓗᒋᑦ ᖃᖓ ᐱᔭᕇᖅᑕᕐᕕᒃᓴᖃᕐᓂᐊᕐᓂᖏᑦ 

ᐊᒻᒪ ᖃᓄᐃᑦᑑᓂᐊᕐᓂᖏᑦ ᐊᐅᓚᔾᔭᐃᔾᔪᑏᑦ, ᐃᓚᓕᐅᔾᔭᐅᓂᐊᕐᓂᖏᓪᓗ ᐃᓄᐃᑦ ᐃᓅᓯᕐᒧᑦ ᐅᒃᐱᕆᔭᖏᑦᑕ 

ᐊᑐᓕᖅᑎᑕᐅᓂᐊᕐᓂᖏᑦ ᐊᓄᓪᓚᒃᓰᕕᓕᒫᓂ. 

ᐱᔾᔪᑎ: ᑎᒍᔭᐅᖅᑲᔪᑦ ᐊᑐᓂ ᒥᐊᓂᕆᔭᐅᔾᔪᑎᖏᑦ 

 

ᐊᓄᓪᓚᒃᓰᕕᓕᕆᓂᕐᒧᑦ ᐱᔨᑦᓯᖅᑎᐅᔪᑦ ᑲᒪᒋᔭᒃᓴᖃᕐᒪᑕ ᐊᑦᑕᕐᓇᖏᑦᑐᒥ ᐃᓂᖃᖅᑎᑦᑎᓂᕐᒥᒃ ᐊᒻᒪ 

ᐋᖅᑭᒡᓯᕈᑎᖃᕐᓗᑎᒃ ᒪᒥᓴᐃᔾᔪᑎᓄᑦ ᐱᔨᑦᓯᕈᑎᖃᕐᓗᑎᒃ ᐊᓄᓪᓚᒃᓯᖅᑕᐅᔪᓄᑦ ᓄᓇᕗᒥ.  

ᐋᖅᑭᒡᓯᖅᑕᐅᖃᑦᑕᕐᓗᑎᒃ ᐊᒻᒪᓗ ᒪᒥᓴᖅᑕᐅᖃᑦᑕᕐᓗᑎᒃ ᐊᓄᓪᓚᒃᓯᖅᑕᐅᔪᑦ ᐊᑐᕐᓗᑎᒃ ᐊᓄᓪᓚᒃᓯᐊᑦ 

ᒥᐊᓂᕆᔭᐅᔾᔪᑎᖏᑕ ᑎᑎᖅᑲᖁᑎᖏᓐᓄᑦ ᐊᐅᓚᑦᑎᔾᔪᑎᓂᒃ ᐊᒻᒪᓗ ᐊᑐᐃᓐᓇᐅᑎᑦᑎᓗᑎᒃ ᒪᒥᓴᕐᓂᕐᒧᑦ 

ᐋᖅᑭᒡᓯᕐᓂᕐᒧᑦ ᐱᓕᕆᔾᔪᑎᖏᓐᓂᒃ ᑎᒍᔭᐅᖅᑲᔪᑦ. 

 

ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᑎ ᐃᒪᓐᓇ ᐅᖃᓚᐅᖅᑐᖅ: 

 

“ᐊᓄᓪᓚᒃᓯᖅᑕᐅᔪᑦ ᒥᐊᓂᕆᔭᐅᔾᔪᑎᖏᓐᓄᑦ ᐊᐅᓚᑦᑎᔾᔪᑎᑦ ᓄᓇᕗᒥ ᐊᓄᓪᓚᒃᓰᕕᖏᓐᓄᑦ 

ᐱᖃᓯᐅᔾᔨᓯᒪᕗᑦ ᒪᓕᒐᕐᓂᒃ ᓇᓗᓇᐃᖅᑕᐅᓯᒪᔪᓂᒃ ᖃᐅᔨᓴᖅᑕᐅᖁᓪᓗᒍ ᕿᒥᕐᕈᓇᒃᑕᐅᓗᑎᒃ 

ᑎᒍᔭᐅᖅᑲᔫᑉ ᑭᓐᖒᒪᔭᖏᑦ ᐊᒻᒪᓗ ᐊᑦᑕᕐᓇᕐᓂᕆᔭᖏᑦ, ᓴᓇᓗᑎᒡᓗ ᑎᒍᔭᐅᖅᑲᔫᑉ 

ᒥᐊᓂᕆᔭᐅᔾᔪᑎᒋᓂᐊᖅᑕᖓᓄᑦ ᐸᕐᓇᐅᑎᒥᒃ, ᑎᒍᔭᐅᖅᑲᔫᓪᓗ ᐃᓚᐅᔪᓐᓇᕐᓂᕆᔭᖓᓄᑦ ᒪᒥᓴᖅᑐᓄᑦ 

ᐋᖅᑭᒡᓯᖅᑕᐅᔪᓄᑦ ᐱᓕᕆᔾᔪᑎᓄᑦ ᐊᒻᒪᓗ ᐃᓱᒪᓕᕆᓂᕐᒧᑦ ᐱᔨᑦᓯᕈᑎᓄᑦ, ᓇᐅᑦᑎᖅᓱᐊᖑᓗᑎᒃ 

ᑎᒍᔭᐅᖅᑲᔫᑉ ᐱᕙᓪᓕᐊᓂᕆᔭᖓ, ᐊᒻᒪᓗ ᐸᕐᓇᐅᑎᓕᐅᕐᓗᑎᒃ ᑎᒍᔭᐅᖅᑲᔪᑦ ᐊᓂᓂᒃᓴᖓᓄᑦ 

ᐅᑎᕈᑎᒃᓴᖓᓂᒃ ᓄᓇᓕᖓᓐᓄᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᓚᐅᖅᑐᑦ ᐃᓱᒫᓗᒍᑎᖃᕐᖢᑎᒡᓗ ᐊᓄᓚᒃᓰᕕᓕᕆᔨᒃᑯᑦ ᐱᓕᕆᕕᖓᑦ ᑲᔪᓯᑎᑦᑎᔪᓐᓃᕐᒪᑕ 

ᐱᔨᑦᓯᕈᑎᒋᔭᕆᐊᖃᖅᑕᖏᓐᓂᒃ ᐊᓄᓪᓚᒃᓯᖅᑕᐅᔪᑦ ᖃᐅᔨᓴᖅᑕᐅᓗᑎᒃ ᕿᒥᕐᕈᓇᒃᑕᐅᔭᕆᐊᖃᕐᓂᖏᓐᓂᒃ 

ᑭᓱᓂᒃ ᑭᓐᖒᒪᔭᖃᕐᒪᖔᑕ, ᓴᓇᔭᕆᐊᖃᕐᖢᑎᒡᓗ ᑎᑎᖅᑲᓂᒃ ᐊᓄᓪᓚᒃᓯᖅᑕᐅᔫᑉ ᒥᐊᓂᕆᔭᐅᔾᔪᑎᒃᓴᖏᓐᓄᑦ 

ᐸᕐᓇᐅᑎᓂᒃ, ᐱᔨᑦᓯᕈᑎᖃᕐᓗᑎᒃ ᐊᑐᐃᓐᓇᐅᑎᑦᓯᓗᑎᒡᓗ ᐊᔾᔨᒌᓕᖅᑎᑦᑎᓯᒪᔪᓂᒃ ᐊᑑᑎᖃᖅᑐᓂᒃ ᒪᒥᓴᕐᓂᕐᒧᑦ 

ᐱᓕᕆᔾᔪᑎᒃᓴᓂᒃ, ᓇᐅᑦᑎᖅᓱᐊᕆᔭᐅᓗᑎᒡᓗ ᐱᕙᓪᓕᐊᓂᖏᑦ ᐊᓄᓪᓚᒃᓯᖅᑕᐅᔪᑦ ᐊᑐᖅᑕᐅᓗᑎᒃ 

ᐸᕐᓇᐅᑎᖏᑦ ᐊᒻᒪ ᐸᕐᓇᐃᖃᑦᑕᕐᓗᑎᒃ ᐊᓂᓂᒃᓴᖏᓐᓄᑦ ᑎᒍᔭᐅᖅᑲᔪᑦ ᓄᓇᓕᖕᓄᑦ ᐅᑎᖅᑎᐊᓛᖁᓪᓗᒋᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐅᑦ ᐊᓄᓪᓚᒃᓰᕕᓕᕆᔨᒃᑯᑦ ᐱᓕᕆᕕᖓᑦ ᒫᓐᓇᐅᔪᖅ ᑎᒍᔭᐅᓕᓵᖅᑐᓂᒃ ᑭᓯᐊᓂ 

ᖃᐅᔨᓴᐃᖃᑦᑕᕐᒪᑕ ᕿᒥᕐᕈᓇᒡᖢᑎᒃ ᕿᑭᖅᑖᓘᑉ ᐃᑲᔪᖅᑕᐅᕕᖓᓐᓂ, ᐱᔾᔪᑎᒋᓪᓗᒍ ᐅᐊᑦᓯᔨᑦ ᐊᓄᓪᓚᒃᓰᕕᖕᒥ 

ᐃᓕᓐᓂᐊᖅᑎᑕᐅᓯᒪᓐᖏᓗᐊᕐᒪᑕ ᕿᒥᕐᕈᓇᒍᓐᓇᕐᓂᕐᒥᒃ ᑎᒍᐅᖅᑲᔪᒥᒃ ᑲᖏᕐᖠᓂᕐᒥ ᒪᒥᓴᕐᕕᖓᓐᓂ.  

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ, ᐱᓕᕆᕕᖕᒧᑦ ᐊᖓᔪᖅᑲᐅᑎᐅᔪᑦ ᐃᒪᓐᓇ ᐅᖃᓚᐅᖅᑐᑦ: 

 

“ᖃᖓᑭᐊᖅ, ᐸᕐᓇᒃᓯᒪᕗᒍᑦ ᐃᓕᓐᓂᐊᖅᑎᑦᑎᖃᑦᑕᕐᓂᐊᕐᓗᑕ ᑲᖏᕐᖠᓂᕐᒥ ᒪᒥᓴᕐᕕᖕᒥ 

ᐃᖅᑲᓇᐃᔭᖅᑎᐅᔪᓂᒃ ᑎᒍᔭᐅᕙᓪᓕᐊᔪᓂᒃ ᑲᒪᔪᓐᓇᖅᓯᓂᐊᕐᒪᑕ, ᑭᓯᐊᓂᓕ ᓱᓕ ᑕᐃᑯᖓ 

ᑎᑭᐅᑎᓚᐅᖏᑦᑐᒍᑦ. ᐃᓚᒋᔭᖓ ᐃᓕᓐᓂᐊᖅᑎᑦᑎᓂᐅᑉ ᑲᔪᓯᑎᑕᐅᔫᑉ ᐊᒻᒪ ᐊᒡᒋᖅᑐᖅ.” 

 

ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ ᐃᓗᐊᓂ 2013-2014 ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂ, ᐊᑯᓐᓂᖓ ᑎᒍᔭᐅᖅᑲᔪᑦ ᐊᑯᓂᐅᓂᕆᔭᖓ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐊᒻᒪᓗ ᑲᖏᕐᖠᓂᕐᒥ 

ᒪᒥᓴᕐᕕᖕᒥ 75 ᐅᓪᓗᐃᑦ ᐊᒻᒪ ᑎᒍᔭᐅᖅᑲᔪᑦ ᑕᐅᕙᓂ ᖃᐅᔨᓴᖅᑕᐅᓂᐊᕐᓗᑎᒃ ᐅᑕᖅᑭᔭᕆᐊᖃᖃᑦᑕᖅᑐᑦ 

ᐅᓪᓗᓄᑦ 13−ᓄᑦ ᕿᒥᕐᕈᓇᒃᑕᐅᓂᒃᓴᖏᓐᓄᑦ. 

 

ᑲᑎᒪᔨᕋᓛᑦ ᐊᔭᐅᖅᑐᐃᕗᑦ ᐱᒻᒪᕆᐅᓂᖓᓂᒃ ᐱᔭᕇᖅᑕᐅᖃᑦᑕᕆᐊᖃᕐᓂᖏᓐᓂᒃ ᑎᒍᔭᐅᖅᑲᔪᑦ 

ᕿᒥᕐᕈᓇᒃᑕᐅᔾᔪᑎᖏᑦ ᑭᖑᕙᖅᓯᒪᖏᓪᓗᑎᒃ ᐃᖅᑲᓴᐃᔭᖅᑎᑦ ᓴᓇᔪᓐᓇᕐᓂᐊᕐᒪᑕ ᐊᒻᒪᓗ ᐊᑐᕈᓐᓇᖅᓯᓂᐊᕐᒪᑕ 

ᑎᒍᔭᐅᖅᑲᔪᑦ ᒥᐊᓂᕆᔭᐅᔾᔪᑎᖏᓐᓄᑦ ᐸᕐᓇᐅᑎᖏᓐᓂᒃ ᐃᑲᔪᖅᓯᓂᐊᕐᒪᑕ ᑎᒍᔭᐅᖅᑲᔪᒥᒃ ᐋᖅᑭᒡᓯᖅᑎᓪᓗᒍ 

ᐊᒻᒪᓗ ᒪᒥᓴᖅᑎᓪᓗᒍ.  ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᒋᐊᕐᓂᖓᓂ ᕿᒥᕐᕈᓇᖃᑦᑕᕐᓂᐊᕐᓗᑎᒃ 

ᖃᐅᔨᓴᐃᖃᑦᑕᕐᓂᐊᖅᑎᓪᓗᒋᑦ ᐃᓕᓐᓂᐊᖅᓯᒪᔪᓂᒃ ᐅᓄᕐᓂᖅᓴᓂᒃ ᐃᖅᑲᓇᐃᔭᖅᑎᖃᕆᐊᖃᕐᒪᑕ ᐊᒻᒪᓗ 

ᑎᓕᐅᕆᕗᑦ ᐱᓕᕆᕕᖕᒥ ᐃᓕᓐᓂᐊᖅᑎᑦᑎᖃᑦᑕᖁᓪᓗᒋᑦ ᐱᔪᓐᓇᖅᓯᑐᐊᖅᐸᑕ ᐱᕕᒃᓴᖃᓕᕈᑎᒃ. 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᓪᓗᒋᑦ, ᑕᒻᒪᖅᓯᒪᔪᖅᓯᐅᑎ ᐃᒪᓐᓇ ᐅᖃᓚᐅᖅᑐᖅ: 

 

“ᓇᓂᓯᓚᐅᖅᑐᒍᑦ ᐱᕐᔪᐊᒻᒪᕆᐊᓗᖕᓂᒃ ᐊᓄᓪᓚᒃᓯᖅᑕᐅᔪᑦ ᒥᐊᓂᕆᔭᐅᔾᔪᑎᖃᖏᑦᑎᐊᒻᒪᕆᒃᑐᓂᒃ 

ᕿᑭᖅᑖᓗᖕᒥ ᐃᑲᔪᖅᑕᐅᕕᖓᓂ ᐊᒻᒪᓗ ᑲᖏᕐᖠᓂᐅᑉ ᒪᒥᓴᕐᕕᖓᓐᓂ ᐱᓕᕆᕕᐅᑉ 

ᐱᓕᕆᐊᒃᓴᕋᓗᐊᖏᑦ ᒪᒥᓴᐃᖁᓪᓗᒋᑦ ᑎᒍᔭᐅᖅᑲᔪᓂᒃ ᐊᒻᒪᓗ ᐸᕐᓇᒃᑕᐅᖁᓪᓗᒋᑦ ᐊᓂᕕᒃᓴᖏᓐᓄᑦ 

ᓄᓇᓕᖕᓄᑦ ᐅᑎᖅᑎᐊᖁᓪᓗᒋᑦ. ᐆᒃᑐᑎᒋᓗᒍ, ᑎᒍᔭᐅᖅᑲᔪᑦ ᓇᓕᐊᑐᐃᓐᓇᖅ ᖃᐅᔨᓴᖅᑕᐅᔪᑦ 

ᐱᔭᕇᖅᓯᒪᔪᓂᒃ ᒥᐊᓂᕆᔭᐅᔾᔪᑎᖏᓐᓄᑦ ᑎᑎᖅᑲᖅᑕᖃᑕᐅᖏᑦᑐᖅ ᐃᑲᔪᖅᓯᔾᔪᑎᒃᓴᒥᒃ 

ᒪᒥᓴᕈᑎᒃᓴᖓᓄᑦ.  ᐃᓚᒋᓪᓗᒍ, ᐊᒥᒐᓗᐊᓚᐅᕐᒥᔪᑦ ᐋᖅᑭᒡᓯᕈᑎᒃᓴᓄᑦ ᒪᒥᓴᕈᑎᒃᓴᓄᑦ ᐊᒻᒪᓗ 

ᐃᓱᒪᓕᕆᔾᔪᑏᑦ ᐊᒥᒐᓗᐊᕐᖢᑎᒃ, ᐊᒻᒪ ᐸᕐᓇᐅᑎᓕᐅᖅᓯᒪᑦᑎᐊᕋᑎᒃ ᐃᑲᔪᖅᓯᔾᔪᑎᒃᓴᓂᒃ 

ᑎᒍᔭᐅᖅᑲᔪᓄᑦ ᐊᓂᕕᒃᓴᖓᓄᑦ ᐸᕐᓇᐃᓂᕐᒧᑦ.” 

 

ᐅᓂᒃᑳᓕᐊᖓᑕ ᐃᓗᐊᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ 

ᐃᖅᑲᓇᐃᔭᖅᑎᑦ ᑲᖏᕐᖠᓂᕐᒥ ᒪᒥᓴᕐᕕᖓᓂ ᐃᓕᓐᓂᐊᖅᑎᑕᐅᓯᒪᖏᒻᒪᑕ ᐱᔭᕇᖅᓯᓂᕐᒥᒃ ᑎᒍᔭᐅᖅᑲᔪᑦ 

ᒥᐊᓂᕆᔭᐅᔾᔪᑎᖏᓐᓄᑦ ᐸᕐᓇᐅᑎᖏᓐᓂᒃ ᐊᒻᒪᓗ ᐃᓘᓐᓇᖏᑦ ᐸᕐᓇᐅᑎᑦ ᐱᔭᕇᖅᑕᐅᓯᒪᓕᖅᑐᑦ 

ᕿᑭᖅᑖᓗᖕᒥ ᐃᑲᔪᖅᑕᐅᕕᖓᓐᓂ.  ᑕᒻᒪᖅᓯᒪᔪᖅᓯᐅᑎ ᐅᖃᓚᐅᕐᒥᔪᑦ ᑎᒍᔭᐅᖅᑲᔪᓄᑦ ᒥᐊᓂᖅᓯᔾᔪᑎᒃᓴᓄᑦ 

ᐸᕐᓇᐅᑎᑦ ᓴᓇᔭᐅᓯᒪᔪᑦ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᐱᔭᕇᖅᑕᐅᓯᒪᖏᑦᑎᐊᖅᑐᑦ ᐊᒻᒪᓗ 

ᐃᓗᓕᕆᔭᕆᐊᖃᖅᑕᖏᓐᓂᒃ ᐱᒻᒪᕆᐅᔪᓂᒃ ᐃᓚᑰᓪᓗᑎᒃ ᓲᕐᓗ ᑐᕌᒐᒃᓴᕆᔭᖏᑦ ᑭᐅᖁᓪᓗᒋᑦ ᑎᒍᔭᐅᖅᑲᔫᑉ 

ᑭᓐᖒᒪᔭᖏᓐᓄᑦ ᐊᒻᒪᓗ ᐊᑐᓕᖁᔭᓕᐊᑦ ᓇᓕᖕᓂᒃ ᐱᓕᕆᐊᒦᑎᑕᐅᓂᐊᕐᒪᖔᑦ ᐊᒻᒪᓗ ᓇᓕᐊᖕᓂ 

ᐱᔨᑦᓯᕈᑎᒦᑎᑕᐅᓂᐊᕐᒪᖔᑦ ᐊᑲᐅᓛᖑᔪᒥᒃ ᑎᒍᔭᐅᖅᑲᔫᑉ ᑭᓐᖒᒪᔭᖓᓐᓄᑦ.  ᓈᓴᐃᑎᓪᓗᑕ ᖃᐅᔨᓚᐅᖅᑐᒍᑦ 

“ᓇᐅᑦᑎᖅᓱᓐᖏᓗᐊᕐᒪᑕ ᑎᒍᔭᐅᖅᑲᔪᑦ ᐱᕙᓪᓕᐊᓂᕆᔭᖏᓐᓂᒃ, ᓇᐅᑦᑎᖅᓱᐃᔭᕆᐊᖃᕋᓗᐊᖅᑎᓪᓗᒋᑦ 

ᐸᕐᓇᐅᑎᖏᑦ ᑎᒍᔭᐅᖅᑲᔪᑦ ᒥᐊᓂᕆᔭᐅᓂᖏᓐᓄᑦ ᐱᕙᓪᓕᐊᔭᐅᓕᕋᓗᐊᕐᒪᖔᑕ ᐊᒻᒪᓗ ᐸᕐᓇᐅᑎᑭᒃᓴᕐᖢᑎᒃ 

ᓄᓇᓕᖕᓄᑦ ᐅᑎᖅᑎᑕᐅᓂᒃᓴᖏᓐᓄᑦ ᑎᒍᔭᐅᖅᑲᔪᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᓴᓇᔭᐅᓂᖏᑕ ᐊᒻᒪᓗ ᕿᒥᕐᕈᔭᐅᓂᖏᑕ ᑎᒍᔭᐅᖅᑲᔪᑦ ᒥᐊᓂᕆᔭᐅᔾᔪᑎᖏᓐᓄᑦ 

ᐸᕐᓇᐅᑎᖏᓐᓄᑦ ᐊᑐᕆᐊᖃᒻᒪᕆᒃᑐᑦ ᓯᕗᒧᐊᒃᑎᑦᑎᖁᓪᓗᒋᑦ ᑎᒍᔭᐅᖅᑲᔪᑦ ᑭᓐᖒᒪᔭᖏᓐᓂᒃ ᐊᒻᒪᓗ 

ᐊᑦᑕᕐᓇᕐᓂᕆᔭᖏᑦ ᓇᓗᓇᐃᖅᑕᐅᔪᑦ ᑲᒪᒋᔭᐅᔾᔪᑎᖃᖁᓪᓗᒋᑦ ᐊᒻᒪ ᐱᕙᓪᓕᐊᓂᕆᔭᖓ 

ᕿᒥᕐᕈᓇᒃᑕᐅᔪᓐᓇᖃᑦᑕᖁᓪᓗᒍ ᑎᒍᔭᐅᖅᑲᓂᖏᓐᓂ ᐊᓄᓪᓚᒃᓰᕕᖕᒥ.  ᐃᓗᐃᑦᑑᓈᖅᓯᒪᔪᑦ ᑎᒍᔭᐅᖅᑲᔪᑦ 

ᒥᐊᓂᕆᔭᐅᔾᔪᑎᖏᓐᓄᑦ ᐸᕐᓇᐅᑎᑦ ᓇᓗᓇᐃᖅᑎᖅᓯᒪᔪᑦ ᐊᑐᓂ ᑎᒍᔭᐅᖅᑲᔪᓄᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ 

ᐊᑐᖅᑕᐅᔪᓐᓇᖅᑐᑦ ᓇᓗᓇᐃᖅᓯᓇᓱᐊᖅᑎᓪᓗᒋᑦ ᐆᒃᑐᕋᐃᑎᓪᓗᒋᑦ ᑐᕌᒐᒃᓴᖏᓐᓂᒃ ᑎᑭᐅᑎᓕᕋᓗᐊᕐᒪᖔᑕ 

ᐊᒻᒪᓗ ᓱᕗᒧᐊᑦᑎᐊᓕᕋᓗᐊᒪᕐᖔᑕ.  ᐊᑯᓚᐃᑦᑐᒃᑯᑦ, ᑎᑎᕋᖅᑕᐅᓯᒪᔪᓂᒃ ᕿᒥᕐᕈᓇᖃᑦᑕᕐᓗᑎᒃ 

ᑎᒍᔭᐅᖅᑲᔪᓄᑦ ᒥᐊᓂᕆᔭᐅᔾᔪᑎᖏᓐᓄᑦ ᐸᕐᓇᐅᑎᖏᓐᓂᒃ ᑕᐃᒪᓐᓇ ᐃᖅᑲᓇᐃᔭᖅᑎᑦ ᐊᒻᒪᓗ ᑎᒍᔭᐅᖅᑲᔪᑦ 

ᓇᐅᑦᑎᖅᓱᐊᖃᕈᓐᓇᕐᒪᑕ ᐱᕙᓪᓕᐊᓂᕆᔭᖓᓂᒃ ᐊᓄᓪᓚᒃᓯᖅᑕᐅᔫᑉ ᖃᐅᔨᓴᐃᔪᓐᓇᖁᓪᓗᒋᑦ ᐊᒻᒪᓗ 

ᐋᖅᑭᒡᑕᐅᒋᐊᖃᑦᑕᕐᓗᑎᒃ ᐱᓕᕆᔾᔪᑎᒋᔭᖏᑦ ᐊᒻᒪᓗ ᐱᔨᑦᓯᕈᑕᐅᔪᑦ ᑎᒍᔭᐅᖅᑲᔫᑉ ᑭᓐᖒᒪᔭᖏᓐᓄᑦ ᐊᒻᒪᓗ 

ᐊᑦᑕᕐᓇᕐᓂᕆᔭᖏᓐᓄᑦ ᑎᒍᔭᐅᖅᑲᑎᓪᓗᒍ. 

 

ᐊᓄᓪᓚᒃᓰᕕᐅᑉ ᐱᔨᑦᓯᕈᑎᖏᑦ ᑲᒪᔨᐅᕗᑦ ᐸᕐᓇᐃᕙᓪᓕᐊᓂᕐᒥᒃ ᑎᒍᔭᐅᖅᑲᔪᑦ ᐊᓂᕕᒃᓴᖓᓐᓄᑦ ᐊᒻᒪᓗ 

ᓄᓇᓕᖕᓄᑦ ᐅᑎᕐᓂᒃᓴᖏᓐᓄᑦ.  ᐅᓂᒃᑲᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᑎ ᐅᖃᓚᐅᖅᑐᖅ ᑎᑎᕋᕐᕕᖓ 

“ᓇᓂᓯᓚᐅᕐᒪᑦ ᐊᓄᓪᓚᒃᓰᕕᖕᒧᑦ ᑎᓕᓯᔾᔪᑎᓂᒃ ᑐᑭᒧᐊᒍᑎᒃᓴᑭᑦᑐᒻᒪᕆᐅᓪᓗᑎᒃ ᐸᕐᓇᐅᑎᒃᓴᓂᒃ ᑎᒍᔭᐅᖅᑲᔫᑉ 

ᐊᓂᕕᒃᓴᖓᓄᑦ,  ᐅᖃᐅᑎᔭᐅᖃᑦᑕᕋᓗᐊᖅᑎᓪᓗᒋᑦ ᐱᒻᒪᕆᐅᓂᖓᓂᒃ ᑕᐃᒪᐃᑦᑐᓂᒃ 

ᐸᕐᓇᐅᑎᓕᐅᖃᑦᑕᕐᓂᖅ.” ᓱᓕᒃᑲᓐᓂᖅ, ᑎᑎᕋᕐᕕᖓᑦ ᑕᒻᒪᖅᓯᒪᔪᖅᓯᐅᑎᒃᑯᑦ ᓇᓂᓯᓚᐅᖅᑐᑦ ᑎᒍᔭᐅᖅᑲᔪᑦ 

ᐊᓂᑎᑕᐅᓂᒃᓴᖓᓐᓄᑦ ᐸᕐᓇᐅᑎᒥᒃ ᐱᔭᕇᖅᑕᐅᓯᒪᔪᒥᒃ ᐊᑕᐅᓯᕐᒧᑦ ᑎᒍᔭᐅᖅᑲᔪᒧᑦ ᐊᑐᖅᑕᐅᓂᐊᖅᑐᒥᒃ 

ᑭᓯᐊᓂ 21−ᖑᑎᓪᓗᒋᑦ ᖃᐅᔨᓴᖅᑕᐅᔪᑦ. 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ, ᑲᑎᒪᔨᑦ ᐊᐱᖅᓱᕈᑎᖃᓚᐅᖅᑐᑦ ᐅᓄᑲᓪᒪᒃᑐᓂᒃ ᐊᓄᓪᓚᒃᓰᕕᐅᑉ 

ᒪᓕᒐᕆᔭᖏᓐᓂᒃ ᐸᕐᓇᐅᑎᓕᐅᖅᑎᓪᓗᒋᑦ ᐊᓂᑎᑕᐅᓂᒃᓴᖓᓄᑦ ᑎᒍᔭᐅᖅᑲᔫᑉ ᐸᕐᓇᐅᑎᖏᓐᓂᒃ ᐊᒻᒪᓗ 

ᐸᕐᓇᐅᑎᓕᐅᕆᐊᖃᖅᑐᑦ ᑎᒍᔭᐅᖅᑲᔪᑦ ᐅᑎᑦᑎᐊᖁᓪᓗᒋᑦ ᓄᓇᓕᖕᓄᑦ.  ᒐᕙᒪᒃᑯᓐᓄᑦ ᐃᖅᑲᓴᐃᔭᖅᑎᑦ 

ᐅᖃᓪᓚᒋᐊᖅᑐᖅᓯᒪᔪᑦ ᐅᓄᑲᓪᓚᒃᑐᓂᒃ ᑕᐃᓯᓚᐅᖅᑐᑦ ᐱᓕᕆᔾᔪᑎᒃᓴᓂᒃ ᐊᒻᒪᓗ ᐅᖃᓚᐅᖅᑐᑦ 

ᐃᖅᑲᓇᐃᔭᖅᑎᑦ ᐅᖃᖃᑎᒌᓕᕐᓂᖏᓐᓂᒃ ᑎᒍᔭᐅᖅᑲᔪᑦ ᐊᓂᓂᒃᓴᖏᓐᓄᑦ ᑎᑎᕋᖅᑕᐅᓯᒪᒐᑎᒃ, ᑲᑎᒪᔨᑦ 

ᑐᓂᔭᐅᓚᐅᖏᑦᑐᑦ ᓇᓗᓇᐃᖅᑎᖅᓯᒪᔪᓂᒃ ᑐᓴᒐᓴᒃᓂᒃ ᖃᓄᐃᑦᑐᓂᒃ ᐊᐅᓚᔾᔭᐃᒋᐊᕈᑎᖃᕐᒪᖔᑕ ᐅᐊᑦᓯᔨᐅᔪᑦ 

ᐊᓄᓪᓚᒃᓰᕕᖕᒥ ᑎᑎᕋᖃᑦᑕᕆᐊᖃᖅᑕᖏᑦ ᐊᓄᓪᓚᒃᓯᖅᑕᐅᔪᑦ ᐊᓂᓚᐅᖏᓐᓂᖏᓐᓂ ᐊᓄᓪᓚᒃᓰᕕᖕᒥᑦ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ, ᑲᑎᒪᔨᑦ ᐊᐱᖅᑯᑎᖃᓚᐅᕐᒥᔪᑦ ᐅᓄᑲᓪᓚᒃᑐᓂᒃ ᐱᔾᔪᑎᒋᓪᓗᒍ 

ᐊᓄᓪᓚᒃᓰᕕᓕᕆᔨᒃᑯᑦ ᐊᐅᓚᑦᑎᔾᔪᑎᖏᓐᓄᑦ ᐊᒻᒪᓗ ᐱᕕᒃᓴᓕᐊᕆᔭᖏᓐᓄᑦ ᓴᓇᖁᓪᓗᒋᑦ ᑎᒍᔭᐅᖅᑲᔪᑦ 

ᐊᓂᑎᑕᐅᓂᒃᓴᖏᓐᓄᑦ ᐸᕐᓇᐅᑎᓂᒃ.  ᑭᐅᑎᓪᓗᒍ, ᐱᓕᕆᕕᖕᒥ ᐊᖓᔪᖅᑲᐅᑎᐅᔪᑦ ᐃᒪᓐᓇ ᑭᐅᓚᐅᖅᑐᑦ: 

 

“ᑐᑭᓯᐅᒪᔭᕋ ᒪᓕᒡᓗᒍ ᒪᓕᒐᖅᑕᖃᖏᒻᒪᑦ ᐱᕕᒃᓴᓕᐊᖑᓯᒪᔪᓂᒃ ᐊᒻᒪᓗ ᒪᓕᒐᖃᕋᓂ ᖃᖓᒃᑯᑦ 

ᐃᖅᑲᓇᐃᖅᑕᐅᔭᕆᐊᖃᕐᒪᖔᑕ, ᑭᓯᐊᓂᓕ, ᓄᓇᓕᖕᓄᑦ ᐅᑎᖅᑎᑕᐅᓂᐊᕐᓂᕆᔭᖓᓄᑦ 

ᐸᕐᓇᐅᑎᓕᐅᓕᖃᑦᑕᖅᐳᑦ ᐅᓪᓗᕐᒥ ᑕᕝᕙᓂ ᐊᓄᓪᓚᒃᓰᕕᖕᒧᑦ ᐃᓯᖅᑎᑕᐅᑎᓪᓗᒍ, ᖃᐅᔨᓴᖅᑕᐅᓪᓗᓂ, 

ᒥᐊᓂᖅᓯᔾᔪᑎᒃᓴᓪᓗ ᐸᕐᓇᐅᑎᑦ ᑎᑎᕋᖅᑕᐅᓪᓗᑎᒃ, ᐊᒻᒪ ᐊᑐᐃᓐᓇᐅᑎᑦᑎᓕᕐᖢᑕ 

ᐱᓕᕆᔾᔪᑎᒃᓴᖏᓐᓂᒃ ᐊᓄᓪᓚᒃᓯᖅᑕᐅᔫᑉ, ᐱᖃᓯᐅᑎᓪᓗᒍ ᐃᖅᑲᓇᐃᔭᖃᑎᖃᕐᖢᑎᒃ ᐃᓐᓇᕐᒥᒃ ᐊᒻᒪᓗ 

ᐃᓅᓯᓕᕆᔨᒥᒃ ᐊᒻᒪᓗ ᐃᓱᒪᓕᕆᓂᕐᒧᑦ ᐱᔨᑦᓯᖅᑕᐅᖃᑦᑕᕐᖢᑎᒃ, ᐃᓘᓐᓇᖏᑦ.” 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐸᕐᓇᐅᑎᖏᑦ ᐊᓄᓪᓚᒃᓯᖅᑕᐅᔪᑦ ᐊᓂᓂᒃᓴᖓᓄᑦ ᐃᓗᐊᓃᒻᒪᑕ ᐊᓄᓪᓚᒃᓯᖅᑕᐅᔪᑦ 

ᒥᐊᓂᕆᔭᐅᔾᔪᑎᖏᓐᓂᒃ ᑲᒪᓂᐅᑉ.  ᑭᓯᐊᓂᓕ, ᐊᓄᓪᓚᒃᓰᕕᓕᕆᔨᒃᑯᑦ ᓯᕗᒧᐊᒃᑎᑦᑎᔭᕆᐊᖃᖅᑐᑦ 

ᓇᓗᓇᐃᖅᓯᒪᑦᑎᐊᖅᑐᒥᒃ ᑐᑭᒧᐊᒍᑎᒃᓴᕆᓂᐊᖅᑕᖏᓐᓂᒃ ᐃᖅᑲᓇᐃᔭᖅᑎᐅᔪᑦ ᑎᑎᕋᕆᐊᖃᖃᑦᑕᖅᑐᑦ ᐊᒻᒪᓗ 

ᐱᓕᕆᔭᕆᐊᖃᖃᑦᑕᖅᑐᑦ ᐸᕐᓇᐃᓗᑎᒃ ᐊᓄᓪᓚᒃᓯᖅᑕᐅᔫᑉ ᐊᓂᓂᒃᓴᖓᓄᑦ ᐊᒻᒪᓗ ᐊᓂᓂᒃᓴᖓᓄᑦ 

ᐸᕐᓇᐅᑎᓕᐅᖃᑦᑕᕐᓗᑎᒃ ᓄᓇᓕᖕᓄᑦ ᐅᑎᑦᑎᐊᓛᖁᓪᓗᒋᑦ ᐊᓄᓪᓚᒃᓰᕕᖕᒥᑦ ᐊᓂᒃᐸᑕ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐃᓱᒫᓗᒍᑎᖃᕐᖢᑎᒃ ᐊᓄᓪᓚᒃᓯᖅᑕᐅᔪᑦ ᒥᐊᓂᖅᓯᔾᔪᑎᑎᖏᑦ ᐱᑕᖃᓐᖏᑎᓪᓗᒋᑦ 

ᑎᒍᔭᐅᖅᑲᔪᑦ ᖃᐅᔨᓴᖅᑕᐅᑦᑎᐊᕈᓐᓇᖏᒻᒪᑕ ᒪᒥᓴᕐᓂᖏᓐᓄᑦ ᐋᖅᑭᒡᓯᕐᓂᖏᓐᓄᓪᓗ, ᓲᕐᓗ 

ᓂᓐᖓᐅᒪᖃᑦᑕᖅᑎᓪᓗᒍ ᓴᐃᒻᒪᖅᓴᖅᑕᐅᓂᖓ ᐅᕝᕙᓘᓐᓂᑦ ᐊᔪᓕᕈᑎᖃᖅᓯᒪᑎᓪᓗᒍ, ᐊᒻᒪ ᑕᐃᒪᐃᑎᓪᓗᒍ 

ᑎᒍᔭᐅᖅᑲᔪᑦ ᐃᑲᔪᖅᑐᖅᑕᐅᔾᔪᑎᒃᓴᖏᓐᓂᒃ ᐱᑕᖃᕈᓐᓇᖏᒻᒪᑦ ᒪᒥᓴᕈᑎᒃᓴᖏᓐᓂᒃ ᐊᒻᒪᓗ 

ᐋᖅᑭᒡᓯᕈᑎᒃᓴᖏᓐᓂᒃ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᒪᓕᒃᑕᐅᓕᖅᐸᑕ ᒪᓕᒐᐃᑦ ᐱᓕᕆᕕᒃ ᓴᓇᔪᒪᓂᖓᓂᒃ ᑲᒪᖃᑦᑕᕐᓂᐊᓕᕐᓗᑎᒃ 

“ᐊᕐᕌᒍᑕᒫᓐ ᖃᐅᔨᓴᐃᖃᑦᑕᕐᓗᑎᒃ ᐃᖅᑲᓇᐃᖅᑕᐅᓯᒪᑦᑎᐊᕋᓗᐊᕐᒪᖔᑕ ᑎᒍᔭᐅᖅᑲᔪᓂᒃ ᕿᒥᕐᕈᓇᒍᑎᐅᔪᑦ 

ᐊᒻᒪᓗ ᑎᒍᔭᐅᖅᑲᔪᓂᒃ ᒥᐊᓂᖅᓯᔾᔪᑎᓄᑦ ᐸᕐᓇᐅᑎᑦ.” 

 



 

17 

 
 

 

  

 

 

 

 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᓯᖁᓪᓗᒋᑦ ᐅᓂᒃᑳᓕᐊᓂ ᐅᔾᔨᕆᔭᐅᔪᓄᑦ 

ᐊᑐᓕᖅᑎᑕᐅᓂᐊᕐᑐᓄᑦ ᑕᒪᒃᑯᐊ ᐊᓄᓪᓚᒃᓵᕕᒥ ᖃᐅᔨᓴᑕᐅᔭᕆᐊᖃᕐᓂᖏᓐᓂ ᑲᓄᓕᕐᐸᑦᓕᓂᖏᑦ ᑕᒪᒃᑯᐊᓗ 

ᐃᓘᓐᓇᑎᒃ ᑎᒍᔭᐅᒪᔪᑦ ᐊᒻᒪ ᐃᖅᑲᓇᐃᔭᖅᑏᑦ ᐱᕕᖃᑦᓯᐊᕐᓗᑎᒃ ᐊᒻᒪ ᖃᐅᔨᕕᐅᔪᑦ ᖃᓄᑐᐃᓇᖅ  

ᑲᒪᒋᔭᐅᑦᓯᐊᖃᑕᕐᓗᑎᒃ.  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᓄᑦ 

ᐅᓂᒃᑳᓕᐅᕐᓗᑎᒃ ᐅᔾᔨᕆᔭᐅᔪᑦ ᐊᑐᓕᖅᑎᑕᐅᓂᖏᓐᓄᑦ ᑖᒃᑯᐊ ᐊᓄᓪᓚᒃᓰᕕᖕᒥ ᐃᖅᑲᓇᐃᔭᖅᑐᑦ 

ᑎᑎᕋᖃᑦᑕᖁᓪᓗᒋᑦ ᑎᒍᔭᐅᖅᑲᔪᑦ ᒥᐊᓂᕆᔭᐅᔾᔪᑎᖏᑕ ᐸᕐᓇᐅᑎᖏᓐᓂᒃ ᑐᕌᖓᓗᑎᒃ ᐊᑐᓂ ᑎᒍᔭᐅᖅᑲᔪᓄᑦ 

ᐱᖃᓯᐅᔾᔨᓯᒪᓗᑎᒃ ᐱᕙᓪᓕᐊᓂᖏᑦ ᖃᐅᔨᓴᖅᑕᐅᔪᓐᓇᕐᓗᑎᒃ ᐊᒻᒪᓗ ᓇᓗᓇᐃᖅᓯᔪᓐᓇᕐᓗᑎᒃ 

ᐃᓱᒪᓕᕆᔭᐅᔭᕆᐊᖃᖅᑐᓂᒃ, ᑕᐃᒪᐃᓕᐅᕐᓗᑎᒃ ᐊᖑᒻᒪᑎᓕᕋᓱᐊᕐᓂᖏᓐᓂᒃ ᒪᓕᒐᕐᓂᒃ ᐅᕝᕙᓘᓐᓃᑦ 

ᓴᓇᓇᓱᐊᕐᓂᖏᓐᓂ ᐃᖅᑲᓇᐃᔮᒃᓴᒥᒃ ᐊᒻᒪᓗ ᐃᓐᓄᒃᑕᐅᓇᓱᐊᕐᓂᖓᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᑖᒃᑯᓄᖓ ᐅᓂᒃᑳᓕᐊᓄᑦ 

ᐅᓂᒃᑳᓕᐅᕐᓗᑎᒃ ᐋᖅᑭᒋᐊᕈᑎᐅᓂᐊᖅᑐᓂᒃ ᐊᒻᒪ ᓇᐅᑦᑎᖅᓱᐃᔾᔪᑕᐅᖃᑦᑕᕐᓂᐊᖅᑐᑦ ᐱᐅᓯᕆᔭᖓᓂᒃ 

ᐊᑐᓕᖅᑎᑦᑎᓗᑎᒃ ᐊᓄᓪᓚᒃᓰᕕᖕᒥ ᐃᖅᑲᓇᐃᔭᖅᑎᑦ ᐱᓕᕆᔭᕆᐊᖃᖅᑕᖏᓐᓂᒃ ᐊᑯᓚᐃᑦᑐᒃᑯᑦ 

ᕿᒥᕐᕈᓇᖃᑦᑕᕐᓗᑎᒃ ᑎᒍᔭᐅᖅᑲᔪᑦ ᐱᕙᓪᓕᐊᓂᕆᔭᖏᓐᓂᒃ ᐊᑐᕐᓗᑎᒃ ᐊᓄᓪᓚᒃᓯᖅᑕᐅᔪᑦ ᒥᐊᓂᕆᔭᐅᔾᔪᑎᖏᑕ 

ᐸᕐᓇᐅᑎᖏᓐᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᑖᒃᑯᓄᖓ ᐅᓂᒃᑳᓕᐊᓄᑦ 

ᐅᓂᒃᑳᓕᐅᕐᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐱᔭᕇᖅᑕᐅᓂᐊᕐᒪᖔᑕ ᒪᓕᒐᐃᑦ ᓇᓗᓇᐃᖅᑎᖅᓯᒪᔪᑦ 

ᓴᓇᔾᔪᑕᐅᖃᑦᑕᕐᓂᐊᖅᑐᑦ ᑎᒍᔭᐅᖅᑲᔪᑦ ᐊᓄᓪᓚᒃᓰᕕᖕᒥᑦ ᐊᓂᑎᑕᐅᓂᖏᓐᓄᑦ ᐸᕐᓇᐅᑎᒃᓴᖏᓐᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᓄᑦ 

ᓇᓗᓇᐃᖅᑎᖅᓯᒪᓗᒋᑦ ᐃᓗᓕᑯᓘᔭᖏᑦ ᖃᖓᒃᑯᑦ ᐃᓕᓐᓂᐊᖅᑎᑦᑎᒐᔭᕐᒪᖔᑕ ᐃᖅᑲᓇᐃᔮᖏᓐᓂ 

ᐱᓕᕆᐊᒃᓴᖏᓐᓂᒃ ᑎᒍᔭᐅᕙᓪᓕᐊᔪᓂᒃ ᖃᐅᔨᓴᐃᔪᓐᓇᖅᓯᔪᐃᓐᓇᐅᓗᑎᒃ ᐃᖅᑲᓇᐃᔭᖅᑎᐅᔪᓕᒫᓐ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᓄᑦ 

ᓇᓗᓇᐃᖅᑎᖅᓯᒪᓗᒋᑦ ᐃᓗᓕᖏᑦ ᖃᖓᒃᑯᑦ ᐱᔭᕇᖅᑕᐅᓂᐊᕐᒪᖔᑕ ᐃᓕᓐᓂᐊᖅᑎᑦᑎᔾᔪᑎᑦ ᓴᓇᔪᓐᓇᖅᓯᓂᐊᕐᒪᑕ 

ᑎᒍᔭᐅᖅᑲᔪᑦ ᒥᐊᓂᕆᔭᐅᓂᖏᓐᓄᑦ ᐸᕐᓇᐅᑎᖏᓐᓂᒃ, ᐊᑐᒐᒃᓴᓂᒡᓗ ᐊᓂᑎᑕᐅᓕᖅᐸᑕ ᐸᕐᓇᐅᑎᓂᒃ ᐊᒻᒪᓗ 

ᐱᓕᕆᐊᖃᖃᑦᑕᕐᓗᑎᒃ ᐊᑯᓚᐃᑦᑐᒃᑯᑦ ᐱᕙᓪᓕᐊᓂᕆᔭᐅᓂᖏᓐᓂᒃ ᐅᓂᒃᑳᓕᐊᑦ ᐃᓘᓐᓇᖏᓐᓄᑦ 

ᐃᖅᑲᓇᐃᔭᖅᑎᓄᑦ ᑐᓂᔭᐅᖃᑦᑕᕐᓗᑎᒃ. 

ᐱᔾᔪᑎ: ᑎᒍᔭᐅᖅᑲᔪᑦ ᒪᒥᓴᖅᑎᑕᐅᓂᖏᓐᓄᑦ ᐱᓕᕆᔾᔪᑎᒃᓴᑦ 

 

ᐊᑖᒍᑦ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᕐᔪᐊᑦ, ᐱᓕᕆᕕᒃ ᑲᒪᒋᔭᒃᓴᖃᖅᐳᖅ ᐱᓕᕆᔾᔪᑎᖃᖅᑎᑦᑎᓂᕐᒥᒃ 

ᑎᒍᔭᐅᖅᑲᔪᓄᑦ ᐊᓄᓪᓚᒃᓰᕕᖕᒥ ᐃᑲᔪᖅᑕᐅᖁᓪᓗᒋᑦ ᒪᒥᓴᖅᑎᓪᓗᒋᑦ ᐋᖅᑭᒡᓯᖅᑎᓪᓗᒋᓪᓗ ᐊᒻᒪᓗ 

ᐅᑎᕐᓂᐊᖅᑎᓪᓗᒋᑦ ᓄᓇᓕᖕᓄᑦ.  ᐅᓂᒃᑳᓕᐊᑦ ᐃᓗᐊᓂ, ᑕᒻᒪᖅᓯᒪᔪᖅᓯᐅᑎ ᐅᖃᒪᐅᖅᑐᖅ 

ᒪᒥᓴᖅᑕᐅᓂᖏᓐᓄᑦ ᐱᓕᕆᐊᑦ ᐊᑐᐃᓐᓇᐅᑎᑕᐅᕙᒃᑐᑦ ᑎᒍᔭᐅᖅᑲᔪᓄᑦ ᐊᑐᖅᑕᐅᓪᓗᑎᒃ “ᓇᓚᒎᖏᑦᑐᒃᑯᑦ 

ᐊᒃᑐᐃᓗᐊᖁᓇᒋᑦ ᑎᒍᔭᐅᖅᑲᑎᓪᓗᒋᑦ, ᐃᑲᔪᖅᑕᐅᓗᑎᒡᓗ ᐃᓅᖓᓂ ᐱᕙᓪᓕᐊᖁᓪᓗᒋᑦ, ᐊᒻᒪᓗ 

ᐸᕐᓇᒃᑕᐅᓗᑎᒃ ᓯᕗᒧᐊᑦᑎᐊᕐᓗᑎᒃ ᓄᓇᓕᖕᓄᑦ ᐃᓚᓕᐅᑎᑦᑎᐊᕐᓗᑎᒃ ᐅᑎᕐᓂᐊᕐᒪᑕ. 

 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ, ᒐᕙᒪᒃᑯᓐᓂᓐᖔᖅᑐᑦ ᐅᖃᓪᓚᒋᐊᖅᑐᖅᓯᒪᔪᑦ 

ᑕᐃᓯᖃᑦᑕᓚᐅᖅᑐᑦ ᐅᓄᑲᓪᓚᒃᑐᓂᒃ ᒪᒥᓴᕐᓂᕐᒧᑦ ᐱᓕᕆᔾᔪᑎᐅᔪᓂᒃ ᐊᑐᐃᓐᓇᐅᑎᑕᐅᔪᓂᒃ ᓄᓇᕗᑦ 

ᐊᓄᓪᓚᒃᓰᕕᖏᓐᓂ, ᐱᖃᓯᐅᑎᓪᓗᒋᑦ ᐱᓕᕆᔾᔪᑎᑦ ᑭᐅᓯᔾᔪᑎᐅᔪᑦ ᐊᔪᓕᕈᑎᖃᖅᓯᒪᔪᓂᒃ, ᐊᐃᑉᐸᕇᑦ 

ᓂᖓᕐᓂᖏᓐᓄᑦ, ᓂᓐᖓᐅᒪᓂᕐᒥᑦ ᓴᐃᒻᒪᖅᓴᕐᓂᕐᒥᒃ, ᐃᓕᓐᓂᐊᕐᓂᖏᓐᓂᒃ ᐱᔭᕇᖅᓯᓇᓱᐊᕐᓂᖅ, 

ᐃᓅᓯᓕᕆᔭᐅᓂᖏᓐᓄᑦ ᐊᒻᒪᓗ ᓄᓇᓕᕋᓛᒧᑦ ᐊᐅᓪᓚᖅᑎᑕᐅᓂᖏᓐᓄᑦ ᐱᓕᕆᔾᔪᓂᒃ. 

 

ᐅᓂᒃᑳᓕᐊᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᑎ ᐅᖃᖅᓯᒪᔪᖅ ᑎᑎᕋᕐᕕᖓᑦ ᓇᓂᓯᓯᒪᓂᖏᓐᓂᒃ  ᐃᒪᐃᑦᑐᓂᒃ 

“ᐊᓄᓪᓚᒃᓯᖅᑕᐅᔪᑦ ᖃᐅᔨᓴᖅᑕᐅᖃᑦᑕᖏᑦᑐᑦ ᒪᒥᓴᕈᑎᒃᓴᖏᓐᓄᑦ ᐱᓕᕆᔾᔪᑕᐅᓂᐊᖅᑐᓄᑦ ᕿᑭᖅᑖᓘᑉ 

ᐃᑲᔪᖅᑕᐅᕕᐊᓂ ᐊᒻᒪᓗ ᑲᖏᕐᖠᓂᕐᒥ ᒪᒥᓴᕐᕕᖕᒥ.” 

 

ᒪᓕᒡᖢᖏᑦ ᐊᓄᓪᓚᒃᓰᕕᖕᒧᑦ ᑎᓕᓯᔾᔪᑎᐅᔪᑦ, ᐊᓄᓪᓚᒃᓰᕖᑦ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᖃᕆᐊᖃᕐᒪᑕ 

ᓇᓗᓇᐃᖅᓯᓯᒪᔪᓂᒃ ᖃᓄᐃᑦᑐᓂᒃ ᐱᓕᕆᔾᔪᑎᖃᕐᒪᖔᑕ, ᖃᖓᒃᑯᓪᓗ ᐱᓕᕆᔭᐅᕙᖕᒪᖔᑕ, ᐃᓂᒃᓴᖏᓐᓂᒃ, 

ᐱᓕᕆᔾᔪᑎᒃᓴᖏᓐᓂᒃ ᐊᒻᒪᓗ ᐊᑭᒋᔭᖏᓐᓂᒃ ᐊᒻᒪᓗ ᓴᓇᖃᑦᑕᕐᓗᑎᒃ ᑐᕌᒐᒃᓴᕆᔭᐅᔪᓂᒃ ᐊᒻᒪᓗ 

ᑎᑭᑕᐅᖓᓱᐊᕐᓂᐊᖅᑐᓂᒃ ᐆᒃᑐᕋᐃᔪᓐᓇᕐᓂᐊᕐᒪᑕ ᓯᕗᒧᐊᑦᑎᐊᓕᕋᓗᐊᒪᕐᖔᑕ ᐱᓕᕆᔾᔪᑕᐅᔪᑦ.  ᐅᓂᒃᑳᓕᐊᑦ 

ᐃᓗᐊᓂ, ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᖅᑐᖅ “ᑕᐃᒪᐃᑦᑐᓂᒃ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᖃᖅᑎᓐᓇᒍ, 

ᐱᖃᓯᐅᑎᓪᓗᒋᑦ ᑮᓇᐅᔭᓕᕆᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᕆᔾᔪᑎᒃᓴᖃᖅᑎᑕᐅᑎᓐᓇᒋᑦ 

ᑎᒍᔭᐅᖅᑲᔪᑦ, ᐱᔭᕐᓂᖏᒻᒪᑦ ᐊᓄᓪᓚᒃᓰᕕᖕᒥ ᐃᖅᑲᓇᐃᔭᖅᑎᐅᔪᑦ ᓇᐅᑦᑎᖅᓱᐃᓇᓱᒃᑲᓗᐊᖅᑎᓪᓗᒋᑦ 

ᐊᓄᓪᓚᒃᓯᖅᑕᐅᔪᑦ ᐱᕙᓪᓕᐊᓂᕆᔭᖏᓐᓂᒃ ᐊᒻᒪᓗ ᐱᔨᑦᓯᖅᑕᐅᔾᔪᑎᒋᔭᕆᐊᖃᖅᑕᖏᓐᓂᒃ.” 

 

ᑲᑎᒪᔨᕋᓛᑦ ᑲᑎᒪᑎᓪᓗᒋᑦ, ᑲᑎᒪᔨᑦ ᐊᐱᖅᑯᑎᖃᖃᑦᑕᓚᐅᖅᑐᑦ ᐅᓄᑲᓪᓚᒃᑐᓂᒃ ᐱᓕᕆᔾᔪᑎᒃᓴᑦ 

ᐊᑐᐃᓐᓇᐅᑎᑕᐅᓂᖏᓐᓂᒃ ᓄᓇᕗᑦ ᐊᓄᓪᓚᒃᓰᕕᖏᓐᓂ.  ᑭᐅᑎᓪᓗᒋᑦ, ᐱᓕᕆᕕᖕᒥ ᐊᖓᔪᖅᑲᐅᑎᐅᔪᑦ 

ᐅᖃᓚᐅᖅᑐᑦ ᐱᓕᕆᔾᔪᑎᒃᓴᓂᒃ ᐊᑐᐃᓐᓇᐅᑎᑦᓯᖃᑦᑕᕐᓂᖏᓐᓂᒃ ᑭᓐᖒᒪᔭᐅᔪᑦ ᐊᓄᓪᓚᒃᓯᖅᑕᐅᔪᓄᑦ 

ᒪᓕᒃᑕᐅᓪᓗᑎᒃ ᐊᒻᒪᓗ ᐊᔾᔨᒌᖃᑦᑕᖏᑦᑐᑦ ᐊᕐᕌᒎᑉ ᐃᓗᐊᓂ.  ᑭᓯᐊᓂᓕ, ᑲᑎᒪᔨᕋᓛᑦ ᐅᔾᔨᕈᓱᒃᐳᑦ 

ᐃᓱᒫᓗᒍᑎᖃᕐᖢᑎᒡᓗ ᐱᓕᕆᕕᒃ ᓇᓗᓇᐃᖅᓯᒪᑦᑎᐊᖅᑐᓂᒃ ᑐᓴᒐᒃᓴᖃᓚᐅᖏᒻᒪᑦ ᖃᓄᖅ ᐱᓕᕆᕕᒃ 

ᖃᐅᔨᓴᐃᖃᑦᑕᕐᒪᖔᑕ ᐱᓕᕆᔾᔪᑎᖏᑦ ᖃᖓᒃᑯᑦ ᐱᓕᕆᔭᐅᓂᐊᕐᒪᖔᑕ, ᐊᒻᒪᓗ ᖃᑦᓯᓂᒃ ᑮᓇᐅᔭᓂᒃ ᐊᒻᒪᓗ 

ᐃᖅᑲᓇᐃᔭᖅᑎᓂᒃ ᐱᔭᕆᐊᖃᒪᕐᖔᑕ ᐊᐅᓚᑦᑎᔾᔪᑕᐅᓂᐊᕐᓗᑎᒃ ᐱᓕᕆᔾᔪᑎᖁᑎᖏᓐᓄᑦ. 

 

ᑲᑎᒪᔨᕋᓛᑦ ᑲᑎᒪᑎᓪᓗᒋᑦ, ᑲᑎᒪᔨᑦ ᐊᐱᖅᑯᑎᖃᖃᑦᑕᓚᐅᖅᑐᑦ ᐃᓱᒫᓗᒍᑎᖃᕐᖢᑎᒃ ᐱᓕᕆᕕᐅᑉ 

ᐱᓕᕆᓇᓱᒃᑕᖏᓐᓂᒃ ᖃᐅᔨᓴᐃᑎᓪᓗᒋᑦ ᐊᑑᑎᖃᑦᑎᐊᕋᓗᐊᕐᒪᖔᑕ ᐱᓕᕆᐊᖑᖅᑎᓯᒪᔭᖏᑦ.  ᐱᔾᔪᑎᐅᔪᖅ 

ᑎᒍᔭᐅᓚᖅᑭᖃᑦᑕᖅᑐᑦ ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᐅᓄᖅᑐᐃᖅᓱᕐᖢᑎᒃ.  ᑲᑎᒪᔨᕋᓛᑦ ᐅᔾᔨᕈᓱᒃᐅᑦ 

ᐃᓱᒫᓗᒍᑎᖃᕐᖢᑎᒃ ᐱᓕᕆᕕᒃ ᓱᓕ ᐱᓕᕆᔾᔪᑎᒃᓴᑭᓗᐊᕐᒪᑦ ᖃᐅᔨᓴᐃᔭᕆᐊᒃᓴᖅ ᖃᓄᖅ ᐊᑯᓚᐃᑎᒍᔪᒥᒃ 

ᐱᕋᔭᒃᑲᓐᓂᖃᑦᑕᕐᒪᖔᑕ ᑎᒍᔭᐅᕙᒃᑐᑦ. 

ᐅᓂᒃᑳᖓᑕ ᐃᓗᐊᓂ, ᑕᒻᒪᖅᓯᒪᔪᖅᓯᐅᑎ ᐃᒪᓐᓇ ᐅᖃᓚᐅᖅᑐᖅ: 

 

“ᖃᐅᔨᓚᐅᕐᒥᔪᒍᑦ ᐱᓕᕆᕕᒃ ᖃᐅᔨᓴᐃᖃᑦᑕᖅᓯᒪᖏᒻᒪᑦ ᑭᐅᖃᑦᑕᕐᒪᖔᑕ ᑭᓐᖒᒪᔭᐅᔪᓂᒃ 

ᑎᒍᔭᐅᖅᑲᔪᓄᑦ ᐊᑐᕐᓗᒋᑦ ᐱᓕᕆᐊᓐᖑᖅᑎᓯᒪᔭᖏᑦ, ᕿᒥᕐᕈᓇᓚᐅᖅᓯᒪᖏᑦᑐᓪᓗ 

ᐱᓕᕆᐊᓐᖑᖅᑎᕐᒪᔭᖏᑦ ᖃᓄᖅ ᐃᑲᔪᖅᑎᒋᖕᒪᖔᑕ ᒪᒥᓴᕈᑕᐅᓪᓗᑎᒃ ᑎᒍᔭᐅᖅᑲᔪᓄᑦ.  ᒫᓐᓇᐅᔪᖅ, 

ᐱᓕᕆᐊᓐᖑᖅᑎᑕᐅᓯᒪᔪᑦ ᕿᑭᖅᑖᓗᖕᒥ ᐃᑲᔪᖅᑕᐅᕕᖕᒥ ᑐᓐᖓᕕᖃᕐᒪᑕ ᐊᑐᖅᑕᐅᔭᕇᖅᑐᓂᒃ 

ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᒻᒪᓗ ᑎᑎᖅᑲᖁᑎᖏᓐᓂᒃ ᓯᓚᖅᑲᑎᖏᓐᓂᓐᖔᖅᑐᓂᒃ ᐊᑐᕐᖢᑎᒃ, 

ᑭᓯᐊᓂᓕ ᓇᓗᓇᐃᖅᓯᓚᐅᖏᑦᑐᑦ ᖃᓄᖅ ᐋᖅᑭᒡᑕᐅᓯᒪᖕᒪᖔᑕ ᐊᑐᖅᑕᐅᓂᐊᕐᓗᑎᒃ ᑎᒍᔭᐅᖅᑲᔪᑦ 

ᖃᓄᐃᓕᐅᖅᓯᒪᓂᖏᑦ ᐊᑐᖅᑕᐅᓗᑎᒃ.” 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐱᕋᔭᒃᑲᓐᓂᖃᑦᑕᖅᑐᑦ, ᐃᓱᒪᒋᔭᐅᓪᓗᓂ, ᐱᔭᕐᓂᖏᒻᒪᑦ ᓇᓗᓇᐃᕆᐊᒃᓴᖅ ᐊᒻᒪᓗ 

ᓇᓗᓇᐃᑦᑎᐊᖅᓯᒪᔪᒥᒃ ᑐᑭᓯᓇᖅᑐᒥᒃ ᐆᒃᑐᕋᐅᖅᑕᐅᔪᓐᓇᕐᒪᖔᑕ ᖃᐅᔨᓴᖅᑕᐅᒍᑎᒃ ᐊᑯᓂᐅᒐᔭᕐᒪᑦ ᐊᒻᒪ 

ᑮᓇᐅᔭᖅᑐᕐᓗᓂ.  ᑭᓯᐊᓂᓕ ᑲᑎᒪᔨᕋᓛᑦ ᓴᓐᖏᔪᒃᑯᑦ ᑎᓕᐅᕆᕗᑦ ᐱᓕᕆᕕᖕᒥᒃ ᖃᐅᔨᒋᐊᖁᓪᓗᑎᒃ ᖃᓄᖅ 

ᒪᒥᓴᕈᑎᓄᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐊᑑᑎᖃᓕᕈᓐᓇᖁᓪᓗᒋᑦ ᑎᒍᔭᐅᖅᑲᔪᓄᑦ ᐊᒻᒪᓗ ᐃᓚᑰᓂᖏᑦ 

ᓇᓗᓇᐃᖅᑎᖅᑕᐅᓗᑎᒃ ᐊᓄᓪᓚᒃᓰᕕᖕᒥ ᐱᓕᕆᐊᓐᖑᖅᑎᑕᐅᓯᒪᔪᑦ ᓇᓗᓇᐃᖅᑕᐅᓗᑎᒃ ᐊᒻᒪᓗ ᑭᐅᔭᓗᑎᒃ. 

 

ᑕᐃᒪᓕ ᖃᐅᔨᓴᐃᑦᑎᐊᖁᓪᓗᒋᑦ ᒫᓐᓇᐅᔪᖅ  ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐱᔨᑦᓯᕈᑕᐅᔭᕿᐊᖃᖅᑐᓂᒃ, 

ᐊᓄᓪᓚᒃᓰᕕᓕᕆᔨᒃᑯᑦ ᓯᕗᒧᐊᒃᑎᑦᑎᔭᕆᐊᖃᕆᕗᑦ ᐊᖑᒻᒪᑎᓗᑎᓂᕐᒥᒃ ᐃᓗᐃᑦᑑᓈᖅᓯᒪᔪᒃᑯᑦ 

ᑎᑎᕋᖅᑕᐅᖃᑦᑕᕐᓗᑎᒃ ᖃᖓᒃᑯᑦ ᐱᓕᕆᐊᖑᔪᑦ ᐱᓕᕆᔭᐅᓂᐊᕐᒪᖔᑕ, ᐅᐸᒍᑎᔪᓪᓗ ᑎᑎᕋᖅᑕᐅᕙᒡᓗᑎᒃ 

ᐊᒻᒪᓗ ᑎᒍᔭᐅᖅᑲᔪᑦ ᐱᕙᓪᓕᐊᓂᕆᔭᖏᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑭᐅᑎᓪᓗᒋᑦ ᐊᑐᓕᖁᔭᓕᐊᖏᓐᓄᑦ ᑕᒻᒪᖅᓯᒪᔪᖅᓯᐅᑎᒃᑯᑦ ᐱᓪᓗᖏᑦ ᐃᓱᒪᓕᕆᓂᕐᒧᑦ 

ᐱᔨᑦᓯᕐᓂᕐᒧᑦ, ᐱᓕᕆᕕᒃ ᐅᖃᓚᐅᖅᑐᑦ ᓴᓇᓯᒪᓕᕐᓂᖏᓐᓂᑦ ᑐᒃᓯᕋᐅᑎᓂᒃ ᑳᓐᑐᕌᓄᑦ ᐱᔪᒪᓇᓱᒍᑎᒃᓴᓂᒃ 

“ᖃᐅᔨᓴᐃᓂᐊᕐᒪᑕ ᒫᓐᓇᐅᔪᖅ ᐱᓕᕆᐊᓐᖑᖅᑎᕐᒪᔭᖏᓐᓂᒃ ᐊᒻᒪᓗ ᐱᔨᑦᓯᕈᑕᐅᒧᓂᒃ ᑎᒍᔭᐅᖅᑲᔪᓄᑦ 

ᓄᓇᕗᒥᐅᖑᔪᓄᑦ ᑎᒍᔭᐅᖅᑲᔪᓪᓗ ᐊᑦᑕᕐᓇᕐᓂᕆᔭᖏᓐᓂᒃ ᐊᒻᒪᓗ ᓄᓇᕗᒥ ᐊᓄᓪᓚᒃᓰᕕᑦ ᑭᓐᖒᒪᔭᖏᓐᓂᒃ.” 

ᑲᑎᒪᔨᕋᓛᑦ ᓂᕆᐅᑦᑎᐊᖅᐳᑦ ᑐᓴᐅᒪᑎᑕᐅᖃᑦᑕᕐᓂᐊᕐᓂᖏᓐᓂᒃ ᑕᒪᒃᑯᐊ ᐱᓕᕆᔭᐅᕙᓪᓕᐊᑎᓪᓗᒋᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7   

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᑎᓪᓗᒋᑦ ᑖᒃᑯᓄᖓ 

ᐅᓂᒃᑳᓕᐊᓄᑦ, ᑐᓂᓯᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᓴᓇᔭᐅᓂᐊᕐᒪᖔᑕ ᐊᒻᒪᓗ ᐊᑐᓕᖅᑎᑕᐅᓂᐊᕐᒪᖔᑕ 

ᐃᓗᐃᑦᑑᓈᖅᓯᒪᔪᑦ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᑦ ᐊᑐᓂ ᐊᓄᓪᓚᒃᓰᕕᖕᓄᑦ ᐊᑐᖅᑕᐅᓂᐊᖅᑐᑦ.  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᓂᒃᑳᓕᐊᓂᒃ 

ᑖᒃᑯᓄᖓ, ᓇᓗᓇᐃᖅᑎᖅᓯᒪᔪᓂᒃ ᑐᓴᒐᒃᓴᓂᒃ ᖃᖓᒃᑯᓪᓗ ᐱᓕᕆᔭᐅᓂᐊᕐᒪᖔᑕ ᓇᓗᓇᐃᖅᓯᓯᒪᓗᑎᒃ ᐊᒻᒪᓗ 

ᖃᓄᐃᓕᐅᕈᑕᐅᓂᐊᕐᒪᖔᑕ ᐊᒻᒪᓗ ᖃᖓ ᐊᑐᓕᖅᑎᑦᑎᓂᐊᕐᒪᖔᑕ ᖃᐅᔨᓴᐃᔾᔪᑎᓂᒃ ᒪᒥᓴᐅᑎᓄᑦ 

ᐋᖅᑭᒡᓯᓴᐅᑎᓄᑦ ᐱᓕᕆᐊᖑᔪᑦ ᐃᓄᐃᓴᒡᓕᒋᐊᖁᓪᓗᒋᑦ ᐱᕋᔭᒃᑲᓐᓂᖅᐸᒃᑐᑦ ᑎᒍᔭᐅᒃᑲᓐᓂᖅᐸᒃᑐᑦ 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᑯᓄᖓ 

ᐅᓂᒃᑳᓕᐊᓄᑦ, ᐊᖅᑭᒡᓯᔾᔪᑕᐅᓂᐊᖅᑐᓂᒃ ᐊᑐᓕᖅᑎᑦᑎᓗᑎᒃ ᓯᕗᒧᐊᒍᑎᒃᓴᖏᓐᓂᒃ ᐊᓄᓪᓚᒃᓰᕕᖕᒥ 

ᐃᖅᑲᓇᐃᔭᖅᑎᐅᔪᑦ ᓴᓇᖁᓪᓗᒋᑦ ᐋᖅᑭᒡᑎᖅᓯᒪᔪᓂᒃ, ᓇᔪᖅᑐᑦ ᑎᑎᕋᖅᑕᐅᖃᑦᑕᖁᓪᓗᒋᑦ ᐊᑎᖏᑦ ᐊᒻᒪᓗ 

ᖃᐅᔨᓴᖅᑕᐅᓗᑎᒃ ᒪᒥᓴᕈᑎᒋᔭᖏᑦ ᐋᖅᑭᒡᓯᕈᑎᒃᓴᓄᑦ ᐱᓕᕆᔾᔪᑎᐅᔪᑦ ᐱᔨᑦᓯᕈᑕᐅᖃᑦᑕᖅᑐᑦ 

ᐊᓄᓪᓚᒃᓰᕕᓕᕆᔨᒃᑯᓐᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᑖᒃᑯᓄᖓ 

ᐅᓂᒃᑳᓕᐊᓄᑦ, ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᓴᖅᑭᑦᑎᓂᐊᕐᒪᖔᑕ ᑳᓐᑐᕌᓄᑦ ᐱᔪᒪᓇᓱᒍᑎᓂᒃ 

ᕿᒥᕐᕈᓇᒍᑕᐅᓂᐊᖅᑐᓂᒃ ᒪᒥᓴᐃᓂᕐᒧᑦ ᐋᖅᑭᒡᓯᓴᕐᓂᕐᒧᑦ ᐱᓕᕆᔾᔪᑕᐅᓂᐊᖅᑐᓂᒃ ᐊᒻᒪ ᕿᒥᕐᕈᓇᒃᑕᐅᓚᐅᖅᑐᓄᑦ 

ᓴᖅᑭᑕᐅᓗᑎᒃ ᐅᓂᒃᑳᓕᐊᑦ ᒪᓕᒐᓕᐅᕐᕕᖕᒧᑦ.  

ᐱᔾᔪᑎ: ᐃᓱᒪᓕᕆᔭᐅᓂᕐᒧᑦ ᐱᔨᑦᓯᕈᑎᑦ 

 

ᑕᒪᒃᑯᐊ ᐃᓚᒋᔭᐅᓪᓗᑎᒃ ᐊᑐᖅᑕᐅᔪᓐᓇᖅᑐᑦ ᒪᒥᓴᐅᑕᐅᓗᑎᒃ ᐊᒻᒪ ᐃᑲᔪᑕᐅᖃᑕᓂᖏᑦ ᑎᒍᔭᐅᓯᒪᔪᑦ, 

ᑕᒪᒃᑯᐊ ᐊᓄᓚᒃᓯᕕᓕᕆᔨᒃᑯᑦ ᐱᔨᑦᓯᕋᖅᑎᖏᑦ ᐱᓕᕆᐊᖃᕐᒥᒃᒪᑕ ᐃᓱᒪᒃᑯᑦ ᐊᔪᕆᑎᖃᖅᑐᓂᒃ 

ᑕᒪᐃᑦᓴᕆᐊᖃᕈᑎᒃ. ᓱᓕᒃᑲᓐᓂᖅᑕᐅᖅ, ᑕᒪᒃᑯᐊ ᑎᒍᔭᐅᒪᖃᑦᑕᖅᑐᑦ ᖃᓄᐃᓕᐅᖃᑦᑕᕐᓂᖏᑦ 

ᐱᑎᔾᔪᑎᒋᔭᐅᖃᑕᕐᒪᑕ ᐃᓱᒪᒃᑯᑦ ᐊᓐᓂᐊᕈᑎᖃᕐᓂᕐᒧᑦ. ᑕᐃᒪᐃᑎᓪᓗᒍ, ᑕᒪᒃᑯᐊ ᑎᒍᔭᐅᓯᒪᖃᑕᖅᑐᑦ 

ᐊᑲᐅᓯᐊᖅᑐᒃᑯᑦ ᐃᑲᔪᑦᑕᐅᖃᑕᖁᑉᓗᒋᑦ ᑕᕙᓂ ᑎᒍᔭᐅᒪᕕᒃᒥᓗᑎᒃ” ᑕᒪᓐᓇᓗ ᖃᐅᔨᔭᐅᒍᓂ ᑕᒪᐃᓐᓂᐅᔪᖅ 

ᐊᑲᐅᔪᒃᑯᑦ ᐃᑲᔪᖅᑕᐅᖃᑕᕐᓗᑎᒃ.  

 

ᑲᑎᒪᔨᕋᓚᑦ ᓇᓚᒃᑎᑦᓯᑎᓪᓗᒋᑦ, ᑕᒪᒃᑯᐊ ᒪᓕᒐᓕᐅᖅᑏᑦ ᐊᒥᓱᓂᒃ ᐊᐱᖅᑯᑎᒃᓴᖃᓚᐅᕐᒪᑕ 

ᐊᓄᓪᓚᒃᓯᕕᒦᖃᑕᖅᑐᓄᑦ. ᑐᒪᒃᑯᐊ ᑭᐅᔭᐅᔪᑎᖏᑦ, ᑕᒪᒃᑯᐊ ᐱᓕᕆᔨᐅᔪᑦ ᖃᐅᔨᑲᐃᖃᑕᕐᓗᑎᒃ ᐃᓱᒪᒃᑯᑦ 

ᐃᑲᔪᖅᑕᐅᒋᐊᖃᖅᑐᖃᖅᐸᑦ, ᐃᑲᔪᖅᑕᐅᓗᑎᒃ ᐃᖅᑲᓇᐃᔭᖅᑎᓄᑦ ᐊᒻᒪ ᐃᓐᓇᐅᓂᖅᓴᓄᑦ ᐊᒻᒪ 

ᐃᑲᔪᑕᐅᔭᕆᐊᖃᖅᑐᑦ ᑕᒪᑐᒧᖓ ᐊᑐᐃᓐᓇᐅᑦᓯᐊᕐᓗᑎᒃ, ᐅᖃᐅᓯᒃᑯᑦ ᐃᑲᔪᖅᑕᐅᖃᑕᕐᓗᑎᒃ 

ᐃᖅᑲᓇᐃᔭᖅᑎᓄᑦ ᐊᒻᒪ ᐃᓐᓇᕐᓄᑦ ᐊᒻᒪ ᐊᑐᐃᓐᓇᐅᓗᑎᒃ ᐃᑲᔪᑕᐅᔭᕆᐊᓖᑦ. 

 

ᑖᒃᑯᐊ ᑲᑎᒪᔨᕋᓛᑦ ᑐᓴᑎᑦᓯᑎᓪᓗᒋᑦ, ᐱᓕᕆᔨᖏᑦ ᐅᖃᓯᓚᐅᕐᒪᑕ ᑖᒪᒃᑯᐊ ᐊᓄᓪᓚᒃᓰᕖᑦ ᐱᑕᖃᕆᐊᖃᖅᑐᖅ 

ᐅᑕᐅᓯᕐᒥᒃ ᐃᓱᒪᓕᕆᔨᒥᒃ ᕿᑭᖅᑖᓘᑉ ᐃᑲᔪᖅᑕᐅᕕᐊᓂ ᐊᒻᒪ ᑖᒃᑯᐊ ᐱᓕᕆᔨᖏᑦ 

ᐃᓕᓐᓂᐊᖅᑎᑦᓯᖃᑕᕆᐊᓖᑦ ᐃᓗᓐᓇᐃᓂᒃ ᐱᓕᕆᔨᐅᔪᓂᒃ ᐃᓱᒪᒥᒍᑦ ᐋᓂᐊᖃᖅᑐᑦ ᖃᓄᖅ 

ᐃᑲᔪᖅᑕᐅᔭᕆᐊᖃᖅᑐᖃᖅᐸᑦ ᐅᑭᐅᖅᑕᖅᑕᒥᐅᑕᐅᔪᑦ. ᑕᒪᒃᑯᐊ ᐱᓕᕆᔨᖏᑦ ᖃᔨᐅᒃᑲᐃᓪᓗᑎᒃ ᐃᓱᒪᒥᒍᑦ 

ᐋᓐᓂᐊᖁᕐᓂᒃ ᐃᑲᔪᑕᐅᔪᓐᓇᖅᑐᓂᒃ ᑕᒫᓂ ᓄᓇᕗᒥ ᐱᑕᖃᖏᒻᒪᑦ.  

 

ᑕᕙᓂ ᑐᓴᖅᑎᑦᓯᔪᑎᖏᓐᓂ, ᑖᓐᓇ ᑕᒻᒪᖅᓯᒪᔪᖅᓯᐅᖅᑎ ᐅᖃᓚᐅᕐᒪᑦ ᐃᒪᓐᓇ:  

 

 “ᖃᐅᔨᓪᓗᑕ ᑕᒪᒃᑯᐊ ᐊᑐᖅᑕᐅᖃᑕᖅᑐᑦ ᕿᑭᖅᑖᓘᑉ ᐃᑲᔪᖅᑕᐅᕕᖓᓂ ᑎᒍᔭᐅᓯᒪᔪᓄᑦ 

ᐃᑲᔪᖅᑕᐅᔭᕆᐊᖃᒻᒪᕆᒃᓂᖅᓴᐅᔪᓄᑦ. ᑕᐃᒪᐃᑎᓪᓗᒍ, ᖃᐅᔨᔭᕗᑦ ᑎᒍᔭᐅᓯᒪᔪᑦ ᑎᑎᖃᖅᑕᖏᓪᓗ 

ᕿᒥᕈᐅᑕᐅᓂᖏᑦ ᓇᓗᓇᐃᕈᑕᐅᓚᐅᕐᒪᑕ ᑕᒪᒃᑯᐊ ᐃᓱᒪᒥᒍᑦ ᐊᔪᕆᑎᖃᖅᑐᑦ 

ᐃᑲᔪᖅᑕᐅᓯᐊᖃᑦᑕᖏᒪᑕ. ᑖᒃᑯᐊ 12 ᕿᒥᕈᐊᓚᐅᖅᑕᕗᑦ ᑎᒍᔭᐅᓯᒪᔪᑦ ᓇᓗᓇᐃᖅᓯᔪᑕᐅᓚᐅᖅᑐᑦ 

ᐃᑲᔪᖅᑕᐅᔭᕆᐊᖃᖅᑐᑦ ᐃᓱᒪᒥᒍᑦ ᐊᑲᐅᖏᔪᑎᖃᕐᓂᕐᒧᑦ, ᑖᒃᑯᐊ ᒪᕈᐃᓐᓇᐅᓚᐅᖅᑑᒃ 

ᐊᐃᑎᑕᐅᓚᐅᖅᑐᑦ ᐃᓱᒪᓕᕆᔨᒧᑦ ᐊᒻᒪ ᒪᕉᒃ ᐃᓱᒪᓕᕆᔨᒧᑦ  ᑲᒪᒋᔭᐅᓚᐅᖅᑐᑦ ᐊᑕᐅᓯᐊᖅᓱᑎᒃ.”  

 

ᑕᕙᓂ ᑐᓴᕈᓯᐊᖓᓂ, ᑖᓐᓇ ᑕᒻᒪᖅᓯᒪᔪᖅᓯᐅᖅᑎᑦ ᖃᐅᔨᓚᐅᕐᒪᑦ ᑕᐃᑲᓂ ᑲᖏᖅᖠᓂᕐᒥ ᒪᒥᓴᕐᕕᐊᓂ 

“ᑕᐃᒪᓐᓇᑕᐅᖅ ᓱᓕ ᐃᓱᒪᒥᒍᑦ ᐊᔪᕈᑎᖅᑐᑦ ᐃᑲᔪᖅᑕᐅᖃᑕᖏᒻᒥᒃᒪᑕ ᐊᒻᒪ ᓄᓇᓕᒃᓄᑦ ᑕᒪᓐᓇ 

ᐃᑲᔪᖅᑐᖅᑕᐅᓂᖃᕆᐊᖃᖅᑐ, ᑕᒪᒃᑯᐊ ᐱᓕᕆᔨᐅᔪᑦ ᐅᖃᓚᐅᖅᑐᑦ ᑕᐃᑯᐊᒎᖅ ᐃᓐᓇᕐᓄᑦ ᐃᑲᔪᑕᐅᕙᒃᑐᑦ 

ᐊᓯᖏᓐᓄᓪᓗ, ᑕᐃᑯᓄᖓᓗ ᐊᖑᑎᓄᑦ ᐃᑲᔪᖅᑎᐅᔪᓄᑦ, ᐊᖑᑎᑦ ᒪᑭᒋᐊᕐᓂᖏᓐᓂᒃ ᑕᐃᔭᐅᔪᑦ, ᑕᐃᑯᐊ 

ᐅᖃᐅᓯᒃᑯᑦ ᐃᑲᔪᖃᑕᖅᑐᑦ ᐃᑲᔪᖅᑕᐅᔭᕆᐊᓕᒃᓂᒃ ᑎᒍᔭᐅᓯᒪᔪᑦ.  

 

ᑕᒪᒃᑯᐊ ᐱᓕᕆᔨᐅᔪᑦ ᐃᓕᓴᖅᓯᓚᐅᖅᑐᑦ ᑕᒪᓐᓇ ᐊᑲᐅᓂᖅᓴᒃᑯᑦ ᐃᖏᕋᔭᐅᔭᕆᐊᓕᒃ ᐊᒻᒪ 

ᖃᐅᓴᖅᑕᐅᓯᐊᖃᑕᕐᓗᑎᒃ ᖃᓄᖅ ᐃᑲᔪᖅᑕᐅᔪᓐᓇᕆᐊᖏᑦ ᐊᑐᐃᓐᓇᐅᑎᑕᐅᔪᓄᑦ ᑕᒪᒃᑯᓄᖓ ᑎᒍᔭᐅᓯᒪᔪᓄᑦ 

ᐊᒻᒪ ᐸᕐᓇᑕᐅᓯᐊᕆᐊᓖᑦ ᓯᕗᓂᕐᒥ ᐊᑐᖅᑕᐅᓂᐊᖅᑐᑦ ᐃᓱᒪᓕᕆᓂᖅ ᐱᔾᔪᑎᒋᓪᓗᒍ ᑎᒍᔭᐅᒪᔪᓕᒫᓄᑦ.  

 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᓕᕆᕕᒃ ᐃᖅᑲᓇᐃᔭᖃᑎᖃᓕᕐᒪᑕ ᐱᓕᕆᕕᖓᓐᓂᒃ ᐊᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐃᓱᒪᓕᕆᔨᖏᓐᓂᒃ ᓇᓗᓇᐃᖅᓯᓇᓱᒡᖢᑎᒃ ᐱᐅᓯᒋᐊᕈᑕᐅᓂᐊᖅᑐᓂᒃ ᐱᔨᑦᓯᕈᑎᓂᒃ ᑎᒍᔭᐅᖅᑲᑎᓪᓗᒋᑦ 

ᐊᓄᓪᓚᒃᓰᕕᖕᒥ ᐊᒻᒪᓗ ᑭᖑᕐᖓᒍᑦ ᐊᓂᓯᒪᓕᖅᑎᓪᓗᒋᑦ. 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐃᓱᒪᓕᕆᓂᖅ ᑕᒪᓐᓇ ᐃᓱᒫᓗᒍᑕᐅᓯᒪᓕᕐᒪᑦ ᐃᓄᖕᓄᑦ ᐊᒻᒪᓗ ᑲᑐᔾᔨᖃᑎᒌᖑᔪᓄᑦ 

ᓄᓇᕗᑦ ᐃᓗᐊᓂ ᐊᒻᒪᓗ ᑎᓕᐅᕆᕗᑦ ᐱᓕᕆᕕᖕᒥᒃ ᓯᕗᒧᐊᒃᑎᑦᓯᖁᓪᓗᒍ ᑎᒍᔭᐅᖅᑲᔪᑦ 

ᐃᓱᒪᓕᕆᔭᐅᔭᕆᐊᖃᖅᑐᑦ ᓇᓗᓇᐃᖅᑎᖅᑕᐅᖁᓪᓗᒋᑦ ᐊᒻᒪ ᕿᓂᕐᓗᑎᒃ ᐱᐅᓯᒋᐊᕈᑎᒃᓴᐅᓂᐊᖅᑐᓂᒃ 

ᐃᓱᒪᓕᕆᓂᕐᒧᑦ ᐱᔨᑦᓯᕈᑕᐅᓂᐊᖅᑐᓂᒃ ᐊᓄᓪᓚᒃᓰᕕᑦ ᐃᓗᐊᓂ. 

 

 
 

 

 

 

 

 

 

 

 

 

 

 

 

 

 

 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ # 8  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᓂᒃᑳᓕᐊᓄᑦ 

ᑖᒃᑯᓄᖓ, ᓇᓗᓇᐃᖅᑎᖅᓯᒪᔪᓂᒃ ᑐᓴᒐᒃᓴᓂᒃ ᐋᖅᑭᒋᐊᖁᔭᐅᔪᓄᑦ ᐊᑐᓕᖅᑎᑦᑎᔾᔪᑕᐅᓂᐊᖅᑐᑦ ᑎᒍᔭᐅᖅᑲᔪᑦ 

ᓇᓗᓇᐃᖅᑎᖅᑕᐅᖁᓪᓗᒋᑦ ᐃᓱᒪᓕᕆᔭᐅᔭᕆᐊᖃᖅᑐᑦ ᐊᒻᒪᓗ ᐃᓱᒪᓕᕆᓂᕐᒧᑦ ᐱᔨᑦᓯᖅᑕᐅᓗᑎᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᓂᒃᑳᓕᐊᓄᑦ 

ᑖᒃᑯᓄᖓ ᓇᓗᓇᐃᖅᑎᖅᓯᒪᔪᓂᒃ ᑐᓴᒐᒃᓴᓂᒃ ᐋᖅᑭᒋᐊᖁᔭᐅᔪᓄᑦ ᐊᑐᓕᖅᑎᑦᑎᔾᔪᑕᐅᓂᐊᖅᑐᑦ 

ᓯᕗᒧᐊᒍᑎᒃᓴᖏᓐᓄᑦ ᐊᓄᓪᓚᒃᓰᕕᖕᒥ ᐃᖅᑲᓇᐃᔭᖅᑎᓄᑦ ᐱᔭᕇᖅᓯᖃᑦᑕᖁᓪᓗᒋᑦ ᑎᑎᕋᕆᐊᖃᖅᑕᖏᓐᓂᒃ 

ᑎᑎᕋᖅᓯᖃᑦᑕᕐᓗᑎᒃ ᐊᒃᑐᐊᓂᖃᖅᑐᓂᒃ ᐃᓱᒪᓕᕆᓂᕐᒧᑦ ᐱᔨᑦᓯᕈᑎᖃᖅᑎᓪᓗᒋᑦ ᑎᒍᔭᐅᖅᑲᔪᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᓂᒃᑳᓕᐊᓄᑦ 

ᑖᒃᑯᓄᖓ, ᓇᓗᓇᐃᖅᑎᖅᓯᒪᔪᓂᒃ ᐅᓂᒃᑳᓕᐊᓂᒃ ᐱᒋᐊᖅᑎᓯᒪᔭᖏᓐᓄᑦ ᐱᐅᓯᒋᐊᖅᑕᖁᓪᓗᒋᑦ ᐃᓱᒪᓕᕆᓂᕐᒧᑦ 

ᐱᔨᑦᓯᕈᑎᑦ ᐊᑐᐃᓐᓇᐅᑎᑕᐅᔪᑦ ᕿᒥᕐᕈᓇᒃᑕᐅᑦᑎᐊᖁᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᐅᓂᒃᑳᓕᐊᓂᒃ 

ᑖᒃᑯᓄᖓ, ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐱᓕᕆᔭᐅᓂᐊᕐᒪᖔᑕ ᓴᖅᑭᑦᑎᓗᑎᒃ ᑳᓐᑐᕌᓄᑦ ᐱᔪᒪᓇᓱᒍᑎᓂᒃ 

ᕿᒥᕐᕈᓇᒃᑕᐅᔾᔪᑎᒃᓴᖏᓐᓂᒃ ᐃᓱᒪᓕᕆᓂᕐᒧᑦ ᐱᔨᑦᓯᕈᑎᐅᔪᑦ ᐊᒻᒪᓗ ᖃᖓᒃᑯᑦ ᐸᕐᓇᒃᓯᒪᖕᒪᖔᑕ 

ᓴᖅᑭᑦᑎᓛᕆᐊᒃᓴᖅ ᐅᓂᒃᑳᓕᐊᓂᒃ ᖃᐅᔨᔭᐅᔪᓂᒃ ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ ᒪᓕᒐᓕᐅᖅᑎᓄᑦ. 

ᐱᔾᔪᑎ: ᐃᖅᑲᓇᐃᔭᖅᑎᑖᖅᐸᓪᓕᐊᓂᖅ 

 

ᑎᑎᕐᕕᐊᓐᓂ ᑕᒻᒪᖅᓯᒪᔪᖅᓯᐅᖅᑎᐅᑉ ᖃᐅᔨᓚᐅᕐᒪᑕ ᑖᒃᑯᐊ ᐱᓕᕆᕕᐅᔪᑦ ᐊᐅᓚᑕᐅᑦᓯᐊᖅᓯᒪᖏᒋᐊᖓᓂᒃ 

ᑕᕝᕙᓂ ᕿᑭᖅᑖᓗᖕᒥ ᐃᑲᔪᖅᑕᐅᕕᖓᑕ ᐊᒻᒪ ᑭᖑᓕᓂᕐᒥ  ᒪᒥᓴᕐᕕᐅᑉ. ᐱᓗᐊᖅᑐᒥᒃ, ᑖᒃᑯᐊ ᐱᓕᕆᕕᒋᔭᖏᑦ 

ᐃᖅᑲᓇᐃᔭᖅᑎᖃᑦᓯᐊᓚᐅᖏᒪᑕ ᐊᒻᒪ ᐃᖅᑲᓇᐃᔭᖅᑎᖏᑦ ᐃᓕᓯᒪᑦᓯᐊᓚᐅᖏᓐᓂᖏᓐᓄᑦ ᐊᒻᒪ ᑕᒪᒃᑯᐊ 

ᐃᖅᑲᓇᐃᔭᑲᐃᓐᓇᖃᑕᖅᑐᑦ ᑕᐃᑲᓂ ᐃᖅᑲᓇᐃᔭᖅᑎᑕᐅᖃᑕᓚᐅᕐᒪᑕ ᐊᒻᒪ 

ᐃᖅᑲᓇᐃᔭᑯᑖᖃᑦᑕᕆᐊᖃᓚᐅᕐᓂᖏᑦ, ᐊᐅᓚᑦᓯᓯᐊᕈᓇᓚᐅᖏᒪᑕ ᐃᖅᑲᓇᐃᔭᖁᑖᖃᑕᕈᑕᐅᔪᕕᓂᕐᓂᒃ.  

 

ᑖᓐᓇ ᑲᖏᖠᓂᕐᒥ ᒪᒥᓴᕐᕕᒃ ᒪᑐᐃᑕᐅᓚᐅᖅᓯᒪᔪᖅ ᔮᓐᓄᐊᕆ 2013; ᒪᑭᒋᐊᕐᕕᒃ ᒪᑐᐃᓚᐅᖅᓯᒪᔪᖅ ᔭᓐᓄᐊᕆ 

2015. ᑐᓴᕈᓯᐊᒥᒍᑦ ᒪᓕᒐᓕᐅᖅᑎᓄᑦ, ᑖᓐᓇ ᑕᒻᒪᖅᓯᒪᔪᖅᓯᐅᖅᑎ ᐅᖃᐅᓯᖃᓚᐅᕐᒪᑦ ᑖᒃᑯᐊ ᐱᓕᕆᕕᖏᑦ 

ᐃᖏᕋᓯᓯᐊᓚᐅᖏᒪᑕ ᐊᐅᓚᑕᐅᔭᕆᐊᖃᖅᑐᓂᒃ ᒪᑐᐃᑕᐅᓂᐊᓕᖅᑎᓪᓗᒋᒃ ᑖᒃᑯᐊ ᓄᑖᒃ. ᑕᐃᒪᐃᒻᒪᑦ, ᑖᓐᓇ 

ᑲᖏᖠᓂᕐᒥ ᒪᒥᓴᕐᕕᒃ ᒪᑐᐃᑕᐅᓇᕆᒋᐊᖃᓚᐅᕐᒪᑦ ᐃᖅᑲᓇᐃᔭᖅᑎᖏᑦ ᐃᓕᓐᓂᐊᖅᑎᑕᐅᔪᓐᓇᓚᐅᖅᑎᓐᓇᒋᑦ 

ᐱᓕᕆᐊᕆᔭᕆᐊᖃᖅᑕᖏᓐᓂᒃ.  

 

ᑕᒪᒃᑯᐊ ᐅᖃᐅᓯᕆᓗᒋᑦ ᐃᖅᑲᓇᔭᐃᖅᑎᖃᑦᓯᐊᖏᓐᓃᑦ  ᑖᒃᑯᓇᓂ ᑕᒪᒃᑮᒃᓂ ᐃᑲᔪᖅᑕᐅᕖᒃᓂ ᐊᒻᒪ 

ᕿᑭᖅᑖᓗᒃᒥ ᐃᖅᑲᓇᐃᔭᖅᑎᖏᑦ, ᑖᒃᑯᐊ ᐅᓪᓗᑕᒫᖅᓯᐅᑎᐅᖏᑦᑐᑦ ᐃᖅᑲᓇᐃᔭᖃᑕᖅᑎᓪᓗᒋᑦ, ᑕᒪᓐᓇᓗ 

ᐊᑭᑐᔪᒻᒪᕆᐅᓯᒪᓪᓗᓂ. ᑐᓴᐅᓯᐊᒥᓂ, ᑖᓐᓇ ᑕᒻᒪᖅᓯᒪᔪᖅᓯᐅᖅᑎ ᐅᖃᐅᓯᖃᓚᐅᖅᑐᑦ ᐃᑲᕋᐃᑦ ᐅᖓᑖᓄᑦ 

ᐃᖅᑲᓇᐃᔭᖃᑕᓚᐅᖅᑐᑦ, ᐊᑭᑐᕈᑕᐅᒪᕆᒃᓯᒪᕗᖅ ᐊᑭᓕᖅᑐᖅᑕᐅᔭᕆᐊᓕᒃᓄᑦ. ᐅᖃᐅᓯᖏᓐᓂ ᑖᑦᓱᒪ 

ᑕᒻᒪᖅᓯᒪᔪᖅᓯᐅᖅᑎᐅᑉ ᑖᒃᑯᐊ ᑮᓇᐅᔭᖅᑖᓚᐅᖅᑐᑦ $2.8 ᒥᓕᐊᓂᒃ ᐊᑭᓕᐅᑕᐅᓂᐊᖅᑎᓪᓗᒋᑦ 

“ᐊᑯᓕᐅᑕᐅᓂᐊᕐᓗᑎᒃ ᐊᑭᓕᖅᑑᑕᐅᔪᓄᑦ ᐃᖅᑲᓇᐃᔭᖅᑎᓄᑦ ᐃᑲᕋᐃᑦ ᐅᖓᑖᓄᑦ 

ᐃᖅᑲᓇᐃᔭᖃᑕᕆᐊᖃᕐᓂᕐᒧᑦ ᐊᒻᒪ ᐅᓪᓘᑉ ᐃᓚᐃᓐᓇᖓᓂ ᐃᖅᑲᓇᐃᔭᖃᑦᑕᖅᑐᓄᑦ ᐊᕐᕌᒍᖏᓐᓂ 2013-

2014.”  

 

ᑕᐃᒪᓕ ᑕᒪᑐᒥᖓ ᓈᓚᒃᓂᖃᖅᑎᓪᓗᒋᑦ, ᑖᒃᑯᐊ ᑲᑎᒪᔩᑦ ᐊᐱᖁᑎᖃᖃᑕᓚᐅᕐᒪᑕ ᐱᔾᔪᑎᓕᒃᓂᒃ ᑖᒃᑯᐊ 

ᐱᓕᕆᕕᐅᔪᑦ ᐃᓕᓐᓂᐊᖅᑎᓯᒪᐅᖏᓐᓂᖏᓐᓂᒃ  ᑖᒃᑯᓇᓂ ᐃᑲᔪᖅᑕᐅᕕᐅᔪᓂ. ᑭᐅᔪᑎᖓᓂ, ᑖᒃᑯᐊ 

ᐅᖃᐅᓯᖃᓚᐅᖅᑐᑦ ᐃᖅᑲᓇᐃᔭᖅᑎᐅᓕᖅᑐᓂᒃ ᑲᖏᖠᓂᐅᑉ ᒪᒥᓴᕐᕕᖓᓂ ᐊᒻᒪ ᒪᑭᒋᐊᕐᕕᒃᒥ 

ᑲᒪᒋᔭᐅᔭᕆᐊᖃᓕᓚᐅᕐᒪᑕ ᐱᕕᖃᑦᓯᐊᖏᑎᓪᓗᒍ ᐊᒻᒪ ᑮᓇᐅᔭᑕᖃᖏᑎᓪᓗᒍ ᓱᓕ ᐃᖃᓇᐃᔭᖅᑎᓂᒃ ᓱᓕ 

ᑕᒪᒃᑯᐊ ᐃᓚᖏᑦ ᑲᒪᒋᔭᐅᔭᕆᐊᓖᑦ ᑲᒪᒋᔭᐅᓚᐅᖅᑎᓐᓇᒋᑦ ᐃᓄᖏᓪᓗ ᐊᒥᓱᓗᐊᖅᑎᓪᓗᒋᑦ ᐊᒻᒪ 

ᐅᖁᖃᕐᓂᖓᓄᑦ ᑖᑦᓱᒪ ᐃᒡᓘᑉ ᐃᓗᐊ ᑕᕙᓂ ᕿᑭᖅᑖᓗᒃᒥ ᐃᑲᔪᖅᑕᐅᕕᐅᑉ. ᓱᓕᑕᐅᖅ, ᓈᓚᒃᑎᑕᐅᑎᓪᓗᒋᑦ, 

ᑖᒃᑯᐊ ᐱᓕᕆᕕᐅᔪᑦ ᒪᑭᒋᐊᕐᕕᒃᒥ.  

 

ᑖᒃᑯᐊ ᐱᓕᕆᕕᐅᔪᑦ ᐅᖃᓚᐅᖅᑐᑦ ᓄᑖᓂᒃ ᐊᒥᓱᓂᒃ ᐃᖅᑲᓇᐃᔭᖅᑎᑖᖅᐸᑦᓕᐊᒪᑕ ᐊᒻᒪᓗ ᑖᒃᑯᐊ ᓱᓕ 

ᐃᓕᓐᓂᐊᖅᑎᑕᐅᔭᕆᐊᖃᖅᓱᑎᒃ ᓄᑖᑦ ᐃᖅᑲᓇᐃᔭᖅᑎᐅᔪᑦ.  

 

ᑕᒃᑯᐊ ᑲᑎᒪᔨᕋᓚᑦ ᐃᓱᒪᖃᓚᐅᖅᑐᑦ ᑖᓐᓇ ᑕᒻᒪᖅᓯᒪᔪᖅᓯᐅᖅᑎᐅᑉ ᑐᓴᐅᓯᐊᖓ ᓇᓗᓇᐃᓯᓯᒪᓚᐅᕐᒪᑦ 

ᐊᒥᓱᓂᒃ ᒪᓕᐅᑎᑦᓯᐊᖏᑦᑐᓂᒃ ᐊᑯᓐᖓᓐᓂ ᐃᑲᔪᖅᑕᐅᕖᑦ ᐊᒻᒪ ᐅᓪᓗᑕᒪᑦ ᐊᐅᓚᑕᐅᖃᑕᖅᑐᑦ, ᐃᓚᐅᓪᓗᑎᒃ 

ᑕᒪᒃᑯᐊ ᐃᓄᑑᑎᑕᐅᑲᐃᓐᓇᕆᐊᖃᓲᑦ ᑎᒍᔭᐅᓯᒪᓪᓗᑎᒃ ᐊᒻᒪ ᐊᐅᓚᑕᐅᓂᕆᖃᑕᖅᑕᖏᑦ. ᑖᒃᑯᐊ ᑲᑎᒪᔨᕋᓛᑦ 

ᑐᑭᓯᕗᑦ  ᑖᒃᑯᐊ ᐱᓕᕆᕕᐅᔪᑦ ᖃᐅᔨᓴᕐᒪᑕ  ᑕᒪᑐᒥᖓ  ᒫᓐᓇ  ᐱᖁᔭᖏᓐᓂᒃ, ᐊᑐᐊᒐᖏᓐᓂᒃ ᐊᒻᒪ 

ᓯᕗᒧᐊᒃᓴᐅᑎᖏᓐᓂᒃ.  

 

ᑖᒃᑯᐊ ᑲᑎᒪᔨᕋᓛᑦ ᑎᓕᐅᕆᑦᓯᐊᖅᐳᑦ ᑖᒃᑯᓂᖓ ᑕᒪᒃᑯᐊ ᒪᓕᒃᑕᐅᔭᕆᐊᖃᖅᑐᑦ ᒪᓕᒃᑕᐅᑦᓯᐊᖁᓪᓗᒋᑦ, 

ᐅᖃᖅᑕᐅᓯᒪᑦᓯᐊᕐᓗᑎᒃ ᐊᒻᒪ ᓯᕗᒧᐊᒃᑎᑕᐅᑦᓯᖁᓪᓗᒋᑦ, ᐃᖅᑲᓇᐃᔭᖅᑎᖃᑦᓯᐊᕐᓗᓂᓗ 

ᖃᐅᔨᒪᔭᐅᑦᓯᐊᕐᓗᑎᒃᓗ ᓯᕗᒧᐊᒃᑎᑕᐅᖁᔭᐅᔪᑦ ᑕᒪᑐᒧᖓ ᐊᒻᒪ ᐊᐅᓚᑕᐅᔪᑎᒋᖃᑦᑕᖅᑕᖏᑦ, ᐱᓗᐊᖅᑐᒥᒃ 

ᓄᑖᓂᒃ ᐃᖅᑲᓇᐃᔭᖅᑎᑖᖅᑐᖅᐸᑦᓕᐊᑎᓪᓗᒋᑦ.  

ᑖᒃᑯᐊ ᑲᑎᒪᔨᕋᓚᑦ ᖃᐅᔨᑲᐃᒋᐊᓚᐅᖅᑐᑦ ᑕᒪᒃᑯᐊ ᐃᑲᔪᖅᑕᐅᕕᒃᓂ ᐃᖅᑲᓇᐃᔭᖅᑐᑦ 

ᐃᓕᓐᓂᐊᖅᑎᑕᐅᓯᐊᖃᑕᕐᓗᑎᒃ ᐊᒻᒪ ᐱᓕᒪᒃᓴᑕᐅᑦᓯᐊᖃᑕᕐᓗᑎᒃ ᐱᓕᕆᓯᐊᖃᑕᕈᓐᓇᖁᓪᓗᒋᑦ 

ᑎᒍᔭᐅᒪᕕᐅᔪᓂ.  

 

ᐅᓂᒃᑳᒥᓂ, ᑖᓐᓇ ᑕᒪᖅᓯᒪᔪᖅᓯᐅᖅᑎ ᖃᐅᔨᒃᑲᐃᓚᐅᖅᑐᖅ ᓄᑖᒥᒃᒎᖅ ᐱᓕᒻᒪᒃᓴᐅᑎᒃᓴᓂᒃ ᐋᖅᑭᓱᐃᓂᐊᕐᒪᑕ 

ᐃᓘᓐᓇᐃᓐᓄᑦ ᐃᓕᓐᓂᐊᖅᑕᐅᓂᐊᖅᑐᓂᒃ ᐃᖅᑲᓇᐃᔭᖅᑎᓄᑦ. ᑖᒃᑯᐊ ᐃᒪᖄ ᐊᕐᕌᒎᒃᓂᒃ ᒪᕉᒃᓂᒃ 

ᐊᐅᓚᑕᐅᓂᐊᖅᑐᑦ ᐊᒻᒪ ᑕᒪᕐᒥᒃ ᐃᖅᑲᓇᐃᔭᖅᑏᑦ ᐱᓕᒻᒪᒃᓴᖅᑕᐅᓂᐊᖅᑐᑦ.  

 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒃᑲᐃᓚᐅᖅᑐᑦ ᒫᓐᓇᒎᖅ ᐊᑐᓕᖅᑎᑦᓯᕙᑦᓕᐊᔪᑦ ᓄᑖᓂᒃ ᐃᓕᓴᐅᑎᖃᕐᓂᐊᖅᑐᑦ ᐊᒻᒪ 

ᑖᒃᑯᐊ ᑲᒪᒋᔭᐅᖃᑕᕐᓂᐊᖅᑐᑦ ᐃᖅᑲᓇᐃᔭᕐᐅᔪᓄᑦ ᐊᒻᒪ ᑭᓱᓂᒃ ᑲᒪᖃᑦᑕᕆᐊᖃᕐᓂᖏᓐᓂᒃ ᐊᑲᐅᔪᒥᒃ ᐊᒻᒪ 

ᐊᑕᕐᓇᖅᑐᒦᑕᐃᓕᑎᑦᓯᓂᕐᒧᑦ ᐊᒻᒪ ᐊᑲᐅᔪᒥ ᐃᖅᑲᓇᐃᔭᕐᕕᖃᕐᓗᑎᒃ ᓇᔪᒐᖃᕐᓗᑎᒃᓗ ᐃᓘᓐᓇᑎᒃ  ᑕᒪᒃᑯᐊ 

ᑎᒍᔭᐅᓯᒪᔪᑦ ᐊᒻᒪ ᐃᖅᑲᓇᐃᔭᖅᑏᑦ ᑕᕙᓂ ᐃᑲᔪᖅᑕᐅᕕᒃᒥ.  

 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᓚᐅᖅᑐᑦ ᑖᒃᑯᐊ ᐱᓕᕆᕕᐅᔪᑦ ᑐᒃᓯᕋᓕᓚᐅᕐᒪᑕ ᑐᒃᓯᕋᐅᑕᐅᔪᓂᒃ ᐃᖅᑲᓇᐃᔭᖅᑏᑦ, 

ᐃᑲᕋᐃᑦ ᐅᖓᑖᓄᑦ ᐃᖅᑲᓇᐃᔭᖃᑕᕐᓂᕐᒧᑦ ᐊᒻᒪ ᑲᑐᔾᔨᖃᑎᒌᖓᑕ ᖃᐅᔨᓴᖅᑕᐅᓂᖓ ᓄᓇᕗᒥ 

ᑎᒍᔭᐅᓯᒪᕕᓕᕆᓂᕐᒧᑦ ᐊᒻᒪ ᑕᒪᓐᓇ ᐱᔾᔪᑕᐅᓂᐊᖅᑐᖅ ᖃᐅᔨᓴᖅᑕᐅᓯᐊᕐᓗᓂ ᐃᖅᑲᓇᐃᔭᖅᑎᓄᑦ ᑕᕙᓂ 

ᐱᓕᕆᕕᐅᔪᒥ ᐊᒻᒪ ᖃᓄᖅ ᐋᖅᑭᒍᑎᒃᓴᓂᒃ ᖃᐅᔨᓴᕐᓗᑎᒃ. ᑖᒃᑯᐊ ᑲᑎᒪᔨᕋᓛᑦ ᑕᒪᑐᒥᖓ ᓂᕆᐅᒃᐳᑦ 

ᑕᒪᑐᒥᖓ ᐱᓕᕆᐊᖑᓂᐊᖅᑐᒥᒃ.  

 

ᑕᐃᓱᒪᓂ ᓈᓚᒃᓂᖃᖅᑎᓪᓗᒋᑦ, ᑲᑎᒪᔩᑦ ᐃᓱᒪᓗᒋᔭᖏᓐᓂᒃ ᐱᔾᔪᑎᖃᖅᑐᓂᒃ ᒫᓐᓇ ᐱᓕᕆᐊᖑᓕᖅᑐᓂᒃ 

ᐊᒥᓱᕈᕐᐹᓕᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑐᑦ ᑕᕙᓂ. ᑭᐅᓗᓂ, ᒐᕙᒪᒃᑯᑦ ᒫᓐᓇ ᑕᒪᑐᒥᖓ ᖃᐅᔨᓴᕐᓕᖅᑐᑦ 

ᐃᖅᑲᓇᐃᔭᖅᑎᒃᓴᓂᒃ ᐃᓄᐃᑦ ᓄᓇᖏᓐᓂ. ᑖᒃᑯᐊ ᑲᑎᒪᔨᕋᓛᑦ ᕿᒥᕈᓯᐊᖁᔨᕗᑦ ᖃᓄᖅ ᑕᒪᓐᓇ 

ᐊᑲᐅᓂᖅᓴᒃᑯᑦ ᐃᖏᕋᔭᐅᔪᓐᓇᕐᒪᖔᑦ.  

 

 

 
 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᒧᑦ ᓇᓗᓇᐃᖅᑎᖅᓯᒪᓗᒋᑦ 

ᑐᓴᒐᒃᓴᑦ ᐅᓄᕐᓂᕆᔭᖏᓐᓄᑦ ᐃᖅᑲᓇᐃᔭᐃᓐᓇᖅᑐᑦ, ᐃᖅᑲᓇᐃᔭᕐᓂᖏᑦ ᐃᓱᓕᕝᕕᒃᓴᖃᖅᑐᑦ ᐊᒻᒪᓗ 

ᐃᖅᑲᓇᐃᔭᓚᐅᐱᓪᓚᒃᑐᑦ ᐊᒻᒪᓗ ᐃᓐᓄᒃᓯᒪᖏᑦᑐᑦ ᐃᖅᑲᓇᐃᔮᒃᓴᑦ ᑎᑎᕋᖅᑕᐅᓗᑎᒃ ᐊᓄᓪᓚᒃᓰᕕᓕᕆᔨᒃᑯᓐᓄᑦ, 

ᐊᒡᒍᖅᑐᖅᓯᒪᓗᑎᒃ ᐊᓄᓪᓚᒃᓰᕕᑦ ᐊᑐᖅᑕᐅᓗᑎᒃ ᐊᑐᓂ, ᑎᑭᓪᓗᒍ ᐄᑉᐳ 1, 2015.  

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑭᐅᖁᓪᓗᒋᑦ ᐅᓂᒃᑳᓕᐊᓄᑦ ᑖᒃᑯᓄᖓ, 

ᑲᑎᓪᓗᒋᑦ ᖃᔅᓯᐅᖕᒪᖔᑕ ᐊᑭᓕᐅᑕᐅᓚᐅᖅᑐᑦ ᑐᓂᔭᐅᓂᑯᑦ ᐅᕙᑕᐃᒻᒧᑦ ᐊᑭᓕᐅᑕᐅᓂᐊᕐᓗᑎᒃ ᐊᒻᒪᓗ 

ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓄᑦ ᐊᓄᓪᓚᒃᓰᕕᖕᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 2014-2015. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᑐᓂᓯᖁᓪᓗᒋᑦ, ᑭᐅᓗᑎᒃ ᑖᒃᑯᓄᖓ 

ᐅᓂᒃᑳᓕᐊᓄᑦ, ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐱᓕᕆᔭᐅᓂᐊᕐᒪᖔᑕ ᖃᖓᒃᑯᓪᓗ ᓴᖅᑭᑕᐅᓂᐊᕐᒪᖔᑕ 

ᐅᓂᒃᑳᓕᐊᑦ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ, ᐅᕙᑕᐃᓄᑦ ᐊᒻᒪᓗ ᑎᒥᐅᑉ ᐋᖅᑭᒡᓱᖅᓯᒪᓂᖏᓐᓄᑦ 

ᕿᒥᕐᕈᓇᒃᑕᐅᑎᓪᓗᒋᑦ ᓄᓇᕗᒥ ᐊᓄᓪᓚᒃᓰᕕᓕᕆᔨᒃᑯᑦ ᐱᓕᕆᕕᖓᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ. 

ᐃᓱᓕᓐᓂᐊ 

 

ᐊᕐᕌᒍᓂ ᐅᓄᓗᐊᖏᑦᑐᓂ ᐊᓂᒍᖅᓯᒪᔪᓂ, ᑲᑎᒪᔨᐅᖃᑕᐅᔪᑦ ᑭᖑᓂᑦᑎᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐊᐱᖅᑯᑎᖃᖃᑦᑕᖅᓯᒪᖕᒪᑕ ᓇᓗᓇᐃᖅᑎᖅᓯᒪᔪᓂᒃ ᑎᑎᖅᑲᑎᒍᑦ ᐊᐱᖅᑯᑎᓂᒃ ᒥᓂᔅᑕᖓᓐᓄᑦ 

ᒪᓕᒐᓕᕆᔨᒃᑯᑦ, ᑐᒃᓯᕋᕐᕕᐅᓪᓗᑎᒃ ᑐᓴᒐᒃᓴᓂᒃ ᐱᔪᒪᓪᓗᑎᒃ ᐊᒃᑐᐊᓂᖃᖅᑐᓂᒃ ᐊᓄᓪᓚᒃᓰᕕᖕᒥ 

ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ, ᐱᓕᕆᐊᓐᖑᖅᑎᑕᐅᔪᓂᒃ ᐊᒻᒪᓗ ᐱᔨᑦᓯᕈᑕᐅᔪᓂᒃ. 

 

ᐱᒻᒪᕆᐅᕗᖅ ᒐᕙᒪᒃᑯᑦ ᓇᓗᓇᐃᖅᑎᖅᓯᒪᔪᓂᒃ ᐊᒻᒪᓗ ᐅᓪᓗᒥᓯᐅᑎᓂᒃ ᑐᓂᓯᖁᓪᓗᒋᑦ ᑐᓴᒐᒃᓴᓂᒃ 

ᐊᐅᓚᔾᔭᒃᑕᐅᒋᐊᖅᑐᓄᑦ ᐱᓕᕆᐊᖑᔪᓄᑦ ᑲᒪᒋᔭᖃᕐᓗᑎᒃ ᑲᒪᒋᔭᒃᓴᖏᓐᓂᒃ ᑎᓕᔭᐅᓯᒪᔾᔪᑎᖏᑦ ᐊᑐᕐᓗᒋᑦ 

ᓄᓇᕗᒥ ᐱᖁᔭᕐᔪᐊᖑᔪᑦ.  ᑖᓐᓇ ᑕᑯᒃᓴᐅᑎᑦᓯᓂᐅᔪᖅ ᐱᒻᒪᕆᐅᕗᖅ ᐱᖁᔭᒃᓴᖅ ᓴᓇᔭᐅᓚᐅᖅᓯᒪᖕᒪᑦ 

ᓴᐳᒻᒥᒡᓯᕈᑕᐅᓗᓂ ᐊᒻᒪᓗ ᐱᔨᑦᓯᕈᑕᐅᓗᓂ ᐊᒃᑐᖅᑕᐅᓴᕋᐃᑦᑐᓄᑦ ᐃᓅᖃᑎᒋᔭᑦᑎᓐᓄᑦ. ᐆᒃᑑᑎᒋᓗᒍ, ᐊᑖᒍᑦ 

ᒪᓕᒐᕋᓛᖏᑕ ᐃᓚᒌᒃ ᐊᑐᕐᓂᕐᓗᑕᐅᔭᕆᐊᖃᖏᓐᓂᖏᓐᓄᑦ ᐱᖁᔭᕐᔪᐊᒥ, ᒥᓂᔅᑕ ᓴᖅᑭᑦᑎᖃᑦᑕᕆᐊᖃᖅᑐᖅ 

ᐊᕐᕌᒍᑕᒫᓐ ᐅᓂᒃᑳᓕᐊᓂᒃ ᐃᓗᓕᖃᕐᓗᑎᒃ ᑐᓴᒐᒃᓴᓂᒃ ᑐᒃᓯᕋᐅᑎᓂᒃ ᐱᔭᐅᓯᒪᔪᓂᒃ, ᐊᑐᓕᖁᔭᓕᐊᓂᒃ 

ᐃᓅᓯᓕᕆᔭᐅᔾᔪᑎᒃᓴᓄᑦ, ᓇᐃᓈᖅᓯᒪᔪᑦ ᐅᓂᒃᑳᓕᐊᑦ ᒐᕙᒪᒃᑯᑦ ᐊᐅᓚᔾᔭᒃᓯᒪᔭᖏᓐᓄᑦ ᑭᐅᓇᓱᐊᕐᓗᑎᒃ 

ᐃᓚᒌᑦ ᐊᓐᓂᖅᑎᕆᖃᑦᑕᐅᑎᔭᕆᐊᖃᖏᓐᓂᖏᓐᓄᑦ ᐊᒻᒪᓗ ᐱᔭᕇᖅᑕᐅᓯᒪᖏᑦᑐᓄᑦ ᓄᓇᓕᖕᓂ 

ᑭᓐᖑᒪᔭᐅᔪᓄᑦ. 

 

ᑕᐃᒪᓕ ᑎᒍᔭᐅᓯᒪᔪᑦ ᐸᖅᑭᔭᐅᖕᒪᑕ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓴᐳᒻᒥᔭᐅᔾᔪᑎᖃᕐᖢᑎᒃ ᐊᑖᖑᑦ 

ᐊᓄᓪᓚᒃᓰᕕᐅᑉ ᐱᖁᔭᕐᔪᐊᖓᒍᑦ, ᐊᔾᔨᒋᓪᓗᓂᐅᒃ ᐱᒻᒪᕆᐅᕗᖅ  ᒥᓂᔅᑕᖓᑦ ᒪᓕᒐᓕᕆᔨᒃᑯᑦ 

ᐃᓗᓕᑯᓘᔭᖃᖅᑐᓂᒃ ᐊᒻᒪ ᐅᓪᓗᒥᓯᐅᑎᓂᒃ ᑐᓴᒐᒃᓴᓂᒃ ᑐᓂᓯᖁᓪᓗᖑ ᐊᐅᓚᔾᔭᒃᑕᐅᒋᐊᖅᓯᒪᔪᓂᒃ 

ᐱᓕᕆᕕᖓᓐᓄᑦ ᑲᒪᒋᔭᖃᖅᑎᓪᓗᒋᑦ ᐊᑦᑕᕐᓇᖏᑦᑐᒥ ᐃᓂᖃᖁᓪᓗᒋᑦ ᑎᒍᔭᐅᒪᔪᑦ ᐊᒻᒪ ᒪᒥᓴᕐᓂᖏᑎᒍᑦ 

ᐃᑲᔪᖅᑕᐅᖁᓪᓗᒋᑦ ᓄᓇᓕᖕᓄᑦ ᐅᑎᑦᑎᐊᓛᖁᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #10 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒥᓂᔅᑕ ᒪᓕᒐᓕᕆᓂᕐᒧᑦ ᐊᑐᖃᑦᑕᓕᕐᓗᓂ ᐱᖅᑯᓯᐅᔪᒥᒃ, 

ᐱᒋᐊᕐᕕᒋᓗᓂᐅᒃ 2015-2016-ᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ, ᓴᖅᑭᑦᑎᖃᑦᑕᓕᕐᓗᓂ ᐃᓗᐃᑦᑐᓂᒃ ᐅᓂᒃᑳᓕᐊᓂᒃ 

ᒪᓕᒐᓕᐅᕐᕕᖕᒧᑦ ᐅᓂᒃᑳᖅᓯᒪᔪᓂᒃ ᐊᐅᓚᑕᐅᓂᕆᔭᖓ ᐊᑐᖅᑕᐅᓪᓗᓂ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᕐᔪᐊᖓ, ᐊᒻᒪ 

ᐱᖃᓯᐅᔾᔨᖃᑦᑕᕐᓗᑎᒃ ᑐᓴᒐᒃᓴᓂᒃ ᓇᓗᓇᐃᖅᑎᖅᓯᒪᔪᓂᒃ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᑕ ᐃᓗᐊᓂ ᐅᑯᓂᖓ: 

 ᐅᓄᕐᓂᕆᔭᖏᑦ ᑎᒍᔭᐅᖅᑲᔪᑦ ᐊᑐᓂ ᐊᓄᓪᓚᒃᓰᕕᖕᒥ, ᐱᖃᓯᐅᑎᓪᓗᒋᑦ ᐊᒡᒍᖅᑐᖅᓯᒪᓂᖏᑎᒍᑦ ᑎᒍᔭᐅᖅᑲᔪᑦ 

(ᐃᓱᒪᖅᓱᕐᓂᖅᓴᑦ, ᐊᑯᓐᓂᖅᓱᖅᑐᑦ, ᐊᑦᑕᕐᓇᕐᓂᖅᐹᓪᓗ ᐃᓱᒪᖅᓱᖏᓐᓂᖅᐹᑦ), 

 ᐅᓄᕐᓂᕆᔭᖏᑦ ᐊᓄᓪᓚᒃᓯᖅᑕᐅᔪᑉ ᐃᒡᓗᕈᓯᖓᓂ ᕿᓂᕐᓂᐅᔪᑦ ᐊᒻᒪ ᐃᓯᐅᔾᔭᐅᔭᕆᐊᖃᖏᑦᑐᓂᒃ 

ᐃᓯᖅᓯᖃᑦᑕᖅᑐᓂᒃ ᐅᓂᒃᑲᐅᓯᖃᕐᓗᑎᒃ ᐊᑐᓂ ᐊᓄᓪᓚᒃᓰᕕᖕᓂ ᐊᒻᒪᓗ ᕿᒥᕐᕈᓇᒡᓗᑎᒃ ᐊᓯᔾᔨᖅᐸᓪᓕᐊᖕᒪᖔᑦ 

ᐃᓯᖅᑕᐅᔭᕆᐊᖃᖏᑦᑐᓂᒃ ᐊᓄᓪᓚᒃᓰᕕᖕᒧᑦ ᐃᓯᖅᓯᖃᑦᑕᕐᓂᐅᔪᖅ, 

 ᐅᓄᕐᓂᕆᔭᖏᑦ ᐃᓄᑐᐊᖑᑎᑕᐅᔪᑦ, ᐊᒡᒍᖅᑐᕐᓗᒋᑦ ᖃᓄᐃᑦᑐᒧᑦ ᐃᓄᑐᐊᖑᔾᔪᑎᖃᖅᑎᑕᐅᖕᒪᖔᑕ, 

 ᐅᓄᕐᓂᖏᑦ ᐃᖅᑲᓇᐃᔭᐃᓐᓇᖅᑐᑦ, ᐃᖅᑲᓇᐃᔭᕐᓂᖏᑦ ᐃᓱᓕᕝᕕᒃᓴᖃᖅᑐᑦ ᐊᒻᒪᓗ 

ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᑦ ᐊᒻᒪᓗ ᐃᓐᓄᒃᓯᒪᖏᑦᑐᑦ ᐃᖅᑲᓇᐃᔭᒃᓴᑦ ᐊᓄᓪᓚᒃᓰᕕᓕᕆᔨᒃᑯᓐᓂ, 

ᐊᒡᒍᖅᑐᖅᓯᒪᐅᕐᓗᒋᑦ ᐊᓄᓪᓚᒃᓰᕕᑦ ᐊᑐᓂ, 

 ᐊᑭᓕᐅᑕᐅᔪᑦ ᐅᕙᑕᐃᓄᑦ ᐊᒻᒪᓗ ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓄᑦ ᐊᓄᓪᓚᒃᓰᕕᖕᒥ ᐅᖃᐅᑕᐅᓗᑎᒃ, 

 ᒪᒥᓴᕐᓂᕐᒧᑦ ᐱᓕᕆᐊᖑᔪᑦ ᐱᔨᑦᓯᕈᑕᐅᔪᑦ ᐊᓄᓪᓚᒃᓯᖅᑕᐅᔪᓄᑦ, ᐊᒡᒍᖅᑐᖅᓯᒪᐅᕐᓗᑎᒃ ᐊᓄᓪᓚᒃᓰᕕᒃᑎᒍᑦ 

ᐊᑐᓂ ᐊᒻᒪᓗ ᖃᓄᐃᑦᑐᓂᖏᑎᒍᑦ, 

 ᐱᒋᐊᕈᑎᑦ ᕿᒥᕐᕈᔾᔪᑕᐅᓂᐊᖅᑐᑦ ᐊᑑᑎᖃᕋᓗᐊᕐᒪᖔᑕ ᒪᒥᓴᐃᔾᔪᑎᓄᑦ ᐱᓕᕆᐊᓐᖑᖅᑎᑕᐅᓯᒪᔪᑦ 

ᐃᓄᐃᓴᒡᓕᒋᐊᖁᓪᓗᒋᑦ ᐱᕋᔭᒃᑲᓐᓂᖃᑦᑕᖅᑐᑦ ᑎᒍᔭᐅᒃᑲᓐᓂᖃᑦᑕᖅᑐᑦ, 

 ᐃᓱᒪᓕᕆᓂᕐᒧᑦ ᐱᔨᑦᓯᕈᑎᖃᕐᓗᑎᒃ ᑎᒍᔭᐅᖅᑲᔪᓄᑦ ᐊᒻᒪᓗ ᐊᓂᕋᑖᕐᓂᑯᓄᑦ ᐊᓄᓪᓚᒃᓰᕕᖕᒥᑦ, 

ᐊᒡᒍᖅᑐᖅᓯᒪᐅᕐᓗᒋᑦ ᐊᓄᓪᓚᒃᓰᕕᑦ ᐊᑐᓂ, ᐊᒻᒪᓗ 

 ᐱᒋᐊᕈᑎᑦ ᐱᖃᓯᐅᔾᔭᐅᓕᖁᓪᓗᒋᑦ ᐃᓄᐃᑦ ᐃᓕᖅᑯᓯᖏᓐᓂ ᐱᖅᑯᓯᖏᑦ ᐊᓄᓪᓚᒃᓰᕕᖕᒥ ᐱᔨᑦᓯᕈᑕᐅᔪᓄᑦ. 



 

 

 
 
 
 
 

ᒪᓕᒐᖏᑦ ᑲᑎᒪᔨᕋᓛᖏᑕ 

ᑎᓴᒪᒋᓕᖅᑕᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ 

ᑲᑎᒪᔨᕋᓛᑦ 

ᓇᐅᑦᑎᖅᓱᐊᖃᕐᓂᕐᒧᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓂᒃ 
 

 

ᑎᓕᔭᐅᓯᒪᔾᔪᑎᖏᑦ ᑲᑎᒪᔨᕋᓛᖏᑕ ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ 

ᑮᓇᐅᔭᖅᑐᕈᑎᕕᓂᖏᓐᓄᑦ ᐃᒪᐃᓕᐅᖁᓪᓗᒋᑦ: 

 
  ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐊᐅᓚᔾᔪᑎᓄᑦ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᓂᒃ ᒥᒃᓴᐅᓴᒃᓯᒪᔪᓂᒃ, 

ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᒃᓯᒪᔪᓂᒃ, ᐱᓕᕆᕕᐅᔪᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂᒃ ᐊᒻᒪ 

ᑯᐊᐳᕆᓴᐅᔪᑦ ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ; ᐊᒻᒪᓗ 

  ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐊᓯᖏᓐᓂᒃ ᐱᔾᔪᑕᐅᔪᓂᒃ ᑕᐃᔭᐅᓯᒪᔪᓂᒃ ᒪᓕᒐᓕᐅᕐᕕᖕᒥ. 

 
ᑲᑎᒪᔨᕋᓛᑦ ᓇᐅᑦᑎᖅᓱᐃᔨᐅᕗᑦ ᑲᒪᒋᔭᖃᕐᖢᑎᒡᓗ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖁᑎᖏᓐᓂᒃ, ᓄᓇᕗᑦ 

ᒐᕙᒪᒃᑯᖏᑕ ᑯᐊᐳᓴᖏᓐᓂᒃ ᐊᒻᒪ ᑎᒥᐅᔪᑦ ᐱᓕᕆᕕᖁᑎᖏᓐᓂᒃ; 

 
  ᐱᓕᕆᕕᖓᑦ ᐊᐅᓚᑦᓯᔨᒃᑯᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ; 

  ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ; 

  ᓄᓇᕗᑦ ᐱᔅᓇᓯᓄᑦ ᐊᑐᖅᑐᐊᕐᕕᒃ ᑯᐊᐳᕆᓴᓐ; 

  ᓄᓇᕗᑦ ᐱᕙᓪᓕᐊᑎᑦᓯᓂᕐᒧᑦ ᑯᐊᐳᕆᓴᓐ 

  ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᓐ 

  ᐃᖅᑲᓇᐃᔭᖅᑎᑦ ᐊᑦᑕᓇᔾᔭᐃᖅᓯᒪᔭᕆᐊᖃᕐᓂᖏᓐᓄᑦ ᓇᓪᓕᐅᒃᑯᒫᖏᓐᓄᓪᓗ ᑲᒥᓴᖏᑦ; 

  ᑭᒃᑯᓕᒫᓄᑦ ᐱᔪᓐᓇᐅᓯᕆᓂᕐᒧᑦ ᑭᒡᓕᓯᓂᐊᖅᑎᑦ; 

  ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ; 

  ᒪᓕᒐᕐᓂᐊᖅᑎᒃᑯᑦ ᑲᑎᒪᔨᖏᑦ; 

  ᐃᒥᐊᓗᓕᕆᓂᕐᒧᑦ ᑲᑎᒪᔨᑦ; 

  ᖁᓪᓖᑦ ᓄᓇᕗᒥ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑲᑎᒪᔨᖏᑦ; 

  ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔨᑦ ᑲᑎᒪᔨᖏᑦ; ᐊᒻᒪᓗ 

  ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᑦ; ᐊᒻᒪ 

  ᑭᓯᐊᓂ ᐊᓯᖏᑦ ᓇᓗᓇᐃᖅᑕᐅᓯᒪᒃᐸᑕ ᑕᐃᒪᐃᖏᑦᑐᓐᓇᖅᑐᑦ ᒪᓕᒐᖏᓐᓂ ᐊᑐᖅᑕᐅᔪᒃᓴᑦ 

ᐊᓯᖏᓐᓄᑦ ᑲᑎᒪᔨᕋᓛᓄᑦ, ᐃᓘᓐᓇᖏᑦ ᐊᓯᖏᑦ ᑲᑎᒪᔨᖁᑎᖏᑦ ᐊᒻᒪ ᑎᒥᐅᔪᑦ ᐱᓕᕆᕕᖁᑎᖏᑦ 

ᓄᓇᕗᑦ ᒐᕙᒪᒃᑯᖏᑕ. 

 
ᑲᑎᒪᔨᕋᓛᑦ ᖄᒃᑲᓐᓂᐊᒍᑦ ᑲᒪᒋᔭᒃᓴᖃᕐᒥᔪᑦ ᐅᑯᓂᖓ: 

 
  ᐃᓱᒪᒃᓴᖅᓯᐅᕈᑎᒋᓗᒋᑦ ᑮᓇᐅᔭᖅᑐᕈᑎᕕᓂᖏᑦ ᓄᓇᕗᑦ ᒐᕙᒪᒃᑯᖏᑕ ᐅᓂᒃᑳᓕᐊᖏᑦ 

ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ; 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᖏᑦ ᐊᖓᔪᖅᑳᖓᑦᑕ ᓂᕈᐊᖅᑐᓕᕆᔨᐅᑉ 

ᓄᓇᕗᒥ; 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐊᕐᕌᒍᑕᒫᓐ ᐅᓂᒃᑳᓕᐊᕆᖃᑦᑕᖅᑕᖏᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᑦ; 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐊᕐᕌᒍᑕᒫᓐ ᐅᓂᒃᑳᓕᐊᖏᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᖓᑦᑕ ᓄᓇᕗᑦ; 

  ᐃᓱᒪᒃᓴᓯᐅᕈᑎᒋᓗᒋᑦ ᐊᕐᕌᒍᑕᒫᓐ ᐅᓂᒃᑳᓕᐊᖏᑦ ᑭᒡᒐᖅᑐᖅᑎᖓᑦᑕ ᓱᕈᓯᕐᓄᑦ ᒪᒃᑯᒃᑐᓄᓪᓗ; 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐃᓄᐃᑦ ᖃᐅᔨᒪᔨᑐᖃᖏᑦᑕ ᑲᑎᒪᔨᖏᑦᑕ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᖏᑦ; 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐱᔾᔪᑎᓖᑦ ᐃᓄᐃᑦ ᐱᖅᑯᓯᖏᓐᓂᒃ 

ᐃᓅᖃᑎᒌᒍᓯᖏᓪᓗ, ᐋᖅᑭᒃᓱᖅᑕᐅᔪᕕᓂᐅᑎᓪᓗᒋᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑏᑦ 

ᐃᓗᓕᖏᓐᓃᑦᑐᖅ ᓈᓴᐅᑎᓕᒃ 32.3.4; ᐊᒻᒪ 

  ᐃᓱᒪᒃᓴᖅᓯᐅᕈᑎᒋᓗᒋᑦ ᐱᔾᔪᑎᐅᔪᑦ ᐊᒃᑐᐊᓂᖃᖅᑐᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᐊᒃᓴᖏᓐᓄᑦ 

ᐱᓪᓗᒋᑦ ᐊᑐᓕᖅᑎᑦᑎᓂᕐᒥᒃ ᓄᓇᕗᒥ ᓄᓇᑖᕈᑎᓄᑦ ᐊᖏᖃᑎᒌᖑᖓᑎᓂᒃ. 

ᑲᑎᒪᔨᕋᓛᑦ ᒪᓕᒐᓕᕆᓂᕐᒧᑦ 
 

 

ᑎᓕᔭᐅᓯᒪᔾᔪᑎᖏᑦ ᑲᑎᒪᔨᕋᓛᖏᑕ ᒪᓕᒐᓕᕆᓂᕐᒧᑦ ᐃᒪᐃᓕᐅᖁᓪᓗᒋᑦ: 

 
  ᐃᓱᒪᒃᓴᖅᓯᐅᕈᑎᖃᕐᓗᑎ ᒃᐱᖁᔭᒃᓴᓕᐊᖑᔪᒪᔪᓂᒃ; 

  ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐱᖁᔭᒃᓴᓂᒃ ᑐᓂᔭᐅᓯᒪᔪᓂᒃ ᒪᓕᒐᓕᐅᕐᕕᖕᒥ ᑐᒡᓕᐊᓂ 

ᐅᖃᓕᒫᖅᑕᐅᓚᐅᖅᑎᓪᓗᒋᑦ, ᒪᓕᒡᓗᒋᑦ ᒪᓕᒐᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ; 

  ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᒃ ᒪᓕᒐᕋᓛᓂᒃ ᓴᖅᑭᑕᐅᔪᒪᔪᓂᒃ ᐊᒻᒪ/ᐅᕝᕙᓗ ᐊᓂᒍᖅᑎᑕᐅᔪᓂᒃ 

ᒐᕙᒪᒃᑯᓐᓄᑦ; 

  ᓄᓇᕗᑦ ᒐᕙᒪᒃᑯᓐᓄᑦ ᐊᑐᓕᖁᔭᓕᐅᕐᓗᑎᒃ ᐱᔾᔪᑕᐅᑎᓪᓗᒋᑦ ᐃᓚᓕᐅᔾᔨᓂᐊᖅᑎᓪᓗᒋᑦ ᐃᓄᐃᑦ 

ᐃᓅᖃᑎᒌᒍᓯᕐᓄᑦ ᐅᒃᐱᕆᔭᖏᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᓄᓇᕗᑦ ᒪᓕᒐᖏᓐᓄᑦ; ᐊᒻᒪ 

  ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᒃ ᐊᓯᖏᓐᓂᒃ ᐊᒃᑐᐊᓂᖃᖅᑐᓂᒃ ᒪᓕᒐᓕᐅᕐᕕᖕᒧᑦ. 

ᑲᑎᒪᔨᕋᓛᑦ 

ᐃᓅᓯᕐᒥ ᖃᓄᐃᖏᑦᑎᐊᕋᓱᐊᕐᓂᕐᒧᑦ 

 

 

 

 

ᑎᓕᔭᐅᓯᒪᔾᔪᑎᖏᑦ ᑲᑎᒪᔨᕋᓛᖏᑕ ᐃᓅᓯᕐᒥ ᖃᓄᐃᖏᑦᑎᐊᕋᓱᐊᕐᓂᕐᒧᑦ ᐃᒪᐃᓕᐅᖁᓪᓗᒋᑦ: 

 
  ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐊᐅᓚᔾᔪᑎᓄᑦ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᓄᑦ ᒥᒃᓴᐅᓴᒃᑕᐅᓯᒪᔪᓂᒃ, 

ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᒃᑕᐅᓯᒪᔪᓂᒃ, ᐱᓕᕆᕕᑦ ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ ᐊᒻᒪ 

ᑯᐊᐳᕆᓴᐅᔪᑦ ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ; ᐊᒻᒪᓗ 

  ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᒃ ᐊᓯᖏᓐᓂᒃ ᒪᓕᒐᓕᐅᕐᕕᖕᒥ ᑕᐃᔭᐅᓯᒪᔪᓂᒃ. 
 
 
 

ᑲᑎᒪᔨᕋᓛᑦ ᓇᐅᑦᑎᖅᓱᐃᓂᕐᒥᒃ ᑲᒪᒋᔭᒃᓴᖃᖅᐳᑦ ᐅᑯᓄᖓ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖁᑎᖏᓐᓄᑦ 

ᐊᒻᒪ ᑎᒥᖁᑎᖏᑕ ᐱᓕᕆᕕᖁᑎᖏᓐᓄᑦ: 

 
  ᐱᓕᕆᕕᖓᑦ ᐃᓕᖅᑯᓯᓕᕆᔨᒃᑯᑦ ᐊᒻᒪ ᐱᖅᑯᓯᓕᕆᔨᒃᑯᑦ; 

  ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ; 

  ᐱᓕᕆᕕᖓᑦ ᐃᓄᓕᕆᔨᒃᑯᑦ; 

  ᐱᓕᕆᕕᖓᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ; 

  ᐱᓕᕆᕕᖓᑦ ᒪᓕᒐᓕᕆᔨᒃᑯᑦ; ᐊᒻᒪᓗ 

  ᓄᓇᕗᑦ ᓯᓚᑦᑐᓴᕐᕕᒃ. 

ᑲᑎᒪᔨᕋᓛᑦ 

ᓄᓇᓕᓕᕆᓂᕐᒧᑦ ᐊᒻᒪ ᐱᕙᓪᓕᐊᔪᓕᕆᓂᕐᒧᑦ 

 

 

 

 

ᑎᓕᔭᐅᓯᒪᔾᔪᑎᖓᑦ ᑲᑎᒪᔨᕋᓛᖏᑕ ᓄᓇᓕᓕᕆᓂᕐᒧᑦ ᐊᒻᒪ ᐱᕙᓪᓕᐊᔪᓕᕆᓂᕐᒧᑦ ᐃᒪᐃᓕᐅᖁᓪᓗᒋ: 

 
  ᐃᓱᒪᒃᓴᖅᓯᐅᕈᑎᒋᓗᒋᑦ ᐊᐅᓚᔾᔪᑎᒃᓴᓄᑦ ᑮᓇᐅᔭᖅᑐᕈᑎᒃᓴᓄᑦ ᒥᒃᓴᐅᓴᒃᑕᐅᓯᒪᔪᑦ, 

ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᒃᑕᐅᓯᒪᔪᑦ, ᐱᓕᕆᕕᖕᓂ ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ; ᐊᒻᒪ 

ᑯᐊᐳᕆᓴᐅᔪᑦ ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ; ᐊᒻᒪᓗ 

  ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᒃ ᐊᓯᖏᓐᓂᒃ ᑐᓂᔭᐅᓯᒪᔪᓂᒃ ᒪᓕᒐᓕᐅᕐᕕᖕᒥ. 
 
 
 

ᑲᑎᒪᔨᕋᓛᑦ ᓇᐅᑦᑎᖅᓱᖅᑎᐅᓂᕐᒥᒃ ᑲᒪᒋᔭᒃᓴᖃᖅᐳᑦ ᒐᕙᒪᒃᑯᑦ ᐱᓕᕆᕕᖁᑎᖏᓐᓂᒃ ᐊᒻᒪ ᑎᒥᖁᑎᖏᑕ 

ᐱᓕᕆᕕᖁᑎᖏᓐᓂᒃ: 

 
  ᐱᓕᕆᕕᖓᑦ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ 

  ᐱᓕᕆᕕᖓᑦ ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐃᖏᕐᕋᔾᔪᑎᓕᕆᓂᕐᒧᑦ; 

  ᐱᓕᕆᕕᖓᑦ ᐊᕙᑎᓕᕆᔨᒃᑯᑦ; ᐊᒻᒪᓗ 

  ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦ. 



ᑲᑎᒪᔨᕋᓛᑦ 

ᒪᓕᒐᐃᑦ, ᐊᐅᓚᓃᑦ, ᐱᔪᓐᓇᐅᓯᕆᓂᕐᒧᓪᓗ 

ᑎᓕᔭᐅᓯᒪᔾᔪᑎᖏᑦ ᑲᑎᒪᔨᕋᓛᑦ ᑲᒪᔪᑦ ᒪᓕᒐᕐᓂᒃ, ᐊᐅᓚᓂᕐᓂᒃ ᐊᒻᒪ ᐱᔪᓐᓇᐅᓯᕆᓂᕐᒧᑦ 

ᐃᒪᐃᓕᐅᖁᓪᓗᒋᑦ: 

 
  ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐊᐅᓚᑕᐅᓂᖏᓐᓄᑦ ᒪᓕᒐᖏᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ; 

ᐊᒻᒪᓗ 

  ᐊᓯᖏᓐᓂᒃ ᐱᔾᔪᑕᐅᔪᓂᒃ ᑐᓂᔭᐅᓯᒪᔪᓂᒃ ᒪᓕᒐᓕᐅᕐᕕᖕᒥ ᐱᓪᓗᒋ ᒪᓕᒐᖏᑦ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ. 

 



 

 

 

 


